
         1
1 Anda in liStaan in mga kakoyayan IsoKiristo. Siyo kay Dabid kasokponan, kasokponan
         din Abraam.
         2 In kay Abraam bodang Isaak, in kay Isaak bodang Akob, in kay Akob bodang Oda, osai
         in kansiyo mga belag.
         3 Kalbas in kay Oda bodang Paris osai Sara, Tamar in inang. In kay Paris bodang Isrom,
         in kay Isrom bodang Aram.
         4 In kay Aram bodang Aminadab, in kay Aminadab bodang Naason, in kay Naason bodang
         Salmon.
         5 In kay Salmon bodang Boos, Raab in inang. In kay Boos bodang Obid, Root in inang.
         In kay Obid bodang Isi.
         6 In kay Isi bodang Dabid in poon lakoy. In kay Dabid bodang Solomon, in inang in kay
         Oriyas batang babai.
         7 In kay Solomon bodang Robowam, in kay Robowam bodang Abiyas, in kay Abiyas bodang
         Asa.
         8 In kay Asa bodang Osapat, in kay Osapat bodang Oram, in kay Oram bodang Osyas.
         9 In kay Osyas bodang Otam, in kay Otam bodang Akas, in kay Akas bodang Isikyas.
         10 In kay Isikyas bodang Manasis, in kay Manasis bodang Amos, in kay Amos bodang Osyas.
         11 In kay Osyas bodang Ikonyas osai in kansiyo mga belag. Ina pag betek in mga kasokponan
         Israil biyaba sa Babilonya.
         12 Paka kalbas in siro biyaba sa Babilonya in kay Ikonyas bodang Salatil, in kay Salatil
         bodang Sorobabil.
         13 In kay Sorobabil bodang Abiyod, in kay Abiyod bodang Iliyakim, in kay Iliyakim bodang
         Asor.
         14 In kay Asor bodang Sadok, in kay Sadok bodang Akim, in kay Akim bodang Iliyod.
         15 In kay Iliyod bodang Iliyasar, in kay Iliyasar bodang Matan, in kay Matan bodang
         Akob.
         16 In kay Akob bodang Osi in kay Mariya lalaki. Mariya in inang Isos, in piyagawit Kiristo.
         17 Na sogod kay Abraam anggan kay Dabid, na labing opat ka kasokponan. Sogod wakay kay
         Dabid anggan siro biyaba sa Babilonya na labing opat din ka kasokponan. Sogod wakay
         siro biyaba sa Babilonya anggan kay Kiristo na labing opat din ka kasokponan.
         18 In IsoKiristo biyodang kataw tai. Mariya in batay kansiyo inang, osai Osi, siro batay
         wa taybalang. Kamay siro ikkay piyalalay, Mariya mana bonting wa. In kapwan bonting
         in Betek pag Abyan.
         19 Osi in kansiyo batay lalaki, siyo osai ka mangyan betek in ogali. Matang kansiyo
         riyemrem siyo batay wa pasoway kay Mariya, kamay kansiyo piyagtago matang Mariya yewed
         arikoyan.
         20 In kansiyo kay piyagpanremrem ina, siyo manaynep, apo papangkit sa kansiyo osai ka
         angil batang sa Kapwan. Keyen, Laki Osi, kasokponan Dabid, ayaw agkalimo palalay kay
         Mariya, angkataw in kapwan in kansiyo piyagbonting in Betek pag Abyan.
         21 Siyo batay mamodang kaliyakiyante. Isos in kaimo taboyen ngaran angkataw siyo in
         batay agpamaboway sa kansiyo mga mangyan, agkowa kansiro mga daet.
         22 Ina boo mipangwat matang mibaloy in siyabi in Kapwan. Kansiyo poropita in agsabi
         keyen,
         23 Batay bonting osai ka daraga, kalbas siyo batay mamodang kaliyakiyante. Siyo batay
         piyagawit Imanowil, in beet siyabi keyen kantam sarig in Diyos.
         24 Paka Osi mipolaw, siyo maniwala sa siyabi in angil batang sa Kapwan. Mariya kansiyo
         wa piyaanggat,
         25 kamay siro yewed kay maylalay, anggan miboslot wa in bodangte kaliyakiyan. Kansiyo
         ngani tiyaboy ngaran Isos.

1 Tangona in betek Irodis in poon lakoy, Isos biyoslot sa bayan Bitliim sa kobat Odiya.
         Kalbas apo rateng sa bayan lakoy Irosalim mga mangyan Apo Katawanan sa mga magirem.
         Siro batang ista agbangen sa paglowasan ibeng.
         2 Baatte siro agtanong keyen, Sa nakay in bodangte bayo biyoslot batay poon lakoy sa
         mga Odyo? Kanyam ngiitan sa paglowasan ibeng in magirem lakoy tanda siyo miboslot
         wa. Kaya kami atai pataboy, matang agmaal sa kansiyo.
         3 Paka Irodis in poon lakoy karengey ina, toloy wa malingetnget in kansiyo remrem,
         kadayo in sa boo taga Irosalim.
         4 Kansiyo tiipon in boo mga sasirdoti osai in mga agpatoldo in mga Batas Diyos. Siro
         kansiyo tiyanong keyen, Sa nakay batay biyoslot in Kiristo?
         5 Siro keyen, Sa bayan Bitliim sa kobat Odiya, angkataw in solat in poropita keyen,
         6 Laki mga taga Bitliim, sa mga bayan lakoy sa Odiya kanyo bayan kalakoy daan din in
         amat, angkataw asina batay lomwas in osai ka poon lakoy. Siyo batay agalapet sa kangay
         mga mangyan mga bodang Israil.
         7 Kalbas piyaberya wakay Irodis ina pag mga Apo Katawanan, kamay piyagtago. Kansiyo
         tiyanong no nangkadogay wa lomwas in magirem lakoy.
         8 Kalbas siro kansiyo piyabilinan keyen, Dali wa, kamo panaw wa. Kanyo pamangkiten
         gayedte in bodangte. Paka ngiitan wa, kanyo paalamen sa kangay, matang ako din ista
         kapataboy, agmaal din sa kansiyo. Siro kansiyo wa piyapanaw, piyataboy sa Bitliim.
         9 -
         10 Paka siro karengey wa in bilin in poon lakoy, in mga Apo Katawanan panaw wa. Kalbas
         in magirem lakoy kansiro ngiitan sa paglowasan ibeng, kansiro wakay ngiitan. Siro
         agkaanggay wano gayedte. Ina agpanokaw sa kansiro anggan rateng sa pagbalayan in bodangte.
         Asin wa betek omempet. Paka siro kangitan in magirem lakoy omempet wa,
         11 siro misoroy wa sa balay, kansiro ngiitan in bodangte sa bangen Mariya in kansiyo
         inang. Siro patalegeb, agmaal sa kansiyo. Kalbas kansiro wa biyoswang in mga palnowan,
         kansiro tiyaboy sa kansiyo ginto, osai pamada, osai gamot piyagawit mira.
         12 Paka kalbas siro manaynep, piyagayaw wa Diyos domalan kay Irodis, matang siro manlili
         wa, moli wa sa kansiro kobat.
         13 Paka panaw wa in mga Apo Katawanan, Osi manaynep. Apo angil batang sa Kapwan papangkit
         sa kansiyo keyen, Miyorog wa, in talinay babaen wa sa Iipto. Kalbas kamo ayaw kay
         agipanaw ista anggan ako yewed keyen wakay. Angkataw in bodangte batay piyagpamangkit
         Irodis matang bonowen.
         14 Kalbas miyorog wa Osi, biyaba wa in talinayte. Ina daan pag yabi siro panaw wa pataboy
         sa Iipto.
         15 Siro ista wa agbalay anggan Irodis matay wa. Kaya kataw ina matang mibaloy wa in
         siyabi in poropita keyen, Kangay biyerya in kangay bodang batang sa Iipto.
         16 Paka Irodis katawan wa keyen siyo miyesa waget in mga Apo Katawanan, siyo agkagalit
         wa gayed, kalbas in boo mga bodangte kaliyakiyan sa Bitliim kansiyo wa piyabono, anggan
         sa mga balabaan kay, in boo bodang anggan dowai wa ka dagon biyono. Kaya kataw ina
         panawen sa siyabi in mga Apo Katawanan keyen kadogay ina lomwas in magirem.
         17 Matang ina pag betek mibaloy wa in siyabi Irimiyas in poropita keyen,
         18 Apo arengeyan sa Rama agpalpanangis, agpalpanggoong lakoy. Piyagpanangisan Rakir
         in kansiyo mga bodang. Siyo idbatay maayat, angkataw siro matay wa boo.
         19 Paka matay wa Irodis, Osi manaynep wakay sa Iipto, apo papangkit sa kansiyo osai
         ka angil batang sa Kapwan.
         20 Keyen in angil, Kao miyorog wa, in talinay paoliyen wakay sa kobat Israil, kataw
         matay wa in mga agkabono sa bodangte.
         21 Kalbas siyo miyorog wa. Kansiyo wakay biyaba in talinay sa kobat Israil.
         22 Kamay paka kansiyo wakay abaritaan keyen, In kay Irodis wakay bodang Arkilaw in agpoon
         lakoy sa Odiya, Osi agkalimo pataboy asin. In Diyos apo wakay siyabi sa kansiyo sa
         taynep, matang siro pataboy wa sa kobat Galiliya.
         23 Siro ista wa agpamataw sa bayante Nasarit. Matang mibaloy wa in siyabi in mga poropita
         panawen in bodang keyen, Siyo batay piyagawit Nasarino.

1 Ina pag betek Owan in Agbaotismo rateng wa sa moyod sa kobat Odiya. Asina siyo agpatoldo
         2 keyen, Benglayen wa in kanyo mga daet, kataw in Diyos bangen wa agpapoon.
         3 Ina pag Owan in piyagsabi Isaiyas in poropita in siyo keyen, Apo agpango sa moyod
         keyen, Kanyo sandataen in batay dalan in Kapwan, pakapyaen wa kamo in kansiyo mga
         batay dalan.
         4 In kay Owan piyangwat damit boybol kamilyo, in sesel sa baris balat kambing. In kansiyo
         piyagkoman doron osai daiket.
         5 Kalbas pataboy sa kansiyo in mga taga Irosalim, anggan sa boo Odiya, kadayo din in
         mga agbalay sa balabaan sapa Ordan.
         6 Siro agsabi in kansiro mga daet, kalbas siro biyaotismowan wa Owan sa sapa Ordan.
         7 Kamay kansiyo ngiitan aronaw mga Parisiyo kadayo mga Sadosiyo agrateng batay agpabaotismo.
         Kansiyo siyabi sa kansiro keyen, Kamo kagwali mga dopong. Nakay in agpatoldo sa kanyo
         domalagan sa parosa Diyos agrateng?
         8 Pangwaten wa in mga maal pag ogali, matang atawanan in mga mangyan keyen biyenglay
         wa ngani in kanyo mga daet.
         9 Kamo ayaw mangaas agsabi keyen, Kami idbatay piyarosa Diyos angkataw kami kay Abraam
         mga kasokponan. Kangay piyagsabi sa kanyo batang atai pag mga bato in Diyos kabaloy
         agpangwat mga kasokponan Abraam.
         10 In wasay agisandata wa batay agpokan sa mga yangaw anggan sa mga dalig. Kamayba nakay
         pag yangaw yewed agpanggalem maal batay piyagpokan, piyagbenglay sa baya.
         11 Owan keyen kay, Panawen kamo agbenglay in kanyo mga daet kamo kangay piyagsogbo sa
         sapa. Dayem in agrateng sa kangay paori, siyo in batay agsogbo sa kanyo sa Betek pag
         Abyan osai sa baya. Siyo in apo kabaloyan labi kay kataw ako. Ako kalakoyte, yewed
         sibay kamayba sogowan aglowat waget kansiyo tapatos.
         12 Kansiyo wa piyagatang in kansiyo birao, kansiyo batay piyagpalsoway in mga paray,
         in beter batay piyagbetang, kamay in laya batay piyagtebed sa baya idapo kalobosan.
         13 Isos batang sa Galiliya pataboy kay Owan sa sapa Ordan. Isos beet biyaotismowan.
         14 Kamay Owan nges dayo. Siyo keyen, Nakay batang kao in agpasabangen sa kangay? Ako
         agbangen in kailangan kaimo biyaotismowan.
         15 Kamay siyabi Isos keyen, Bayansiyo mibaloy ngona ina. Ina maal kanta pangwaten, kataw
         ina in beet Diyos. Kalbas Owan pomayag wa.
         16 Paka Isos biyaotismowan wa siyo toloy patakdang sa sapa. Maboswang in langit, kalbas
         kansiyo ngiitan in Abyan Diyos aglompot kagwali bantog kalapati, omapon sa kansiyo.
         17 Apo osai ka agiplaong batang sa langit keyen, Anda in kangay piyagmaal pag Bodang,
         in kangay wano piyagkaanggayan.

1 Paka kalbas, Isos piyaanggat in Abyan Diyos sa moyod matang piyagtepeng in diyablo.
         2 Apatnapo ka ibeng Isos yewed mamangan kamayba din yabi, kalbas siyo agkayawes wa.
         3 Rateng wa sa kansiyo in diyablo in agpanepeng keyen, No ngani kao in Bodang Diyos,
         na sogowen ina pag mga bato matang mipangwat pamangnen.
         4 Kamay Isos keyen, In Agisolat keyen, Yewed sa pamangnen waget in mangyan agkaboway,
         dayem sa baatte agiplaong piyagsabi in Diyos.
         5 Paka kalbas ina Isos piyaanggat in diyablo sa Irosalim, in Bayan lakoy iidang Diyos.
         Siyo piyataydek sa tangrawan in bobongan sa balay lakoy Diyos.
         6 Siyabi in diyablo keyen, No ngani kao in Bodang Diyos, na kao palabo asin. Kataw
         in Agisolat keyen, In Diyos batay agsogo kansiyo mga angil, kao batay kansiro piyagalapet,
         Kao batay piyagatang kansiro mga bakwaw karam kao batay asolpo sa bato.
         7 Keyen wakay Isos, Agisolat din keyen, Ayaw kaimo agtepengen in Diyos in kaimo Kapwan.
         8 Kalbas Isos piyaanggat wakay in diyablo sa mabwat lakoy pag boksor. Isos piyarongaw
         piyapangkit sa kansiyo in boo mga sakopan sa boo kobat, kadayo in boo mga kasangkapan.
         9 Keyen in diyablo, No kao patalegeb, agmaal sa kangay, na ina pag boo kangay batay
         piyagpasakop sa kaimo.
         10 Siyabi wakay Isos keyen, Kao bali wa Katanas, angkataw in Agisolat keyen, Diyos waget
         in kaimo pagmaalen. Siyo in kaimo Kapwan. Siyo waget in kaimo paniwalaen.
         11 Isos biyaliwan wa in diyablo. Kalbas in mga angil wakay in rateng, agtolong sa kansiyo.
         12 Paka Isos abaritaan keyen biilanggo wa Owan, siyo moli wakay sa Galiliya.
         13 Siyo idwa agbalay sa Nasarit, dayem sa Kapirnaom wa. Ina pag bayan sa balabaan dagatte
         Galiliya, sa kobat Sabolon osai Niptali.
         14 Matang mibaloy wa in siyabi Isaiyas, in poropita keyen,
         15 In kobat Sabolon, osai Niptali, sa dalan agtaboy sa dagat, sa ripay Ordan, Galiliya
         pagbalayan in mga yewed Odyo.
         16 In mga mangyan datiyan agbalay sa lened kangitan wa tinglaw agrawa wano. Ina pag
         tinglaw in agrawa sa kansiro, sa mga agibolalang piyaglened katayan.
         17 Ina pag betek Isos agparakay wa agpatoldo keyen, Benglayen wa in kanyo mga daet,
         kataw in Diyos bangen wa agpapoon.
         18 In Isos agbalaba sa dagatte Galiliya, kansiyo ngiitan tayari agpangisda, in osai
         Simon piyagawit Pidro, in osai Anris. Siro agpanlambat.
         19 Siyabi Isos sa kansiro keyen, Kamo miyanggat sa kangay, kamo kangay batay piyagpatoldo
         agpangkabel mangyan matang maniwala.
         20 Toloy siro miyanggat kay Isos, biyaliwan in kansiro mga lambat.
         21 Siro panaw wa asin, ista kayte agbangen kansiyo wakay ngiitan tayari Santiyago osai
         Owan, mga bodang Sibidiyo. Siro talamayan sa bangka, agpakapya kansiro lambat. In
         dokalaki biyerya din Isos.
         22 Siro toloy miyanggat kay Isos. Kansiro biyaliwan in amang, kadayo in kansiro bangka.
         23 Diyalan wa Isos in boo kobat Galiliya. Siyo agpatoldo sa mga baiay pagpaniponan,
         in Maal pag Barita kansiyo piyatoldo keyen, In Diyos bangen wa agpapoon. Kansiyo piyaoraw
         in baatte maskit osai momoy sa mga mangyan.
         24 Siyo biyaritaan sa boo kobat Siriya, kalbas biyaba sa kansiyo in boo apo maskit,
         in boo din mga piyagmomoy, osai in mga piyaglowasan mamaw, mga agpameypey, kadayo
         in mga pilay. Siro boo kansiyo piyaoraw.
         25 Miyanggat sa kansiyo in karowan wano pag mga mangyan batang sa Galiliya, batang sa
         Dikapolis, osai sa Irosalim, sa Odiya, kadayo sa ripay Ordan.
         
            

         
      
   
      
         5
1 Paka Isos kangitan in karowan wano pag mga mangyan, siyo monaker sa boksor, siyo
         asin agaron, osai in kansiyo mga agadar.
         2 Siro piyatoldo keyen,
         3 Boway wa in mga idapo piyagpasandigan no yewed in Diyos waget, angkataw siro kansiyo
         wa ngani mga bodang.
         4 Boway wa in mga agrongkot, angkataw siro batay piyagayat Diyos.
         5 Boway wa in mga agpakabwatte remrem, angkataw kansiro batay abel in mga piyangako
         Diyos.
         6 Boway wa in mga beet wano gayed agpangwat in beet Diyos, angkataw siro batay piyakan
         in kansiro piyagkabeet.
         7 Boway wa in mga katawan agpakayawte, angkataw siro batay din piyagpakayawte in Diyos.
         8 Boway wa in mga idapo piyagtago sa Diyos, angkataw siro batay katawan sa Diyos.
         9 Boway wa in mga agpatoldo agpaybelagan, angkataw siro batay piyagawit Diyos kansiyo
         mga bodang.
         10 Boway wa in mga piyagpaidapan panawen siro agpangwat in beet Diyos, angkataw siro
         kansiyo wa ngani mga bodang.
         11 Kamo ngani boway wa no kamo piyagpamalowasan panawen kamo agpaniwala sa kangay, osai
         piyagpaidapan piyagpabintangan boo mga daet.
         12 No apo ina pag mga kaidapan na kamo boway wa, angkataw lakonaw in batay piyagtaboy
         sa kanyo sa langit. Kataw daan din ina in piyangwat sa mga poropita in mga tokaw kay
         sa kanyo.
         13 Isos keyen kay, Kamo kagwali asing sa mga mangyan. No in asing idapo wa matamis na
         idbatay wa matamis wakay tagoli. Ina idapo wa kabolowan, no yewed piyagbenglay wa
         piyagpanlaedan mga mangyan.
         14 Kamo kagwali tinglaw sa mga mangyan. In osai ka bayan no sa latayan na piyagngitan
         gayed.
         15 In agparaet tinglaw idbatay agpabolalang sa galem baldi. Dayem sa datiyan daan pag
         pamabolalangan, matang agrawa daan sa boo galem balay.
         16 Na kataw din ina, kanyo parawaen in kanyo tinglaw sa boo mangyan, matang kansiro
         piyagngitan in kanyo mga maalen pag ogali, kalbas batay piyagpakalakonaw in kantam
         Amang sa langit.
         17 Kamo ayaw keyen kaya ako atai pataboy matang biyenglay in mga Batas Diyos, osai in
         piyatoldo in mga poropita. Kaya ako atai pataboy yewed matang ina biyenglay, no yewed
         agpatoldo in beet gayed siyabi.
         18 Kamo ayaw agkanawey, in langit batay maidapo, kadayo in kobat, kamay sa mga Batas
         Diyos idapo batay maidapo kamayba in kalakoyte waget pag toldok anggan yewed kay piyangwat
         ina pag boo.
         19 Na no siyo agpaidapo kabolowan sa mga Batas Diyos, kamayba in kalakoyte waget, osai
         agpatoldo kataw ina sa mga amat, na siyo in batay kalakoyte wano sa mga bodang Diyos.
         Kamay in agpangwat in mga Batas Diyos, osai agpatoldo keyen ina pangwaten, na siyo
         in batay lakonaw sa mga bodang Diyos.
         20 Kangay piyagsabi no in kamo agpangwat in beet Diyos kalakoy waget in piyagpangwat
         in mga agpatoldo in mga Batas Diyos, osai in mga Parisiyo, na kamo idbatay mibaloy
         mga bodang Diyos.
         21 Isos keyen kay, Kanyo atawanan in siyabi tangona keyen, Ayaw agbono mangyan. In agbono
         mangyan batay piyagparosa.
         22 Kamay in kangay agbangen piyagsabi sa kanyo, no siyo agkagalit sa kansiyo belag,
         na batay din piyarosa. In agsabi sa kansiyo belag keyen, Kao idapo kabolowan, na siyo
         batay piyagparosaan in mga tanongan in mga Odyo. In agsabi sa kansiyo belag keyen,
         Kao idapo bait, na siyo batay piyagbenglay sa baya lakoy sa toyongan.
         23 Na no kao sa balay Diyos, apo batay piyagtaboy sa Diyos, kalbas kaimo aremreman kao
         apo piyangwat daet sa kaimo belag,
         24 na kaimo kay baliwanen ngonate sa balay Diyos in kaimo batay piyagtaboy, kalbas kao
         ista wakay, pabelag. Bayo kao moli wakay sa balay Diyos, kalbas in kaimo piyagtaboy
         taboyen wa sa Diyos.
         25 No kao apo kaaway batay agabla sa kaimo, na sa dalan kay kao manggisodan sa kansiyo
         yewed kay rateng sa osap. No yewed kao kansiyo batay piyagpaosap sa mga poon lakoy,
         kao batay piyagtaboy sa mga polis, batay piyagbilanggo.
         26 Kangay piyagsabi kao idbatay ngani piyagpalpas anggan apo kay tera in kaimo otang
         kamayba osai wagette ka sintimos.
         27 Isos keyen kay, Kanyo atawanan in siyabi keyen, Ayaw agpanggaraw.
         28 Kamay in kangay agbangen piyagsabi sa kanyo kamayba siyo agpangkit sa osai ka kagbaiyan,
         apo bait agkabeet, na in kansiyo remrem manggaraw wa asin pag kagbaiyan.
         29 No in kaimo mata agakay sa kaimo matang kao agpangwat daet, na maal kay kasloten
         wa, kalbas benglayen. Angkataw maal kay maidapo in osai ka sangkap sa kaimo bilog
         ayaw ngaro in boo kaimo bilog biyenglay sa toyongan.
         30 No in kaimo pamalang pag bakwaw agakay sa kaimo matang kao agpangwat daet, na dodowen
         wa, benglayen wa. Angkataw maal kay maidapo in osai ka sangkap kaimo bilog, ayaw ngaro
         in boo kaimo bilog biyenglay sa toyongan.
         31 Isos keyen kay, Apo din siyabi keyen, No biyaliwan in osai ka kaliyakiyan in kansiyo
         babai, na in babai pangwatanen kasondowan malsoway wa.
         32 Kamay in kangay agbangen piyagsabi sa kanyo, No kaliyakiyan agbaliwan sa kansiyo
         babai, kamayba in babai idbatang agpanggaraw, kalbas in batang babai mamangkit wakay
         lalaki, na in agbaliwan agbangen in apo daet angkataw siyo in dailan kaya manggaraw
         in kansiyo batang babai. Osai in kaliyakiyan wakay in miskapet sa kagbaiyan biyaliwan
         na siyo agpanggaraw din.
         33 Kanyo din atawanan apo tangona siyabi keyen, No kanyo riigen in kanyo pangako, na
         ayaw agsala, dayem pangwaten ngani in kanyo piyangako sa Kapwan.
         34 Kamay in kangay agbangen piyagsabi, ayaw agrigenen kanyo pangako. Ayaw agrigenen
         keyen kamaybawa sa langit, angkataw in langit pagtokkawan lakoy Diyos.
         35 Ayaw agrigenen keyen, kamaybawa sa kobat, angkataw in kobat paglaedan Diyos. Ayaw
         din agrigenen keyen kamaybawa sa Irosalim, angkataw ina bayan in lakonaw pag Poon
         Lakoy.
         36 Ayaw din agrigenen keyen kamaybawa ako matay, angkataw kamayba osai wagette ka abok
         sa kaimo olo yewed kaimo apaboksi, idbatay din kaimo mipangwat maitem.
         37 No in kaimo siyabi aon, na sibay wa in aon. No in kaimo siyabi yewed na sibay wa
         din in yewed. Angkataw kamayba nakay pag agiplaong marigen in asin piyadagdag, ina
         batang sa diyablo.
         38 Isos keyen kay, Kanyo atawanan in siyabi keyen, No osai ka mangyan agkaslot sa osai
         ka mangyan mata, na kasloten wakay din in kansiyo mata. No in osai ka mangyan agsowal
         sa ngipen sa osai, na sowalen wakay din in kansiyo ngipen.
         39 Kamay in kangay agbangen piyagsabi sa kanyo ayaw kanyo aglabananen in mga daeten
         pag mangyan. No apo somampek sa kaimo osai ka pisngi, na kaimo patobangen wakay sa
         kansiyo in osai.
         40 No kao yaabla in osai ka mangyan matang abel kaimo lambong, na kaimo taboyen kadayo
         in kaimo islen.
         41 No kao piyagpilit agbaba palnowan osai ka kilomitro, na kaimo babaen anggan dowai
         ka kilomitro.
         42 In agayay sa kaimo pakanen. In agpabeles sa kaimo pabelesen.
         43 Kanyo atawanan in siyabi keyen, Pakayawteen in kaimo belag, kamay kalobante agkabais
         sa kaimo kaaway.
         44 Kamay in kangay agbangen piyagsabi kanyo keyen, Pakayawteen din in kanyo mga kaaway.
         Kanyo pandalanginen in mga agpaidap sa kanyo,
         45 matang kamo bodang ngani in kantam Amang sa langit. Angkataw kansiyo piyagpalowas
         in kansiyo ibeng sa mga mangyan maalno, kadayo sa mga mangyan daeten. Osai kansiyo
         piyagpaodanan in mga mangyan agpamangwat maal, kadayo in mga agpamangwat daet.
         46 No kamo agpakayawte waget sa mga agpakayawte sa kanyo, na in Diyos idapo batay tiyaboy
         lakonaw sa kanyo. Ina dayem piyagpangwat din in mga daeten pag mga mangyan.
         47 No kamo agpabelag waget sa kanyo mga belag, na kamo idapo piyangwat labi kay sa mga
         roma. Ina dayem piyagpangwat din in mga yewed agpaniwala.
         48 Kailangan ngani kamo agpakayawte wano gayed, kataw din in kantam Amang sa langit.

1 Isos keyen kay, Kamo agingat no kamo agpangwat maal, ayaw agpapangkit waget sa mga
         mangyan. No kataw ina in kanyo piyagpangwat, na in kantam Amang sa langit idapo batay
         tiyaboy lakonaw sa kanyo.
         2 Na no kamo agtaboy sa mga maidap ayaw agtolad sa mga agpakagwali waget agpaniwala.
         No siro agtaboy sa mga maidap, na kansiro piyagpapangkit sa boo mangyan sa mga balay
         pagpaniponan, sa mga dalan, matang waget siro piyagmaal mga mangyan. Kangay piyagsabi
         sa kanyo ina waget in kansiro batay abel.
         3 Dayem no kamo agtaboy sa mga maidap, na ayaw kanyo agpaalamen kamayba sa kanyo wano
         gayed belag,
         4 matang idapo katawan in kamo agtaboy. Na kamo batay piyakan lakonaw in kantam Amang,
         angkataw siyo in kangitan sa kantam piyagpangwat, in amat idapo katawan.
         5 Isos keyen kay, No kamo agpandalangin ayaw agtolad sa mga agpakagwali waget agpaniwala.
         Siro agkaanggay agpandalangin agtaydek sa mga balay pagpaniponan osai sa mga palsangaan
         dalan, matang ngiitan in mga mangyan. Kangay piyagsabi sa kanyo ina waget in kansiro
         batay abel.
         6 Dayem no kamo batay agpandalangin na kamo patago matang yewed ngiitan, kalbas kamo
         mandalangin wa sa kantam Amang yewed kanyo piyagngitan. Na kamo batay piyakan lakonaw
         in kantam Amang, angkataw siyo in kangitan sa kantam maalno pag piyagpangwat idapo
         katawan in amat.
         7 No kamo agpandalangin ayaw agolitolit sa idapo kabolowan kataw in piyagpangwat in
         mga yewed agpaniwala. In kansiro remrem siro batay piyagparengey panawen sa dogay
         pag agpandalangin.
         8 Kamo ayaw agtolad sa kansiro, angkataw bayo kitam mangayay, atawanan wa in kantam
         Amang in kantam mga kailangan.
         9 Kamo mandalangin kataw tai, Kanyam Amang sa langit, kaimo waget ngaran in pagmaalen
         wa in boo.
         10 Kao wa ngani in agpapoon sa boo. In kaimo beet pangwaten wa in boo mangyan. No nangkataw
         ina sa langit, na pangwaten din kataw ina atai sa kobat.
         11 Ngona pag ibeng kami pakanen in kanyam piyagkailangan pamangnen.
         12 Kaimo wa libangawen in kanyam mga daet, angkataw kami aglibangaw sa mga daet piyagpangwat
         sa kanyam.
         13 Kami ayaw agpadalanen sa maloba pag tepeng. Kaimo boyawen in Daeten sa kanyam. Kataw
         ina in agpandalangin.
         14 Angkataw no kamo aglibangaw sa mga daet piyangwat sa kanyo, na in kanyo mga daet
         batay din piyaglibangaw in kantam Amang sa langit.
         15 Kamay no yewed kanyo piyaglibangaw in mga daet piyagpangwat sa kanyo, na in kanyo
         mga daet idbatay liibangaw in kantam Amang.
         16 No betek kamo idwa agkoman matang dogay agpandalangin, na ayaw agtolad sa mga agpakagwali
         waget agpaniwala. Siro agrongkot anggan soraboten, matang atawanan in mga mangyan
         siro yewed agkoman. Kangay piyagsabi sa kanyo ina waget in kansiro batay abel.
         17 No betek kamo idwa agkoman na kamo agogas daan mata, agsokray daan,
         18 matang ayaw atawanan in roma kamo yewed agkoman. In kantam Amang yewed piyagngitan,
         siyo waget in batay katawan, na kamo batay piyakan lakonaw in kantam Amang, angkataw
         siyo kangitan in kantam piyagpangwat yewed atawanan in amat.
         19 Isos keyen kay, Kamo ayaw agpakaro sangkap atai sa kobat. Atai ina piyagsida ipes,
         mga kalawang, osai piyagpanakaw.
         20 Dayem paya sa langit in kamo agpakaro sangkap. Ista idapo ipes agpansida, osai kalawang,
         idapo agpanakaw.
         21 Angkataw no saano agbangen in kanyo mga sangkap, na batay din asin in kanyo remrem.
         22 Isos keyen kay, In kantam mata in kagwali tinglaw sa kantam bilog. Na no matarem
         in kantam mata, na piyagrawaan din in boo kantam galem,
         23 kamay no malabo in kantam mata, na in kantam galem boo wa din agkalenedan. No kanyo
         rawa mibaloy wa mana lened, na maloba wano ina pag lened.
         24 Isos keyen kay, In mangyan idbatay kapanawen sa dowai ka kapwan. Angkataw no kataw
         ina siyo batay agkagalit sa osai agpakayawte wakay sa osai. Siyo batay agpanawen maal
         sa osai, in osai piyagidapo kabolowan. Kitam idbatay kapanawen sa Diyos kadayo din
         sa kowarta.
         25 Na kangay piyagsabi sa kanyo keyen, Ayaw agkariyaban keyen, idapo batay kiyoman,
         osai piyaginem, kantam kailangan matang agkaboway, kadayo sa kantam mga damit sa bilog.
         Angkataw osai pamangnen osai in boway, in boway agbangen in lakonaw. Osai damit, osai
         in bilog, in bilog agbangen in lakonaw.
         26 Kanyo remremen in mga bantog. Siro yewed agtogda, yewed din agani, siro yewed din
         agbetang pamangnen, kamay siro piyagpakoman daan kantam Amang sa ogbos. Kamo agbangen
         labi kay piyagmaal sa mga bantog.
         27 Sa agkariyaban idapo batay kabaloy agpakadogay sa kansiyo boway kamayba osai wagette
         ka dodo ibeng. Aon?
         28 Na nakay batang kamo agkariyaban keyen kamo idapo damit? Kanyo remremen in mga betakan
         agitalo sa kobat. Siro yewed agpanawen, yewed agsimat,
         29 kamay kangay piyagsabi sa kanyo keyen, in poon lakoy Solomon, kamayba siyo mayaman
         wano, siyo idbatang agsoroy damit kamaalno ina kamayba osai waget asin pag mga betakan.
         30 Na no in mga lalosen, ngona agkaboway goribaste piyagsonog wakay, no ina piyakan
         din damit Diyos, na kamo labi kay piyagpakan. Kamo mana maloba mainaen sa agpasandig
         sa Diyos.
         31 Na kamo ayaw agkariyaban panawen sa kanyo pamangnen osai piyaginem, kadayo damit.
         32 Ina in mga piyagkariyaban in mga yewed kay agpaniwala sa Diyos. Atawanan in kantam
         Amang sa langit ina boo kantam kailangan.
         33 Dayem kitam pasakop sa Diyos, osai kitam agogali in kansiyo beet. Ina in pakalakonawen
         sa kantam remrem, na in boo kantam kailangan kansiyo batay piyagtaboy.
         34 Na kamo ayaw agkariyaban sa batay mibaloy goribas, dayem ista wa rateng bayo kitam
         manremrem. In mga makariyaban sa osai ka ibeng sibay wa piyanremrem asin pag ibeng.

1 Isos agiplaong kay keyen, Kamayba nakay pag mangyan ayaw kantam agremremen kalakoyte,
         matang kitam idbatay din piyagremrem Diyos kalakoyte.
         2 Angkataw no nangkalakoy in kantam remrem sa roma, na kalakoy din ina in batay remrem
         Diyos sa kantam, no nakay in kantam piyasibay sa roma, na kalakoy din ina in batay
         piyasibay Diyos sa kantam.
         3 Nakay batang kaimo piyagngitan in sepet sa mata kaimo belag, bago in yangaw lakoy
         agiskapet sa kaimo agbangen mata idwa kaimo piyagngitan?
         4 Nakay batang kao agpangaas agsabi sa kaimo belag keyen, Amba aywawa, kangay wa kowaen
         in kaimo sepet, bago in sa kaimo din mata apo lakoy yangaw agiskapet?
         5 Kao agpakagwali waget agpaniwala. Tokaw kay kowaen in yangaw agiskapet sa kaimo mata,
         na batay wa kangitan gayed maal, in agkowa in sepet sa kaimo belag.
         6 In mga piyagtalaga sa Diyos ayaw kanyo taboyen sa mga tito, kataw isag kamo siyonggaban,
         piyangayat. In kanyo mga bogway ayaw agbenglayen sa mga beyek, isag kansiro waget
         piyanlaedan.
         7 Isos keyen kay, Kamo mangayay sa Diyos, kamo batay piyagpakan, mamangkit wa, kamo
         batay kangitan, merya wa, kamo batay piyaonaik.
         8 Angkataw in mangayay batay piyakan, in mamangkit batay kangitan, in merya batay piyaonaik.
         9 No agayay tinapay in kanyo bodang, na nakay, idbatay kanyo piyakan bato, Aon?
         10 No agayay isda, na idbatay kanyo piyakan olay, Aon?
         11 Na no kamo kamayba daeten katawan agtaboy maalno sa kanyo mga bodang, na labi kay
         in kantam Amang sa langit, siyo batay agtaboy in mga maalno sa mga agayay sa kansiyo.
         12 In kanyo beet pangwaten sa kanyo in roma, na kanyo din pangwaten sa mga roma. Ina
         in beet siyabi in mga Batas Diyos osai in piyagpatoldo in mga poropita.
         13 Isos keyen kay, Misoroy sa kalakoyte pag sakbawan alabat, angkataw in sakbawan agtaboy
         sa toyongan maslang, in dalan agtaboy sa toyongan bolaos. Karowan in asin agdalan.
         14 Kamay in sakbawan agtaboy sa boway kalakoyte, in dalan agtaboy sa boway rikot. Korangte
         in kangitan ina pag dalan.
         15 Isos keyen kay, Agingat sa mga agpakagwali waget poropita. In agrateng sa kanyo siro
         kagwali topa mabait, kamay in kansiro remrem kagwali bangaw matapang.
         16 Siro kanyo batay atawanan panawen sa kansiro daeten pag mga ogali. In talonyong idbatay
         manggalem bayabas, tagotong idbatay manggalem kapi.
         17 No maalno in poon yangaw, na maalno din in raweg, kamay in daeten pag poon yangaw,
         na daeten din in raweg.
         18 In maalno pag yangaw, idbatay manraweg daeten, osai in daeten pag poon yangaw idbatay
         manggalem maalno.
         19 Kamayba nakay pag poon yangaw, no yewed agpanggalem maalno na batay piyagpokan, piyagtebed
         sa baya.
         20 Na ngani in mga agpakagwali waget pag mga poropita kanyo batay atawanan panawen sa
         kansiro mga ogali.
         21 Isos keyen kay, Karowan in mga agpangawit sa kangay keyen, Kapwan, Laki Kapwan, kamay
         siro yewed batay boo bodang Diyos, dayem in mga agogali in beet kangay Amang sa langit.
         22 Dogayan sa kalobosan pag Ibeng aronaw in batay agsabi sa kangay keyen, Laki Kapwan,
         panawen sa kaimo kami tangona agbarita in kaimo piyagsabi, osai sa kaimo kabaloyan
         kami agboyaw din mga mamaw, osai in mga idbatay mipangwat kanyam piyangwat.
         23 Kalbas kangay wakay siyabi sa kansiro keyen, Bali wa kamo mga agpamangwat daet. Kamayba
         nangkadogay ako yewed katawan sa kanyo.
         24 Isos keyen kay, Na no nakay pag mangyan in agparengey atai sa kangay mga piyagsabi,
         kalbas kansiyo piyagpangwat, na siyo kataw in osai ka mangyan apo katawanan, agtadyok
         kansiyo balay sa marigen pag diya.
         25 Kalbas toloy bomagyo, bomongkalos wa, in balay yoogyog kowaya. Kamay yewed maregnas,
         angkataw ina tiyadyok sa marigen pag diya.
         26 Dayem in agparengey atai sa kangay mga bilin, kamay yewed piyagpangwat, na siyo kataw
         in osai ka mangyan idapo bait, agtadyok kansiyo balay sa lakbowen pag diya.
         27 Kalbas toloy bomagyo, bomongkalos wa, in balay yoogyog kowaya, toloy maregnas wa
         gayed, idapo wa tera.
         28 Paka Isos kalbas wa agsabi ina pag boo, in mga karowan agpanremrem agkaanggay sa
         kansiyo agpatoldo.
         29 Siro keyen, Kami kansiyo piyagpatoldo kataw in osai ka apo kabaloyan, yewed kataw
         in mga agpatoldo in mga Batas Diyos.

1 Paka Isos mongali wa batang sa bolod, siyo yaanggatan karowan wano pag mangyan,
         2 Kalbas pasabangen osai ka mangyan kagwali piyagpanyakit, siyo agpaselang domaing
         kay Isos keyen, Laki no kao beet agpaoraw sa kangay maskit, na kao kabaloy.
         3 Siyo yaatang Isos keyen, Ako beet ngani, maal wakay ngona kao. Toloy idapo wakay
         ngani in kagwali panyakit.
         4 Isos keyen, Ina ayaw kaimo agsabiyen kamayba kay nakay pag mangyan. No yewed kao
         ista wa papangkit sa sasirdoti matang siyo keyen, Kao maal wakay. Kalbas kaimo wa
         taboyen sa Diyos in siyabi sa Batas Mowisis, na batay atawanan in mga mangyan keyen
         in kaimo maskit maoraw wa.
         5 Paka Isos rateng sa Kapirnaom, osai ka kapitan sa mga sondalo taga Roma pasabangen
         sa kansiyo, agdaing
         6 keyen, Laki, in kangay sogowan maloba wano in agkaidapan, yewed kapaglebey, siyo
         agibolalang daan sa balay.
         7 Keyen Isos, Ako batay ista, siyo kangay piyagpaoraw.
         8 Kamay siyabi in kapitan keyen, Laki, ako kalakoyte, yewed sibay matang kao monaik
         sa kangay balay. Kao miplaong waget, na batay maoraw in maskit kangay sogowan.
         9 Angkataw ako sakop sa mga mabwat pag poon, osai ako apo din mga sondalo sakop sa
         kangay. No kangay siyabi sa osai keyen, Kao ista wa, na toloy wa siyo ista. No kangay
         wakay siyabi sa osai keyen, Aywawa, na toloy wa siyo agpasabangen. No ako keyen sa
         kangay sogowan, Ina pangwaten, na toloy wa kansiyo piyagpangwat.
         10 Paka Isos karengey ina siyo agsoyo. Kansiyo siyabi sa mga agyanggat sa kansiyo keyen,
         Kangay piyagsabi sa kanyo, kamayba atai sa mga taga Israil, ako idbatang kangitan
         kaloba ina in agpasandig sa Diyos.
         11 Ayaw agkanawey, aronaw in taga paglowasan ibeng, osai taga paglabowan ibeng batay
         malpamangan osai Abraam, Isaak, kadayo Akob sa sakopan Diyos.
         12 Kamay aronaw sa mga kasokponan Israil maal nges piyasoroy sa sakopan, kamay siro
         batay biyenglay sa lened ista wa sa adayonaw. Ista siro batay agpanangis lakoy anggan
         agpaldeet wa in ngipen.
         13 Kalbas siyabi Isos sa kapitan keyen, Kao moli wa. Kataw kao agpasandig sa Diyos,
         na batay mibaloy in kaimo piyagayay. Ina daan pag betek maal wakay in kansiyo sogowan.
         14 Isos pataboy sa kay Pidro balay. Kansiyo ngiitan ista in kay Pidro babai inang agpalibay,
         apo maskit, maibeng in bilog.
         15 Yaatang Isos in kansiyo bakwaw, kalbas toloy maoraw in maskit. In inang miyorog,
         toloy wakay agalapet kay Isos.
         16 Ina daan pag bayapon aronaw mga piyaglowasan mamaw in biyaba kay Isos. Siyo miplaong
         waget, domalagan wa in mga mamaw. Piyaoraw wa din in boo apo maskit.
         17 Kataw ina mibaloy in siyabi Isaiyas in poropita keyen, Kansiyo kiyowa in kantam mga
         maskit. Kansiyo biyaba in kantam mga momoy.
         18 Paka ngiitan Isos in karowan pag mga mangyan sa bangen, siyo agsogo sa kansiyo mga
         agadar keyen, Kitam wa motol sa ripay dagatte.
         19 Pasabangen osai ka agpatoldo in mga Batas, keyen, Laki Agpamatoldo, ako batay miyanggat
         sa kaimo kamaybawa kao sa nakay pataboy.
         20 Keyen Isos, In mga alamid apo pagoliyan sa leyang, in mga bantog apo din pogadan,
         kamay ako in Bodang Mangyan idapo pagpangesekan.
         21 In osai sa kansiyo mga agadar agsabi keyen, Laki Kapwan, maal lames ako moli kay
         ngonate anggan kangay wa malebeng in kangay amang?
         22 Kamay keyen Isos, Kao miyanggat wa sa kangay. Bayansiyo in mga matay in aglebeng
         in kansiro mga matay.
         23 Isos somakay sa bangka, osai in kansiyo mga agadar.
         24 Isos agesek. Toloy apo bagyo, in bangka agkabangen tiyabonan sapa.
         25 In mga agadar pataboy kay Isos, siyo piyolaw keyen, Laki Kapwan, kami tolongen. Kitam
         agkaleggeb wa.
         26 Keyen Isos, Nakay batang kamo agkalimo? Nakay ina, kamo yewed agpasandig sa Diyos?
         Kalbas siyo miyorog, in kowaya kansiyo siyabiyan osai in dagat, kalbas apyaan wakay
         in boo.
         27 Siro agsoyo wano keyen, Nakay lames pag mangyan ina? Kamaybawa kowaya, kamaybawa
         dagat agpaniwala sa kansiyo.
         28 Paka Isos rateng sa ripay dagatte, sa kobat Gadara, siyo tiyagbo dowai ka mangyan
         batang sa lebengan. Siro piyaglowasan mga mamaw, matapang wano, anggan idapo kapangaas
         domalan asin pag kobat.
         29 Siro toloy mango keyen, Bodang Diyos, nakay in kaimo panawen sa kanyam? Kao lames
         atai pataboy matang kami kaimo piyakaskitan sa yewed kay kabetek?
         30 Sa yewed adayonaw ista, karowan wano pag beyek agpaypanlongkod.
         31 In mga mamaw agdaing kay Isos keyen, No kami kaimo piyagboyaw, na kami pasoroyen
         ista sa karowan pag beyek.
         32 Keyen Isos, Dali wa, panaw wa kamo. Kalbas siro panaw wa, misoroy wa sa mga beyek.
         In mga beyek toloy wa domalagan sa lintoy, mangalabo sa dagatte, siro mangaleggeb
         wa.
         33 In mga agalapet beyek toloy wa domalagan pataboy sa bayan. Ista kansiro biyarita
         in boo mipangwat, kadayo in mibaloy sa mga piyaglowasan mamaw.
         34 Kadogay in boo mangyan asin pag bayan ista pataboy kay Isos. Paka kansiro ngiitan
         siro agdaing sa kansiyo keyen, Kao panaw wa, ayaw atai sa kanyam kobat.

1 Isos somakay sa bangka, pataboy sa ripay, rateng wa sa kansiyo bayan.
         2 Osai ka mangyan yewed wano kapaglebey biyaba kay Isos, siyo piyagosong sa yaiyan.
         Paka kay Isos ngiitan in kalobaen in siro agpasandig sa kansiyo, kansiyo siyabi sa
         apo maskit keyen, Kale, pakaeyaten in kaimo remrem, liibangaw wa in kaimo mga daet.
         3 Riyemrem in kalaati mga agpatoldo in mga Batas keyen, In agsabi kataw ina, ina pag
         lalaki aglibak sa Diyos.
         4 Kamay atawanan Isos in kansiro remrem. Siyo keyen, Nakay batang kamo agremrem daet?
         5 Nakay agbangen in yewed maidap sabiyen, in osai keyen, Liibangaw wa in kaimo mga
         daet, in osai keyen, Kao tomaydek wa, panaw?
         6 Amba kamo mangkit. Ako in Bodang Mangyan apo din kabaloyan atai sa kobat aglibangaw
         sa mga daet. Kalbas siyo miplaong wakay sa apo maskit keyen, Amba laki, kao tomaydek
         wa, babaen wakay in yaiyan, kao moli wa.
         7 In kaliyakiyan toloy wa ngani tomaydek, moli wa.
         8 Alimowan in mga mangyan kangitan ina. Siro agmaal sa Diyos in agpakan ina pag kabaloyan
         lakoy sa mga mangyan.
         9 Isos panaw wa asin pag kobat. In siyo agipanaw kansiyo ngiitan osai ka mangyan in
         ngaran Matiyo. Siyo agitokkaw sa opisina agpaningil bowis. Keyen Isos, Kao miyanggat
         wa sa kangay. Tomaydek wa ngani Matiyo, miyanggat sa kansiyo.
         10 In Isos sa kay Matiyo balay agkoman osai in kansiyo mga agadar, rateng in aronaw
         mga agpaningil bowis osai in mga agpamangwat daet. Siro maybelagan, malpamangan.
         11 In ina ngiitan in mga Parisiyo kansiro tiyanong in mga agadar keyen, Nakay batang
         in agpatoldo sa kanyo agpabelag agkoman sa mga agpaningil bowis osai sa roma kay pag
         mga agpamangwat daet?
         12 Paka kay Isos arengeyan ina siyo keyen, In idapo maskit idapo kailangan agpanggamot,
         dayem in apo maskit.
         13 Kamo panaw wa, remremen in siyabi sa Agisolat keyen, In makaanggay sa kangay yewed
         waget in agsamba, dayem kadayo in agpakayawte sa mga amat. Kaya ako atai pataboy matang
         beryaen in mga apo daet, yewed in mga keyen siro idapo daet.
         14 Pasabangen kay Isos in mga agadar kay Owan in Agbaotismo. Siro keyen, Kami, osai
         din in mga Parisiyo apo ogali yewed agpamangan dayem agpandalangin waget. Nakay batang
         in kaimo mga agadar idapo kataw ina pag ogali?
         15 Keyen Isos, In mga mangyan pataboy sa kasalan idbatay agrongkot anggan baywi kay
         kansiro sarig in kaliyakiyan batay taybalang. Kamay dogayan in kaliyakiyan piyagkowa
         wakay. Na ina pag betek siro idbatay wa agkoman.
         16 Isos keyen kay, Idapo batay agsimat ikkay mikeres pag damit sa dogay wa pag lambong.
         Angkataw no isag mikeres in bayo pag damit, na mistobo wa gayed in rognit sa simatan.
         17 Osai in bayo pag alak idbatay siyoroy sa dogay wa balat pagsoroyan. Angkataw no kataw
         ina, na isag mangkoltik wa in balat, mabobo wa in alak kadayo in pagsoroyan masida
         wa din. In bayo pag alak piyagsoroy sa bayo pag balat, na tanan idbatay masida.
         18 Isos agiplaong kay, rateng in osai ka poon mga Odyo. Siyo agpaselang kay Isos agdaing
         keyen, In kangay bodang kagbaiyan matay karai wate. Kamay miyanggat kao sa kangay,
         siyo paaponanen kaimo bakwaw na siyo batay wakay boway.
         19 Isos tomaydek, miyanggat sa kansiyo, miyanggat sa kansiyo in mga agadar.
         20 Osai ka kagbaiyan labing dowai wa ka dagon piyagpanalowan miyanggat kay Isos paoriyan.
         Kansiyo kiyapkap in tangrawan kay Isos lambong.
         21 Angkataw kansiyo remrem keyen, No kangay wa makapkap kay Isos lambong, na toloy wa
         ako batay maoraw sa kangay maskit.
         22 Isos mangkit sa kansiyo paoriyan, kansiyo ngiitan in kagbaiyan, keyen, Laki, Pakaeyaten
         in kaimo remrem, kaya piyaoraw in kaimo maskit panawen kao agpasandig sa Diyos. Ina
         daan pag betek maoraw wa, maal wakay in kagbaiyan.
         23 Paka Isos rateng sa balay in poon, kansiyo ngiitan in mga agbangsi, osai aronaw mangyan
         aglalae anggan.
         24 Isos keyen, Kamo bali wa. Yewed matay in bodang, agesek waget. Isos piyagpatawaan
         wa.
         25 Kamay paka kansiyo piyalompot wa in mga mangyan, siyo misoroy sa balay. Kansiyo yaatang
         sa bakwaw in bodang. Kadogayte miyorog wa toloy in bodang.
         26 Ina pag mibaloy biyarita asin pag boo kobat.
         27 In Isos agipanaw asin pag kobat apo dowai ka kaliyakiyan beleg miyanggat sa kansiyo.
         Siro agpango keyen, Laki Kasokponan Dabid, kami pakayawteen.
         28 In Isos monaik sa balay in mga beleg pasabangen sa kansiyo. Isos agtanong sa kansiro
         keyen, Sa kanyo remrem nakay, ina kangay abaloyan? Siro keyen, Aon, Laki Kapwan.
         29 Kalbas kansiyo kiyapkap kansiro mata, keyen, No nangkataw in kanyo paniwala na mibaloy
         wa.
         30 Kalbas siro kangitan wa ngani. Isos maloba wa agbilin sa kansiro keyen, Kamayba kay
         nakay, ina ayaw kanyo agsabiyen.
         31 Kamay in siro panaw wa Isos kansiro piyagbarita asin pag boo kobat.
         32 Paka panaw wa in dokalaki, apo wakay biyaba kay Isos osai ka piyaglowasan mamaw yewed
         din kaiplaong.
         33 Paka biyoyaw Isos in mamaw, in kaliyakiyan miplaong wa. In mga mangyan agsoyo keyen,
         Atai sa Israil idapo batang ngiitan kataw ina.
         34 Kamay siyabi in mga Parisiyo keyen, Batang daan sa poon mga mamaw in kansiyo kabaloyan
         agpamoyaw mamaw.
         35 Isos agipanawan sa boo mga bayan lakoy anggan sa mga bayante, siyo agpatoldo sa mga
         balay pagpaniponan. Kansiyo piyagpatoldo in Maal pag Barita in Diyos agpapoon wa,
         osai din kansiyo piyaoraw in mga maskit, kamayba wa nakay pag mga maskit.
         36 In kansiyo ngiitan in karowan wano pag mga mangyan siyo apakayawtean sa kansiro,
         angkataw siro agkagolo, mabyat in remrem, kagwali mga topa idapo agalapet.
         37 Matang kansiyo siyabi sa kansiyo mga agadar keyen, Lakonaw in aniyen, kamay korangte
         in batay agani.
         38 Na kanyo ayayen sa Kapwan aniyen, keyen kansiyo wa sogowen in mga batay agani.

1 Kay Isos tiipon in Labing Dowai ka kansiyo agadar, kansiyo piyakan kabaloyan agboyaw
         sa daeten pag mga mamaw, osai agpaoraw sa kamaybawa nakay pag maskit.
         2 Anda in mga ngaran in kansiyo labing dowai ka katiwala. In osai Simon piyagawit din
         Pidro, in kadowai Anris kay Pidro belag, in katolo osai in kaopat siro tayari din
         Santiyago osai Owan in kay Sibidiyo mga bodang,
         3 in kalima Pilipi, in kaenem Bartolomi, in kapito Tomas, in kawalo Matiyo in agpaningil
         bowis, in kasiyam Santiyago kay Alpiyo bodang, in kasampo Tadyo,
         4 in kalabing osai Simon in ribildi, in kalabing dowai Odas Iskaryoti in agpadakep
         kay Isos.
         5 Ina pag Labing Dowai siyogo Isos. Keyen in kansiyo bilin, Kamo ayaw agtaboy sa kobat
         in mga yewed Odyo, osai kamayba sa nakay pag bayan sa kobat Samariya.
         6 Dayem in kanyo pagtaboyan in mga kasokponan Israil. Siro kagwali mga topa malibangaw.
         7 In kamo agipanaw in kanyo patoldowen keyen, In Diyos bangen wa agpapoon.
         8 Kanyo paorawen in mga maskit, pabowayen wa in mga matay, osai boyawen in mga mamaw.
         Kamo piyakan idapo bayad, na kamo agpakan wakay sa roma idapo din bayad.
         9 Kamo ayaw agbaba mga kowarta sa kanyo sokloban, kamayba in papil, kamayba pilak kamayba
         tanso.
         10 In kamo agipanaw ayaw agbaba begyas, osai balokas pamalit, kamayba tapatos, osai
         sikkor. Angkataw in agpanawen piyagpakan in boo kansiyo pamangnen.
         11 Kamayba bayan lakoy, kamayba bayante, paka kamo rateng kanyo pamangkiten no nakay
         pag mangyan asin in batay agpabelag sa kanyo, kalbas kamo mamataw sa kansiyo anggan
         kamo baywi kay ista pag bayan.
         12 In kamo agisoroy asin pag balay na kamo mandalangin keyen, Kamo pakaanggayen in Diyos.
         13 Kalbas no ngani kamo piyabelag in mga mangyan sa balay, na agaway kay in kanyo pandalangin.
         Kamay no yewed na kanyo wakay kowaen in kanyo pandalangin.
         14 Kamayba sa nakay pag balay, sa nakay pag bayan, no siro dayo agpabelag, dayo agparengey
         sa kanyo, na kamo panaw wa asin, ragragen in bogabo sa kanyo darapa, in beet siyabi
         siro batay piyagparosa.
         15 Kangay piyagsabi sa kanyo keyen, Dogayan sa Ibeng Agparosa osai in mga taga asin
         pag bayan, osai in mga taga Sodoma, taga Gomora, in batay maloba pag parosa in sa
         mga taga asin agbangen.
         16 Ngona kamo kagwali mga topa kangay piyagsogo sa aronaw bangaw. Kamo agtolad sa mga
         olay, baatte sandata, osai sa mga bantog kalapati mabait.
         17 Kamo agingat sa mga mangyan, angkataw kamo batay piyagbaba sa mga osap, osai batay
         piyagpamogbog sa mga balay pagpaniponan.
         18 Panawen kamo agpaniwala sa kangay kamo batay piyagpaadap sa mga gobirnador osai sa
         mga poon lakoy. Na kamo batay agbarita sa kansiro kadayo sa mga yewed Odyo.
         19 No kamo batay wa piyagosap ayaw agkariyaban no nakay in batay kanyo siyabi, osai
         no nangkataw in agsabi. Angkataw no rateng in kabetek na kamo batay piyakan in kanyo
         batay siyabi.
         20 Angkataw in kanyo batay siyabi yewed batang sa kanyo waget remrem, dayem sa Abyan
         kantam Amang.
         21 Apo mangyan batay agtaboy kansiyo belag sa mga agpamono. Kataw din ina in batay piyagpangwat
         in amang sa kansiyo bodang. Apo din mga bodang batay mandaeg sa kansiro mga koyay,
         kansiro piyagpabono.
         22 Panawen kamo agpaniwala sa kangay kamo batay piyagkagalitan boo mangyan. Kamay in
         agaway kay sa kangay anggan sa kalobosan, na siyo in batay piyaboway.
         23 No kamo piyagpaidapan sa osai ka bayan, na kamo domalagan pataboy sa osai wakay.
         Kangay piyagsabi sa kanyo yewed kay batay kanyo diyalan in boo mga bayan sa Israil,
         ako in Bodang Mangyan rateng wa.
         24 In piyagpaadar idbatay lakonaw kay sa kansiyo agpatoldo. In sogowan idbatay lakonaw
         kay sa kansiyo kapwan.
         25 Agkaanggay in agadar no siyo kataw wa kansiyo agpatoldo, osai in sogowan no siyo
         kataw in kansiyo kapwan. No in koyay sa talnakiyan yaawit Bilsibol, na labi wa batay
         piyaglibak in kansiyo talnakiyan.
         26 Na kamo ayaw agkalimo sa mga mangyan. In ngona piyagbetang batay daan piyagngitan,
         in ngona piyagtago dogayan batay daan atawanan.
         27 In kangay piyagsabi sa kanyo ngona piyagtago sa roma, kanyo wakay sabiyen sa boo.
         In kangay ngona piyagkimkimot sa kanyo, kanyo wakay pangowen sa boo.
         28 Ayaw agkalimo sa mga agbono sa bilog, kamay siro yewed kabono sa abyan. Dayem in
         Diyos in apo kabaloyan agbono sa abyan kadayo sa bilog, agbenglay sa toyongan, ina
         wa in kanyo kalimowanen.
         29 Dowai ka maya piyagpabili osai waget ka sintimos. Kamay kamayba osai waget ka maya
         idbatay matay no kantam Amang yewed pomayag.
         30 Kamaybawa in kanyo mga abok, boo kansiyo biilang.
         31 Na kamo ayaw agkalimo, angkataw kamo piyagmaal ngani labi kay sa karowan pag mga
         maya.
         32 No siyo in agpabelag sa kangay sa pangkit mga mangyan, na siyo kangay din batay piyagpabelag
         sa pangkit kangay Amang sa langit.
         33 Dayem in agpamangyan sa kangay sa pangkit mga mangyan, na ako batay din agpamangyan
         sa kansiyo sa pangkit kangay Amang sa langit.
         34 Isos keyen kay, Ayaw kanyo agremremen keyen, Kaya ako atai pataboy matang apyaan
         in mga mangyan. Kaya ako atai pataboy yewed matang apyaan dayem magolo in mga mangyan.
         35 Kaya ako atai matang siro batay aglaban, In bodang kaliyakiyan agla ban sa kansiyo
         amang, In bodang kagbaiyan aglaban sa kansiyo inang, In manogang aglaban sa kansiyo
         biyanan.
         36 In batay kaaway osai ka mangyan in kansiyo daan mga kamalay.
         37 Osai in kansiyo koyay osai ako, no in mangyan agpakayawte sa koyay agbangen na siyo
         yewed maal sa kangay. Osai in kansiyo bodang osai ako, no in mangyan agpakayawte sa
         bodang agbangen na siyo yewed maal sa kangay.
         38 No siyo yewed sandata agyanggat sa kangay kamayba batay piyagbono, na siyo yewed
         maal sa kangay.
         39 In agaman kansiyo boway na siyo batay aidapowan. Kamay in aidapowan in kansiyo boway
         panawen siyo agpaniwala sa kangay, na siyo batay apo.
         40 In agpabelag sa kanyo na ina in agpabelag din sa kangay. Kalbas in agkabeet sa kangay
         na ina agkabeet din sa Diyos in agsogo sa kangay.
         41 In agpabelag sa osai ka poropita panawen siyo poropita, na in agpabelag batay piyagpakan
         in bayad kalakoy wa daan in piyagtaboy sa poropita. In agpabelag sa maalno pag mangyan
         panawen siyo maalno, na in agpabelag batay piyagpakan kalakoy wa daan in piyagtaboy
         sa maalno.
         42 No siyo in agpakan kamayba osaite ka baso sapa sa kalakoyte pag kangay agadar panawen
         siyo kangay agadar, na kangay piyagsabi sa kanyo in agpakan batay wa daan piyagpakan
         kaanggayanan.

1 Paka kalbas wa kay Isos piyabilinan in kansiyo Labing Dowai ka agadar, siyo panaw
         wa asin pataboy sa mga bayan matang ista agpatoldo osai agpaadar.
         2 Ina pag betek Owan in Agpamaotismo sa bilanggowan wa. Siyo abaritaan in mga piyagpangwat
         Kiristo. Kalbas kansiyo siyogo in kansiyo mga agadar,
         3 matang agsabi kay Isos keyen, Kao lames in piyangako Diyos batay atai?
         4 Isos keyen, Kamo moli wakay kay Owan, kanyo sabiyen sa kansiyo in kanyo arengeyan
         anggan in kanyo ngiitan.
         5 Kangitan wa in mga beleg, in mga pilay agipanawan wa, maal wakay in mga kagwali piyagpanyakit,
         in mga bingi karengey wa din, in mga matay boway wakay, osai in Maal pag Barita piyagpatoldo
         sa mga maidap.
         6 Agkaanggay in mangyan no yewed piyagbaslag in agremrem panawen sa kangay.
         7 Paka panaw wa in kay Owan mga sogowan, Isos miplaong sa mga mangyan panawen kay Owan,
         keyen, Nakay batang kamo pataboy kay Owan sa moyod?
         8 Nakay lames in beet kanyo ngiitan? Yewed mangyan maal wano in damit. In mga agdamit
         maalno idbatay ngiitan sa moyod dayem sa mga balay lakoy mga poon lakoy.
         9 Na nakay lames ngani in beet kanyo ngiitan? Osai lames ka poropita? Aon ngani, kangay
         piyagsabi sa kanyo, Owan labi kay kalakoy in mga poropita.
         10 Angkataw Owan in piyagsabi sa Agisolat keyen, Baina, kangay wa piyagsogo in kangay
         sogowan tokaw sa kaimo. Siyo in agsandata in kaimo batay dalan.
         11 Kangay piyagsabi sa kanyo, sa boo mangyan idapo kalakoy Owan in Agpamaotismo. Kamay
         in kalakoyte sa boo mga bodang Diyos, siyo labi kay kalakoy Owan.
         12 Sogod agpamarita Owan in Agpamaotismo anggan ngona in mga sakop sa Diyos piyagpangwatan
         daet in mga aleleng, kansiro nges piyagagaw sa Diyos.
         13 Kataw anggan sa kabetek Owan in boo mga poropita kadayo in mga Batas agsabi in mga
         batay mibaloy.
         14 Kalbas no nges kanyo batay piyaniwala, na Owan wa in Iliyas kansiro siyabi batay
         rateng.
         15 No kamo apo talinga na mamarengey wa.
         16 Sa nakay kangay piyagpatolad in mga mangyan agkaboway ngona? Siro kataw mga bodang
         agtokkaw sa tongkodan dayo agmesa. In kansiro mga pagbelag agberya keyen,
         17 Kamayba kami agbangsi, agkamesa nges kataw kainan kamo dayo malkaanggayan. Kamayba
         wakay kami manggoong, agkamesa nges kataw aglebeng, dayo din kamo manangis.
         18 Kaya kamo kangay piyagpatolad asin angkataw Owan atai pataboy yewed agkoman masadap,
         yewed din aginem alak, kalbas in mga mangyan keyen, Siyo piyaglowasan mamaw.
         19 Kadogay rateng wakay ako in Bodang Mangyan, agpamangan din aginem din. Kalbas in
         mga mangyan keyen wakay, Baina, ina pag mangyan matakaw, agpanlasing, agpabelag sa
         mga agpaningil bowis, osai sa mga agpamangwat daet. Kamay in katawanan Diyos piyagngitan
         betek panawen sa kansiyo mga piyagpangwat.
         20 Paka kalbas siyabiyan Isos in mga mangyan sa mga bayan kansiyo piyagpangwatan aronaw
         mga makasoyo pag panawen, kamay siro yewed agbenglay kansiro mga daet.
         21 Keyen Isos, Lakonaw in batay parosa sa kanyo mga taga Korasin, kamo mga taga Bitsayda.
         Angkataw no nges piyangwat sa Tiro osai sa Sidon in mga makasoyo pag piyangwat atai
         sa kanyo, na nges siro dogay wa agdamit sako, agtokkaw sa borisen, matang agpapangkit
         siro agbenglay kansiro mga daet.
         22 Kangay piyagsabi sa kanyo, dogayan sa Ibeng Agparosa, osai sa kanyo, osai sa Tiro
         osai Sidon, na sa kanyo agbangen in maloba pag parosa.
         23 Osai kamo mga taga Kapirnaom, kamo mana agpakabwat anggan sa langit. Kamo batay piyalabo
         sa toyongan. Angkataw no nges piyangwat sa Sodoma in mga makasoyo pag panawen piyangwat
         sa kanyo, na nges siro baywi kay anggan ngona.
         24 Kamay kangay piyagsabi sa kanyo, dogayan sa Ibeng Agparosa, osai in sa kansiro osai
         in sa kanyo, na in sa kanyo agbangen in maloba pag parosa.
         25 Ina pag betek siyabi Isos keyen, Laki Amang, kao Kapwan langit osai kobat. Ako agkaanggay
         sa kaimo, angkataw in kaimo biyetang sa mga batang agadar, sa mga apo katawanan, kaimo
         piyalowas sa mga kataw bodangte in remrem.
         26 Aon, Amang, ako agkaanggay sa kaimo panawen kataw ina in kaimo iidang.
         27 Isos keyen kay, In boote piyaalapet sa kangay in kangay Amang. Idapo katawan no nakay
         ako no yewed in Amang waget. Osai idapo din katawan no nakay in Amang no yewed ako
         in Bodang, osai in kangay iidang paalamanen.
         28 Keyen Isos, Pasabangen wa sa kangay, kamo mga mainaen, mga agkabyatan remrem. Na
         kamo kangay piyagpakan wakay eyat.
         29 Kamo omadar sa kangay, maniwala sa kangay. Kataw ako mabait, ako agpakabwatte in
         remrem. Na kanyo remrem batay wakay piyakaeyat.
         30 Yewed mabyat in kangay piyagpatoldo, in agpaniwala sa kangay yewed maidap.

1 Osai ka Ibeng Pamainga, kora Isos mipadalan sa osai ka agay. Agkayawes wa in kansiyo
         mga agadar, siro manlotok takway, kansiro liyokka, kalbas kiyoman wa in begas.
         2 Paka ina ngiitan in mga Parisiyo kansiro siyabi kay Isos keyen, Kao mangkit, in piyagpangwat
         kaimo mga agadar. Ina piyagayaw sa Ibeng Pamainga.
         3 Keyen Isos, Yewed mana kanyo biyasa in piyangwat Dabid in siyo agkayawes wa, osai
         in kansiyo mga sarig.
         4 Siyo misoroy sa balay Diyos, kansiro kiyoman in tinapay piyaandog sa Diyos. Piyagayaw
         in mga Batas ina pag tinapay kansiro kiyoman, no yewed in mga sasirdoti waget in maal
         mamangan ina.
         5 Yewed din mana kanyo biyasa sa Batas no betek Ibeng Pamainga na in mga sasirdoti
         sa balay lakoy Diyos agpanawen daan, kamay ina yewed daet.
         6 Kangay piyagsabi sa kanyo, in atai labi kay kalakoy sa balay lakoy Diyos.
         7 No nges kanyo atawanan in beet siyabi in Agisolat keyen, In makaanggay sa kangay
         yewed waget in agsamba, dayem kadayo in agpakayawte sa mga amat, na yewed kanyo piyadaet
         in mga mangyan yewed daet.
         8 Ako in Bodang Mangyan Kapwan din in Ibeng Pamainga.
         9 Isos panaw wa pataboy sa kansiro balay pagpaniponan.
         10 Ista apo osai ka kaliyakiyan makenet wa in osai ka bakwaw. Ista din in mga mangyan
         agkabeet Isos sombongen, matang siro agtanong keyen, Maal lames sa Batas in agpaoraw
         sa Ibeng Pamainga?
         11 Keyen Isos, No kamo apo ayop malabo sa langa sa Ibeng Pamainga na nakay, idbatay
         wa mana kanyo kiyowa?
         12 Labi kay maal in mangyan osai in ayop. Na maal sa Batas in agpangwat maal kamayba
         sa Ibeng Pamainga.
         13 Kalbas kansiyo siyabi sa kaliyakiyan keyen, Odoyen wa in kaimo bakwaw. Kalbas yoodoy
         ngani kansiyo bakwaw, toloy wakay maal, mibaloy wakay kataw in osai agbangen.
         14 Kalbas panaw in mga Parisiyo, maypolongan no nangkataw lames batay mabono Isos.
         15 Amatangan Isos in kansiro piyagremrem, matang siyo panaw wa asin. Aronaw in miyanggat
         sa kansiyo. Kalbas kansiyo piyaoraw in boo mga apo maskit.
         16 Kamay siro maloba kansiyo piyagayaw agpamaton sa roma na siyo in agpaoraw.
         17 Matang mibaloy wa in siyabi Isaiyas in poropita keyen,
         18 Baanda, in sogowan kangay iidang, kangay piyagmaal gayed, in kangay ngani piyagkaanggayan.
         Kangay batay piyabalay sa kansiyo in kangay Abyan. In kansiyo batay piyalowas in kangay
         mga remrem sa boo mangyan.
         19 Idbatay siyo daegan, idbatay agpango, idbatay maksen in kansiyo agiplaongan sa mga
         tongkodan,
         20 Idbatay kansiyo piyaidapo kabolowan in mainaen, idbatay kiyaplep in tinglaw agkaplek
         wa, anggan ina pag remrem Diyos mandaeg wa gayed.
         21 In boo mga mangyan batay agpasandig sa kansiyo kabaloyan.
         22 Biyaba kay Isos in osai ka kaliyakiyan piyaglowasan mamaw, beleg, osai yewed kaiplaong.
         Siyo piyaoraw Isos, kaiplaong wakay, kangitan wakay din.
         23 In boo mangyan agsoyo keyen, Isos wa lames in kay Dabid Kasokponan?
         24 Kamay paka ina arengeyan in mga Parisiyo kansiro siyabi keyen, Kaya ina pag mangyan
         kabaloy agboyaw mga mamaw angkataw in poon mga mamaw Bilsibol in agtaboy sa kansiyo
         in kabaloyan agboyaw.
         25 Atawanan Isos in kansiro piyagremrem, matang siyo keyen, In baatte sakopan no agpalawayan,
         na batay masida. Osai in baatte bayan osai talnakiyan no agpalawayan, na batay wa
         din masida.
         26 Na kataw din ina Katanas no siyo agboyaw kay Katanas, na siyo daan in aglaban sa
         kansiyo sadiri, na batay masida in kansiyo sakopan.
         27 No kanyo piyagsabi in Bilsibol in agpakan kabaloyan sa kangay agboyaw mamaw, na in
         galem ina pag siyabi kadayo in mga agpaniwala sa kanyo, batang din kay Bilsibol in
         kansiro kabaloyan agboyaw mamaw. Na siro wa din in batay agsabi keyen, Kamo baribid.
         28 Kamay no in Abyan Diyos in agpakan sa kangay in kabaloyan agboyaw mamaw na in beet
         siyabi in Diyos agparakay wa agpapoon sa kanyo.
         29 Nangkataw batay aisoroy in balay in osai ka mangyan maeyat, no yewed tokaw biyakos
         in kapwan? No mabakos wa na bayo batay aisoroy in balay, matakaw in kansiyo mga sangkap.
         30 In yewed agiyagem sa kangay, na aglaban sa kangay. In yewed agtolong sa kangay agtipon,
         na agpanripatak.
         31 Na kangay piyagsabi sa kanyo, batay piyaglibangaw in boo daet osai aglibak. Dayem
         in aglibak sa Abyan Diyos, ina idbatay piyaglibangaw.
         32 In miplaong aglaban sa Bodang Mangyan ina batay liibangaw sa kansiyo, kamay in agiplaong
         aglaban sa Betek pag Abyan na idbatay wa daan malibangaw in kansiyo daet kamayba ngona,
         kamayba dogayan.
         33 Siyabi din Isos sa mga Parisiyo keyen, Kantam remrem no maalen in raweg na maalen
         din in poon yangaw, kamay no daeten in raweg na daeten din in poon yangaw, angkataw
         sa raweg atawanan in poon.
         34 Kamo mga aleleng, mga kagwali dopong, na nangkataw kamo batay kasabi in maal? Angkataw
         no nakay in piyaglakonaw in mangyan sa kansiro remrem na ina in kansiyo piyagsabi.
         35 Maal in piyagsabi in maal pag mangyan batang sa kansiyo maal pag remrem. Daeten in
         piyagsabi in daeten pag mangyan angkataw kansiyo remrem makno daet.
         36 Kangay piyagsabi sa kanyo keyen, Sa Ibeng in Diyos agosap in baatte mangyan batay
         piyagbotog panawen sa baatte kansiyo ngona agiplaong idapo kabolowan.
         37 Angkataw no daeten in kanyo agiplaong na kamo batay piyarosa. No maalen in kanyo
         agiplaong na kamo idbatay piyarosa.
         38 In mga Parisiyo osai mga agpatoldo in mga Batas Diyos agsabi kay Isos keyen, Laki
         Agpamatoldo, papangkiten sa kanyam in makasoyo pag panawen matang atawanan kao apo
         in kabaloyan Diyos.
         39 Keyen Isos, Kamo pag mga mangyan daeten, yewed betek sa Diyos. Kamo agpamangkit in
         makasoyo pag panawen. Kamo idbatay piyapangkit makasoyo no yewed ina waget in makasoyo
         pag mibaloy kay Onas in poropita.
         40 No kataw Onas tolo ka ibeng, tolo ka yaabi mataw sa galem boyon isda lakoy, na kataw
         din ina ako in Bodang Mangyan batay mataw sa galem diya tolo ka ibeng.
         41 Sa Ibeng Agparosa in mga taga Ninibi batay tomaydek agsabi keyen parosaen in ngona
         pag mga mangyan. Angkataw in Onas agpatoldo sa kansiro siro mamarengey wa, biyenglay
         wa in kansiro mga daet. Kamay ngona apo atai labi kay kalakoy in kay Onas piyagpatoldo.
         42 Sa Ibeng Agparosa in kagbaiyan poon lakoy sa kobat Siba batay agsabi keyen parosaen
         in ngona pag mga mangyan. Angkataw siyo pataboy kay Solomon batang sa tangrawan kobat
         matang parengeyen in kansiyo betek pag agiplaong. Kamay ngona apo atai labi kay kalakoy
         in kay Solomon agiplaong.
         43 Isos keyen kay, Paka biyoyaw in mamaw sa osai ka mangyan, in mamaw agipanawan wa
         sa mamara pag kobat agpamangkit pagbalayan. No idapo ngiitan,
         44 na siyo batay keyen, Ako batay wakay moli sa kangay taite pagbalayan. Rateng wakay
         sa mangyan, kansiyo ngiitan piyakapya wa kamay idapo galem.
         45 Na siyo panaw wakay, batay kay agpaanggat pito ka mamaw labi kay kaloba siyo, misoroy
         wakay sa mangyan asina wakay in agbalay, matang in piyaglowasan maloba wa gayed labi
         kay sa datiyan. Na batay din kataw ina in mga mangyan agkaboway ngona.
         46 Isos agiplaong kay sa mga mangyan, rateng sa tongkodan kansiyo inang, kansiyo mga
         ariyan, agkabeet manggisodan sa kansiyo.
         47 Apo agiplaong sa kansiyo keyen, Asina sa tongkodan kaimo inang, kaimo mga belag agkapatagbo
         sa kaimo.
         48 Keyen Isos, Nakay? Kangay inang? Kangay mga belag?
         49 Kansiyo piyatoldo in kansiyo mga agadar, keyen, Anda dayem in kangay inang, in kangay
         mga belag.
         50 Angkataw no siyo in agpangwat in beet kangay Amang sa langit, na siyo wa in kangay
         inang, osai belag.

1 Ina daan pag ibeng Isos lompot sa balay, tomokkaw sa balabaan dagatte.
         2 Kalbas siyo tiiponan in bonton wano pag mga mangyan, matang siyo somakay sa osai
         ka bangka, asin siyo tomokkaw. Sa balabaan wakay dagatte agpalpantaydek in mga mangyan.
         3 Kalbas siro kansiyo piyatoldo aronaw sa mga alimbawa keyen, Apo osai ka mangyan panaw
         batay agsabog bini.
         4 In siyo agsabog apo bini maragrag sa dalan. Rateng in mga bantog, ina pag bini kiyoman.
         5 Apo wakay bini maragrag sa batowen, kamay asin yewed matekba in diya. Ina pag bini
         toloy mitalo angkataw yewed matekba in diya.
         6 Kamay paka mabwat wa in ibeng ina aibengan, malayo, kataw korangte in dalig.
         7 Apo wakay bini maragrag sa lalosenan. Mistobo in lalosen, kiyopot wa in togda.
         8 Apo din bini maragrag sa maalno pag diya, ina manggalem. Apo sangdaan ka beter baatte
         osai ka poon, apo wakay animnapo, apo din tatlompo.
         9 In apo talinga mamarengey wa.
         10 In mga agadar agpasabangen kay Isos agtanong keyen, In kao agpatoldo sa kansiro nakay
         batang sa mga alimbawa?
         11 Siyo keyen, In mga tangona piyagbetang panawen sa Diyos agpapoon piyagpalowas wa
         sa kanyo, kamay yewed maal sa kansiro agbangen.
         12 Angkataw in apo na piyagpakan kay, anggan karowan wa gayed. Kamay in idapo na piyagkowa
         wakay in kansiyo remrem kansiyo.
         13 Kaya sa mga alimbawa ako agiplaong sa kansiro panawen kamayba siro agpangkit yewed
         kangitan, kamayba siro agparengey yewed karengey, yewed katawan.
         14 Mangibaloy wa sa kansiro in siyabi Isaiyas batang sa Diyos keyen, Kamo batay agparengey
         agpa rengey kamay idbatay din katawan. Kamo batay agpangkit agpangkit kamay idbatay
         din kangitan.
         15 Angkataw anda pag mga mangyan idbatay katawan. In kansiro talinga bingi wa, in kansiro
         mga mata pesekan wa. No yewed kataw ina, na kansiro mata batay kangitan, kansiro talinga
         batay karengey, osai in kansiro remrem batay katawan. Na siro batay wakay moli sa
         kangay, matang kangay batay piyaoraw.
         16 Kamay kamo agbangen agkaanggay angkataw in kanyo mga mata kangitan wa osai in kanyo
         mga talinga karengey wa.
         17 Kangay piyagsabi sa kanyo keyen, Bonton in mga poropita osai mga maalno pag mangyan
         in agkabeet kangitan sa kanyo piyagngitan, kamay yewed kansiro ngiitan. Osai beet
         karengey in kanyo piyagparengey kamay yewed kansiro arengeyan.
         18 Kanyo wa pamarengeyen in beet siyabi in alimbawa in agsabog bini.
         19 In mangyan agparengey sa barita panawen sa sakopan Diyos kamay no yewed kansiyo atawanan
         in beet siyabi, na siyo kataw in bini mipasabog sa dalan. Rateng in dimonyo, yaagaw
         in mipabalay sa kansiyo remrem.
         20 In bini mipasabog sa batowen, ina in alimbawa sa agparengey sa agiplaong Diyos, kalbas
         toloy agkaanggay sa barita.
         21 Kamay idwa kansiyo piyagremrem matang kadogayte waget siyo agpaniwala. Paka rateng
         wa in mga kaidapan, mga agpangolok, siyo toloy wa omempet.
         22 In mipasabog sa lalosenan, ina alimbawa sa agparengey sa barita, kamay siyo agkariyaban
         sa mga nakayte atai sa kobat, osai agkasadapan sa mga kasangkapan, kalbas in barita
         aligetan wa sa kansiyo remrem idwa manggalem.
         23 In mipasabog sa maalno pag diya, ina in alimbawa sa agparengey sa barita, siyo katawan
         in beet siyabi, kalbas siyo agpanggalem. Apo manggalem sangdaan, apo din animnapo,
         apo din tatlompo.
         24 Isos apo wakay alimbawa siyabi sa kansiro keyen, In agpapoon in Diyos kataw anda.
         Apo osai ka mangyan agsabog sa kansiyo agay in maalno pag bini.
         25 Kamay paka yabi wa agesek wa in mga mangyan, rateng in kansiyo kaaway, in kansiyo
         panogdaan siyabogan wakay lalosen, in bolos kagwali in togda. Panaw wakay in kaaway.
         26 Moslod in bini. Paka labasan wa bayo ngiitan din in lalosen.
         27 Pasabangen wa sa kapwan agay in kansiyo mga sogowan. Siro keyen, Laki, yewed mana
         maal in kaimo bini siyabog? Na nakay batang apo lalosen?
         28 Siyo keyen, Osai ka kaaway in agpangwat ina. In mga sogowan keyen, Kaimo lames beet
         kanyam gaboten in mga lalosen?
         29 Siyo keyen, Ayaw. Karam kadayo in togda kanyo magabot.
         30 Bayansiyo wa malageman anggan tagani. Kangay piyagsabi sa mga agani keyen, Tokaw
         kowaen in mga lalosen, kanyo bekkesen matang sonogen. Kalbas in togda tiponen sa kangay
         banglin.
         31 Giisod wakay Isos in osai ka alimbawa keyen, In agpapoon in Diyos kataw osai ka bisloy
         tiyogda osai ka mangyan sa kansiyo kobat.
         32 Ina pag bini kalakoyte wa gayed sa boo bini, kamay paka mitogda kadogay mistobo ina
         in lakonaw lakoy sa boo togda, mibaloy poon lakoy yangaw, pagpangaponan mga bantog
         in kansiyo mga sanga.
         33 Kansiyo giisod in osai wakay ka alimbawa keyen, In agpapoon in Diyos kataw in pamaistobo
         tinapay piyaagem osai ka kagbaiyan sa osai ka galang arina, kadogay ina boo mistobo.
         34 Ina pag boo siyabi Isos sa mga alimbawa. Siyo idapo siyabi sa mga mangyan no yewed
         sa mga alimbawa.
         35 Na mibaloy wa in siyabi in poropita keyen, Sa mga alimbawa ako batay miplaong sa
         kansiro. In mga agibetang ibat piyangwat in kobat kangay batay piyagsabi sa kansiro.
         36 Kalbas kay Isos biyaliwan in mga mangyan, monaik sa balay. Pasabangen sa kansiyo
         in kansiyo mga agadar. Kansiro siyabi keyen, Patoldowen sa kanyam in beet siyabi in
         alimbawa in lalosen sa agay.
         37 Isos keyen, In agsabog in maalno pag bini na ina ako in Bodang Mangyan.
         38 In agay ina in boo kobat. In maal pag bini ina in mga mangyan piyagsakop Diyos, in
         lalosen ina in mga mangyan piyagsakopan dimonyo.
         39 In kaaway in agsabog in lalosen ina in dimonyo wa daan. In tagani in kalobosan kobat.
         Osai in mga agani in mga angil.
         40 No nangkataw in lalosen piyagtipon osai piyagtebed, na kataw din ina in batay mibaloy
         sa kalobosan kobat.
         41 Batay piyagsogo ako in Bodang Mangyan in kangay mga angil matang kowaen sa kangay
         pagsakopan in boo dailan kaya in mga mangyan agpangwat daet, osai in boo agpamangwat
         daet.
         42 Ina kansiro batay biyenglay sa timbonan lakoy baya. Ista siro batay agpanangis lakoy
         anggan agpaldeet in kansiro mga ngipen.
         43 No kataw ina in mga bodang Diyos batay agrawa kataw ibeng sa sakopan in kansiro Amang.
         No kamo in apo talinga, na mamarengey wa.
         44 In agpapoon in Diyos kataw in kowarta lakoy biyenben sa osai ka kobat. Ina ngiitan
         osai ka mangyan, kadogay kansiyo wakay biyenben. Siyo agkaanggay wano, moli wakay
         sa balay, piyabili in boo sa kansiyo, kalbas biili in kobat pagbetangan in kowarta.
         45 In agpapoon in Diyos kataw wakay sa osai ka agpanlako, siyo agpamangkit bogway.
         46 Paka siyo kangitan osai ka bogway makaamag wano, siyo panaw wa, piyabili in boo sa
         kansiyo, kalbas biili ina pag bogway.
         47 In agpapoon in Diyos kataw wakay in osai ka pangkabel isda, piyalabo sa dagatte,
         karowan in abel isda.
         48 Paka makno wa giyoyod wakay sa balabaan dagatte. In mga kapwan malpanokkaw matang
         idangen in mga isda. In mga maalen kansiro tiipon sa mga pagsoroyan, kamay biyenglay
         wa in mga yewed maalen.
         49 Kataw ina in batay mipangwat sa kalobosan kobat. Batay agrateng in mga angil, in
         mga agpamangwat daet piyagpasoway sa mga maal pag mangyan.
         50 Kalbas in mga agpamangwat daet piyagbenglay sa agigang lakoy pag timbon. Ista siro
         batay agpanangis lakoy anggan agpaldeet in mga ngipen.
         51 Keyen Isos, Ina pag boo kanyo lames atawanan? Siro keyen, Aon.
         52 Kalbas kansiyo siyabi sa kansiro keyen, Kaya ngani in baatte agpatoldo in mga Batas,
         no siyo mibaloy wa bodang Diyos, na siyo kataw in osai ka kapwan agpalowas mga bayo
         kay osai in mga datiyan wa batang sa kansiyo pagbetangan.
         53 Paka Isos kalbas wa agsabi ina pag mga alimbawa siyo panaw wa asin,
         54 moli sa kansiyo bayan Nasarit. Kalbas siyo agpatoldo sa kansiro balay pagpaniponan.
         Agsoyo in mga karengey sa kansiyo. Siro keyen, Saano batang in atawanan ina pag lalaki,
         osai in kansiyo kabaloyan mamangwat in mga makasoyo?
         55 Yewed mana siyo in bodang in agpamangwat balay? Yewed mana Mariya in kansiyo inang,
         osai kora Santiyago, Osi, Simon, osai Odas in kansiyo mga ariyan?
         56 Yewed mana atai agbalay in kansiyo mga ariyan kagbaiyan? Na saano kansiyo atawanan
         ina pag boo?
         57 Kalbas daeten wa in kansiro remrem sa kansiyo. Kalbas siyabi Isos sa kansiro keyen,
         In Poropita piyagmaal kamaybawa saano, ayaw ngaro sa kansiyo sadiri kobat, osai sa
         kansiyo sadiri kabelagan.
         58 In kay Isos mga piyangwat makasoyo asin yewed karowan panawen siro yewed agpasandig
         sa kansiyo.

1 Ina daan pag betek in gobirnador Irodis karengey in barita panawen kay Isos.
         2 Kansiyo siyabi sa kansiyo mga sogowan keyen, Ina Owan in Agpamaotismo. Kaya siyo
         kabaloy agpangwat ina pag mga makasoyo angkataw siyo batang matay tagoli wakay boway.
         3 -
         4 Angkataw taite kay Irodis piyagpangelel Owan keyen, Daeten in kao komwa kay Irodiyas
         in babai kaimo belag Pilipi. Kalbas Irodis agpadakep kay Owan matang biyakos osai
         piyabilanggo.
         5 Kansiyo beet Owan bonowen kamay siyo agkalimo sa mga Odyo angkataw kansiro atawanan
         Owan osai ka poropita.
         6 Paka rateng wa in ibeng kaboslot Irodis in kay Irodiyas daraga somayaw sa adap in
         mga mangyan. Kalbas Irodis maloba wa anggayan.
         7 Kalbas kansiyo piyangako maloba sa daraga keyen, Kangay wa batay tiyaboy sa kaimo
         in kamayba nakay kaimo piyagayay.
         8 Kalbas panawen sa siyabi kansiyo inang in daraga keyen, Ngona wa daan kaimo taboyen
         sa kangay sa osai ka palanggana in olo Owan in Agpamaotismo.
         9 Kalbas Irodis agrongkot. Kamay panawen arengeyan in mga mangyan in kansiyo pangako,
         kansiyo siyogo keyen, Taboyen wa sa daraga in kansiyo piyagayay.
         10 Kalbas Owan kansiyo piyapogot sa bilanggowan.
         11 Kalbas yaangan wa sa palanggana in olo, bayo tiyaboy sa daraga, kalbas toloy wakay
         kansiyo biyaba sa kansiyo inang.
         12 Rateng in mga agadar kay Owan, kansiro kiyowa in kansiyo bilog, kalbas liyebeng,
         kalbas pataboy wakay kay Isos agbarita.
         13 In Isos karengey ina siyo somakay sa osai ka bangka, siyo agboktong pataboy sa osai
         ka betek. Ina abaritaan in mga mangyan, siro panaw sa mga bayan, mangagak sa kansiyo
         kamay agipanaw sa balabaan dagatte.
         14 In lompot Isos sa balabaan kansiyo ngiitan in karowen in mangyan, kalbas siyo agpakayawte
         sa kansiro. Kalbas piyaoraw in mga apo maskit kansiro piyagbaba.
         15 Agkabayapon wa in kansiyo mga agadar pasabangen kay Isos. Siro keyen, Anda adayonaw
         pag kobat, agkalabo wa in ibeng. Na kaimo wa palpasen in mga mangyan matang pataboy
         sa mga balay matang siro kabili pamangnen.
         16 Isos keyen, Kamaybawa idwa siro panaw. Kamo wa in agpakan pamangnen sa kansiro.
         17 Siro keyen, In atai kantam lima waget ka tinapay dowai ka isda.
         18 Keyen Isos, Amba, atai wa babaen.
         19 In mga mangyan kansiyo piyatokkaw sa lalosenan. Kalbas kansiyo kiyowa in lima ka
         tinapay osai in dowai ka isda. Siyo manangra sa langit, agpasalamat sa Diyos. Kalbas
         kansiyo piyandodo in mga tinapay. Kansiyo wa siyogo in mga agadar keyen, Panaboyen
         wa sa mga mangyan.
         20 Siro boo malpamangan, anggan bosog. In mga agadar agtipon in mga mitera piyandodo.
         In kansiro matipon labing dowai ka galang makno kay.
         21 Lima ka libo ka kaliyakiyan in mamangan. Apo din mga kagbaiyan, osai in mga bodang.
         22 Toloy kay Isos piyasakay sa bangka in mga agadar, piyatokaw sa ripay dagatte, anggan
         kansiyo wa piyapanaw in mga mangyan.
         23 Paka panaw wa in mga mangyan siyo monaker wa sa boksor batay mandalangin. Abayaponan
         siyo agboktong sa boksor.
         24 In bangka sa kagwaraan wa dagatte, piyagsabongan alon angkataw piyagtagbo kowaya.
         25 Paka agkaboka wa Isos mangagak sa kansiro agipanaw aglaed sa sapa.
         26 Paka siyo ngiitan in mga agadar alimowan, mangirabot, mango keyen, Kablag.
         27 Isos toloy miplaong keyen, Kamo ayaw alimowan. Ako daan. Pakaeyaten in kanyo remrem.
         28 Miplaong Pidro keyen, Laki Kapwan, no kao in Kapwan, na ako pataboyen asin sa kaimo
         papanawen palaeden sa sapa.
         29 Keyen Isos, Aywawa. Pidro lomabo sa bangka agbikang wa sa sapa, pataboy kay Isos.
         30 Paka ngiitan siyo in lakonaw pag kowaya siyo alimowan wa, agparakay agkaleggeb. Siyo
         mango keyen, Kapwan, ako kowaen wa.
         31 Isos toloy omatang kay Pidro, miplaong keyen, Kalakoyte in kaimo paniwala. Nakay
         batang kaimo remrem piyagbaslag?
         32 In siro omakyat sa bangka omempet wa in kowaya.
         33 In mga sa bangka toloy wa agmaal sa kansiyo keyen, Kao ngani in Bodang Diyos.
         34 Paka kapotol wa sa dagat, tomakdang sa kobat Ginisarit, siro lompot.
         35 Isos atawanan in mga taga asin, Toloy wa piyagpabarita sa mga balabaan keyen, Isos
         asina wa. Kalbas biyaba sa kansiyo in boo apo maskit.
         36 Kansiro siyabi sa kansiyo keyen, Pakapkapen kamayba sa tangrawan waget kaimo lambong.
         In boo komapkap maoraw wakay, idapo wa in maskit.
         
            

         
      
   
      
         15
1 Apo mga Parisiyo osai mga agpatoldo in mga Batas Diyos batang sa Irosalim pasabangen
         kay Isos,
         2 agsabi keyen, Nakay batang biyaliwan in kaimo mga agadar in ogali kantam mga kakoyayan?
         Siro agpamangan in kansiro bakwaw yewed piyagogas kataw in kantam ogali.
         3 Isos keyen, Nakay batang kanyo din piyagbaliwan in Batas Diyos panawen sa mga ogali
         kanyo mga kakoyayan?
         4 Siyabi in Diyos keyen, Pagmaalen in kaimo mga koyay. Osai keyen, In agiplaong daet
         sa kansiyo koyay, na kailangan siyo bonowen.
         5 Kamay kanyo piyagpatoldo keyen, No siyabi osai ka mangyan sa kansiyo mga koyay keyen,
         In kangay nges tolong sa kanyo tiyaboy wa sa Diyos,
         6 na idwa kailangan agalapet sa koyay. Na panawen sa ogali kanyo mga kakoyayan kanyo
         wa piyagidapo kabolowan in agiplaong Diyos.
         7 Kamo mga agpakagwali waget agpamwala. Betek in kay Isaiyas siyabi batang sa Diyos
         panawen sa kanyo keyen,
         8 Anda pag mga mangyan, in kansiro piyagsabi agmaal sa kangay, kamay in kansiro remrem
         adayonaw sa kangay.
         9 Idapo kabolowan in siro agsamba sa kangay. In kansiro piyagpatoldo sogo waget mangyan.
         10 Biyerya Isos in mga mangyan, kalbas kansiyo siyabi keyen, Kanyo parengeyen, remremen
         anda in kangay batay piyagsabi.
         11 In agisoroy sa bibi idapo makarames sa mangyan sa pangkit Diyos. Dayem in aglowas
         sa bibi, ina in makarames.
         12 Pasabangen kay Isos in mga agadar keyen, Kaimo lames atawanan in mga Parisiyo agremrem
         wa in kaimo siyabi?
         13 Siyo keyen, Batay giyabot in baatte togda no yewed kangay Amang sa langit in agtogda.
         14 Bayansiyo siro. Siro agakay nges bago siro beleg. No beleg in agakay sa beleg, na
         siro tanan batay malabo sa balao.
         15 Siyabi Pidro keyen, Sabiyen sa kanyam in beet siyabi in alimbawa.
         16 Keyen Isos, Kamo din lames idapo atawanan?
         17 Kamo lames yewed katawan in misoroy sa bibi rateng sa boyon, kadogay lampas wakay?
         18 Dayem in batang sa bibi, ina batang sa remrem. Ina in makarames sa mangyan sa pangkit
         Diyos.
         19 Nangkataw sa bait batang in daet pag remrem, in agbono mangyan, in agpanggaraw, in
         marames pag ogali, in agpanakaw, in agpatotoo yewed betek, in agbintang.
         20 In mga ina in agparames sa mangyan sa pangkit Diyos. Kamay in agkoman yewed agogas
         bakwaw, ina yewed agparames sa mangyan sa pangkit Diyos.
         21 Isos panaw wa ista pataboy sa kobat bangen sa bayan Tiro osai bayan Sidon.
         22 Pasabangen sa kansiyo osai ka kagbaiyan taga Kanaan ista agoli. Malakas in miplaong
         keyen, Laki Kasokponan Dabid, kao agpakayawte kangay. In kangay bodang kagbaiyan maloba
         wa piyagpaidapan mamaw.
         23 Isos idwa somagot. In mga agadar pasabangen sa kansiyo keyen, Taboyen wa in kansiyo
         piyagayay, matang idapo wa ina pag agpangopango sa kantam paori.
         24 Isos keyen, Ako siyogo sa mga waget kasokponan Israil. Siro kagwali mga topa malibangaw.
         25 Kalbas pasabangen wakay in kagbaiyan, agpaselang sa kansiyo keyen, Kapwan, ako tolongen.
         26 Keyen Isos, Yewed maal kiyowa in pamangnen sa mga bodang kalbas tiyaboy sa mga tito.
         27 Keyen in kagbaiyan, Aon ngani, Kapwan, kamay in mga tito agpamangan in mga lopisan
         malabo sa kansiro kapwan.
         28 Siyabi Isos sa kagbaiyan keyen, Kao ngani agpasandig sa Diyos. Agibaloy in kaimo
         piyagayay. Ina daan maoraw wa kansiyo bodang.
         29 Isos panaw asin pataboy wakay sa balabaan dagat Galiliya. Siyo monaker sa boksorte,
         tomokkaw.
         30 Malpanrateng in karowan wano mangyan apo piyagbaba mga pilay, mga bakwil, mga beleg,
         mga yewed katawan miplaong, aronaw kay roma. In boo mga apo maskit piyabolalang sa
         bangen Isos, siro piyaoraw.
         31 In mga mangyan agsoyo paka ngiitan kaiplaong wakay in mga yewed katawan miplaong,
         maal wakay in mga bakwil, kapanaw wakay in mga pilay, kangitan wakay in mga beleg.
         Kalbas siro agmaal sa Diyos in piyagmaal Israil.
         32 Biyerya Isos in kansiyo mga agadar keyen, Ako agpakayawte atai pag mga mangyan. Tolo
         wa ka ibeng siro agyanggat sa kangay, idapo wa pamangnen. Yewed maal siro kangay piyapanaw
         no yewed kay kakoman, karam siro malibed sa dalan.
         33 Keyen in mga agadar, Idapo atai balay. Na saano batay kitam mangayay pamangnen sibay
         sa karo ina mangyan?
         34 Keyen Isos, Angkalakoy in kanyo pamangnen? Siro keyen, Pito ka tinapay, apo dinte
         isda.
         35 In karowan mangyan piyatokkaw Isos sa diya.
         36 Kansiyo kiyowa in pito ka tinapay osai in mga isda. Kalbas agpasalamat sa Diyos.
         Piyanlotok wa in tinapay, tiyaboy sa mga agadar. Kansiro wakay biyagi sa mga mangyan.
         37 Malpamangan in boo, mangabosog. Tiipon in tera mga dodo tinapay, pito ka galang lakoy
         makno.
         38 Opat ka libo ka lalaki in mamangan. Apo din mga kagbaiyan, apo din mga bodang.
         39 In mga mangyan piyapanaw wa Isos. Siyo somakay wa sa bangka, pataboy sa kobat Magadan.

1 Apo mga Parisiyo pasabangen kay Isos, osai mga Sadosiyo. Kansiro beet siyo abel sa
         agiplaong. Siro agayay keyen, Laki Isos, papangkiten sa kanyam osai ka tandaan batang
         sa langit.
         2 Keyen Isos, In agkalabo wate in ibeng kamo keyen, Goribas pag ibeng maal, baati danggaen
         in langit.
         3 Sa omaga kamo keyen, Agodan, baina lened in langit. Kamo katawan agpangkit sa mga
         tanda sa langit kamay yewed kanyo piyagpangkit in mangibaloy wa tandaan ngona pag
         betek.
         4 In ngona wa pag mga mangyan daeten, aleleng. Kamo agpamangkit in tandaan. Idapo batay
         piyapangkit sa kanyo no yewed ina waget in mibaloy kay Onas. Kalbas siro biyaliwan
         wa Isos, siyo panaw wa.
         5 Siro motol sa dagatte. In mga agadar alibangawan agbaba pamangnen tinapay.
         6 Keyen Isos, Agingat kamo sa pamaistobo tinapay sa mga Parisiyo, osai sa mga Sadosiyo.
         7 In mga agadar agpaypolongan keyen, Kaya ina siyabi Isos panawen kitam idapo piyagbaba
         pamangnen.
         8 Isos katawan daan in kansiro piyagpanggisodan. Siyo keyen, Kalakoyte in kanyo paniwala.
         Baina kanyo piyagpaypolongan in kamo idapo pamangnen.
         9 Ikkay mana kanyo atawanan? Kamo mana agkalibangaw wa sa lima ka tinapay diyodo, kalbas
         piyakoman sa lima ka libo ka mangyan. Nangkaro ka galang in tera?
         10 Osai in pito ka tinapay piyakoman sa opat ka libo ka mangyan. Nangkaro ka galang
         in tera?
         11 Na nakay batang ikkay kanyo atawanan in kangay beet siyabi karai yewed pamangnen?
         12 Kadogay kansiro wa atawanan in piyagsabi Isos yewed keyen agingat sa pamaistobo tinapay
         no yewed keyen agingat kamo sa piyagpatoldo in mga Parisiyo osai in mga Sadosiyo.
         13 Paka rateng Isos sa bangen bayan Sisariya Pilipos kansiyo tiyanong in kansiyo mga
         agadar keyen, Nakay in piyagsabi in mga mangyan, nakay kono pag mangyan ako in Bodang
         Mangyan?
         14 Siro keyen, In siyabi in kalaati keyen kao Owan in Agpamaotismo. Keyen wakay in kalaati
         kao Iliyas. Apo kay keyen kao Irimiyas, no yewed osai sa mga poropita.
         15 Keyen Isos, Sa kanyo wakay nakay? Ako nakay pag mangyan?
         16 Keyen Simon Pidro, Kao in Kiristo, in Bodang Diyos boway.
         17 Siyabi Isos sa kansiyo keyen, Laki Simon bodang Onas, kao anggayan wa, angkataw yewed
         mangyan in agpatoldo ina sa kaimo no yewed in kangay Amang sa langit.
         18 Kangay piyagsabi kaimo kao Pidro. Kalbas asin pag bato lakoy, kangay batay piyagtipon
         in barkadaan kangay mga bodang. Ina idbatay wano adaeg kamaybawa katayan.
         19 Kangay batay piyagtaboy sa kaimo in mga sosi sa sakopan langit. Kamayba nakay in
         kaimo piyagayaw sa kobat na ina batay din piyagayaw sa langit. In kaimo piyayagan
         sa kobat, na ina batay din piyayagan sa langit.
         20 Kalbas maloba kansiyo piyagayaw keyen, Ayaw kanyo agsabiyen kamayba kay nakay keyen
         ako in Kiristo.
         21 Ibat ina pag betek Isos agsabi sa kansiyo mga agadar keyen kailangan siyo pataboy
         sa Irosalim. Ista siyo batay piyaidapan maloba in mga koyay osai in mga poon sasirdoti
         osai in mga agpatoldo in mga Batas Diyos. Siyo kansiro batay biyono, kamay sa katolo
         ka ibeng siyo batay wakay piyaboway.
         22 Isos piyasoway Pidro sa mga amat agadar, kalbas siyabiyan keyen, Laki Kapwan, ayaw
         kataw ina. Yewed mayadi ina mibaloy sa kaimo.
         23 Kamay Isos patobang kay Pidro keyen, Katanas, kao bali wa. Kao ageleg sa kangay dalan.
         In kaimo piyagremrem yewed in sa Diyos remrem, dayem in remrem mangyan.
         24 Kalbas siyabi Isos sa kansiyo mga agadar keyen, No in mangyan beet miyanggat sa kangay,
         na papaoriyen in kansiyo sadiri remrem, pasanen in kansiyo kodos, kalbas miyanggat
         sa kangay.
         25 Angkataw no in mangyan agaman sa kansiyo boway, na siyo batay aidapowan. Kamay in
         yewed agaman kansiyo boway panawen siyo agpaniwala sa kangay, na siyo batay kabel
         boway.
         26 Idapo kabolowan sa osai ka mangyan no kansiyo abel in boo kobat kamay in kapalit
         in kansiyo boway. In mangyan idapo batay piyagtaboy kapalit kansiyo boway.
         27 Angkataw ako in Bodang Mangyan batay rateng apo in kabaloyan lakoy kangay Amang,
         agyanggat in kangay mga angil. Ina pag betek batay piyabayadan in baatte mangyan panawen
         in kansiyo piyangwat.
         28 Kangay piyagsabi sa kanyo keyen, In kalaati atai sa kanyo idbatay matay anggan yewed
         kay kansiro ngiitan ako in Bodang Mangyan atai agtaboy agpansakop.

1 Paka kadalan enem ka ibeng kay Isos piyaanggat kora Pidro osai Santiyago osai in
         kansiyo belag Owan. Siro monaker sa osai ka mabwat pag boksor.
         2 In siro ista kansiro ngiitan Isos miyalis, in kansiyo mata agrawa kagwali ibeng,
         in kansiyo damit maboksi wano agbalawas.
         3 Kalbas kansiro ngiitan Mowisis osai Iliyas agpanggisodan kay Isos.
         4 Kalbas kay Pidro siyabi kay Isos keyen, Laki Kapwan, maal in kami atai. No kao beet
         na ako batay agpangwat tolo ka barangas, in osai sa kaimo, in osai kay Mowisis, in
         osai kay Iliyas.
         5 Pidro agiplaong kay siro riirongan wa osai ka libo agrawa. Apo miplaong batang asin
         keyen, Anda wa in kangay piyagpakayawte pag Bodang, maloba wano ako anggayan sa kansiyo.
         Kamo mamarengey sa kansiyo.
         6 Paka arengeyan ina in mga agadar, siro maloba wano alimowan. Siro patalegeb wa.
         7 Isos pasabangen sa kansiro, kalbas siro yaatang keyen, Kamo tomaydek wa, ayaw wa
         agkalimo.
         8 Paka siro manriwa, idapo wa siro ngiitan no yewed Isos waget.
         9 In siro agongali wa sa boksor keyen Isos, In kanyo ngiitan ayaw kanyo agsabiyen kamayba
         kay nakay, anggan ako in Bodang Mangyan yewed kay batang matay kalbas boway wakay.
         10 Isos tiyanong in mga agadar keyen, Nakay batang piyagsabi in mga agpatoldo in mga
         Batas keyen kailangan tokaw rateng Iliyas?
         11 Siyo keyen, Iliyas ngani batay atai matang agpakapya in boote.
         12 Kamay kangay piyagsabi sa kanyo Iliyas atai wa. Kamay siyo yewed atawanan in mga
         mangyan. Kansiro piyangwat sa kansiyo in kansiro mga beet. Na kataw daan din ina kansiro
         batay piyagpaidapan ako in Bodang Mangyan.
         13 Kalbas atawanan in mga agadar keyen in kansiyo piyagsabi Owan in Agpamaotismo.
         14 Paka siro rateng wakay sa karowan mangyan osai ka kaliyakiyan pasabangen kay Isos,
         agpaselang sa kansiyo,
         15 keyen, Laki Kapwan kao agpakayawte sa kangay bodang kaliyakiyan. Siyo peypeyen, maloba
         piyagpaidapan. Mapret siyo misiba sa baya, no yewed misogbo sa sapa.
         16 Kangay wa biyaba sa kaimo mga agadar, kamay yewed kansiro apaoraw.
         17 Keyen Isos, Kamo in mga mangyan ngona mga baribid, mga yewed agpaniwala. Anggan nangkadogay
         kay kailangan ako mataw kay sa kanyo? Anggan nangkadogay kailangan ako agbanta kay
         sa kanyo? Atai babaen in bodang.
         18 In mamaw siyabiyan Isos, panaw wa sa bodang. Toloy wa maoraw in bodang.
         19 Kalbas in mga agadar kay Isos siro waget agtanong keyen, Nakay batang yewed kanyam
         apamoyaw in mamaw?
         20 Keyen Isos, Panawen sa kalakoyte in kanyo paniwala. Ayaw alibangawan anda, no in
         kanyo agpasandig sa Diyos kamayba kalakoytete kataw in beter moktasa na kamo kabaloy
         agsabi atai pag bolod keyen kao panaw wa, ista wa pataboy. Na ina batay panaw. In
         boote kanyo batay abaloyan.
         22 In agpaysarigan in mga agadar sa kobat Galiliya siyabi Isos sa kansiro keyen, Ako
         in Bodang Mangyan batay piyadakep sa mga mangyan,
         23 batay biyono. Kamay sa katolo ka ibeng ako batay wakay piyaboway. Kalbas in mga agadar
         maloba wa manremrem.
         24 Paka siro rateng sa bayan Kapirnaom pasabangen kay Pidro in mga agpaningil bowis
         sa balay lakoy Diyos. Siro keyen, In kanyo lames agpamatoldo agbayad bowis sa balay
         lakoy Diyos?
         25 Keyen Pidro, Aon. In siyo misoroy sa balay, siyo yewed kay miplaong, siyabi Isos
         keyen, Laki Simon, nakay in kaimo remrem? In mga poon lakoy atai sa kobat, sa nakay
         agbangen in kansiro piyagkowaan bowis, osai sa kansiro mga bodang, osai sa mga panyawan?
         26 Keyen Pidro, Sa mga panyawan. Keyen Isos, No kataw ina, na idwa piyagpabayadan in
         mga bodang.
         27 Kamay matang siro yewed agkagalit sa kanta, kao pataboy wa sa dagat, benglayen wa
         in biktang. Kowaen in tokaw pag isda kaimo abel, ngangaen wa in bibi, kao apo ngiitan
         kowarta pilak. Na kowaen, ista taboyen, bayad kanta bowis.

1 Ina pag betek in mga agadar pasabangen kay Isos. Siro keyen, Sa mga bodang Diyos
         nakay in kansiyo piyagpakalakoy?
         2 Biyerya Isos osai ka bodang, piyataydek sa kansiro kagwaraan,
         3 keyen, Kangay piyagsabi sa kanyo, No kamo yewed agiyalis, yewed kataw in mga bodang
         na kamo yewed ngani mibaloy mga bodang Diyos.
         4 No siyo in agpakalakoyte kataw anda pag bodang, na siyo in lakonaw sa sakopan Diyos.
         5 No siyo in agkaanggay sa osai ka bodang kataw tai, panawen sa kangay, na ako in piyagkaanggayan.
         6 Keyen kay Isos, Kamayba nakay in agpamaakay sa daet sa bodangte agpasandig sa kangay,
         na in maal kay sa kansiyo in eketanen lakoy bato kansiyo leey, kalbas siyo leggeben
         sa dagat.
         7 Maidap wano sa kobat panawen sa mga makadaet. Kamayba nangkadogay idbatay maidapo
         in mga makadaet, kamay makalimo in batay mibaloy sa agpamaakay sa daet.
         8 No kaimo bakwaw in agakay sa kaimo matang kao agpangwat daet, kamayba bitis, na dodowen
         wa, benglayen wa. Maal kao pataboy sa boway idapo kalobosan osai waget in bakwaw no
         bitis, sa biyenglay sa baya idapo kalobosan dowai ka bakwaw no bitis.
         9 No kaimo mata in agakay sa kaimo matang kao agpangwat daet na kasloten wa, benglayen
         wa. Maal kay in kao pataboy sa boway idapo kalobosan osai waget in mata sa dowai ka
         mata biyenglay sa baya idapo kalobosan.
         10 Kamo agingat, ayaw agrengrengen kamayba nakay pag bodangte. Ayaw agkalibangaw in
         kansiro mga angil baatte agpangkit sa kangay Amang sa langit.
         12 Nakay in kanyo remrem? No in osai ka mangyan apo osai ka daan ka topa, no in osai
         malibangaw, na kansiyo batay biyaliwan in siyamnapot siyam sa boksor, matang siyo
         mamangkit wakay in malibangaw, aon?
         13 Paka kansiyo ngiitan ina, kangay piyagsabi, ina pag osai kansiyo batay kiyaanggayan
         labi kay sa siyamnapot siyam in idbatang malibangaw.
         14 Na kataw din ina in beet kantam Amang sa langit ayaw maidapo kamayba osai ka bodangte
         kataw tai.
         15 Isos keyen, No kaimo belag agpangwat daet sa kaimo na kao pataboy sa kansiyo paalamen
         in kansiyo piyangwat daet. Ayaw agpaparengeyen sa amat. No siyo mamarengey sa kaimo
         na siyo kaimo wakay belag.
         16 Kamay no siyo dayo mamarengey, na kaimo paanggaten in osai, no yewed dowai ka mangyan,
         matang in kanyo piyanggisodan kansiro din piyarengey, kalbas piyatonayan dowai no
         yewed tolo.
         17 No siyo dayo kay mamarengey sa kansiro na kaimo sabiyen sa barkadaan mga bodang Diyos.
         Kalbas no dayo kay din mamarengey asin, na siyo kaimo wa paagemen sa mga yewed agpaniwala,
         kataw in mga agpaningil bowis.
         18 Keyen Isos, Kangay piyagsabi sa kanyo kamayba nakay in kanyo piyagayaw sa kobat,
         na ina batay din piyagayaw sa langit. Osai kamayba nakay in kanyo piyayagan sa kobat,
         na ina batay din piyayagan sa langit.
         19 Kangay kay din piyagsabi sa kanyo, no in dowai sa kanyo malsiyayon atai sa kobat
         no nakay in batay piyagayay sa pandalangin, na ina batay tiyaboy sa kanyo in kangay
         Amang sa langit.
         20 Kamayba saano agtipon in dowai, tolo sa kangay ngaran, na ako asin daan sa kansiro
         kagwaraan.
         21 Pidro pasabangen kay Isos, keyen, Laki Kapwan, No isagte isagte agpangwat daet sa
         kangay in kangay belag, na makanangkaro kangay libangawen in kansiyo daet? Makapito
         lames?
         22 Keyen Isos, Ayaw waget makapito, no yewed makapitompo ka pito.
         23 Angkataw in Diyos agpapoon kataw tai. In osai ka poon lakoy batay wa mandegdeg in
         mga otang in kansiyo mga sogowan.
         24 In tokaw kansiyo biyerya in apo otang laksa laksa ka piso.
         25 Panawen siyo idapo pambayad, siyogo in kansiyo kapwan keyen, Pabiliyen wa siyo, kadayo
         in kansiyo babai, anggan in kansiro mga bodang, osai din in boo kansiro kasangkapan,
         matang kabayad.
         26 In sogowan agpaselang wa gayed sa kansiyo kapwan, agdaing wano keyen, Ako agayay
         kayte rogar, laki, kangay piyagbayadan in boo kangay otang.
         27 Kalbas kansiyo kapwan apakayawtean. Piyaidapo wa in kansiyo otang, piyaoli wa in
         sogowan.
         28 Kamay paka panaw wa in sogowan, kansiyo ngiitan kansiyo kapwa sogowan apo otang sa
         kansiyo 100 ka piso. Ina kansiyo siyonggaban, siyakal, keyen, Agbayad wa kao in kaimo
         otang.
         29 Kalbas ina agpaselang wa gayed sa kansiyo agdaing wano keyen, Ayaw kay, laki, ako
         idapo kay bayad, kamay ako agbayad daan dogayan.
         30 Kamay siyo dayo maniwala. Kansiyo biilanggo in kansiyo sarig sogowan, anggan siyo
         yewed kay agbayad.
         31 Paka ina ngiitan in kalaati mga sogowan, siro maloba agremrem. Siro pataboy sa kansiro
         kapwan, giisod in boo piyangwat.
         32 Kalbas in tokawan pag sogowan biyerya wakay in kapwan, keyen, Kao in aleleng wano
         pag sogowan. Panawen kao agdaing sa kangay, liibangaw wa in boo kaimo otang.
         33 Ako agpakayawte sa kaimo na kailangan din kao agpakayawte sa kaimo kapwa.
         34 Kalbas abaisan in poon, siyo piyabilanggo wa anggan siyo yewed agbayad.
         35 Na no yewed boo remrem kanyo piyaglibangaw in daet kanyo belag, na kataw daan ina
         in batay piyangwat sa kanyo in kangay Amang sa langit.

1 Paka siyabi Isos ina pag boo siyo panaw wa sa Galiliya, pataboy sa kobat Odiya sa
         ripay Ordan.
         2 Siyo yaagak in karowan ka mangyan. Ista siro kansiyo piyaoraw.
         3 Apo mga Parisiyo pasabangen sa kansiyo, siyo kansiro nges piyagsandaw. Siro keyen,
         Maal lames sa mga Batas in lalaki agbenglay kansiyo babai kamayba nakay in dailan?
         4 Keyen Isos, Kanyo ngani piyagbasa sa mga Agisolat in keyen sa parakayan siro piyangwat
         Diyos kaliyakiyan osai kagbaiyan?
         5 Kalbas siyabi keyen, Ina in dailan kaya in kaliyakiyan batay pasoway wa sa mga koyay,
         maysarig wa in taybalang. Siro mibaloy osai waget.
         6 Na siro idwa dowai, no yewed osai waget. Na in piyaysarig in Diyos ayaw agpalsowayen
         in mangyan.
         7 Manggisodan kay sa kansiyo in mga Parisiyo keyen, Na nakay batang siyogo Mowisis
         keyen, In babai pakanen solat pagrigenan sa palsowayan, bayo biyenglay?
         8 Keyen Isos, Panawen sa marigen in kanyo remrem kaya Mowisis keyen, Kalobante kamo
         agbenglay sa kanyo mga babai. Kamay sa parakayan yewed kataw ina.
         9 Na kangay piyagsabi sa kanyo no siyo in agbenglay sa kansiyo babai kamay idbatang
         manggaraw in babai, kalbas mamangkit wakay sa osai ka kagbaiyan, na in kaliyakiyan
         wa daan in manggaraw. Kadayo in mamangkit sa kagbaiyan biyenglay, na ina agpanggaraw
         din.
         10 Kalbas keyen in mga agadar, No kataw ina in taybalang, na in maal kay ayaw wa mamangkit.
         11 Keyen Isos, Yewed boo kabaloy maniwala asin pag piyagpatoldo, ina waget in mga piyakan
         Diyos ina pag kabaloyan.
         12 Angkataw aronaw dailan kaya in amat kaliyakiyan yewed kapamangkit babai. In kalaati
         bating wa daan in siro biyodang, apo din mga biyating mangyan, kalbas apo din yewed
         mamangkit babai matang agpanawen sa panawen Diyos. No siyo in kabaloy maniwala asin
         pag piyagpatoldo na dali wa.
         13 Apo agbaba mga bodang kay Isos, matang kansiyo ramrosen osai pandalanginen. Kamay
         in mga agbaba siyabiyan in mga agadar.
         14 Kamay Isos keyen, Bayansiyo pasabangen atai kangay in mga bodang. Siro ayaw agayawen,
         angkataw sa mga kataw siro in Diyos agpapoon.
         15 Kansiyo piyanramros in mga bodang. Kalbas siyo panaw wa.
         16 Apo wakay osai ka kaliyakiyan pasabangen kay Isos keyen, Laki Agpamatoldo, nakay
         lames in maal kangay pangwaten matang ako apo in boway idapo kalobosan?
         17 Keyen Isos, Nakay batang ako kaimo piyagtanong no nakay in maal? Osai waget in maal.
         No kao beet apo in boway na kao maniwala sa mga Batas.
         18 Siyo keyen, Mga nakay? Keyen Isos, Ayaw agbono mangyan, ayaw agpanggaraw, ayaw agpanakaw,
         ayaw agsabi baribid,
         19 pagmaalen in kaimo mga koyay, osai pagmaalen in roma mangyan kataw daan kao.
         20 Keyen in begle, Ina pag boo kangay wa piyagpaniwala. Nakay kay in kangay pangwaten?
         21 Keyen Isos, No kao beet sibay, na kao panaw wa, pabiliyen wa in kaimo mga sangkap.
         In abel kowarta taboyen wa sa mga agkaidapan. Na kao batay kabel mga sangkap sa langit.
         Kalbas kao atai wakay miyanggat wa sa kangay.
         22 Paka karengey ina in begle, siyo panaw wa agrongkot angkataw siyo aronaw sangkap.
         23 Siyabi Isos sa kansiyo mga agadar keyen, Totoo in kangay piyagsabi, maidap mibaloy
         bodang Diyos in aronaw sangkap.
         24 Kangay wakay piyagolit sa kanyo, maidap komislot sa salay karayom in osai ka ayop
         lakoy piyagawit kamilyo, kamay labi kay maidap sa aronaw sangkap in pasakop sa Diyos.
         25 In ina arengeyan in mga agadar siro maloba wano agsoyo. Siro keyen, No kataw ina
         na nakay in batay apaboway?
         26 Siro tiyerekan Isos, keyen, Ina idbatay mipangwat mga mangyan, kamay sa Diyos in
         boote batay mipangwat.
         27 Siyabi Pidro, Baanda, kanyam wa biyaliwan in boote, miyanggat wa sa kaimo. Na nakay
         wakay lames in batay tiyaboy sa kanyam?
         28 Keyen Isos, Anda kanyo remremen. No dogayan sa bayo wakay pag kobat ako in Bodang
         Mangyan agtokkaw wa sa kangay lakoy pagpanokkawan agpapoon, na kamo in mga miyanggat
         sa kangay batay din agtokkaw sa mga tokkawan agpapoon sa labing dowai ka barkadaan
         mga kasokponan Israil.
         29 Osai no siyo agbaliwan in kansiyo balay, kansiyo mga belag, osai mga koyay, mga bodang,
         mga kobat panawen sa kangay, na siyo batay piyakan osai ka daan ka mga kataw in kansiyo
         biyaliwan. Osai batay piyakan in boway idapo kalobosan.
         30 Kamay aronaw mga tokaw batay apaoriyan, aronaw din mga paoriyan batay manokaw.

1 Isos keyen, In Diyos agpapoon kataw in osai ka kapwan osai ka kobat. Siyo pasodip
         agpamangkit batay agpanawen sa kansiyo kobat.
         2 Siro maypolong in bayad sa boo ibeng agpanawen. Paka kasondo wa, siro siyogo wa agpanawen.
         3 Paka pangitlogan wa in ibeng siyo panaw wakay. Kansiyo ngiitan sa bayan mga agtaydek
         waget idapo agpanawen.
         4 Siyabi sa kansiro keyen, Kamo pataboy sa kangay, agpanawen sa kangay kobat. Kamo
         pakanen in sibay pag bayad. Siro toloy panaw.
         5 Paka morto in ibeng siyo mangkit wakay, mangiriyan mangkit wakay. Apo wakay ngiitan
         agtaydek, siyogo wakay.
         6 Paka agapon wa in ibeng mangkit wakay, apo wakay ngiitan agtaydek. Siyo keyen, Nakay
         batang kamo agtaydek waget boo ibeng?
         7 Siro keyen, Idapo batay agtaboy panawen. Siyo keyen, No kataw ina, na kamo pataboy
         sa kangay, agpanawen sa kangay kobat.
         8 Paka agkalened wa siyabi in kapwan sa kansiyo sogowan keyen, Beryaen wa in dokalakiyan,
         piyagbayadan wa. In paori rateng, ina in tokaw pakanen, in sa tokawan papaoriyen.
         9 In mga paori rateng in baatte osai piyakan bayad sibay sa osai ka boo ibeng.
         10 Paka biyerya wakay in mga tokaw in kansiro remrem siro piyagpakan labi kayte kalakoy.
         Kamay in baatte osai piyakan daan in bayad sa boo ibeng.
         11 Paka siro piyakan wa siro daeten wa in remrem sa kapwan kobat.
         12 Keyen, Osai wagette ka oras siro agpanawen, kami kamaybawa maibeng boo ibeng agpanawen.
         Na nakay batang piyaytikkalakoyan in bayad kami boo?
         13 In kapwan miplaong sa osai ka lalaki keyen, Laki, kao yewed kangay piyadaya. Kao
         piyakan in sibay in kanta polong karai sa boo ibeng.
         14 Kowaen in kaimo, kao panaw wa. Beet daan kangay biyayadan in mga paori kataw daan
         in kanyo.
         15 Ako in kapwan in kowarta. Nakay, yewed mana maal ako agremrem in kangay kowarta agbayad
         sa kanyo? Kao lames agkairis panawen ako mabait? Ina wa in kalobosan in kay Isos alimbawa.
         16 Kalbas siyo keyen, Na in mipaori agipatokaw, in tokaw agipaori.
         17 In Isos agonaker batay sa Irosalim, kansiyo piyasoway sa karowan in Labing Dowai
         ka agadar. Kansiyo siyabi
         18 keyen, Kitam agonaker wa agtaboy sa Irosalim. Ista ako in Bodang Mangyan batay piyadakep
         sa mga poon sasirdoti osai sa mga agpatoldo in mga Batas. Kansiro batay piyolong ako
         bonowen.
         19 Kalbas ako batay piyagtaboy sa mga yewed Odyo, batay piyagmesa, piyagpamogbog, kalbas
         piyagpako sa kodos. Kamay sa katolo ka ibeng ako batay wakay piyaboway.
         20 Pasabangen kay Isos in kay Sibidiyo babai, agyanggat in kansiyo mga bodang. Siyo
         apo piyagayay matang siyo agpaereng wa sa bangen Isos.
         21 Kalbas keyen Isos, Nakay in kaimo beet? Kalbas keyen in inang, Dayem nges anda in
         kangay dowai ka bodang, dogayan paka kao agpapoon wa lakoy, na kaimo patokkawen sa
         kaimo balabaan agtolong sa kaimo agpapoon, in osai sa pamalang agbangen, in osai sa
         tagwala agbangen.
         22 Siyabi Isos sa kansiro keyen, Kamo yewed katawan in beet siyabi in kanyo piyagayay
         sa kangay. Kamo lames batay katiis sa kaidapan kangay batay diyalan? Siro keyen, Batay
         din.
         23 Keyen Isos, In kaidapan batay kangay diyalan na kanyo din batay piyagdalan. Kamay
         yewed sa kangay in agsabi no nakay in batay agtokkaw sa kangay pamalang osai sa kangay
         tagwala. Ina pag mga tongkolin wara kangay Amang no sa nakay agbangen in kansiyo piyagtaboy
         ina.
         24 Paka karengey ina in sampo ka agadar siro agkagalit wa kay dokalaki.
         25 Kalbas biyerya Isos in kansiyo labing dowai ka agadar. Siyo keyen, Kanyo atawanan,
         sa mga yewed Odyo in kansiro mga poon agpansakop sa kansiro, in kansiro mga lakonaw
         agpapoon sa kansiro.
         26 Kamay sa kanyo ayaw kataw ina. Dayem no nakay in beet sa kanyo lakonaw, na kailangan
         siyo sogowan.
         27 Osai no nakay in beet poon na siyo batay kanyo piyagalapet sogowan.
         28 Kataw ako in Bodang Mangyan, kaya atai pataboy yewed batay agsogo, no yewed batay
         sogowan, osai piyagtaboy kangay boway matang bayad sa karowan.
         29 In siro agipanaw sa bayan Iriko, Isos yaanggatan in aronaw mangyan.
         30 Apo dowai ka kaliyakiyan beleg agtokkaw sa balabaan dalan. In siro katawan Isos asin
         agdalan siro agpango lakoy keyen, Laki Kasokponan Dabid, kami ayawte.
         31 Siro siyabiyan in mga mangyan, yaayaw aglalae. Kamay siro labi kayno aglalae keyen,
         Laki Kasokponan Dabid, kami ayawte.
         32 Isos tomaydek wa, siro biyerya, kalbas tiyanong keyen, Nakay in kanyo beet kangay
         piyangwat sa kanyo?
         33 Siro keyen, Laki, in kanyam beet kami kangitan wakay.
         34 Isos agpakayawte sa kansiro, yaatang kansiro mga mata. Toloy wakay siro kangitan,
         miyanggat sa kansiyo.

1 Kora Isos bangen wa sa Irosalim. In siro rateng sa bayante Bitpagi, sa boksor Olibowan,
         piyatokaw Isos in dowai ka agadar,
         2 keyen, Kamo pataboy ista pag bayante, kanyo toloy batay ngiitan piyageket osai ka
         asno agyanggat kansiyo bodang. Kanyo lowaten, atai babaen sa kangay.
         3 No apo miplaong sa kanyo na keyen, Piyagkailangan in Kapwan. Na toloy piyagpababa.
         4 Kaya kataw ina matang mibaloy in siyabi in poropita keyen,
         5 Kanyo sabiyen sa mga mangyan sa bayan lakoy Siyon keyen, Baati, anda wa in kanyo
         Poon Lakoy agpakabwatte remrem, agsakay sa asno, sa bodang asno.
         6 Panaw in dowai ka agadar. Kansiro piyangwat in siyabi Isos.
         7 Biyaba siro in asno, kadayo in bodang. In kansiro islen piyadamig sa awak mga asno.
         Isos somakay wa.
         8 Aronaw mangyan agpadamig kansiro islen sa kansiyo batay dalan. In amat agdodo wa
         sanga yangaw, piyabolalang sa dalan.
         9 Agpalpangowan in mga mangyan sa tokawan, kadayo in sa paoriyan keyen, Pagmaalen in
         Kasokponan Dabid. Pakalakonawen in agrateng agbaba in kabaloyan in Kapwan. Pagmaalen
         in Diyos sa ogbos.
         10 Paka Isos misoroy sa bayan lakoy Irosalim in boo mangyan agkagolo. Siro agpaypolongan
         keyen, Nakay lames pag mangyan ina?
         11 Keyen wakay in karowan, Ina Isos in poropita taga Nasarit, sa Galiliya.
         12 Isos misoroy sa balay lakoy Diyos. Kansiyo piyamoyaw in boo mga agpamabili asin,
         kadayo in mga agbili. Kansiyo din piyanligan in mga lamisa in mga agpamariya kowarta,
         kadayo in pagpanokkawan in mga agpamabili bantog kalapati.
         13 Kansiyo siyabi keyen, In siyabi sa mga Agisolat keyen, Keyen in Diyos, Batay piyagawit
         balay pagpandalanginan in kangay balay. Ina in siyabi, kamay anda pag balay kanyo
         piyagpangwat pagpatagowan mga agpanakaw.
         14 Pasabangen kay Isos sa balay lakoy Diyos in mga beleg osai pilay. Siro kansiyo piyaoraw.
         15 In mga poon sasirdoti osai in mga agpatoldo in mga Batas, siro kangitan sa mga makasoyo
         pag piyagpangwat Isos. Osai karengey sa mga bodang pangowan sa galem balay lakoy Diyos
         keyen, Pagmaalen in Kasokponan Dabid. Kalbas ina pag mga poon agkagalit wa.
         16 Kalbas siro keyen kay Isos, Kaimo lames arengeyan in piyagsabi ina pag mga bodang?
         Keyen Isos, Aon. Nakay ina, yewed kay mana kanyo biyasa in piyagsabi sa mga Agisolat
         keyen, In mga bodangte, osai in mga agpanoso kay kaimo piyatoldo agmaal gayed?
         17 Isos panaw wa asin, lampas wa sa bayan lakoy, pataboy wa sa bayante Bitanya, mesek
         wa asin.
         18 Paka omaga in Isos agoli wakay sa bayan lakoy siyo agkayawes.
         19 Siyo kangitan sa balabaan dalan osai ka yangaw piyagawit igos. Paka siyo rateng asin
         siyo idapo kangitan galem, mga daon waget. Kalbas kansiyo siyabi sa poon igos keyen,
         Kamayba nangkadogay kao idbatay wa manggalem. Toloy wa matonga in poon igos.
         20 Ina ngiitan in mga agadar, siro agsoyo wano, keyen, Nangkataw toloy matonga ina pag
         igos?
         21 Keyen Isos, Totoo in kangay piyagsabi, no kanyo remrem yewed piyagbaslag agpasandig
         sa Diyos, na in kangay piyangwat sa poon igos kanyo din batay apangwat. Yewed waget
         ina. No kanyo siyabi asin pag boksor keyen, Kao bali wa asin, palabo wa sa dagat,
         na batay mibaloy in kanyo siyabi.
         22 Osai no kamo agpasandig sa Diyos na kamo batay piyakan kamayba nakay in kanyo piyagayay
         sa kanyo pandalangin.
         23 Isos misoroy wakay sa balay lakoy Diyos. In siyo agpatoldo in mga poon sasirdoti
         pasabangen sa kansiyo osai in mga koyay sa mga mangyan. Siro keyen, Nakay in kaimo
         kabaloyan agpangwat ina pag mga kataw ina? Nakay in agsogo sa kaimo?
         24 Keyen Isos, Ako apo din tanong sa kanyo. No isag anda kanyo siyagot na kangay din
         piyagsabi sa kanyo no nakay in kangay kabaloyan agpangwat ina.
         25 In Owan agbaotismo, nakay in agsogo sa kansiyo, no in Diyos, no in mga mangyan? Siro
         wakayte agpaypolongan keyen, No kitam keyen, In Diyos, na isag siyo keyen, Na nakay
         batang kamo yewed maniwala kay Owan?
         26 Kamay no kitam keyen, In mangyan, ai, makalimo in mga mangyan angkataw siro boo katawan
         keyen Owan osai ka poropita.
         27 Matang kansiro siyabi kay Isos keyen, Kami yewed katawan. Kansiyo wakay siyabi keyen,
         Na idbatay din kangay siyabi sa kanyo no nakay in agsogo sa kangay agpangwat.
         28 Keyen Isos, Nakay in kanyo remrem? Osai ka mangyan apo bodang dowai ka kaliyakiyan.
         In amang pasabangen sa panganay keyen, Laki, ngona pag ibeng kao agpanawen sa agay.
         29 Siyo keyen, Dayo. Kalbas yaalis wakay kansiyo remrem, siyo ista wa pataboy.
         30 Pasabangen wakay in amang sa osai, ina din in kansiyo siyabi. In bodang keyen, Aon,
         laki. Kamay yewed ista pataboy.
         31 Na nakay in kanyo remrem asin pag dowai? Nakay agbangen in agpangwat in beet kansiyo
         amang? Siro keyen, In panganay agbangen. Kalbas keyen Isos, Kangay piyagsabi sa kanyo
         in mga agpaningil bowis, osai in aleleng pag mga kagbaiyan batay pasakop sa kabaloyan
         Diyos tokaw kay sa kanyo.
         32 Angkataw atai rateng Owan agpatoldo sa kanyo in maal pag ogali, kamay kamo yewed
         maniwala sa kansiyo. In mga agpaningil bowis maniwala sa kansiyo, osai in aleleng
         pag mga kagbaiyan. Kamaybawa ina kanyo ngiitan yewed kay din kamo agbenglay in kanyo
         daet agpaniwala kay Owan.
         33 Keyen Isos, Anda in osai ka alimbawa. Apo osai ka mangyan manogda sa kansiyo alamanan
         mga balagen piyagawit obas. Kansiyo yaalabat, kansiyo piyangwat pesaan raweg, tiyadyok
         in paltawan pagdamayan. Kalbas kansiyo wa piyaalapet sa mga mangyan. Kalbas siyo pataboy
         wa sa adayonaw pag kobat.
         34 Paka kaobasen wa, kansiyo piyataboy ista in kansiyo mga sogowan keyen ayayen sa mga
         agalapet in kansiyo bagiyan.
         35 Kamay in mga sogowan yaatang in mga agalapet. In osai biyogbog wa, in kadowai biyono
         wa, in katolo biyenglayan wa bato.
         36 Siyogo kay in kapwan in aronaw kay sogowan, kamay kataw daan in piyangwat in mga
         agalapet.
         37 In paori wa piyataboy ista in kansiyo bodang kaliyakiyan. In remrem keyen, Siro idbatay
         mangaas aglaban sa kangay bodang.
         38 Kamay paka in bodang ngiitan wa in mga agalapet, siro maypolongan keyen, Anda wa
         dogayan in batay kapwan. Kantam wa bonowen. Kalbas in batay nges kansiyo kantam wa.
         39 Kalbas siyo yaatang wa, giyoyod sa awak alabat, biyono wa.
         40 Keyen Isos, Na paka rateng in kapwan, nakay lames in maal kansiyo batay piyangwat
         asin pag mga agalapet obasan?
         41 Keyen in mga mangyan, Ina pag mga aleleng kansiyo batay piyagripor. In obasan batay
         wakay piyagpaalapet sa mga amat, sa batay agtaboy kansiyo bagiyan.
         42 Keyen Isos, Kanyo ngani mabasa sa mga Agisolat keyen, In bato in piyangidangan in
         mga agtadyok balay, na siyo wa in mibaloy in lakonaw sa boo. In Kapwan in agpangwat
         ina. Ina makasoyo sa kantam.
         43 Na kangay ngani piyagsabi, idwa sa kanyo in sakopan Diyos. Batay wa piyagtaboy sa
         mga mangyan batay agtaboy in raweg.
         45 In mga poon sasirdoti osai in mga Parisiyo karengey in kay Isos mga kowinto. Kalbas
         kansiro atawanan siro in piyagtamaan.
         46 Siyo nges diyakep siro, kamay siro agkalimo sa mga mangyan angkataw atawanan in mga
         mangyan Isos poropita.

1 Isos agpangwat wakay mga alimbawa.
         2 Siyo keyen, In Diyos agpapoon kataw in osai ka poon lakoy agsandata batay malpamangan
         sa kasal kansiyo bodang kaliyakiyan.
         3 Siyogo in kansiyo mga sogowan agberya sa mga mangyan piyagpanaya, kamay siro agkabibel.
         4 Kalbas siyo agsogo wakay sa amat wakay pag mga sogowan keyen, Sabiyen sandata wa
         in pamangnen, biyono wa in mga piyataba baka. In pamangnen madimla wa. Ayaw wa agpabeya.
         5 Kamay siyo yewed daan piyagpaniwala in mga piyagpanaya. Siro panaw sa kansiro beet
         pagtaboyan, in osai sa kansiyo agay, in osai sa kansiyo anap boway.
         6 In kalaati wakay, kansiro siyonggaban in mga sogowan, biyogbog, biyono wa.
         7 In poon lakoy agkagalit wano. Siyogo wa in kansiyo mga sondalo, riipor wa ina pag
         mga agpamono, piyasonog in kansiro bayan lakoy.
         8 Siyabi in poon lakoy sa kansiyo mga sogowan keyen, Sandata wa in pamangnen, kamay
         in mga piyagpanaya yewed sibay in kaalenen.
         9 Na kamo ati wa sa mga dalan, no kamo kangitan mangyan na keyen, Kitam wa sa kasalan.
         10 Panaw wa in mga sogowan, gomisod sa aronaw mangyan pag dalan, in atagbo mangyan piyaanggat
         wa kamayba daeten pag mangyan, kamayba maal, anggan maakno wa, boo wa mangyan in tongkodan
         balay.
         11 In poon lakoy asin pataboy piyanroris in mga mangyan, kansiyo ngiitan osai ka mangyan
         in lambong yewed pangkasal.
         12 Siyo keyen, Laki, nakay batang kao kaisoroy atai pataboy idapo lambong pangkasal?
         Idwa meles in mangyan.
         13 Siyabi in poon lakoy sa kansiyo mga sogowan keyen, Bakosen kansiyo mga bakwaw, kansiyo
         bitis, benglayen wa istanaw sa lened, sa mga agpanangis, agtogait in ngipen.
         14 Isos aglobos kansiyo alimbawa keyen, Aronaw in piyagberya, kalbas korangte in piyagidang.
         15 Panaw wa asin in mga Parisiyo. Kansiro piyagpaypolongan matang Isos asalaod sa kansiyo
         mga agiplaong.
         16 Matang piyataboy kay Isos in kansiro mga agadar, agyanggat in mga mangyan Irodis.
         Siro keyen, Laki Agpamatoldo, kanyam atawanan kao betek, totoo in kaimo mga piyagpatoldo
         ogali makaanggay sa Diyos. Osai kao yewed agkalimo sa mga mangyan angkataw kao yewed
         agpangidang mangyan.
         17 Nakay in maal sa mga Batas, no agbayad bowis sa poon lakoy Sisar, no ayaw wa? Nakay
         in kaimo remrem?
         18 Kamay atawanan Isos in kansiro mga daet pag remrem matang siyo keyen, Kamo mga agpakagwali
         waget. Nakay batang ako kanyo piyagsalaod?
         19 Amba, ako papangkiten in kowarta pambowis. Kalbas siyo piyakan osai ka kowarta bakal.
         20 Isos keyen, In rarawan atai, nakay pag mangyante? Kay nakay ngaran in agisolat atai?
         21 Siro keyen, Kay Sisar. Kalbas keyen Isos, No kataw ina na taboyen kay Sisar in sa
         kansiyo, osai sa Diyos in sa Diyos.
         22 In siro karengey ina siro agsoyo. Siro panaw. Isos biyaliwan wa.
         23 Ina daan pag ibeng apo mga Sadosiyo pataboy kay Isos. Siro yewed agpaniwala keyen
         apo boway wakay. Kansiro siyabi sa kansiyo
         24 keyen, Laki Agpamatoldo, siyabi Mowisis keyen no in osai ka lalaki matay idapo bodang,
         na kailangan in kansiyo belag miskapet wakay sa babai matang siro mamodang. No apo
         bodang na in kapwan in matay daan.
         25 Atai sa kanyam tangona apo pito ka kaliyakiyan. in panganay taybalang wa, toloy matay
         idapo kay bodang. Matang kansiyo babai biyaliwan wa sa kansiyo ariyan.
         26 Kataw din ina in mibaloy sa waraan, kadayo sa katolo, anggan rateng sa bongsowan.
         27 Matay wa siro boo, bayo matay wakay din in kagbaiyan.
         28 Na, no in mga matay boway wakay, na nakay in batay piyagawit lalaki angkataw kansiyo
         liyalaki siro boo?
         29 Keyen Isos, Kamo bagya, yewed kanyo piyangkit in mga Agisolat, osai in kabaloyan
         Diyos.
         30 Angkataw sa dogayan pag boway idapo taybalang. Boo wa daan kataw in mga angil sa
         langit.
         31 Panawen sa dogayan pag boway, yewed kay mana kanyo biyasa sa mga Agisolat in siyabi
         Diyos sa kanyo
         32 keyen, Ako in Diyos in piyagmaal Abraam, piyagmaal Isaak, piyagmaal Akob. In Diyos
         piyagmaal yewed in mga matay no yewed in mga boway.
         33 In karowan mangyan karengey ina siro agsoyo kay Isos piyatoldo.
         34 Paka abaritaan in mga Parisiyo keyen in mga Sadosiyo diyaeg wa Isos, siro maypolongan
         wa.
         35 In osai agpatoldo in mga Batas. Siyo agtanong agtepeng kay Isos keyen,
         36 Laki Agpamatoldo, sa boo mga Batas nakay in lakonaw?
         37 Keyen Isos, Kantam pagmaalen in Diyos kantam Kapwan, in boo kantam galem, boo eyat,
         boo remrem.
         38 Ina in lakonaw sa boo mga Batas.
         39 In kadowai kataw daan ina keyen, Kantam pakayawteen in amat mangyan kataw daan in
         agpakayawte sa kantam sadiri.
         40 In boo mga Batas osai in piyagpatoldo in mga poropita ina boo agisagalem asin pag
         dowai ka Batas.
         41 In agkatipon in mga Parisiyo Isos agtanong sa kansiro,
         42 keyen, In Kiristo, nakay in kanyo remrem? Siyo lames kay nakay kasokponan? Siro keyen,
         Kay Dabid.
         43 Keyen Isos, Na nakay batang Dabid, in siyo piyagpatoldo in Abyan Diyos siyo agawit
         sa Kiristo keyen Kapwan? Angkataw in siyabi Dabid keyen,
         44 Siyabi in Kapwan sa kangay Kapwan keyen, Kao tomokkaw atai sa kangay pamalang agbangen,
         Kao kangay bisi anggan in mga aglaban sa kaimo boo wa kangay piyasakop sa kaimo.
         45 Na no in Kiristo piyagawit din Dabid keyen Kapwan, na nangkataw masabi keyen siyo
         kasokponan Dabid?
         46 In mga Parisiyo idapo wano kabeles kay Isos. Ibat asin idapo kapangaas agtanong sa
         kansiyo.

1 Kadogay siyabi Isos sa mga mangyan, kadayo sa kansiyo mga agadar
         2 keyen, In mga agpatoldo in mga Batas osai in mga Parisiyo, kansiro tongkolin in agpaliwanag
         in mga Batas Mowisis.
         3 Na kanyo pangwaten in kansiro mga piyagpatoldo, maniwala sa kansiro mga batas. Kamay
         ayaw kanyo agtoladen in kansiro mga ogali. Baina yewed kansiro piyagpangwat in kansiro
         mga piyagpatoldo.
         4 Siro agimis in mabyat pag panlowan, piyagpababa sa mga mangyan, kamay siro dayo mamaglebey
         kamaybate in solo, dayo agtolong agpaleteng.
         5 In boo kansiro mga piyagpangwat piyagpapangkit waget sa mga mangyan. Baina piyagpakaslang
         in mga pagsoroyan mga agiplaong Diyos piyagbekkes sa kansiro mga kiray. Osai piyagpakaaba
         in agisokbit sa kansiro mga lambong.
         6 Sa mga piyasta kansiro piyagkaanggay in agtokkaw sa lakonaw pag panokkawan bangen
         in agpapoon. Osai siro agkaanggay agtokkaw sa maal pag panokkawan sa mga balay pagpaniponan.
         7 Siro agkasadapan no siro piyagawit keyen, Agpatoldo. Kansiro piyagkasadapan in siro
         piyagpakalakonaw in mga mangyan sa mga bayan.
         8 Kamay kamo ayaw agamag sa pagawitan keyen Agpatoldo, angkataw osai waget in kanyo
         Agpamatoldo, kamo boo tayariyan.
         9 Osai ayaw kanyo agawiten Amang kamayba kay nakay atai sa kobat, angkataw osai waget
         in kanyo Amang, in Amang sa langit.
         10 Ayaw din kamo agamag sa pagawitan Poon, angkataw osai waget in kanyo Poon, siyo in
         Kiristo.
         11 In piyagpakoyay sa kanyo kailangan siyo kanyo sogowan.
         12 In agpakabwat batay piyakabwatte. In agpakabwatte batay piyakabwat.
         13 Maloba in batay parosa sa kanyo, kamo in mga agpatoldo in mga Batas, kamo in mga
         Parisiyo. Kamo mga agpakagwali waget. Kanyo piyageleg in dalan Diyos, matang in mga
         mangyan yewed kapasakop sa Diyos. Kamo dayo pasakop sa Diyos kalbas kanyo din piyageleg
         in dalan matang in mga batay nges pasakop agkaeleg.
         15 Maloba in batay parosa sa kanyo, kamo in mga agpatoldo in mga Batas, kamo in mga
         Parisiyo. Kamo mga agpakagwali waget. Kanyo piyagliblibok in boo kobat piyagpotol
         din in dagat agpamangkit kamayba osai waget ka yewed Odyo kanyo piyagpaakay miyagem
         sa paniwala mga Odyo. Kalbas paka mipaagem wa, siyo kanyo piyagpangwat labi kay daet
         sa kanyo.
         16 Maloba in batay parosa sa kanyo. Kamo agakay nges sa mga beleg, bago kamo din beleg.
         Kamo agpatoldo keyen, No in mangyan manompa keyen kamayba wakay sa balay lakoy Diyos,
         na kamayba idwa kansiyo piyangwat in kansiyo panompa. Kamay no siyo manompa keyen
         kamayba wakay sa ginto sa balay lakoy Diyos, na kailangan ngani pangwaten in kansiyo
         panompa.
         17 Kamo mga beleg, mga idapo atawanan. Yewed piyaglakonaw in ginto, no yewed in balay
         lakoy DiyoS, angkataw panawen asin kaya in ginto piyagtalaga sa Diyos.
         18 Osai kanyo piyagpatoldo keyen, No in mangyan manompa keyen, kamayba wakay sa pagpanonogan
         andog, na kamayba idwa piyangwat in kansiyo panompa. Kamay no siyo manompa keyen kamayba
         wakay sa andog piyagsonog, na kailangan ngani pangwaten kansiyo panompa.
         19 Kamo beleg ngani. Yewed in andog in lakonaw, no yewed in pagpanonogan, angkataw panawen
         asin kaya piyagtanggap Diyos in andog.
         20 Na ngani, in siyo agpanompa keyen kamayba wakay sa pagpanonogan andog, na in beet
         siyabi yewed waget in pagpanonogan no yewed kadayo in boo asin piyagandog.
         21 Osai in siyo agpanompa keyen kamayba wakay sa balay lakoy Diyos na ina yewed waget
         in balay no yewed kadayo in Diyos in agpamataw asin pag balay.
         22 Osai in siyo agpanompa keyen kamayba wakay sa langit na in beet siyabi in pagpanokkawan
         Diyos sa langit, kadayo in Diyos wa daan in asin agtokkaw.
         23 -
         24 Maloba in batay parosa sa kanyo, kamo in mga agpatoldo in mga Batas, kamo in mga
         Parisiyo. Kamo mga agpakagwali waget. Baina kanyo piyagtaboy sa Diyos in kasampo ka
         bilog in mga baranoy, mga tanglad, mga golayen, kamay idwa kanyo piyagpangwat in lakonaw
         pag mga Batas, kataw in agpangwat in betek, in agpakayawte, osai in mabait. Kataw
         ina kanyo piyagkowa in neknekte sa kanyo batay piyaginem, kamay kanyo piyagtelen in
         kamilyo lakoy. In lakonaw pag mga Batas in kailangan ngani kanyo paniwalaen kamay
         ayaw din anaweyan in agtaboy in kasampo. Kamo ngani mga beleg pag agpaakay.
         25 Maloba in batay parosa sa kanyo, kamo in mga agpatoldo in mga Batas, kamo in mga
         Parisiyo. Kamo mga agpakagwali waget. Kanyo piyagogas in awak in lisap osai in palato,
         kamay in galem maakno kanyo mga piyagagaw, mga piyagtakaw.
         26 Kamo in mga Parisiyo beleg. Kanyo wa tokaw ogasen in galem agbangen in lisap osai
         in palato, na batay din malinis in awak.
         27 Maloba in batay parosa sa kanyo, kamo in mga agpatoldo in mga Batas, kamo in mga
         Parisiyo. Kamo mga agpakagwali waget. Kamo kagwali mga lebengan piyagpaboksi, maalen
         sa pangkit in awak, kamay sa galem boo wano marames, mga bitol mangyan matay.
         28 Kataw ina ngani kamo. Sa pangkit mangyan maalen, kamay sa kanyo galem aleleng wano,
         kamo agpakagwali waget.
         29 Maloba in batay parosa sa kanyo, kamo in mga agpatoldo in mga Batas, kamo in mga
         Parisiyo. Kamo mga agpakagwali waget. Kanyo piyagpakapya in mga lebengan in mga poropita
         osai piyagpakaalen in mga lebengan in mga maalen pag mga mangyan.
         30 Osai kamo keyen, No nges kami agkaboway tangona in kabetek in kanyam mga kakoyayan,
         na kami idbatay agtolong agbono sa mga poropita.
         31 Na sa kanyo piyagsabi kataw ina na kanyo piyagamin kamo bodang in mga agpamono sa
         mga poropita.
         32 Dali, lobosen wa kamo in piyarakay in kanyo mga kakoyayan.
         33 Kamo mga olay, talnakiyan dopong. Idapo batay padalan kamo batay mipalpas sa parosa
         toyongan.
         34 Na ngani, ako batay agsogo sa kanyo mga poropita, mga katawanan, mga agpatoldo in
         mga Batas. Na in kalaati kanyo batay biyono, in kalaati batay piyako sa kodos. In
         kalaati kanyo batay biyogbog sa kanyo mga balay Diyos, kanyo batay piyagboyaw sa aronaw
         bayan.
         35 Matang batay sa kanyo in parosa sa agbono sa boo mga mangyan maalen sa boo kobat
         sigod Abil in idapo daet anggan kay Sakaryas bodang Barakyas. Siyo in kanyo biyono
         sa paywaraan in pagsonogan andog osai in balay lakoy Diyos.
         36 Kangay piyagsabi sa kanyo in mga mangyan agkaboway ngona in batay piyarosa panawen
         ina pag boo mga agbono.
         37 Isos keyen kay, Irosalim, laki mga taga Irosalim. Kanyo piyagbono in mga poropita.
         In mga siyogo Diyos kanyo biyenglayan bato anggan matay. Makakarowan wano nges kangay
         beet kamo yaalapet kataw in manok aglemlem sa kansiyo mga sipsipan, kamay kamo dayo.
         38 Na in kanyo balay lakoy Diyos batay piyagbaliwan wa gayed.
         39 Kangay piyagsabi sa kanyo, sigod ngona idbatay wa kanyo ngiitan ako anggan sa kanyo
         remrem keyen, Agkaanggay in agrateng agbaba in kabaloyan in Kapwan.

1 Isos lompot wa sa balay lakoy Diyos, batay wa agipanaw. Pasabangen in kansiyo mga
         agadar keyen, Kao mangkit in kalakoyen in balay lakoy Diyos.
         2 Kamay keyen Isos, Kanyo mana piyagngitan ina pag balay lakoy Diyos? Kangay piyagsabi
         sa kanyo, dogayan ina boo batay piyagpanligan, idapo wa batay mitera bato agisapaw
         sa kansiyo pagaponan bato.
         3 In kora Isos agtokkaw wa sa boksor Olibowan, idapo asin in roma mangyan, in mga agadar
         agtanong wakay keyen, Nangkadogay batay mibaloy in kaimo karai siyabi? Nakay in tandaan
         no kao bangen wa batay rateng, osai in batay wa kalobosan kobat?
         4 Keyen Isos, Kamo agingat, karam kamo batay piyadaya mangyan.
         5 Angkataw aronaw in batay agrateng agalapet kangay ngaran keyen siro wa in Kiristo.
         Aronaw in kansiro batay liibangaw.
         6 Kamo batay karengey agaleng mga aggira, osai mga barita apo gira. Na kamo ayaw ngani
         alimowan, angkataw ina boo kailangan ngani mibaloy, kamay yewed kay ina in kalobosan.
         7 Angkataw batay apo aggira in osai ka bansa aglaban sa osai ka bansa, in osai ka sakopan
         aglaban sa osai ka sakopan. Apo batay agkayawes, osai batay agloni sa kalaati pag
         mga kobat.
         8 Ina pag mga kataw ina parakayan waget in mga kaidapan, kataw in mga kagbaiyan agparakay
         agboslot.
         9 Ina pag mga betek kamo batay piyagkairisan boo mangyan panawen kamo sa kangay, osai
         kamo batay piyagdakep, piyagpaidapan, kalbas piyagbono wa.
         10 No kataw wa ina na aronaw wa in batay omempet, idwa agpaniwala, kalbas batay agpalsikairisan,
         in osai batay agpatoldo wakay sa osai sa mga batay agbono.
         11 Aronaw in batay lomwas bosliyen pag mga poropita. Aronaw in kansiro batay liibangaw.
         12 Panawen sa agarabang wa in daet batay makorang wano in agpaybelagan.
         13 Kamay no siyo agaway agpaniwala anggan sa kalobosan, na siyo ngani batay piyaboway.
         14 In Maal pag Barita batay biyaba sa boo kobat, matang atawanan in boo mangyan keyen
         in Diyos agpapoon. Paka kataw ina wa agrateng wa in kalobosan.
         15 Kanyo batay ngiitan agitaydek sa betek tiyalaga sa Diyos in makasoka sa Diyos, in
         agpansida, in siyabi wa Danil in poropita. In beet siyabi ina remremen in agbasa.
         16 No kataw wa ina na in mga mangyan sa Odiya domalagan wa pataboy sa mga boksor.
         17 No siyo sa paltawan na ayaw wa misoroy sa galem balay, matang komwa in mga kamayba
         nakay sa balay.
         18 No siyo sa agay, na ayaw wa moli matang komwa kansiyo islen.
         19 Asina pag mga ibeng ayawte wa in mga bonting, osai in mga agpasoso.
         20 Panawen sa agdalagan, kanyo dalanginen ayaw mipabetek sa pangodan, ayaw din sa Ibeng
         Pamainga.
         21 Angkataw asin pag mga betek batay maloba wano in kaidapan. Ibat in piyangwat in kobat
         anggan ngona idapo kay batang kaidapan kaloba ina, kalbas kamayba nangkadogay idapo
         wa din batay kaloba ina.
         22 No ina pag kabetek yewed piyakadogayte Diyos na idapo batay mangyan piyaboway. Kamay
         panawen sa mga iidang Diyos batay ngani piyakadogayte ina pag kabetek.
         23 Asina pag betek no apo agsabi sa kanyo keyen, Anda wa in Kiristo, no yewed keyen,
         Siyo asin wa, na kamo ayaw maniwala.
         24 Angkataw apo batay lomwas mga agpakagwali waget Kiristo, mga bosliyen pag mga poropita.
         Siro batay agpangwat mga makasoyo wano pag mga tanda, matang liibangaw no mayadi kamayba
         in mga iidang Diyos.
         25 Kanyo remremen, ina yewed kay mibaloy kangay wa siyabi sa kanyo.
         26 Na no apo agsabi sa kanyo keyen, Baati siyo sa moyod wa, na kamo ayaw ista pataboy.
         Kamayba siro keyen, Siyo sa galem wa balay, na kamo ayaw wano maniwala.
         27 Angkataw in agrateng in Bodang Mangyan bigla kataw kilat piyagngitan sa paglowasan
         ibeng anggan sa paglabowan ibeng.
         28 Kamayba saano in apo agibolalang matay, na batay asin matipon in mga owak.
         29 Paka kalbas ina pag mga kaidapan, in ibeng batay toloy komelep, kadayo in bolan idwa
         din agrawa, kadayo din in mga magirem sa langit agpangaragrag wa, osai piyagyogyog
         wa in mga apo kabaloyan sa mga ogbos.
         30 Kalbas toloy lomwas sa langit in tandaan in Bodang Mangyan. In boo mga mangyan sa
         boo kobat batay wa malpanangis, angkataw kansiro wa piyagngitan in Bodang Mangyan
         sa mga libo, agrateng wa ngani, apo lakoy kansiyo kabaloyan, piyagngitan wa in kansiyo
         kalakoyen.
         31 Agana lakoy in bodyong. Kansiyo piyagsogo kansiyo mga angil sa boo kobat, matang
         piyagtipon kansiyo mga iidang batang sa boo wano kobat.
         32 Kanyo remremen in alimbawa in yangaw igos. No agpandaon wakay in mga sanga, na kanyo
         atawanan agkaboka wakay in pangibeng.
         33 Na kataw din ina no kanyo piyagngitan agpangibaloy wa ina pag boo, na kanyo wa atawanan
         bangen wa in kabetek in Bodang Mangyan batay agrateng.
         34 Remremen kamo, bayo matay in boo mga mangyan agkaboway ngona, ina pag boo batay wa
         mibaloy.
         35 Batay maidapo in langit osai in kobat, kamay in kangay mga siyabi idbatay maidapo.
         36 Ina pag kabetek idapo batay katawan, kamayba in mga angil sa langit, kamayba ako
         in Bodang. Dayem in Amang, siyo waget in katawan.
         37 In kabetek agrateng in Bodang Mangyan kataw daan tangona in kabetek kora Nowi.
         38 Ina tangona in idapo kay in gonaw in mga mangyan apyaan agpalpamangan, agpalpanginem,
         agpalpamangkit babai mga lalaki, anggan rateng in ibeng Nowi somakay wa sa kansiyo
         bangka lakoy.
         39 In mga mangyan apyaan daan, bayo katawan bongkalos wa lakoy siro boo malimes wa.
         Na kataw din ina in batay mibaloy dogayan sa agrateng in Bodang Mangyan.
         40 Asina pag betek apo dokalaki sa agay, in osai piyagpaanggat, in osai biyaliwan.
         41 Apo din dokabai agbayo, in osai piyagpaanggat, in osai biyaliwan.
         42 Na kamo agdamay ngani, angkataw yewed kanyo atawanan no nakay pag betek in kanyo
         Kapwan batay atai.
         43 Remremen anda. No nges in kapwan balay katawan no nangkadogay betek sa yabi batay
         rateng in agpanakaw, na siyo agdamay wa ngani, idbatay kansiyo piyabayaan iisoroy
         in kansiyo balay.
         44 Na kailangan din kamo baatte sandata angkataw in Bodang Mangyan batay rateng sa betek
         yewed kanyo piyagremrem.
         45 In katawanan pag sogowan in yewed aglimbang, siyo in piyagpapoon kansiyo kapwan sa
         kansiyo mga sogowan, siyo wa in agtaboy in kansiro pamangnen sa baatte kabetek.
         46 No ina pag sogowan aratengan in kansiyo kapwan agpangwat kansiyo panawen na siyo
         batay agkaanggay.
         47 Kangay piyagsabi sa kanyo ina pag sogowan, in boo sa kapwan batay piyagpaalapet sa
         kansiyo.
         48 Kamay no daeten ina pag sogowan, no kansiyo remrem keyen dogay kay in agrateng kansiyo
         kapwan,
         49 no kansiyo wa piyagpaidapan in amat pag mga sogowan, osai agyanggat sa mga agpanlasing,
         agpalpamangan, agpalpamarik,
         50 na in kansiyo kapwan batay rateng sa kabetek yewed kansiyo piyagremrem.
         51 Kalbas ina pag sogowan batay maloba wano piyagparosa, siyo piyagpaagem wa sa parosa
         in mga agpakagwali waget agpaniwala. Ista siyo batay agpanangis wa gayed anggan agtogait
         in mga ngipen.

1 Keyen Isos, In kabetek ako in Bodang Mangyan agrateng batay agpoon lakoy, kataw anda
         in alimbawa. Apo sampo ka daraga lomabo sa balay, in baatte osai apo kansiyo tinglaw.
         Siro agtagbo sa kaliyakiyan batay kiyasal.
         2 In lima katawanan, in lima wakay idapo bait.
         3 -
         4 In mga katawanan, siro agsandata langis karam maplek isag kansiro tinglaw, in mga
         wakay idapo bait idapo wa sandata langis.
         5 Dogay wano in agrateng in kaliyakiyan batay piyagkasal, anggan siro boo aesekan wa.
         6 Kalbas paka kagwaraan wa yabi apo wa ngani mango keyen, Agrateng wa in kaliyakiyan.
         Mipolaw wa, tagbowen wa.
         7 In sampo ka daraga toloy mipolaw, kalbas piyamalakonaw in igang kansiro mga tinglaw.
         8 Kalbas in mga idapo bait miplaong sa mga katawanan keyen, Kami agayayte kanyo langis,
         agkaplek wano kanyam tinglaw.
         9 Kamay keyen in mga katawanan, Na karam idbatay sibay sa kantam boo. In maal kay kamo
         panaw wa, kamo bomili kay sa tindaan.
         10 Matang in lima ka daraga idapo bait toloy wa lomabo. Siro agbili kay rateng wa in
         kaliyakiyan batay piyagkasal, in lima ka daraga sandata daan, siro wa in kansiyo sarig
         monaik sa balay apo kainan. Kadogay toloy wa biyengbeng in sakbawan.
         11 Kalbas rateng wakay in lima ka daraga idapo bait. Siro agpango keyen, Laki, kami
         din paonaiken.
         12 Kamay keyen in kaliyakiyan, Nakay pag mga mangyan kamo? Ako yewed katawan sa kanyo.
         13 Keyen Isos, Na ngam kamo agdamay, angkataw yewed kanyo atawanan in ibeng osai in
         kabetek.
         14 Keyen Isos, In ako in Bodang Mangyan agpoon kataw din osai ka mangyan batay panaw
         batay sa adayonaw. Kansiyo biyerya in kansiyo mga sogowan, kalbas kansiyo piyaalapet
         sa kansiro in kansiyo mga kasangkapan.
         15 In baatte osai piyakan kowarta sibay sa kansiyo batay abaloyan. In osai piyakan lima
         ka libo ka piso, in kadowai dowai ka libo ka piso, in katolo in tiyaboy osai ka libo
         ka piso. Kalbas panaw wa in kapwan.
         16 In piyakan lima ka libo ka piso toloy wa agpanawen agtinda anggan siyo kaabel wakay
         lima kay ka libo ka piso pakinabang.
         17 Kataw din ina in piyangwat in piyakan dowai ka libo ka piso. Siyo kaabel din pakinabang
         dowai kay ka libo ka piso.
         18 Kamay in piyakan osai ka libo ka piso lompot wa, toloy agkali sa diya, kansiyo wa
         biyetang in kowarta tiyaboy in kapwan.
         19 Paka dogay wa naw moli wakay in kapwan ina pag mga sogowan. Siro piyagbotog wa.
         20 Kalbas pasabangen in piyakan lima ka libo ka piso, agbaba din in pakinabang lima
         wakay ka libo. Siyo keyen, Laki, anda daan in lima ka libo ka piso kaimo piyaalapet
         sa kangay. Anda wakay in pakinabang kangay abel lima din ka libo.
         21 Keyen in kapwan, Aa yadi. Kao maal pag sogowan yewed aglimbang. Angkataw kao maalno
         pag paalapetan in kalakoyte, na kao kangay batay piyagpaalapetan in lakonaw. Aywawa,
         kita wa agpalkaanggay.
         22 Pasabangen din in piyakan dowai ka libo ka piso, keyen, Laki, anda wa in dowai ka
         libo ka piso kaimo piyaalapet sa kangay. Anda wakay in pakinabang kangay abel dowai
         din ka libo.
         23 Keyen in kapwan, Aa yadi. Kao maalen pag sogowan yewed aglimbang. Angkataw kao maalno
         pag paalapetan in kalakoyte, na kao kangay batay piyagpaalapetan in lakonaw. Aywawa,
         kita wa agpalkaanggay.
         24 Pasabangen wakay in piyakan osai ka libo ka piso. Siyo keyen, Laki, kangay atawanan
         kao matapang pag mangyan. Kao agani sa yewed kaimo tiyogda, kao agbetang sa yewed
         kaimo liyayap.
         25 Ako agkalimo, matang kangay wa biyenben sa diya in kaimo kowarta. Anda daan in kaimo
         osai ka libo.
         26 Keyen in kapwan, Kao pag sogowan, aleleng, bibelen. Kao nges mana katawan ako agani
         sa yewed kangay tiyogda, ako agbetang sa yewed kangay liyayap.
         27 Na nakay batang yewed kaimo liyabo sa bangko in kangay kowarta matang in ako rateng
         wakay apo wa pakinabang?
         28 Kalbas siyabi wakay sa kansiyo polis keyen, Dali wa, kowaen wa sa kansiyo in osai
         ka libo. Taboyen wa sa apo sampo ka libo.
         29 Angkataw no siyo in apo na piyagpakan kay, anggan karowan wa gayed. Kamay no siyo
         in idapo, na kadayo in baywi kay sa kansiyo piyagkowa wa din.
         30 Ina pag sogowan in idapo kabolowan benglayen wa sa lened. Ista wa siyo batay maloba
         agpanangis anggan agtogait in kansiyo ngipen.
         31 Keyen Isos, Batay rateng in Bodang Mangyan piyagpalowas wa in kansiyo kalakoyen,
         piyagpaanggat in boo kansiyo mga angil. Kalbas siyo batay tomokkaw sa kansiyo pagpanokkawan
         lakoy agpoon.
         32 Kalbas in boo mga mangyan batay piyagtipon sa kansiyo bangen, siro kansiyo batay
         piyagpalsowayan kataw in agalapet topa, kansiyo piyagpasoway sa topa in mga kambing.
         33 In mga topa batay sa pamalang agbangen, in mga kambing sa tagwala agbangen.
         34 Kalbas batay siyabi in Poon lakoy sa mga mangyan sa kansiyo pamalang agbangen keyen,
         Mga Laki, kamo in mga piyakaanggay kangay Amang, aywawa, kamo wa in agkapwan sa sakopan
         siyandata sa kanyo ibat tangona kay naw in piyangwat in kobat.
         35 Angkataw in ako agkayawes kanyo piyakan pamangnen, in ako agkainem kanyo piyakan
         sapa, in ako taga adayonaw kanyo piyakan esekan.
         36 In ako idapo wa damit kanyo piyakan, in ako apo maskit ako kanyo piyagalapet, in
         ako piyagbilanggo ako kanyo piyagtolong.
         37 Kalbas ina in maalno pag mga mangyan batay somagot keyen, Laki Kapwan, kao idbatang
         kanyam ngiitan agkayawes kalbas kanyam piyakan pamangnen, no yewed agkainem kalbas
         kanyam piyainem.
         38 Kao idbatang kanyam ngiitan taga adayonaw kalbas kanyam piyakan esekan, idapo din
         batang idapo damit kalbas kanyam piyakan.
         39 Kao idbatang kanyam ngiitan apo maskit no yewed piyagbilanggo kalbas kanyam tiyolong.
         40 Batay wakay keyen in Poon lakoy, Totoo ngani in kangay piyagsabi sa kanyo, in kanyo
         piyangwat ina sa kangay mga belag piyagpakalakoyte, na ina sa kangay wa daan kanyo
         piyangwat.
         41 Kalbas in Poon lakoy batay wakay keyen sa mga mangyan sa kansiyo tagwala agbangen,
         Kamo in mga piyanompaan, bali wa kamo. Ista wa kamo sa baya idbatay matay, in siyandata
         sa diyablo osai sa kansiyo mga mamaw.
         42 Angkataw in ako agkayawes ako yewed kanyo piyakan pamangnen, in ako agkainem ako
         yewed kanyo piyakan sapa.
         43 In ako taga adayonaw ako yewed kanyo piyakan esekan, in ako idapo damit ako yewed
         kanyo piyakan, in ako apo maskit, osai piyagbilanggo ako yewed kanyo tiyolong.
         44 Siro batay somagot keyen, Laki Kapwan, Kao idbatang kanyam ngiitan agkayawes, agkainem,
         taga adayonaw, idapo damit, apo maskit, piyagbilanggo, kalbas kao idwa kanyam tiyolong.
         45 Kalbas in Poon lakoy batay wakay keyen sa kansiro, Totoo ngani in kangay piyagsabi
         sa kanyo, in kamo dayo agtolong sa kangay mga belag piyagpakalakoyte, na sa kangay
         wa daan kamo dayo agtolong.
         46 Ina pag mga dayo agtolong batay piyataboy sa parosa idbatay lobos, kamay in maalno
         pag mga mangyan batay piyakan boway idbatay din lobos.

1 Paka Isos kalbas agpatoldo ina pag boo kansiyo siyabi sa kansiyo mga agadar keyen,
         2 Kamo katawan sabali wa in piyasta piyagawit Paskowa. Kalbas in Bodang Mangyan batay
         wa piyadakep matang piyako sa kodos.
         3 Ina daan pag betek, in mga poon sasirdoti osai in mga koyay sa mga Odyo siro agtipon
         sa balay lakoy in mabwat pag poon sa mga sasirdoti, in ngaran Kaypas.
         4 In kansiro piyagpolong Isos kansiro piyagbantaan madakep idapo batay katawan, matang
         siyo mabono.
         5 Matang siro keyen, Ayaw sa betek piyasta. Isag mangagolo in mga mangyan.
         6 In Isos sa bayante Bitanya sa balay Simon in batang apo kagwali panyakit,
         7 in siyo agpamangan, osai ka kagbaiyan pasabangen sa kansiyo apo piyagbaba osai ka
         pagsoroyan piyangwat batang bato lakonaw in bayad. In galem mala masadap lakonaw wano
         in bayad. Kalbas ina pag mala masadap boo wa kansiyo biyobo sa olo Isos.
         8 Paka ina ngiitan in mga agadar siro agkagalit wa sa kagbaiyan, keyen, Nakay batang
         kiyataw waget ina in mala masadap?
         9 No nges karai ina piyabili na lakonaw in abel bayad, kalbas taboyen sa mga maidap.
         10 Kamay Isos katawan daan in kansiro remrem. Matang siyo keyen, Nakay batang kanyo
         piyagkataw ina in kagbaiyan? Maal wano in kansiyo piyangwat sa kangay.
         11 In mga maidap palagi daan sa kanyo, kamay ako idwa dogay idapo wa.
         12 Kaya kansiyo biyobo in mala masadap sa kangay bilog, matang ako piyagsandata batay
         liyebeng.
         13 Totoo in kangay piyagsabi, kamayba saano piyatoldo in Maal pag Barita, ista batay
         din piyagawit in piyangwat ina pag kagbaiyan matang siyo idbatay alibangawan.
         14 In osai sa Labing Dowai ka agadar, in ngaran Odas Iskaryoti, siyo pataboy sa mga
         poon sasirdoti.
         15 Siyo keyen, No kamo tiyolong matang Isos madakep, na nakay in kanyo batay bayad?
         Matang siyo piyakan tatlompo lakoy ka kowarta pilak.
         16 Kalbas ibat daan ina pag betek Odas agpamangkit wa padalan agpadakep kay Isos.
         17 In tokaw pag ibeng in Piyasta in piyagkoman tinapay idapo pamaistobo, pasabangen
         kay Isos in kansiyo mga agadar, agtanong keyen, Saano kaimo beet kanyam sandataen
         in kaimo batay Yapon sa Paskowa?
         18 Keyen Isos, Kamo pataboy sa bayan lakoy, pamangkiten ina pag mangyan. Kamo keyen,
         Anda in bilin in Agpamatoldo, agkabangen wa in kangay kabetek. Sa kaimo wa balay ako
         batay mamangan in Yapon sa Paskowa, osai in kangay mga agadar.
         19 Piyangwat ngani in mga agadar in bilin Isos, kansiro siyandata in Yapon sa Paskowa.
         20 Paka yabi wa Isos tomokkaw wa batay agkoman, osai in labing dowai ka agadar.
         21 Paka siro agkoman wa Isos miplaong keyen, In kangay piyagsabi in osai sa kanyo batay
         agpadakep sa kangay.
         22 Kalbas maloba wano malingetnget in kansiro remrem. Siro baatte osai keyen, Laki Kapwan,
         yewed ako, aon?
         23 Keyen Isos, In osai ka agpalanglang sa kangay, siyo wa in batay agpadakep sa kangay,
         24 kataw in siyabi sa mga Agisolat in Bodang Mangyan batay maablaw. Kamay ayawte wa
         in batay agpadakep sa kansiyo. Maal kay nges sa kansiyo in siyo ayaw wa biyodang.
         25 Kadayo Odas in batay agpadakep kay Isos, siyo din keyen, Laki Agpamatoldo, yewed
         ako, aon? Keyen Isos, Kao in agsabi ina.
         26 In siro agpalpamangan Isos omatang sa tinapay, siyo agpasalamat, kalbas kansiyo piyandodo,
         tiyaboy sa mga agadar. Siyo keyen, Anda in kangay bilog. Kanyo kowaen, komanen.
         27 Kansiyo din yaatang in pagpangineman, kansiyo piyasalamatan, kalbas tiyaboy din sa
         kansiro keyen, Kamo boo minem asin.
         28 Angkataw ina in kangay daya in panrigen sa kasondowan Diyos osai kansiyo mga bodang,
         in kangay daya batay piyagbobo panawen sa karowan, matang liibangaw in kansiro mga
         daet.
         29 Kangay piyagsabi sa kanyo, ibat ngona ako idbatay wa minem in sapa batang sa raweg
         obas, anggan sa ibeng kitam wakay malpanginem in bayo pag sapa obas sa sakopan kangay
         Amang.
         30 Paka siro kabaren wa osai ka awit, siro pataboy wa sa boksor Olibowan.
         31 Isos miplaong wakay sa kansiyo mga agadar keyen, Isag yabi ako batay biyaliwan kamo
         boo, kataw in piyagsabi sa mga Agisolat keyen, In agalapet topa kangay batay biyono,
         kalbas in mga topa batay omarabang.
         32 Kamay paka ako boway wakay ako batay tokaw sa kanyo sa Galiliya.
         33 Keyen Pidro, Kamayba kao biyaliwan in boo, ako idbatay wano mamaliwan sa kaimo.
         34 Keyen Isos, Totoo ngani, ngona daan pag yabi yewed kay anggan panalaok manok kao
         makatolo wa agpamangyan sa kangay.
         35 Kamay Pidro keyen, Kamayba ako piyagbono wa sarig kao, ako idbatay wano agpamangyan
         sa kaimo. Kadayo in boo mga agadar, kataw din ina in siyabi.
         36 Isos rateng sa kobat piyagawit Gitsimani agyanggat in kansiyo mga agadar. Siyo keyen
         sa kansiro, Kamo atai wa tomokkaw. Ako ista kayte agbangen agpandalangin.
         37 Kamay Pidro osai in dowai ka bodang Sibidiyo kansiyo piyaanggat. Kalbas malingetnget
         wano in kansiyo remrem, agkabyatan wa gayed.
         38 Kansiyo siyabi sa kansiro keyen, In kalobaen in malingetnget sa kangay galem anggan
         tomag ako batay wa matay. Kamo atai daan, ako damayen.
         39 Siyo ista kayte agbangen patalegeb, agpandalangin keyen, Kangay Amang, no nges maal,
         na ayaw wa sa kangay anda pag kaidapan. Kamay ayaw in kangay beet in mibaloy, dayem
         in kaimo daan.
         40 Siyo moli wakay sa mga agadar, siro aratengan agesek. Siyo keyen kay Pidro, Kamo
         mana agesek? Kamo mana yewed kabaloy agdamay kangay kamayba kadogayte waget?
         41 Kamo agdamay wa ngani, mandalangin matang paka kamo piyagtepeng wa kamo idbatay diyaeg.
         Sandata wa nges in kanyo remrem, kamay in bilog mainaen.
         42 Kalbas siyo ista wakay mandalangin keyen, Kangay Amang, no yewed mayadi ako lomawey
         atai pag kaidapan, no kailangan ngani ako domalan asin, na dali wa, in kaimo beet
         in pangwaten.
         43 Kalbas siyo moli wakay, kora Pidro aratengan wakay agesek, angkataw siro agrongronga
         wano.
         44 Matang siro kansiyo wakay biyaliwan. Katolo wa in siyo ista wakay agpandalangin.
         Kataw daan in siyabi karai.
         45 Paka siyo moli wakay siyo keyen, Kamo mana agesek kay, aglimbang daan? Baati, ngona
         wa in kabetek, in Bodang Mangyan batay wa piyagpadakep sa mga agpamangwat daet.
         46 Tomaydek wa. Kitam wa. Anda wa in batay agpadakep sa kangay.
         47 Isos agiplaong kay rateng wa Odas in osai sa labing dowai. Siyo aronaw sarig mangyan
         agbaba mga pisaw lakoy osai mga garoti. Siro siyogo in mga poon sasirdoti osai in
         mga koyay mga Odyo.
         48 Sa dalan kay Odas agtaboy wa tanda keyen, In kangay isag biyelag kiyapet, na ina
         wa in kanyo piyagpamangkit. Toloy wa kanyo dakepen.
         49 Paka kalbas, Odas toloy wa pasabangen kay Isos keyen, Ko, laki Agpaadar, kao mana
         atai? Kalbas toloy kiyapet.
         50 Keyen Isos, Dali wa, laki, pangwaten wa in dailan kaya kao atai pataboy. Kalbas Isos
         siyonggaban in mga mangyan, siyo diyakep.
         51 In osai sa mga sarig Isos liyakso wa in pisaw lakoy, toloy piyalang in sogowan in
         mabwat pag poon sa mga sasirdoti, maagis in talinga.
         52 Kamay keyen Isos, Soroyen wakay sa kaloban in kaimo pisaw. Angkataw in mga agpamogot,
         siro boo batay piyogot.
         53 Kao mana yewed katawan no ako mangayay tolong sa kangay Amang, na ako toloy batay
         piyakan mga angil, labi kay pito ka laksa.
         54 Kamay no kataw ina na idbatay wa mibaloy in siyabi sa mga Agisolat keyen kailangan
         anda mibaloy.
         55 Ina pag betek Isos miplaong wakay sa karowan keyen, Ako nakay, tolisan? Baina kamo
         atai pataboy agpalpamaba mga pisaw lakoy osai mga garoti matang ako madakep. Bago
         ako ibeng ibeng sa balay lakoy Diyos agtokkaw agpatoldo, ako yewed kanyo diyakep.
         56 Kamay kaya anda boo mibaloy matang mibaloy in siyabi in mga poropita sa mga Agisolat.
         Kalbas toloy wa mandalagan in boo mga agadar. Isos biyaliwan wa.
         57 Isos biyaba in mga domakep sa kansiyo sa balay lakoy Kaypas in mabwat pag poon sa
         mga sasirdoti. Ista agkatipon in mga agpatoldo in mga Batas, osai in mga koyay sa
         mga Odyo.
         58 Pidro mangagak kamay yewed agpasabangen. Siyo anggan sa tongkodan balay in mabwat
         pag poon sa mga sasirdoti, misoroy sa alabat, tomokkaw sa tongkodan paagem sa mga
         agdamay, matang ngiitan no nakay in batay kalobosan.
         59 In mga poon sasirdoti osai in boo tanongan in mga Odyo, siro agpamangkit mangyan
         agpasaen kay Isos, matang siyo mapabono.
         60 Kamay siro idapo wano ngiitan kamayba aronaw in omadap asin agpansabi mga yewed totoo
         panawen kay Isos. Kadogay apo dowai ka mangyan tomaydek,
         61 miplaong keyen, In siyabi ina pag mangyan siyo kabaloy agregnas in balay lakoy Diyos
         kalbas kansiyo wakay apangwat tolo waget ka ibeng.
         62 romaydek in mabwat pag poon sa mga sasirdoti, miplaong kay Isos keyen, Kao mana idapo
         batay beles sa kansiro mga bintang sa kaimo?
         63 Kamay Isos yewed miplaong. Kalbas siyabi in mabwat pag poon sa mga sasirdoti sa kansiyo
         keyen, Ako sogowan in agkaboway pag Diyos agotos sa kaimo keyen, Kaimo wa sabiyen
         sa kanyam no kao ngani in Kiristo in Bodang Diyos.
         64 Isos meles wa keyen, Baina, kaimo wa siyabi. Kamay anda in kangay piyagsabi sa kanyo,
         ibat ngona kanyo batay piyagngitan in Bodang Mangyan agtokkaw sa pamalang agbangen
         in Apo lakoy Kabaloyan, kalbas batay din agrateng wakay sa mga libo sa langit.
         65 In mabwat pag poon sa mga sasirdoti, paka karengey ina siyo agalitan wa gayed, toloy
         riyognit in kansiyo lambong. Siyo keyen, Piyawa, agpanonggar sa Diyos ina. Kitam idwa
         kailangan agpamangkit kay in sombong. Kamo wa daan in karengey ina pag agpanonggar.
         66 Nakay in kanyo remrem? In amat keyen, In maal kay siyo bonowen wa.
         67 Kalbas Isos piyanopayan sa mata, piyanontok. In roma wakay agsampal sa kansiyo,
         68 agiplaongan keyen, Kao pag Kiristo. No kao ngani poropita, na nakay in somampal sa
         kaimo?
         69 Pidro agtokkaw sa tongkodan. Apo kagbaiyan sogowan pasabangen sa kansiyo keyen, Kao
         sarig din Isos in taga Galiliya, aon?
         70 Kamay Pidro tomanggi sa pangkit in boo keyen, Ako idapo katawan in kaimo piyagsabi.
         71 Pidro pataboy sa sakbawan alabat. Siyo ngiitan wakay osai ka sogowan kagbaiyan. Keyen
         in sogowan, Ina pag kaliyakiyan sarig din Isos in taga Nasarit.
         72 Pidro tomanggi wakay keyen, Kamaybawa kayno, ako yewed katawan ina pag mangyan.
         73 Yewed kayte dogay in mga agtaydek asin pasabangen kay Pidro keyen, Kao wa ngani in
         osai sa kansiro. Baina, kaimo agiplaong kataw ina.
         74 Pidro agpanompa wano keyen, Kamayba ako matay wa, ako yewed ngani katawan ina pag
         mangyan. Kalbas toloy wa tomalaok in manok.
         75 Kalbas Pidro karemrem in siyabi Isos keyen, Yewed kay panalaok manok kao makatolo
         agpamangyan sa kangay. Siyo toloy wa panaw, agpanangis wa gayed maloba.

1 Paka omaga wa agpolong wakay in mga poon sasirdoti osai in mga koyay sa mga Odyo.
         In kansiro piyagpolong no nangkataw in batay agbono kay Isos.
         2 Kadogay kansiro biyakos, biyaba sa gobirnador, in ngaran Pilato.
         3 Odas in agpadakep kay Isos, paka kansiyo atawanan Isos batay wa biyono, siyo toloy
         wakay manremrem. Kansiyo wakay piyaoli sa mga poon sasirdoti osai sa mga koyay in
         tatlompo ka kowarta.
         4 Siyo keyen, Ako agpangwat wa lakoy daet. In mangyan idapo daet kangay piyadakep matang
         siyo biyono. Kamay siro keyen, Ina nakay wakay sa kanyam? Saken kao.
         5 Toloy biyenglay Odas sa galem balay lakoy Diyos in mga kowarta, kalbas siyo panaw
         wa, pasesel wa.
         6 Piyamorot wakay in mga poon sasirdoti in kowarta. Siro keyen, Anda pag kowarta bayad
         sa daya in beet siyabi apo osai ka mangyan biyono. Idwa mayadi piyaagem sa kowarta
         sa balay lakoy Diyos.
         7 Matang siro maypolongan wa keyen, Anda pag kowarta pabayaden wa sa kobat in agpamangwat
         keden, kalbas pangwaten lebengan sa mga taga adayonaw.
         8 Matang ibat asin anggan ngona ina pag kobat piyagawit wa kobat daya anggan ngona.
         9 Kataw ina mibaloy wa in siyabi Irimiyas in poropita keyen, Kansiro kiyowa in tatlompo
         ka kowarta pilak in piyabayad sa kansiyo. Sa mga kasokponan Israil kalakoy ina in
         bayad mangyan.
         10 Kalbas kansiro wa piyabayad sa kobat in agpamangwat keden, kataw ina in biilin in
         Kapwan sa kangay.
         11 Isos piyataydek sa adap gobirnador. Siyo biyotog in gobirnador keyen, Kao lames ngani
         in Poon lakoy in mga Odyo? Keyen Isos, Kao wa in agsabi.
         12 Kamay in siyo piyamabintangan in mga poon sasirdoti osai in mga koyay siyo idapo
         meles.
         13 Matang siyabi Pilato sa kansiyo keyen, Kao nakay, karengey in karowen kansiro mga
         bintang sa kaimo?
         14 Kamay Isos idapo din meles kamayba osai waget ka agiplaong. Matang in gobirnador
         agsoyo wano.
         15 In ogali in gobirnador baatte piyasta piyagawit Paskowa siyo agpalpas osai ka mangyan
         piyagbilanggo, no nakay in piyagkabeet in mga mangyan.
         16 Ina pag betek apo mangyan piyagbilanggo atawanan in boo mga mangyan, in ngaran Isos
         Barabas.
         17 Matang paka in mga mangyan matipon wa, Pilato miplaong sa kansiro keyen, Nakay agbangen
         in kanyo beet kangay palpasen, in osai Barabas, in osai Isos piyagawit Kiristo?
         18 Pilato katawan kaya Isos biyaba sa kansiyo, panawen agpanagiri in mga koyay mga Odyo.
         19 In Pilato agtokkaw sa kansiyo lakoy pagpanokkawan agosap, in kansiyo babai agsogo
         mangyan agsabi sa kansiyo keyen, Ayaw agpanlado asin pag mangyan, idapo daet. Karai
         yabi ako manaynep panawen sa kansiyo, kalbas ako piyaidapan wano.
         20 Kamay in mga mangyan piyangolokan in mga poon sasirdoti osai in mga koyay keyen,
         In kanyo ayayen kay Pilato Barabas in palpasen. Isos agbangen bonowen wa.
         21 In mga mangyan tiyanong wakay in gobirnador keyen, Nakay agbangen in kanyo piyagayay
         kangay palpasen? Siro keyen, Barabas wa.
         22 Keyen wakay Pilato, No kataw ina na nakay in kangay batay piyangwat kay Isos in piyagawit
         Kiristo? Siro boo keyen, Pakowen wa sa kodos.
         23 Pilato keyen, Nakay batang? Nakay in kansiyo piyangwat daet? Kamay mango wakay gayedte
         in mga mangyan keyen, Pakowen sa kodos.
         24 Paka kataw ina wa, Pilato katawan siyo idapo wa batay mibaloy, labi kay batay magolo
         in mga mangyan. Matang siyo omayay sapa, agogas wa kansiyo bakwaw sa pangkit in mga
         mangyan. Siyo keyen, Ako idapo daet. Yewed ako in agpabono ina pag mangyan idapo daet.
         Wara kamo.
         25 Keyen in boo mga mangyan, Bayansiyo wa kanyam anggan sa kanyam mga bodang in parosa
         panawen asina pag matay.
         26 Kalbas Barabas wa in piyalpas Pilato. Kamay Isos agbangen kansiyo piyabogbog, tiyaboy
         sa kansiro matang piyako sa kodos.
         27 Isos biyaba wa in mga sondalo gobirnador sa kampo. Asin siyo piyagribok in karowan
         mga sondalo piyagmesa kataw anda.
         28 Kansiro kiyowa in kansiyo lambong, piyaislenan wakay mapola wano.
         29 Kalbas kansiro siyolapid balagen dogiyen, piyasarikaw sa kansiyo. Piyaatang sa kansiyo
         pamalang osai ka tanrak. Siro agpaselang kagwali agdaing sa kansiyo agmesa waget keyen,
         Pakalakoyen in Poon lakoy mga Odyo.
         30 Kalbas siyo piyanopayan wa, kiyowa wakay in tanrak, siyo piyanampek sa olo.
         31 Paka kalbas wa miyesa, kiyowa wa in islen, siyoroy wakay in kansiyo lambong. Siyo
         kansiro wa piyapanaw matang piyako sa kodos.
         32 Paka lampas wa sa sormokan kansiro atagbo osai ka kaliyakiyan taga Sirini piyagawit
         Simon. Siyo kansiro piilitan agbaba in kay Isos kodos.
         33 Siro rateng sa kobat piyagawit Golgota, in beet siyabi Kobat Bitol Olo.
         34 Asin Isos piyakan nges alak piyaageman panas, kamay paka kansiyo tiyepeng idwa kansiyo
         iinem.
         35 Kalbas siyo piyako wa sa kodos. Kansiro piyostaan in kansiyo lambong in kansiro piyagpalbagiyan.
         36 Siro malpanokkaw wa asin, agdamay sa kansiyo.
         37 Sa ogbos kansiyo olo apo solat piyaiskapet, in sombong sa kansiyo keyen, Anda Isos,
         in Poon lakoy in mga Odyo.
         38 Ina daan pag betek apo din dowai ka agpanakaw piyako sa mga kodos, in osai sa kay
         Isos pamalang agbangen in osai sa tagwala agbangen.
         39 Siyo piyamalowasan in mga asin domalan, agpelespeles in olo
         40 keyen, Yewed mana kao in batay agregnas in balay lakoy Diyos, kalbas kaimo wakay
         piyagtadyok tolo waget ka ibeng? Na amba dali, in kaimo bilog pabowayen. No kao ngani
         in Bodang Diyos, na lompot wa sa kodos.
         41 Kadayo din in mga poon sasirdoti, in mga agpatoldo in mga Batas, osai in mga koyay,
         Isos kansiro din piyamalowasan
         42 keyen, Kansiyo piyaboway in mga roma, kamay in kansiyo bilog yewed apaboway. Siyo
         kono in Poon lakoy sa mga kasokponan Israil. No ngona siyo lompot sa kodos, na kami
         batay wa din maniwala sa kansiyo.
         43 Siyo kono agpasandig sa Diyos, siyo keyen din siyo Bodang Diyos, na wara in Diyos
         in agpaboway sa kansiyo no siyo piyagkabeet Diyos.
         44 Kadayo in mga agpanakaw agipako sa mga kodos sa kansiyo bangen, siro kataw din ina
         agpangimok sa kansiyo.
         45 Ibat tangali anggan mangiriyan lakoy makelep wa in boo kobat.
         46 Paka mangiriyan wa lakoy mango Isos keyen, Ili, Ili, lama sabaktani? In beet siyabi,
         Kangay Diyos, kangay Diyos, nakay batang ako kaimo biyaliwan?
         47 In kalaati asin agitaydek karengey ina matang siro keyen, Kansiyo piyagberya Iliyas.
         48 In osai toloy domalagan komwa kagwali lomot, siyogbo sa toba, piyaistebek sa tanrak,
         piyasopsop kay Isos.
         49 Kamay in amat wakay keyen, Ayaw kay ngani, kantam panayaen no Iliyas ngani batay
         rateng agpaboway sa kansiyo.
         50 Isos mango wakay lakoy. Kalbas mabogloy wa in payeng.
         51 Ina daan pag betek sa balay lakoy Diyos toloy marognit in damit pamengbeng ibat sa
         ogbos anggan sa ngato. Manloni wa lakoy, mangabaslag in bato asin pag kobat.
         52 Mabolwat in mga lebengan, pangkabowayan in mga bodang Diyos mga matay wa.
         53 Siro panaw wa sa mga lebengan, kalbas paka Isos boway wakay siro pataboy sa Irosalim,
         in Maal wano pag Bayan, siro lomwas asin sa karowan mangyan.
         54 In kapitan osai in kansiyo mga sarig agdamay kay Isos, paka lomoni wa osai ngiitan
         in mga mibaloy, siro pangkalimowan wano agpangirabot. Siro keyen, Ina mana ngani Bodang
         Diyos.
         55 Aronaw din mga kagbaiyan sa adayonaw kayte agriwa. Ibat daan sa Galiliya siro agyanggat
         agtolong kay Isos sa kansiyo mga kailangan.
         56 Kadayo Mariya in taga Magdala, osai Mariya in kay kora Santiyago inang osai kay Osi,
         kadayo in inang Santiyago osai Owan.
         57 Paka malabo wa in ibeng apo rateng osai ka kaliyakiyan in ngaran Osi taga Arimatiya.
         Siyo mayaman, agadar din kay Isos.
         58 Siyo pataboy kay Pilato, kansiyo yaayay in bilog Isos. Pilato agsogo keyen, Taboyen
         wa.
         59 Matang kiyowa wa Osi in bilog Isos, kansiyo tiyeem bayo daan pag benang lino.
         60 Kansiyo piyabolalang sa kansiyo batay lebengan, in bayo kay kiyali piyangwat leyang
         sa bato lakoy. Kalbas kansiro liigan osai ka bato lakoy piyabengbeng sa bibi leyang.
         Kalbas siyo panaw wa.
         61 Asina din Mariya in taga Magdala osai in osai ka Mariya, siro agtokkaw sa bangen
         lebengan.
         62 Paka goribas wa, in beet siyabi paka kadalan wa in Biirnis, in mga poon sasirdoti
         osai in mga Parisiyo maysarigan pataboy kay Pilato.
         63 Siro keyen, Laki Gobirnador, kanyam piyagremrem in siyabi ina pag bosliyen. Taite
         kay in siyo agkaboway kay kansiyo siyabi keyen, Sa katolo ka ibeng ako batay wakay
         boway.
         64 Na in maal kao agsogo agdamay gayed sa lebengan anggan sa katolo ka ibeng. Karam
         no asin pataboy in kansiyo mga agadar tiyakaw in bilog, kalbas kansiro wakay piyagbarita
         sa mga mangyan keyen siyo boway wakay, no kataw ina na in siro batay agpadaya labi
         kay kataw in datiyan.
         65 Pilato keyen, Dali wa, kamo komwa wa mga sondalo, ista wa kamo, kanyo pakarigenen
         in lebengan. Wara kamo sa kanyo abaloyan.
         66 Kadogay siro ista ngani, kansiro tiyandaan in bibi lebengan matang atawanan no batang
         wa biyoswang. Kalbas piyadamayan wa.

1 Paka kalbas in Ibeng Pamainga agpangaboka wa in ibeng Linggo in dokabai Mariya in
         taga Magdala pataboy sa lebengan osai in osai ka Mariya.
         2 Kalbas toloy lomoni lakoy. Apo angil siyogo in Kapwan lompot batang sa langit. Kansiyo
         liigan in bato lakoy bengbeng sa lebengan, ina kansiyo tiyokkawan.
         3 In kansiyo mata makasolap wa labi kagwali kilat, in kansiyo damit maboksi wa labi
         agbalawas.
         4 In mga agdamay pangkalimowan managelgey, mameypey kagwali wa matay.
         5 Keyen in angil sa dokabai, Ayaw alimowan. Ako katawan in kanyo piyagpamangkit Isos
         in piyako taite sa kodos.
         6 Kamay siyo idapo wa atai angkataw siyo boway wakay tagoli kataw in kansiyo siyabi.
         Maanda, kanyo pangkiten in kansiyo batang pagpabolalangan.
         7 Kamo ista wa agbarita sa kansiyo mga agadar keyen siyo boway wakay tagoli, siyo batay
         tokaw sa kanyo pataboy sa Galiliya. Ista siyo kanyo batay ngiitan. Dali wa, ayaw agpabeya.
         Ina wa, masabi wa in boo.
         8 Siro maykalaliyan wa panaw sa lebengan. Siro nges agkalimo kay kamay agkaanggay wano.
         Siro agdalagan wa gayed agtaboy sa mga agadar matang agbarita in mga mibaloy karai.
         9 Sa dalan kay siro tiyagbo wa Isos, siyo miplaong sa kansiro keyen, Kamo kagwali wa
         nakay? Siro pasabangen, omatang sa kansiyo bitis agmaal wano sa kansiyo.
         10 Isos keyen sa kansiro, Ayaw agkalimo. Dali wa, kamo ista wa sabiyen sa kangay mga
         pagbelag siro pataboy wa sa Galiliya. Ako kansiro batay ngiitan ista.
         11 Paka in dokabai panaw wa, in amat mga sondalo agdamay sa lebengan pataboy wa sa bayan
         lakoy. Kansiro biyarita sa mga poon sasirdoti in boo mibaloy.
         12 In mga poon sasirdoti osai in mga koyay maypolongan wa. Kalbas in mga sondalo kansiro
         piyakan lakoy kowarta.
         13 Siro siyogo keyen, Keyen in kanyo pansabiyen, Karai yabi in kami agesek, asin pataboy
         in mga agadar kay Isos, kansiro tiyakaw in kansiyo bilog.
         14 Keyen kay in siyabi, Kamayba ina rateng sa gobirnador kamo ayaw agkariyaban. Kami
         wa in baala asin.
         15 Kalbas kiyowa wa in mga agdamay in kowarta, piyangwat in bilin karai. Matang anggan
         ngona pag mga ibeng ina daan in piyagsabi in mga Odyo.
         16 In Labing Osai ka agadar pataboy wa sa Galiliya, sa boksor siyabi Isos sa kansiro.
         17 Paka siro maltagbowan wa, Isos kansiro piyagmaal wano, kamay in amat sa kansiro piyagbaslag
         kay in remrem.
         18 Kalbas Isos pasabangen sa kansiro keyen, Tiyaboy wa sa kangay in boo kabaloyan, kamayba
         sa langit kamayba sa kobat.
         19 Na kamo panaw wa, kanyo patoldowen in boo mga mangyan matang siro miyanggat sa kangay,
         baotismowanen sa ngaran in Amang, osai in Bodang, osai in Betek pag Abyan.
         20 Siro kanyo patoldowen maniwala sa boo kangay piyatoldo sa kanyo. Kamo ayaw anaweyan,
         ako palagi kanyo sarig anggan sa idapo kalobosan.MARKOSMARKOSMARKOSMARKOSMARKOS

1 Anda in Maal pag Barita panawen kay IsoKiristo in Bodang Diyos.
         2 Ina agparakay in agibaloy in siyolat tangona in poropita Isaiyas keyen, In Diyos
         keyen, Baanda, kangay piyagsogo in kangay sogowan tokaw sa kaimo. Kansiyo batay piyakapya
         in kaimo dalan.
         3 Apo agpango sa moyod keyen, Kanyo pakapyaen in dalan in Kapwan, Kanyo linisen in
         kansiyo batay dalan.
         4 Na kataw ngani ina lomwas Owan sa moyod. Siyo agbaotismo osai agpatoldo keyen, Benglayen
         wa in kanyo mga daet, pabaotismo wa, na batay wa liibangaw Diyos in kanyo mga daet.
         5 Kalbas in boo mga mangyan taga kobat Odiya pataboy sa kansiyo, osai in boo mga taga
         bayan Irosalim. Siro agsabi wa kay Owan in kansiro mga daet, kalbas kansiyo biyaotismowan
         sa sapa Ordan.
         6 In kay Owan lambong batang boybol kamilyo, in kansiyo sintoron batang balat ayop.
         In kansiyo piyagkoman doron osai daiket.
         7 Siyo agpatoldo keyen, In agrateng sa kangay paoriyan siyo in apo kabaloyan, labi
         kay kataw ako. Ako kalakoyte, yewed sibay kamayba sogowan waget aglowat kansiyo tapatos.
         8 Kamo kangay piyagsogbo sa sapa. Kamay siyo in batay agsogbo sa kanyo sa Betek pag
         Abyan.
         9 Ina daan pag mga betek Isos rateng batang sa bayante Nasarit sa Galiliya. Kalbas
         siyo biyaotismowan Owan sa sapa Ordan.
         10 Paka siyo patakdang sa sapa, toloy kansiyo ngiitan biyoswang in langit, in Abyan
         Diyos aglabo sa kansiyo kagwali bantog kalapati.
         11 Osai apo miplaong batang sa langit keyen, Kao in kangay piyagmaal pag Bodang, kao
         kangay wano piyagkaanggayan.
         12 Kalbas Isos toloy piilit in Abyan Diyos pataboy sa moyod.
         13 Siyo agpamataw ista apatnapo ka ibeng piyagtepeng Katanas no siyo batay agpangwat
         daet. Siyo asin sa apo mga ayop matapang, kalbas siyo piyagtolong mga angil.
         14 Paka Owan biilanggo wa, Isos pataboy wa sa Galiliya, agpatoldo in Maal pag Barita
         batang sa Diyos keyen,
         15 Ngona wa in kabetek, in Diyos batay wa agpapoon sa mga mangyan. Benglayen wa in kanyo
         daet, osai maniwala wa sa Maal pag Barita.
         16 In Isos agdalan sa balabaan dagatte Galiliya, kansiyo ngiitan tayari Simon, in osai
         Anris, agpanlambat sa dagatte, angkataw isda in kansiro anap boway.
         17 Kalbas keyen Isos, Kamo miyanggat sa kangay, kamo kangay piyagpatoldo agpamangkit
         mangyan.
         18 Kalbas toloy kansiro biyaliwan in mga lambat, miyanggat sa kansiyo.
         19 Paka adayonaw wate, ngiitan wakay tayari Santiyago, in osai Owan, kay Sibidiyo mga
         bodang. Siro sa bangka agpakapya din mga lambat.
         20 Kalbas siro din toloy piyaanggat Isos. Kalbas kansiro biyaliwan sa bangka in kansiro
         amang Sibidiyo, osai in mga katolong piyagbayadan. Siro miyanggat kay Isos.
         21 Siro rateng sa bayan Kapirnaom. Kalbas sa Ibeng Pamainga Isos misoroy sa balay pagpaniponan,
         agpatoldo.
         22 Kalbas in mga mangyan agsoyo sa kansiyo, angkataw in siyo agpatoldo siyo apo kabaloyan,
         yewed kataw in mga datiyan agpatoldo in mga Batas Diyos.
         23 Kalbas toloy misoroy sa kansiro balay pagpaniponan osai ka mangyan piyaglowasan maloba
         pag mamaw. Siyo mango keyen,
         24 Laki Isos taga Nasarit, kami ayaw agladowen. Kaya lames kao atai pataboy matang kami
         kaimo bonowen? Ako katawan no nakay kao, kao in Betek in siyogo Diyos.
         25 Kalbas siyo piyangelel Isos keyen, Ayaw aglalae. Kao bali wa asin pag lalaki.
         26 Kalbas in mamaw mango lakoy, yoogyog in piyaglowasan. Kalbas domalagan wa in mamaw.
         27 Kalbas in boo asin agsoyo wano anggan siro maltanongan keyen, Nakay lames tai? Bayo
         wakay pag adar anda. Isos apo mana kabaloyan agsogo kamayba sa mga mamaw. In mga mamaw
         agpaniwala sa kansiyo.
         28 Kalbas Isos toloy mibarita sa boo mga mangyan sa kobat Galiliya.
         29 Kora Isos anggan Santiyago osai Owan lomabo sa balay pagpaniponan, toloy pataboy
         sa balay Simon osai Anris.
         30 In kay Simon babai inang agibolalang apo maskit maibeng in bilog. Ina toloy siyabi
         kay Isos.
         31 Kalbas Isos pataboy sa kansiyo, yaatang sa bakwaw, yoorog. Kalbas idapo wa maibeng
         in bilog, maal wakay. Siyo agalapet wa kay kora Isos.
         32 Bayapon wa, malabo wa in ibeng, biyaba kay Isos in boo apo maskit, osai in mga piyaglowasan
         mamaw.
         33 In boo mangyan asin pag bayan agtipon sa bangen sakbawan.
         34 Kalbas Isos agpaoraw sa aronaw apo maskit, kamayba nakay pag maskit, osai agpamoyaw
         sa aronaw mamaw. Piyagayaw Isos miplaong in mga mamaw, angkataw kansiro atawanan Isos
         no nakay siyo.
         35 Isos mipolaw agkaboka wa, lened kay, lomabo wa pataboy sa osai ka moyod. Siyo ista
         agpandalangin.
         36 Kalbas kora Simon agpamangkit sa kansiyo.
         37 Paka Isos ngiitan siro keyen, Laki Isos, kao piyagpamangkit in boo mangyan.
         38 Kamay Isos keyen, Kitam ista wakay pataboy pag mga bayan, matang ako kapatoldo kay
         din ista, angkataw ina in dailan kaya ako atai pataboy.
         39 Kalbas kansiyo diyalan in boo kobat Galiliya, agpatoldo sa kansiro mga balay pagpaniponan,
         osai agpamoyaw sa mga mamaw sa mga piyaglowasan.
         40 Apo osai ka mangyan piyagpanyakit agpaselang agdaing kay Isos keyen, No kao beet
         agpaoraw sa kangay maskit, na kao kabaloy.
         41 Kalbas Isos agpakayawte sa kansiyo, kansiyo yaatang in mangyan, keyen, Ako beet ngani,
         na dali, maoraw wa ngani.
         42 Ina daan toloy wa maoraw in kagwali panyakit, maal wakay in mangyan.
         43 -
         44 Kalbas Isos maloba wano agbilin sa kansiyo keyen, Kao ista wa sa sasirdoti, papangkit.
         Kalbas kataw in siyabi sa Batas Mowisis, kao agtaboy andog, na in mga mangyan batay
         katawan keyen maoraw wa in kaimo maskit. Kamaybawa kay nakay kao ayaw agsabi keyen,
         Isos in agpaoraw sa kangay. Kalbas siyo toloy piyapanaw Isos.
         45 Kamay siyo panaw, agpamarita wa sa boo mga mangyan keyen, Ako piyaoraw wa Isos. Anggan
         Isos idwa kapapangkit sa mga bayan, no yewed siyo ista sa adayonaw sa mga moyod. Kalbas
         in mga mangyan agpalitaboy daan sa kansiyo batang sa boo asin pag mga kobat.

1 Paka dogay kayte Isos rateng wakay sa Kapirnaom. Kalbas biyarita wa keyen, Isos sa
         balay wakay.
         2 Matang aronaw wa mangyan in agkatipon, anggan idapo wa pagtaydekan, kamayba sa tongkodan
         waget. Isos agpatoldo sa kansiro in Maal pag Barita.
         3 Kalbas apo maypanrateng opat ka mangyan apo piyagosong osai ka kaliyakiyan yewed
         kapaglebey.
         4 Kalbas in siro yewed karateng kay Isos panawen maliget, kansiro yoorak in atep sa
         kansiyo betek. Paka apo wa salay kansiro piyalooy in apo maskit agipalibay daan sa
         kansiyo yaiyan.
         5 Paka ngiitan Isos in kalakoyen in siro agpasandig sa kansiyo, kansiyo siyabi sa apo
         maskit keyen, Kale, liibangaw wa in kaimo mga daet.
         6 Kamay asin apo agtokkaw mga agpatoldo in mga Batas Diyos, siro agpanremrem keyen,
         7 Nakay batang ina pag mangyan agsabi kataw ina? Siyo agpakagwali wa Diyos. Idapo batay
         kabaloy aglibangaw sa mga daet, no yewed in Diyos waget.
         8 Kamay Isos toloy katawan in kansiro piyagremrem, matang siyo keyen, Nakay batang
         kamo agremrem kataw ina?
         9 Nakay agbangen in yewed maidap sabiyen sa yewed kapaglebey, in osai keyen, Liibangaw
         wa in kaimo mga daet, in osai keyen, Kao tomaydek wa, panaw?
         10 Amba kamo boo mangkit. Ako in Bodang Mangyan apo din kabaloyan atai sa kobat aglibangaw
         sa mga daet. Kalbas siyo miplaong wakay sa apo maskit keyen,
         11 Kangay piyagsabi sa kaimo, Amba kao tomaydek, babaen wa in kaimo yaiyan, moli wa
         sa kaimo balay.
         12 In siro boo agpangkit in apo maskit tomaydek wa, toloy biyaba in yaiyan, panaw wa.
         Siro boo agsoyo, agmaal sa Diyos, agsabi keyen, Ibat tangona kitam idapo kay batang
         kangitan kataw ina.
         13 Isos pataboy wakay sa balabaan dagatte Galiliya. Kalbas pataboy sa kansiyo in karowan
         mangyan, siro kansiyo piyatoldo.
         14 Kalbas in siyo agipanaw wakay kansiyo ngiitan Libi, bodang Alpiyo, agtokkaw sa opisina
         paningilan bowis. Keyen Isos, Kao miyanggat wa sa kangay. Libi tomaydek wa, miyanggat
         kay Isos.
         15 Kalbas Isos osai in kansiyo mga agadar agpalpamangan sa kay Libi balay. Apo din mga
         agpaningil bowis, osai mga agpamangwat daet, angkataw aronaw in agyanggat kay Isos.
         16 Apo din mga Parisiyo pag mga agpatoldo in mga Batas Diyos. In siro kangitan Isos
         agpalanglang sa mga agpamangwat daet, osai sa mga agpaningil bowis, kansiro siyabi
         sa kansiyo mga agadar keyen, Nakay batang Isos agpalanglang sa mga agpaningil bowis
         osai sa amat kay pag mga agpamangwat daet?
         17 Isos karengey ina pag siyabi, matang siyo keyen sa mga agpatoldo in mga Batas Diyos,
         In mga idapo maskit idapo kailangan agpanggamot, dayem in mga apo maskit. Kaya ako
         atai pataboy yewed matang agberya sa mga keyen siro idapo daet, dayem sa mga apo daet.
         18 Osai ka betek kay Owan mga agadar yewed wa agpamangan matang siro dogay agpandalangin,
         kadayo in mga Parisiyo. Kalbas apo mga pasabangen kay Isos keyen, Nakay batang yewed
         wa agkoman in kay Owan mga agadar, kadayo in sa mga Parisiyo, kamay in kaimo mga agadar
         agpamangan daan?
         19 Keyen Isos, In mga piyagberya sa kasalan idbatay kabaloy idwa agkoman anggan baywi
         kay in batay lalaki. No baywi kay in batay lalaki na siro agkoman daan.
         20 Dayem dogayan batay kiyowa wa in kaliyakiyan na asin pag mga ibeng siro idbatay wa
         mamangan.
         21 Idapo batay agsimat ikkay mikeres pag damit sa dogay wa pag lambong, angkataw no
         isag mikeres in bayo pag damit, na mistobo in rognit sa simatan.
         22 Osai idapo batay agsoroy bayo pag alak sa mga datiyan wa pag balat pagsoroyan, angkataw
         in alak batay mistobo, na batay mangkoltik in balat, na mabobo wa in alak, kadayo
         in balat pagsoroyan masida wa din. No bayo pag alak, na kailangan bayo pag balat.
         23 Kalbas Ibeng wakay Pamainga, kora Isos mipadalan sa mga panogdaan kagwali paray.
         Kalbas in siro betek agpalipanaw, in kansiyo mga agadar agpamoti in mga galem.
         24 Kalbas keyen kay Isos in mga Parisiyo, Kao mangkit, in piyagpangwat in kaimo mga
         agadar. Ina piyagayaw sa Ibeng Pamainga.
         25 -
         26 Kalbas siyabi Isos keyen, Yewed mana kanyo biyasa in piyangwat Dabid tangona in betek
         Abiyatar in mabwat pag poon sa mga sasirdoti. Kora Dabid idapo pamangnen, siro agkayawes.
         Dabid misoroy sa balay Diyos, siyo mamangan in tinapay piyaandog sa Diyos. Ina piyagayaw
         piyagkoman no yewed in mga waget sasirdoti. Dabid mamangan, kansiyo din piyakan in
         kansiyo mga sarig.
         27 Isos keyen kay, In mga mangyan piyangwat yewed matang agalapet sa Ibeng Pamainga.
         Dayem in Ibeng Pamainga agbangen piyangwat panawen ina piyagkailangan mga mangyan.
         28 Na ako in Bodang Mangyan kapwan din in Ibeng Pamainga.

1 Isos tagoli misoroy sa balay pagpaniponan. Asin apo kaliyakiyan makenet wa in osai
         ka bakwaw.
         2 Apo din asin mga mangyan agpamangkit dailan matang Isos masombong, matang siro agriwa
         sa kansiyo no siyo batay agpaoraw asin pag lalaki sa Ibeng Pamainga.
         3 Kalbas biyerya Isos in makenet in bakwaw keyen, Amba, kao atai sa kagwaraan.
         4 Siyabi Isos sa mga mangyan keyen, Nakay agbangen in betek sa kantam mga batas, osai
         in agpangwat maal sa Ibeng Pamainga, osai in agpangwat daet? Nakay ngani in maal,
         osai in agpaboway, osai in agbono? Kamay siro idapo somagot.
         5 Kalbas Isos tomerek sa mga mangyan sa kansiyo balabaan, siyo agkabais, agrongkot
         panawen marigen in kansiro remrem. Kalbas kansiyo siyabi sa kenet in bakwaw keyen,
         Kaimo paodoyen in kaimo bakwaw. Toloy kansiyo piyaodoy, in kansiyo bakwaw maal wakay.
         6 Kalbas maypanlabo in mga Parisiyo, toloy maypolongan osai in mga agiyagem kay Irodis,
         no nangkataw Isos kansiro batay mabono.
         7 Isos panaw, pataboy sa dagatte Galiliya, miyanggat in kansiyo mga agadar. Kalbas
         mangagak sa kansiyo maloba karowan pag mga mangyan. Siro mga taga kobat Galiliya.
         Apo din mga taga kobat Odiya,
         8 taga bayan Irosalim, taga kobat Idomiya, taga ripay sapa Ordan, osai taga balabaan
         mga bayan Tiro, osai Sidon. Maloba karowan pag mangyan in malitaboy kay Isos, panawen
         siro abaritaan in boo kansiyo mga piyagpangwat.
         9 Kalbas keyen Isos sa kansiyo mga agadar, Ako sandataanen osai ka bangkate matang
         ako yewed liiget in karowan.
         10 Angkataw aronaw wa in kansiyo piyaoraw, anggan ngona siyo piyagliget in boo mga apo
         maskit, beet kakapkap sa kansiyo.
         11 In mga piyaglowasan, paka kangitan sa kansiyo in mga mamaw, siro patalegeb sa kansiyo
         bangen, agpango keyen, Kao in Bodang Diyos.
         12 Kamay siro maloba yaayaw Isos keyen, Ako ayaw kanyo agpatoldowen no nakay ako.
         13 Kalbas Isos monaker sa bolod. Kansiyo piyaanggat in kansiyo mga iidang. Siro ista
         omaron.
         14 Kalbas siyo omidang Labing Dowai ka kaliyakiyan, siro kansiyo piyangwat mga katiwala,
         matang siro kansiyo sarig, osai matang siro kansiyo batay piyagsogo agpatoldo,
         15 osai siro piyagpakan kabaloyan agpamoyaw sa mga mamaw.
         16 Anda wa in Labing Dowai kansiyo iidang. In osai Simon kansiyo piyagawit Pidro.
         17 In kadowai osai in katolo Santiyago osai Owan mga bodang Sibidiyo. Siro tayari kansiyo
         piyagawit Bowanirdis, in beet siyabi ina kagwali dalegdeg.
         18 In kaopat Anris, in kalima Pilipi, in kaenem Bartolomi, in kapito Matiyo, in kawalo
         Tomas, in kasiyam Santiyago bodang Alpiyo, in kasampo Tadyo, in kalabing osai Simon
         in piyagawit Ribildi,
         19 in kalabing dowai Odas Iskaryoti, siyo in batay agpadakep kay Isos.
         20 Paka Isos moli wakay, omarigbo wakay sa kansiyo in karowan mangyan, anggan kora rsos
         idwa katokor agkoman.
         21 In abaritaan ina in kansiyo mga kabelagan, siro asin pataboy matang nges siyo piyaanggat,
         angkataw in amat mga mangyan keyen, Siyo idapo wa bait.
         22 Kalbas in mga agpatoldo in mga Batas Diyos, in mga batang sa Irosalim siro keyen,
         Isos piyaglowasan Bilsibol, in poon mga mamaw, ina in agpakan sa kansiyo kabaloyan
         agpamoyaw sa mga mamaw.
         23 Kalbas in mga mangyan piyasabangen Isos, siyabi sa kansiro sa mga alimbawa keyen,
         Nangkataw batay mibaloy Katanas in agboyaw sa kansiyo sadiri?
         24 No in mga mangyan sa osai ka sakopan agpalawayan, na batay masida ina pag sakopan.
         25 Osai no agpalawayan in agpaykamalayan, na batay din masida ina pag agpaykamalayan.
         26 Na kataw din ina Katanas. No siyo aglaban sa kansiyo sadiri, no agpalawayan in kansiyo
         mga sakop, na ina idbatay dogay, agkaidapo wa in kansiyo sakopan.
         27 Kamay in mangyan idbatay kaisoroy sa balay maeyat pag mangyan, matang panakawen in
         kansiyo mga sangkap, no yewed tokaw kansiyo biyakos in kapwan. No mabakos wa, na batay
         mapanakaw in sa kansiyo balay.
         28 Totoo in kangay piyagsabi sa kanyo keyen, In boo mga daet maal liibangaw Diyos, kamaybawa
         in aglibak sa kansiyo.
         29 Kamay no in mangyan aglibak sa Betek pag Abyan, na in Diyos idbatay ngani aglibangaw
         asin pag daet. Ina pag mangyan apo ngani daet idapo kalobosan.
         30 Kaya siyabi Isos kataw ina, angkataw in kalaati keyen, Siyo piyaglowasan mamaw.
         31 Kalbas rateng wa in kay Isos mga belag, osai in inang. Siro agtaydek sa tongkodan
         agsogo agberya kay Isos.
         32 Aronaw in agpalpanokkaw sa bangen Isos. Siro keyen, Baati, sa tongkodan in kaimo
         inang, osai kaimo mga belag. Kao piyagpamangkit.
         33 Kalbas siyo keyen, Nakay in kangay inang? Nakay in kangay mga belag?
         34 Kalbas siyo manriwa sa mga agpalpanokkaw sa kansiyo bangen, siyabi sa agberya sa
         kansiyo keyen, Anda dayem in kangay inang, osai in kangay mga belag,
         35 angkataw no siyo in agpangwat in beet Diyos, na siyo wa in kangay belag osai inang.

1 Tagoli Isos sa balabaan dagatte agpatoldo. Kalbas maloba karowan in mangyan agkatipon
         sa kansiyo, matang siyo somakay sa osai ka bangka sa dagatte, siyo asin agtokkaw.
         In boo karowan agaron sa diya sa balabaan dagatte.
         2 Kalbas siro kansiyo piyatoldo aronaw sa mga alimbawa. Kataw tai in kansiyo siyabi,
         3 Mamarengey. Apo mangyan panaw batay agsabog bini.
         4 In siyo agsabog apo bini maragrag sa bolaos. Kalbas rateng in mga bantog, ina kiyoman.
         5 Apo din maragrag sa batowen, yewed matekba in diya. Ina toloy moslod angkataw yewed
         malayem in diya.
         6 Kamay paka tangali wa in ibeng, ina aibengan, matay, angkataw korangte in dalig.
         7 Apo din maragrag sa lalosenan. Kalbas mistobo in lalosen, kiyopot in togda, idwa
         manggalem.
         8 Kalbas in amat wakay maragrag sa maal pag diya, ina mistobo, agtarobos, manggalem.
         Apo poon manggalem tatlompo ka beter, apo animnapo, apo sangdaan.
         9 Kalbas Isos keyen, In apo talinga na mamarengey wa.
         10 Kalbas paka idapo wa in karowan, in Labing Dowai, kadayo din in mga sa bangen, siro
         agtanong kay Isos no nakay in beet siyabi in alimbawa.
         11 Keyen Isos, Kamo piyakan wa kabaloyan matang kanyo atawanan wa in tangona piyagbetang
         panawen sa Diyos agpapoon. Kamay sa roma mga mangyan in boo piyagalimbawa,
         12 matang Kamayba siro agpangkit agpangkit, siro idbatay daan katawan, osai kamayba
         siro agparengey agparengey, siro idbatay daan katawan. No yewed kataw ina na nges
         siro patobang wa sa Diyos, kalbas liibangaw in kansiro mga daet.
         13 Kalbas siyabi Isos keyen, Ikkay mana kanyo atawanan ina pag alimbawa? Na nangkataw
         batay kanyo atawanan in boo mga alimbawa?
         14 In beet siyabi in bini piyagsabog in mangyan ina in Agiplaong Diyos.
         15 In beet siyabi in mga sa bolaos, ina in mga mangyan agparengey sa Agiplaong Diyos,
         kalbas toloy asina wa Katanas, piyagkowa in Agiplaong mipasabog sa kansiro.
         16 Kataw din ina in mga sa batowen. Ina in mga mangyan paka siro karengey in Agiplaong
         ina toloy nges kansiro tiyanggap, agkaanggay,
         17 kamay idwa kansiro piyagremrem gayed, no yewed kadogayte waget siro agpaniwala. Paka
         apo magolo, no yewed siro piyagpaidapan panawen sa Agiplaong, na siro toloy wa atorayan.
         18 Kalbas in amat wakay kataw in mga sa lalosenan, ina in mga karengey in Agiplaong,
         19 kalbas siro agkariyaban wa atai sa kobat, osai agkabeet sa mga kowarta, sa mga sangkap,
         kalbas piyagliget in Agiplaong, ina idwa manggalem.
         20 Kamay in mga sa maal pag diya, siro in agparengey in Agiplaong, agalapet ina, kalbas
         manggalem apo tatlompo, apo animnapo, apo sangdaan.
         21 Siyabi Isos keyen, No in mangyan agparaet tinglaw na idbatay piyagtakleb kaldido,
         idbatay din piyagbetang sa ngato talabang, no yewed batay piyagsokbit sa pagsokbitan
         tinglaw.
         22 Angkataw in boo mga piyagbetang batay piyagpangkit. In boo mga piyagtago, batay atawanan.
         23 In apo talinga, na mamarengey wa.
         24 Isos keyen kay, Remremen in kanyo piyagparengey. No nangkalakoy in kanyo piyagtaboy,
         na kalakoy din ina in piyagtaboy wakay Diyos sa kanyo, labi kay.
         25 Angkataw in apo, na batay kay piyagpakan. Kamay in idapo, na batay wakay piyagkowa
         kamayba nakay in kansiyo piyagremrem kansiyo.
         26 Keyen Isos, In Diyos agpapoon kataw osai ka mangyan agasik bini sa agay.
         27 Kalbas baat yabi agesek, baat ibeng agipanawan. In bini agboslod, agistobo, yewed
         atawanan in kapwan no nangkataw ina.
         28 In diya in agpaistobo, in tokaw lomwas in daon, kalbas in bonting, kalbas in galem
         lakoy.
         29 Kamay paka layes wa in galem, in kapwan toloy agani, angkataw rateng wa in tagani.
         30 Keyen Isos, Kataw nakay lames in Diyos agpapoon? Aa. In kangay alimbawa asin keyen,
         31 Ina kagwali osai ka bisloy. Ina kalakoyte wano sa boo mga bini sa kobat,
         32 kamay paka tiyogda siyo mistobo wa lakoy labi kay sa boo mga togda piyagpanggolay,
         kalbas mansanga lakoy anggan in kansiyo mga sanga sibay wa piyagpogadan mga bantog.
         33 Kataw ina Isos agpatoldo sa kansiro sa mga alimbawa, no nangkalakoy in kansiro abaloyan
         atawanan.
         34 Siyo yewed agpatoldo sa kansiro no yewed sa mga alimbawa. Kamay paka idapo wakay
         in mga mangyan kansiyo siyabi sa kansiyo mga agadar in boo beet siyabi in mga alimbawa.
         35 Ina daan pag ibeng, bayapon wa, siyabi Isos sa kansiyo mga agadar keyen, Kitam wa
         motol sa dagatte.
         36 Matang biyaliwan wa siro in karowan, siro agsakay sa kansiyo datiyan bangka pagtokkawan.
         Apo din sarig roma pag mga bangka.
         37 Kalbas apo rateng bagyo, in bangka piyagsipwakan lakoy bongkalos anggan agkaleggeb
         wa.
         38 Isos apo teken agesek sa solit agbangen. Kalbas siyo kansiro piyolaw keyen, Laki
         Agpamatoldo, kao lames yewed agkalawagen? Kitam batay wa matay.
         39 Kalbas siyo mipolaw, piyangelel in kowaya keyen, Siyana wa. Siyabi sa dagat keyen,
         Sibay wa. Kalbas maoraw wa in kowaya, apyaan wa gayed in dagat.
         40 Kalbas siyabi Isos sa mga agadar keyen, Nakay batang kamo agkalimo? Kamo mana yewed
         kay agpasandig sa kangay?
         41 In mga agadar maloba wa agsoyo, maypolongan keyen, Nakay lames pag mangyan ina? Agpaniwala
         sa kansiyo kamayba in kowaya, kamayba in dagat.

1 Kora Isos rateng wa sa ripay in dagatte sa kobat Girasa.
         2 Paka siyo lompot sa bangka, siyo tiyagbo osai ka kaliyakiyan batang sa mga leyang
         lebengan. Ina pag kaliyakiyan piyaglowasan maloba wano pag mamaw.
         3 Siyo agbalay sa mga leyang lebengan. Siyo yewed abakos kamayba mga karakara.
         4 Angkataw mapret wa siyo piyangaw osai biyakos karakara, kalbas kansiyo piyamogloy
         in mga karakara, piyanlotok in mga pangaw. Idapono mangyan kabaloy kapandaeg sa kansiyo.
         5 Kamayba yabi kamayba ibeng siyo baatte agpango sa mga lebengan osai sa mga boksor.
         Osai siyo agpamaseben sa mga bato.
         6 Paka siyo kangitan kay Isos sa adayonaw, siyo domalagan tomagbo, agmaal sa kansiyo.
         7 Siyo mango maksen keyen, Isos, kao Bodang Diyos mabwat sa boo. Ako ayaw agladowen.
         Ako apo piyagayay sa kaimo sa pangkit Diyos, ako ayaw kaimo agpakaskitanen.
         8 Kaya kansiyo siyabi kataw ina, angkataw siyabi wa Isos sa mamaw keyen, Kao pag maloba
         wano pag mamaw, kao bali wa asin pag mangyan.
         9 Kalbas Isos keyen, Nakay in kaimo ngaran? Keyen in mamaw, Ako piyagawit Bonton, angkataw
         kami karowan.
         10 Kalbas siyo agdaing wano kay Isos keyen, Kami ayaw agboyawen atai pag kobat.
         11 Asin pag boksor apo karowan wano mga beyek agpaypanlongkod.
         12 Kalbas in mga mamaw agdaing kay Isos keyen, Kami ista wa pamataboyen sa mga beyek,
         kami kaimo paisoroyen ista.
         13 Isos pomayag. Kalbas in mga mamaw panaw wa sa mangyan, mangisoroy wa sa mga beyek.
         Siro mga dowai ka libo. Kalbas in mga beyek maypandalagan gayed sa rakyas anggan misogbo
         sa dagatte, mangaleggeb wa.
         14 Kalbas domalagan in mga agalapet in mga beyek, in mibaloy kansiro biyarita sa bayan
         osai sa mga kobat. Kalbas malitaboy ista in mga abaritaan matang piyangkit ina pag
         mibaloy.
         15 Paka rateng kay Isos, kansiro ngiitan in batang piyaglowasan agitokkaw, aglambong
         wa, apo wakay bait, siyo in batang piyaglowasan bonton. Kalbas siro agkalimo.
         16 Kalbas in mga karai kangitan agbarita sa kansiro in mibaloy sa batang piyaglowasan
         mamaw, osai sa mga beyek.
         17 Kalbas siro omayay kay Isos keyen, Kao ayaw wa atai sa kanyam kobat, laki.
         18 In Isos agsakay wa sa bangka, siyo piyagtanoran in batang piyaglowasan mga mamaw
         keyen, Ako miyanggat sa kaimo.
         19 Kamay siyo yewed piyaanggat, dayem keyen Isos, Kao moli wakay sa kaimo mga kabelagan,
         kaimo sabiyen in kalakoyen in piyangwat in Kapwan sa kaimo, no nangkataw siyo agpakayawte
         sa kaimo.
         20 Kalbas panaw wa in mangyan, agbarita ngani sa mga bayan Dikapolis in kalakoyen in
         boo piyangwat Isos sa kansiyo. Kalbas in boo mga mangyan agsoyo.
         21 In Isos motol wakay sa ripay dagatte, agkatipon in maloba karowan pag mga mangyan
         sa kansiyo sa balabaan dagatte.
         22 Kalbas apo rateng osai ka mangyan in ngaran Airo, siyo agpapoon sa balay pagpaniponan.
         Paka kangitan kay Isos siyo maloba wano agpaselang sa kansiyo,
         23 maloba agayay keyen, In kangay bodangte kagbaiyan batay wa matay. Kao miyanggat wa
         sa kangay, siyo kaimo atangen matang siyo maal wakay, boway.
         24 Kalbas Isos miyanggat wa kay Airo. Karowan wano in miyanggat kay Isos anggan siyo
         piyagliget.
         25 Asin apo osai ka kagbaiyan labing dowai wa ka dagon piyagpanalowan.
         26 Siyo maloba piyagpaidapan, kansiyo wa liyobos in boo kansiyo mga sangkap sa aronaw
         aggamot sa kansiyo, kamay idbatay maoraw, no yewed agkarereg wa.
         27 -
         28 Siyo abaritaan wa in mga piyagpangwat Isos. Kalbas siyo keyen, Kamayba nges kansiyo
         waget lambong in kangay makapkap na kangay maskit maoraw wakay. Matang siyo paagem
         sa karowan kay Isos awak, komapkap sa kansiyo lambong.
         29 Kalbas toloy wa ngani maoraw in kansiyo agdaya, kansiyo atawanan sa kansiyo bilog
         keyen maal wakay siyo.
         30 Isos toloy katawan apo makowa kabaloyan sa kansiyo, kalbas siyo papeles, siyabi sa
         karowan keyen, Nakay in komapkap sa kangay lambong?
         31 Kalbas siyabi in kansiyo mga agadar keyen, Kaimo piyagngitan kao piyagliget in karowan,
         kalbas kaimo kay piyagsabi keyen nakay in komapkap sa kaimo?
         32 Kalbas siyo manriwa sa balabaan, agpamangkit no nakay in komapkap sa kansiyo.
         33 In kagbaiyan katawan in mibaloy sa kansiyo, matang siyo pasabangen agkalimo anggan
         agtagelgey, maloba wano paselang kay Isos, agsabi sa kansiyo in boo mibaloy.
         34 Kalbas Isos keyen, Laki, kaya kao maal wa, angkataw kao agpasandig sa kangay. Maal
         wa kao panaw apyaan, kao maal wa ngani sa kaimo maskit.
         35 In Isos agiplaongan kay apo mga rateng batang sa balay Airo, agsabi keyen, Matay
         wa in kaimo bodang. Ayaw wa agabaraen in Agpamatoldo.
         36 Kamay Isos yewed maniwala sa kansiro siyabi, no yewed siyo miplaong sa poon keyen,
         Ayaw agkalimo, agpasandig ngaro sa kangay.
         37 Kalbas Isos panaw wakay. Siyo yewed pomayag miyanggat in mga mangyan no yewed Pidro
         waget, osai tayari Santiyago.
         38 Paka siro rateng sa balay Airo, Isos karengey in agkagolo in mga mangyan, agpalpanangis
         lakoy anggan.
         39 Paka Isos misoroy, kansiyo siyabi sa kansiro keyen, Nakay batang kamo agkagolo wa
         labi agpalpanangis kataw ina? In bodang yewed matay, agesek waget.
         40 Kamay siyo kansiro piyagpatawaan. Kamay siro boo piyamalabo Isos. In kansiyo waget
         piyaanggat in mga koyay in bodang, osai in kansiyo tolo ka agadar, misoroy sa pagibolalangan
         in bodang.
         41 Kalbas kansiyo yaatang in bakwaw in bodang, siyabi keyen, Talita komi, in beet siyabi
         keyen, Lale, kao mamarengey sa kangay. Miyorog wa kao.
         42 Kalbas toloy wa miyorog in kagbaiyante, agipanawan wakay. Siyo labing dowai wa ka
         dagon. Kalbas siro boo maloba agsoyo.
         43 Kalbas Isos maloba agbilin sa kansiro keyen, Ayaw agbaritaen in kangay piyangwat
         kamayba kay nakay. Kalbas kansiyo siyogo keyen, In bodang pakanen pamangnen.

1 Kalbas Isos panaw asin, pataboy sa bayan kansiyo iistobowan. Agyanggat in kansiyo
         mga agadar.
         2 Sa Ibeng Pamainga, siyo agparakay agpatoldo sa balay pagpaniponan. Agsoyo in aronaw
         agparengey sa kansiyo. Siro keyen, Nakay batang lames Isos katawan ina pag boo? Keyen
         kay, Nakay ina pag atawanan in tiyaboy sa kansiyo? Osai keyen, In kalakoyen in kansiyo
         mga piyagpangwat.
         3 Yewed mana ina in panday, in bodang Mariya, in belag Santiyago, osai Osi, osai Odas,
         osai Simon? Atai din agbalay in kansiyo mga belag kagbaiyan, aon? Kalbas Isos kansiro
         piyangidangan.
         4 Kalbas Isos keyen, In poropita piyagmaal in mga mangyan. In mga waget taga kansiyo
         kobat, in kansiyo mga kamalay, osai in kansiyo mga kabelagan, siro waget in yewed
         agmaal sa kansiyo.
         5 Kalbas siyo yewed kapangwat asin kamayba nakay pag makasoyo pag panawen, no yewed
         kansiyo waget yaatang in korangte apo maskit, siro piyaoraw.
         6 Isos agsoyo panawen siro yewed agpaniwala. Kalbas Isos agipanawan agpatoldo sa mga
         bayante.
         7 Kalbas kansiyo biyerya in Labing Dowai, kansiyo siyogo baatte dowai. Siro kansiyo
         piyakan kabaloyan agpamoyaw sa mga mamaw.
         8 -
         9 Kansiyo piyabilin keyen, Kamo ayaw agbaba kamayba nakay sa agipanaw, kamayba pamangnen,
         kamayba begyas, kamayba kowarta sa sokloban, kamayba lambong, no yewed sikkor waget.
         Soroyen in tapatos.
         10 Kalbas kansiyo kay siyabi sa kansiro keyen, Kamayba sa nakay pag balay kamo piyaesek,
         na asina wa agpamataw anggan kamo panaw wakay asin pag bayan.
         11 Kamayba nakay pag bayan, no siro dayo agpabelag sa kanyo, no siro dayo agparengey
         sa kanyo, na kamo panaw wa asin pag bayan, ragragen in bogabo sa kanyo darapa, in
         beet siyabi siro batay piyagparosa.
         12 Kalbas panaw wa in Labing Dowai, agpatoldo sa mga mangyan keyen, Benglayen wa in
         daet.
         13 Osai kansiro piyamoyaw in mga mamaw sa mga piyaglowasan, kansiro yoodyodan langis
         in aronaw apo maskit, piyaoraw.
         14 In gobirnador Irodis abaritaan panawen sa mga piyagpangwat Isos, angkataw mibarita
         wa in kansiyo ngaran. Apo mga agsabi keyen, Siyo wakay Owan in agpamaotismo, siyo
         batang matay, piyaboway wakay. Ina in dailan kaya siyo apo ina pag kabaloyan.
         15 Kamay in mga amat keyen, Siyo Iliyas. In amat wakay keyen, Siyo osai ka poropita
         kataw in tangona pag mga poropita.
         16 Kamay in Irodis abaritaan panawen kay Isos kansiyo siyabi keyen, Ina Owan, in kangay
         tangona piyapogot ngona piyaboway wakay.
         17 Angkataw Irodis ngani in agpadakep, in agpabakos, in agpakolong kay Owan, matang
         makaanggay kay Irodiyas. Ina nges in babai Pilipi belag Irodis, kamay kay Irodis tiyaban.
         18 Owan batang agpangelel kay Irodis keyen, Daet sa Diyos in kaimo kiyowa in babai kaimo
         belag.
         19 Kalbas Irodiyas agkabais kay Owan, beet biyono. Kamay siyo yewed kabaloy,
         20 angkataw Irodis agmaal kay Owan, angkataw kansiyo atawanan siyo betek, maalno pag
         mangyan. Matang Owan kansiyo piyagayaw piyagbono. Siyo agkaanggay agparengey kay Owan,
         kamayba malingetnget in kansiyo remrem sa piyagsabi.
         21 Kamay paka kabetek wa in ibeng kay Irodis kaboslot Irodiyas kangitan wa padalan.
         Biyerya Irodis in kansiyo mga konsiyal, osai in mga kapitan, kadayo in mga mayaman
         sa Galiliya, matang malpamangan sa kansiyo siyandata pamangnen.
         22 Misoroy in kay Irodiyas daraga, somayaw. Irodis anggayan sa kansiyo agsayaw, osai
         in mga agpalpamangan. Kalbas siyabi Irodis sa daraga keyen, Ayayen sa kangay kamayba
         nakay in kaimo beet, kangay batay piyagtaboy sa kaimo.
         23 Kansiyo piyangako wa gayed keyen, Kamayba nakay in kaimo piyagayay, kangay batay
         piyagtaboy sa kaimo, kamayba in kalaati kangay sakopan.
         24 Kalbas in daraga lomabo, siyabi sa kansiyo inang keyen, Nakay in kangay ayayen? Keyen
         in inang, Ayayen in kay Owan olo, in agpamaotismo.
         25 Toloy moli wakay in daraga sa poon, keyen, In kangay beet ngona wa daan kaimo wa
         taboyen sa kangay in olo Owan in agpamaotismo sa osai ka palanggana.
         26 Kalbas Irodis agalwasi wa gayed kay Owan, kamay siyo agkarikoy agayaw in yaayay in
         daraga panawen in kansiyo pangako piyarengey in mga agpalpamangan.
         27 Matang in poon toloy agsogo sa osai ka sondalo keyen, Atai wa babaen in olo Owan.
         Kalbas panaw in sondalo, pataboy sa kolongan, piyogot in olo Owan,
         28 piyabolalang sa osai ka palanggana, biyaba, tiyaboy sa daraga. Ina tiyaboy wakay
         in daraga sa kansiyo inang.
         29 Paka ina abaritaan in kay Owan mga agadar, siro ista pataboy, kiyowa in bilog Owan,
         siyangat.
         30 In kay Isos mga katiwala moli wakay sa kansiyo, giisod sa kansiyo in boo kansiro
         piyangwat, osai in boo piyatoldo.
         31 Kamay aronaw mangyan in agpaypanrateng osai agpalipanaw, anggan kora Isos idwa katokor
         agkoman. Matang kay Isos siyabi keyen, Kitam wa pataboy sa osai ka moyod, matang adayonaw
         sa karowan, kamo kapainga wakayte.
         32 Kalbas siro panaw, somakay sa bangka, pataboy sa osai ka moyod.
         33 Kamay aronaw in kangitan sa kansiro agipanaw, mga katawan sa kansiro. In mga mangyan
         batang sa boo mga bayan maykabiglaan pataboy kay Isos pagtaboyan, tokaw wakay rateng
         sa kansiyo.
         34 Kalbas in Isos aglabo sa bangka kansiyo ngiitan maloba karowan, siyo agpakayawte
         sa kansiro, angkataw siro kagwali mga topa idapo agalapet. Kalbas siyo agpatoldo sa
         kansiro in boote.
         35 Agkalabo wa in ibeng, pasabangen kay Isos in mga agadar keyen, Ngona agkalabo wa
         in ibeng, anda pag kobat moyod,
         36 na kaimo wa palpasen in mga mangyan matang siro pataboy sa mga balay sa bangen osai
         sa mga bayan matang kabili pamangnen.
         37 Kamay keyen Isos sa kansiro, Kamo wa in agtaboy pamangnen sa kansiro. Siro keyen,
         Nakay? Kami wa in panaw mamili pamangnen alaga dowai ka daan ka ibeng agpanawen, kalbas
         kanyam piyagpakoman sa kansiro?
         38 Keyen Isos, Asin sa kanyo nangkaro ka tinapay? Dali wa, kanyo pangkiten. Paka kansiro
         piyangkit siro keyen, Apo lima ka tinapay, apo din dowai ka isda.
         39 Kalbas in mga agadar siyogo Isos keyen, Kanyo patokkawen in mga mangyan, mayaronan
         siro sa mga lalosenan.
         40 Kalbas siro boo malpanokkaw, in mga aronan apo mga sangdaan, apo mga limampo.
         41 Kalbas kiyowa Isos in lima ka tinapay, osai in dowai ka isda. Siyo manangra sa langit,
         agpasalamat sa Diyos. Kalbas kansiyo piyandodo in mga tinapay, tiyaboy sa mga agadar
         matang bagiyen sa mga mangyan. Kalbas kansiyo din biyagi in dowai ka isda.
         42 Siro boo malpamangan, mga bosog.
         43 Tiipon wakay in mga agadar in mitera pamangnen, labing dowai ka galang makno.
         44 In mga malpamangan, in mga kaliyakiyan agbangen, siro lima ka libo.
         45 Toloy siyogo Isos in kansiyo mga agadar somakay sa bangka, siro piyatokaw wa sa Bitsayda
         sa ripay dagatte, anggan kansiyo piyagpalpas in mga mangyan.
         46 Siyo keyen sa mga mangyan, Ako din agipanaw wa. Kalbas siyo pataboy sa boksor matang
         mandalangin.
         47 Paka yabi wa in mga agadar sa bangka sa kagwaraan wa dagatte, Isos agboktong waget
         sa kobat.
         48 Siyo kangitan sa mga agadar aidapan wa ageyat agsagwan, angkataw siro piyagtagbo
         in kowaya. Paka agkaboka wa Isos mangagak sa kansiro agipanaw aglaed sa sapa, batay
         nges aglampas sa kansiro.
         49 Kamay paka ngiitan in mga agadar siyo agipanaw aglaed sa sapa, siro mango angkataw
         kansiro remrem siyo kablag.
         50 Siro boo alimowan. Kamay siyo toloy miplaong sa kansiro keyen, Ayaw agkalimo. Ako
         dayem Isos. Pakaeyaten in kanyo remrem.
         51 Siyo monaik wa din sa bangka, kalbas maoraw in kowaya. Siro maloba agsoyo,
         52 angkataw yewed kansiro atawanan in beet siyabi in piyangwat Isos sa tinapay kansiyo
         biyagi. Ina yewed kay abel kansiro remrem.
         53 Siro motol sa dagatte, rateng wa sa kobat Ginisarit in bangka yeeket wa.
         54 Siro lomabo, Isos toloy atawanan in mga taga asin,
         55 matang in mga mangyan toloy agberya sa boo sa mga bangen, matang in boo apo maskit
         yoosong piyagbaba kay Isos kamaybawa saano kansiro abaritaan ista siyo.
         56 Kamayba saano siyo rateng, kamayba sa mga bayante, kamayba sa mga bayan lakoy, kamayba
         sa kobat, in mga apo maskit piyagbaba sa mga pagpangaronan. Siro agdaing kay Isos
         keyen, Siro pakapkapen kamayba sa tangrawan waget kaimo lambong. Kalbas in boo kaatang
         maal wakay.

1 Apo mga omaron sa bangen Isos, siro mga Parisiyo. Apo din mga agpatoldo in mga Batas
         Diyos, siro batang sa Irosalim.
         2 Kansiro ngiitan in kalaati kay Isos mga agadar agpamangan in bakwaw yewed yoogas
         kataw in ogali piyagpatoldo in mga Parisiyo.
         3 In mga Odyo na labi kay in mga Parisiyo idbatay mamangan anggan in bakwaw yewed kay
         yoogas kataw in ogali piyatoldo in kansiro mga kakoyayan.
         4 Yewed din agpamangan kamayba nakay in biili sa bayan no yewed kay yoogas. Aronaw
         kay din mga piyatoldo kansiro piyagpaniwalaan, kataw in mga padalan agogas sa mga
         pagineman, sa mga palato, sa mga kaldido, kadayo sa mga damig.
         5 Isos tiyanong in mga Parisiyo osai in mga agpatoldo in mga Batas Diyos keyen, Nakay
         batang in kaimo mga agadar yewed agpaniwala sa mga piyatoldo in kantam mga kakoyayan?
         Baina, siro agpamangan yewed yoogas in bakwaw kataw in ogali sa agogas.
         6 Isos keyen, Betek in kay Isaiyas siyabi batang sa Diyos panawen sa kanyo. Kamo mga
         agpakagwali waget agpaniwala. Kataw in siyolat Isaiyas keyen, Keyen in Diyos, Agmaal
         sa kangay in kansiro mga agiplaong, kamay in kansiro mga remrem adayonaw sa kangay.
         7 Idapo kabolowan in siro agsamba sa kangay. Angkataw siro keyen siro agpatoldo in
         Agiplaong Diyos, kamay ina piyagsabi waget mangyan.
         8 Isos keyen kay, Kanyo piyagidapo kabolowan in Batas Diyos, in mga piyagpatoldo waget
         mga mangyan in kanyo piyagalapet.
         9 Kalbas Isos miplaong kay keyen, Kamo katawan wano agbenglay in Batas Diyos matang
         kanyo piyagpangwat in kanyo waget piyagpatoldo.
         10 Baina in yootos Mowisis keyen, Pagmaalen in kanyo mga koyay. In aglibak sa kansiyo
         mga koyay na siyo bonowen.
         11 Kamay kanyo wakay piyatoldo keyen, Kalobante siyabi osai ka mangyan sa kansiyo koyay
         keyen, Anda in batay nges kangay tiyaboy sa kaimo idwa maal angkataw kangay wa tiyaboy
         sa Diyos.
         12 Na in kamo agpatoldo kataw ina siyo kanyo wa piyagayaw agtolong sa kansiyo koyay.
         13 Na kataw ina in Agiplaong Diyos kanyo piyagidapo kabolowan sa kanyo mga piyagpatoldo
         sa mga amat. Osai aronaw kay din mga kataw ina in kanyo piyagpangwat.
         14 Tagoli wakay biyerya Isos in mga mangyan, siyabi sa kansiro keyen, Kamo boo mamarengey,
         remremen in kangay batay piyagsabi.
         15 In piyagsoroy sa bibi yewed makarames sa mangyan sa pangkit Diyos, dayem in mga batang
         sa remrem mangyan na ina in makarames sa kansiyo.
         17 Kay Isos biyaliwan in mga mangyan. Paka misoroy sa balay siyo tiyanong in kansiyo
         mga agadar panawen sa kansiyo siyabi karai.
         18 Keyen Isos, Kamo mana idapo kay katawanan? Yewed kay mana kanyo atawanan? Yewed makarames
         sa mangyan in kansiyo piyagkoman,
         19 kataw ina yewed agisoroy sa kansiyo remrem, no yewed sa boyon, kalbas paka kadalan
         lampas wakay. In beet siyabi ina in boote pamangnen maal kiyoman.
         20 Siyo agaway agiplaong keyen, In aglowas batang sa remrem mangyan in agpakarames sa
         kansiyo sa pangkit Diyos.
         21 Angkataw sa galem, sa remrem mangyan, agrakay in mga daet remrem kaya siyo agpanggaraw,
         agpanakaw, agbono mangyan,
         22 agpanaban, agkabeet sa yewed kansiyo, agpamangwat in boo mga daet, mga agpamadaya,
         marames pag ogali, agpanagiri, agpamasaen, agyabang, yewed agremrem sa Diyos.
         23 Ina pag boo batang sa remrem mangyan. Ina in agparames sa kansiyo sa pangkit Diyos.
         24 Isos panaw ista pataboy wa sa kobat sa bangen bayan Tiro, mamataw sa osai ka balay
         ista. Siyo beet ayaw nges atawanan in mga mangyan siyo asina, kamay atawanan daan.
         25 Osai ka inang apo bodangte kagbaiyan piyaglowasan mamaw karengey barita keyen rateng
         wa Isos. Siyo toloy pataboy kay Isos, agpaselang wano sa kansiyo.
         26 Ina pag kagbaiyan yewed Odyo, siyo taga Siropinisya. Siyo agdaing kay IsoS keyen,
         Pamoyawen in mamaw Sa kangay bodang.
         27 Kamay siyabi Isos sa kansiyo keyen, Kailangan tokaw pabosogen in mga bodang. Yewed
         maal kiyowa in pamangnen sa mga bodang, matang biyenglay sa mga titote.
         28 Keyen in kagbaiyan, Kamay, laki Kapwan, in mga titote sa ngato agpamangan in mga
         poypor agpangaragrag sa mga bodang.
         29 Matang kay Isos siyabi keyen, Panawen sa kaimo siyabi dali wa, maal wa moli kao,
         panaw wa in mamaw sa kaimo bodang.
         30 Kalbas moli wa in kagbaiyan, kansiyo aratengan in bodang agipalibay sa esekan. Idapo
         wa ngani in mamaw.
         31 In Isos agoli wakay batang sa bangen bayan Tiro, siyo domalan sa bayan Sidon, kalbas
         sa kagwaraan kobat Dikapolis, anggan rateng sa dagatte Galiliya.
         32 Biyaba sa kansiyo osai ka kaliyakiyan bingi, yewed gayed kaiplaong. Siro agdaing
         kay Isos keyen, Kaimo atangen anda pag mangyan.
         33 Kalbas siyo piyaanggat ISos adayonaw sa karowan mangyan. Siyoroy Isos in kansiyo
         mga solo sa mga talinga in bingi. Paka kiyowa wakay siyo manopay sa solo, piyayodyod
         sa dila in mangyan.
         34 Manangra sa langit Isos, mamayeng lakoy, siyabi sa mangyan keyen, Ipata, in beet
         siyabi Maboswang wa.
         35 Kalbas siyo karengey wa, idwa mabyat in dila, kaiplaong wa maal.
         36 Siyabi Isos sa mga mangyan keyen, Ayaw wano agpamarita in mibaloy kamaybawa saano.
         Kamay in siyo agayaw agayaw siro labi kay agbarita agbarita.
         37 Siro maloba agsoyo keyen, Maal wano in boote kansiyo piyangwat. Baina, karengey wa
         in mga bingi, kaiplaong wa in mga yewed kaiplaong.

1 Paka kadalan ina pag mga ibeng tagoli wakay agkatipon kay Isos in karowan mangyan.
         Siro idapo wa pamangnen, matang biyerya Isos in kansiyo mga agadar, siyabi sa kansiro
         keyen,
         2 Ako agpakayawte sa mga mangyan angkataw tolo wa ka ibeng siro agyanggat kangay, kalbas
         ngona siro alobosan wa pamangnen.
         3 No siro kangay piyaoli agkayawes sa kansiro mga balay, na siro batay piyaidapan sa
         dalan. Batang kay sa adayonaw siro in amat.
         4 Keyen in mga agadar, Sa nakay kitam batay kangitan pamangnen atai sa moyod sibay
         sa karo tai in mangyan?
         5 Keyen Isos, Angkalakoy in kanyo pamangnen? Siro keyen, Pito ka bilog tinapay.
         6 Kalbas in mga mangyan piyatokkaw Isos sa diya. Kalbas kansiyo kiyowa in pito ka tinapay,
         siyo agpasalamat sa Diyos, kansiyo piyandodo in tinapay, tiyaboy sa mga agadar matang
         biyagi sa mga mangyan. Kataw ngani ina in piyangwat in mga agadar.
         7 Siro apo dinte mga isda. Ina din kansiyo piyasalamat sa Diyos, kalbas kansiyo siyogo
         keyen, Anda din taboyen sa mga mangyan.
         8 Kalbas siro boo malpamangan, anggan bosog. Tiipon in tera in mga pandodowan tinapay,
         pito ka galang lakoy makno.
         9 In mamangan opat ka libo ka mangyan. Kalbas piyaoli Isos in mga mangyan.
         10 Kalbas siyo somakay sa bangka, sarig in kansiyo mga agadar, pataboy sa kobat Dalmanota.
         11 Apo rateng mga Parisiyo, agmatiwid kay Isos. Kansiro beet siyo arikoyan, matang kansiro
         yaayay keyen, Kao agpapangkit lakonaw pag panawen matang atawanan kao sogowan Diyos.
         12 Kalbas Isos mamayeng lakoy, kansiyo siyabi keyen, Nakay batang kamo in mga agkaboway
         kay ngona agpamangkit tandaan? Kangay piyagsabi sa kanyo, kamo idbatay ngani piyakan
         tandaan.
         13 Isos panaw wa sa kansiro, somakay sa bangka, pataboy sa ripay dagatte.
         14 In mga agadar alibangawan agbaba pamangnen. In kansiro pamangnen sa bangka osai waget
         ka tinapay.
         15 Isos miplaong sa kansiro keyen, Kamo agingat, ayaw agalapet in sa mga Parisiyo pag
         pamaistobo tinapay osai in kay Irodis.
         16 Kalbas in mga agadar agpolong keyen, Kaya ina siyabi Isos, angkataw kitam idapo piyagbaba
         pamangnen.
         17 Ina atawanan Isos, matang siyo keyen, Nakay batang kanyo piyagpaypolongan keyen,
         Kitam idapo piyagbaba pamangnen? Ikkay mana kanyo atawanan, ikkay atawanan? Marigen
         kay lames kanyo remrem?
         18 Kamo nges apo mata, kamay yewed mana kangitan? Kamo nges apo talinga, kamay yewed
         mana karengey? Kamo mana agkalibangaw wa?
         19 In kangay piyandodo in lima ka tinapay sa lima ka libo ka mangyan angkaro ka galang
         in makno in tera in pandodowan tinapay? Siro keyen, Labing dowai.
         20 Keyen wakay Isos, In kangay piyandodo in pito ka bilog tinapay sa opat ka libo ka
         mangyan angkaro ka galang in makno in tera? Siro keyen, Pito.
         21 Keyen siyo, Kalbas ina mana yewed kay daan kanyo atawanan?
         22 Kora Isos rateng sa bayante Bitsayda. Osai ka kaliyakiyan beleg biyaba kay Isos,
         keyen, Siyo atangen.
         23 Kay Isos yaatang sa bakwaw in beleg, yaakay sa awak bayan. Kalbas in mata kansiyo
         tiyopayan, yaatang. Kalbas keyen, Kao kangitan kamayba nakay?
         24 In kaliyakiyan mangkit, kalbas keyen, Ako kangitan mga mangyan, kamay siro kagwali
         poon yangaw agipanawan.
         25 Tagoli wakay yaatang Isos kansiyo mata. Kalbas in beleg mangkit gayed, kangitan wa
         gayed.
         26 Siyo piyaoli wa Isos sa kansiyo balay keyen, Ayaw wa domalan sa bayan.
         27 Isos, osai in kansiyo mga agadar, ista pataboy sa mga bayante sa bangen Sisariya
         Pilipo. In siro agipanaw sa dalan kansiyo tiyanong in mga agadar keyen, Nakay in piyagsabi
         in mga mangyan, nakay kono pag mangyan ako?
         28 Siro keyen, In siyabi in amat kao kono Owan in agpamaotismo, in amat wakay keyen
         kao Iliyas, apo din keyen kao osai sa mga poropita.
         29 Kamay keyen Isos, Kamo wakay nakay? Ako nakay pag mangyan? Pidro keyen, Kao in Kiristo.
         30 Kalbas Isos agbilin sa kansiro keyen, Ayaw wano agsabi kamayba kay nakay keyen ako
         in Kiristo.
         31 Piyarakay ina betek Isos agpatoldo sa kansiyo mga agadar keyen, Ako in Bodang Mangyan
         kailangan piyagpaidapan aronaw. Ako batay piyagidangan in mga koyay osai in mga poon
         sasirdoti, kadayo in mga agpatoldo in mga Batas Diyos. Kalbas ako batay biyono, kamay
         sa katolo ka ibeng ako boway wakay.
         32 Ina kansiyo siyabi mapawa sa kansiro. Kalbas Isos piyasoway Pidro sa amat, siyabi
         keyen, Ayaw wa agkataw ina.
         33 Kamay Isos agpangkit sa kansiyo mga agadar, agpangelel kay Pidro keyen, Katanas,
         kao bali wa. In kaimo remrem yewed batang sa Diyos no yewed batang sa mga mangyan.
         34 Biyerya Isos in mga mangyan, kadayo in kansiyo mga agadar, kansiyo siyabi keyen,
         No siyo in beet miyanggat sa kangay, na papaoriyen in kansiyo sadiri remrem, pasanen
         in kansiyo kodos, miyanggat sa kangay.
         35 Angkataw no in mangyan agaman sa kansiyo boway, na siyo batay aidapowan. Kamay in
         yewed agaman kansiyo boway panawen sa kangay osai panawen sa Maal pag Barita na siyo
         batay kabel boway.
         36 Idapo kabolowan sa osai ka mangyan no kansiyo abel in boo kobat kamay in kapalit
         in kansiyo boway.
         37 In mangyan idapo batay mataboy kapalit matang piyaoli in kansiyo boway.
         38 Ngona pag betek aronaw in mga agpamangwat daet, na no in mangyan ngona dayo agpabelag
         sa kangay, agkarikoy agbarita in kangay agiplaong asin sa mga agpamangwat daet, na
         dogayan ako in Bodang Mangyan idbatay din agpabelag sa kansiyo, dogayan in ako rateng
         wakay apo piyagngitan in kabaloyan lakoy kangay Amang, sarig in mga angil.

1 Kay Isos kay siyabi sa kansiro keyen, Tiyak ngani in kalaati atai sa kanyo siro batay
         kangitan in DiyoS agpapoon apo lakoy kabaloyan. Siro idbatay kay matay.
         2 Paka kadalan enem ka ibeng Isos monaker sa osai ka mabwat pag boksor. Siyo idapo
         piyaanggat no yewed Pidro waget, osai Santiyago, osai Owan. Ista kansiro ngiitan Isos
         miyalis wa,
         3 agrawa, in kansiyo lambong maboksi wano makasolap. Kamayba nakay pag mangyan agogas
         lambong, idapo kapaboksi kataw ina.
         4 Ngiitan in tolo ka agadar Mowisis, osai Iliyas agpanggisodan osai Isos.
         5 Kalbas siyabi Pidro kay Isos keyen, Laki Agpamatoldo, maal in kami atai. Kami batay
         agpangwat tolo ka barangas, in osai sa kaimo, in osai kay Mowisis, in osai kay Iliyas.
         6 Pidro yewed manremrem, toloy waget miplaong kataw ina, panawen siro maloba agkalimo.
         7 Kalbas siro kiyanlongan osai ka libo. Apo miplaong batang sa libo keyen, Anda in
         kangay piyagmaal pag Bodang. Siyo kanyo parengeyen.
         8 In mga agadar toloy manriwa sa balabaan, idapo wa ngiitan no yewed Isos waget.
         9 In siro agongali, siro piyabilin Isos keyen, Ayaw kanyo agsabiyen kamayba wa kay
         nakay in kanyo ngiitan, anggan ako in Bodang Mangyan yewed kay batang matay boway
         wakay.
         10 Kalbas kansiro piyagalapet in bilin, kamay siro agpaypolongan no nakay in beet siyabi
         ina pag kansiyo siyabi keyen, boway wakay.
         11 Isos kansiro tiyanong keyen, Nakay batang piyagsabi in mga agpatoldo in mga Batas
         keyen, kailangan Iliyas in tokaw atai pataboy?
         12 Isos keyen, Iliyas ngani in tokaw atai agrateng, matang kansiyo pakapyaen in boote.
         Na nakay batang piyagsabi in mga Agisolat keyen ako in Bodang Mangyan batay aronaw
         kaidapan osai piyagpamalowasan?
         13 Kamay kangay piyagsabi sa kanyo keyen, Iliyas rateng wa, kalbas siyo piyangwatan
         mga mangyan kamayba nakay in kansiro beet, kataw daan in siyabi in mga Agisolat panawen
         sa kansiyo.
         14 Kora Isos moli wakay sa mga agadar mataw, kansiro ngiitan maloba karowan pag mangyan
         agkatipon sa kansiro. In mga agpatoldo in mga Batas Diyos agpalsisagotan osai in mga
         agadar.
         15 Paka in mga mangyan kangitan kay Isos, siro boo agsoyo. Siro domalagan pataboy sa
         kansiyo, miplaong sa kansiyo.
         16 Isos miplaong sa kansiyo mga agadar keyen, Nakay in kanyo piyagpalsisagotan osai
         ina pag mga mangyan?
         17 In osai batang sa karowan keyen, Laki Agpamatoldo, kangay biyaba atai sa kaimo in
         kangay bodang kaliyakiyan, kataw siyo piyaglowasan mamaw, yewed kaiplaong.
         18 Baatte siyo piyaglowasan siyo piyagligan in mamaw, agbora in kansiyo bibi, agtogait
         in kansiyo ngipen, agkakenet in kansiyo bilog. Kangay yaayay sa kaimo mga agadar keyen
         boyawen in mamaw, kamay siro yewed kabaloy.
         19 Kalbas siyabi Isos sa kansiro keyen, Piyawa, kamo pag mga agkaboway ngona, mga yewed
         agpaniwala. Anggan nangkadogay kay kailangan ako mataw kay sa kanyo? Anggan nangkadogay
         kay ako agbanta kay sa kanyo? In bodang atai babaen.
         20 Kansiro ngani biyaba kay Isos. In Isos ngiitan in mamaw, toloy kansiyo yoogyog in
         bodang. Siyo mibolalang sa diya, agliganligan, agbora wa in bibi.
         21 Kalbas keyen Isos sa amang, Angkadogay wa siyo piyaglowasan in mamaw? Keyen in amang,
         Sogod bodangte kay.
         22 Siyo mapret siyogbo in mamaw sa baya, no yewed sa sapa matang nges biyono. Kamay
         no kao apo batay padalan, na kao agpakayawte sa kanyam, kami kaimo tolongen.
         23 Isos keyen, Nakay batang kao keyen no apo padalan? In boote apangwat in agpasandig
         sa Diyos.
         24 Toloy miplaong maksen in amang keyen, Ako ngani agpasandig. No korang kay in kangay
         paniwala na kaimo dagdaganen.
         25 Kay Isos ngiitan agpaypanrateng kay in mga mangyan, matang kansiyo piyangelel in
         mamaw keyen, Kao pag mamaw agpayewed kaiplaong, agpakabingi, kao kangay piyagboyaw,
         bali wa asin sa bodang. Ayaw wakay misoroy sa kansiyo.
         26 In mamaw mango, yoogyog anggan in bodang, kalbas panaw wa. In bodang mibaloy wa kagwali
         matay, matang siyabi in karowan keyen, Matay wa.
         27 Kadogay in bodang yaatang Isos sa bakwaw, yoorog. Tomaydek wa in bodang.
         28 Kora Isos misoroy wa sa balay. In mga agadar, siro wakayte keyen, Nakay batang kami
         yewed kabaloy agpamoyaw sa mamaw?
         29 Keyen wakay Isos, In kataw ina pag mamaw idbatay apamoyaw no yewed sa agpandalangin.
         30 Kora Isos panaw wa ista, domalan sa Galiliya. In beet Isos in mga mangyan ayaw katawan
         siyo asin,
         31 angkataw kansiyo piyagpatoldo in kansiyo mga agadar. Keyen, Ako in Bodang Mangyan
         batay tiyaboy sa kabaloyan mga mangyan, batay biyono, kamay batay wakay boway sa katolo
         ka ibeng.
         32 Yewed kansiro atawanan in kansiyo beet siyabi, kamay siro agkalimo agtanong sa kansiyo.
         33 Kora Isos rateng sa Kapirnaom. In siro sa balay wa, keyen Isos sa kansiyo mga agadar,
         Nakay in kanyo piyagpolong karai sa dalan?
         34 Siro yewed miplaong, angkataw siro agpalagawan karai no nakay sa kansiro in lakonaw.
         35 Isos tomokkaw, kansiyo tiipon in Labing Dowai, siyabi sa kansiro keyen, No siyo beet
         lakonaw, na kailangan siyo kalakoyte sa boo, sogowan in boo.
         36 Kansiyo biyerya in osai ka bodangte, piyataydek sa kansiro kagwaraan. Kansiyo kiyapet
         in bodang, siyabi sa mga agadar keyen,
         37 No in mangyan panawen sa kangay agkaanggay sa bodangte kataw anda, na ako in kansiyo
         piyagkaanggayan. Osai no siyo agkaanggay sa kangay, na yewed waget ako in kansiyo
         piyagkaanggayan, no yewed in agsogo sa kangay.
         38 Siyabi Owan sa kansiyo keyen, Laki Agpamatoldo, kami apo ngiitan mangyan agawit kaimo
         ngaran sa agpamoyaw mamaw. Kanyam piyagayaw siyo, angkataw siyo yewed kantam sarig.
         39 Kamay keyen Isos, Siyo ayaw kantam agayawen, angkataw no siyo kabaloy agalapet kangay
         ngaran matang agpangwat lakonaw pag panawen, na siyo idbatay toloy agsabi daet sa
         kangay.
         40 Angkataw in yewed aglaban sa kantam na sa kantam daan.
         41 Kangay piyagsabi sa kanyo keyen, Kamayba nakay in agtaboy sa kanyo osai ka lisap
         sapa panawen kamo sa kangay, na siyo batay ngani piyakan bayad.
         42 Kamayba nakay in agpamaakay sa daet sa bodangte kataw tai agpasandig sa kangay, na
         in maal kay sa kansiyo in eketanen lakoy bato kansiyo leey, kalbas siyo leggeben sa
         dagat.
         43 No kaimo bakwaw in agakay sa kaimo matang kao agpangwat daet, na kaimo dodowen. Maal
         kay sa kaimo in pataboy sa langit osai waget in bakwaw, sa apo dowai ka bakwaw kao
         pataboy sa toyongan, misogbo sa baya idbatay maplek.
         45 Osai no kaimo bitis in agakay sa kaimo matang kao agpangwat daet, na kaimo dodowen.
         Maal kay sa kaimo in pataboy sa langit pilay, sa apo dowai ka bitis kao biyenglay
         sa toyongan.
         47 Osai no kaimo mata agakay sa kaimo matang kao agpangwat daet, na kaimo kasloten.
         Maal kay sa kaimo in pataboy sa sakopan Diyos osai waget in mata, sa apo dowai ka
         mata kao biyenglay sa toyongan.
         48 Ista yewed batay matay in mga eled agkoman sa kansiro, idbatay maplek in baya.
         49 Kataw in agay piyaglinis baya, osai kataw in pamangnen piyagpatamis asing, na kataw
         daan din ina in baatte mangyan batay piyagpakamaal.
         50 Maal in asing, kamay no idwa matamis in asing, na idbatay wa matamis wakay tagoli.
         Toladen kamo in asing, osai maybelagan.

1 Isos panaw wa ista, pataboy sa kobat Odiya, kalbas motol sa sapa Ordan. Tagoli wakay
         siyo piyagtiponan aronaw mangyan. Siyo agpatoldo sa kansiro kataw in kansiyo datiyan
         ogali.
         2 Apo mga Parisiyo pasabangen kay Isos, kansiro beet siyo abel, matang kansiro siyabi
         keyen, Maal lames sa mga Batas Diyos no in lalaki agbenglay sa kansiyo babai?
         3 Isos keyen, Nakay in Batas tiyaboy Mowisis sa kanyo?
         4 Siro keyen, Mowisis pomayag keyen, In lalaki maal agbenglay sa kansiyo babai no in
         babai piyakan wa solat sa agpalsoway.
         5 Kamay siyabi Isos sa kansiro keyen, Kaya kansiyo siyolat ina pag Batas, angkataw
         marigen in kanyo remrem.
         6 Kamay in siyabi sa mga agisolat keyen, Sa parakayan kay in piyangwat in Diyos in
         kobat, in mga mangyan kansiyo piyangwat kaliyakiyan osai kagbaiyan.
         7 Ina in dailan kaya piyagbaliwan in kaliyakiyan in kansiyo mga koyay, maysarig wa
         siro osai in babai.
         8 Siro mibaloy wa osai waget, matang siro idwa dowai, no yewed osai waget.
         9 Na in piyaysarig in Diyos ayaw agpasowayen mangyan.
         10 Paka siro rateng sa balay in mga agadar agtanong wakay kay Isos panawen ina pag kansiyo
         siyabi.
         11 Siyo keyen, No osai ka kaliyakiyan agbenglay sa kansiyo babai, miskapet wakay sa
         osai, na siyo agpangwat daet sa kansiyo babai, siyo agpanggaraw.
         12 Osai no in osai ka kagbaiyan agbenglay sa kansiyo lalaki, miskapet wakay sa osai
         na siyo din agpanggaraw.
         13 Apo mga agbaba mga bodang kay Isos, matang kansiyo atangen. Kamay in mga agbaba piyangelel
         in mga agadar.
         14 Paka Isos karengey ina, siyo agalitan, siyabi sa mga agadar keyen, In mga bodang
         pasabangenen sa kangay. Ayaw agayawen, angkataw sa mga kataw ina in Diyos agpapoon.
         15 Totoo in kangay piyagsabi, in yewed agtolad sa bodangte agpasakop sa Diyos, na siyo
         idbatay ngani sa sakopan Diyos.
         16 Kay Isos kiyapet in mga bodang, yaatang, piyandalangin.
         17 In Isos batay wa panaw, apo osai ka kaliyakiyan domalagan pasabangen sa kansiyo,
         agpaselang keyen, Maal pag Agpamatoldo, nakay lames in kangay pangwaten matang apo
         boway idapo kalobosan?
         18 Isos keyen, Nakay batang ako kaimo piyagawit maal? Idapo maal no yewed in Diyos waget.
         19 Kaimo atawanan in mga Batas keyen ayaw agbono mangyan, ayaw manggaraw, ayaw manakaw,
         ayaw agsabi baribid, ayaw agpamadaya, pagmaalen in kaimo mga koyay.
         20 Keyen in kaliyakiyan, Laki Agpamatoldo, ina pag boo kangay piyagpaniwalaan sogod
         ako kalakoyte kay.
         21 Kalbas siyo piyangkit Isos, piyagpakayawte. Siyabi keyen, Osai kay in korang sa kaimo.
         Kao panaw wa, kaimo pabiliyen in kaimo boo piyagalapet, in abel kowarta taboyen sa
         mga maidap, na kao batay apo sangkap sa langit, kalbas kao atai wakay miyanggat sa
         kangay.
         22 Agpanremrem in kaliyakiyan asin pag siyabi, siyo panaw wa agrongkot, angkataw aronaw
         in kansiyo sangkap.
         23 Piyangkit Isos in kansiyo mga agadar, siyabi sa kansiro keyen, Maidap wano sa mangyan
         aronaw in sangkap in agpasakop sa Diyos.
         24 Kalbas in mga agadar agsoyo sa kansiyo siyabi. Tagoli wakay siyabi Isos keyen, Mga
         bodang, maidap wano in agpasakop sa Diyos.
         25 Maidap komislot sa salay karayom in osai ka ayop lakoy piyagawit kamilyo, kamay labi
         kay maidap sa mangyan aronaw in sangkap in agpasakop sa Diyos.
         26 In mga agadar agsoyo labi wa, siyabi sa kansiyo keyen, Na nakay ngani in batay apaboway?
         27 Isos agpangkit sa kansiro keyen, Ina yewed apangwat mangyan, kamay yewed maidap sa
         Diyos angkataw in boote apangwat Diyos.
         28 Pidro miplaong kay Isos keyen, Baanda, kanyam wa biyaliwan in boote sa kanyam matang
         miyanggat sa kaimo.
         29 Keyen Isos, Totoo in kangay piyagsabi, no in mangyan agbaliwan kansiyo pagoliyan,
         kansiyo mga belag, mga koyay, mga bodang, mga agay, panawen sa kangay, osai panawen
         sa Maal pag Barita,
         30 na ngona wa daan pag boway siyo batay piyakan sangdaan ka mga belag, mga inang, mga
         bodang, mga kobat, kamay batay din piyagpaidapan. Kalbas dogayan siyo batay agkaboway
         idapo kalobosan.
         31 Kamay aronaw mga tokaw ngona dogayan apaoriyan, aronaw mga paori ngona dogayan batay
         manokaw.
         32 Kora Isos agonaker sa dalan agtaboy sa Irosalim. Isos tokawan sa kansiro. In mga
         agadar agsoyo. Agkalimo in mga mangyan agyanggat sa kansiyo. In Labing Dowai piyasoway
         Isos sa karowan, siyabi sa kansiro in batay mibaloy sa kansiyo keyen,
         33 Baanda, kitam agonaker agtaboy sa Irosalim. Kalbas ako in Bodang Mangyan batay tiyaboy
         sa mga poon sasirdoti, osai sa mga agpatoldo in mga Batas Diyos. Siro batay maypolongan
         keyen bonowen, kalbas ako batay tiyaboy sa mga yewed Odyo.
         34 Ako kansiro batay piyagmesa, piyagtopayan, piyagbogbog, kalbas biyono. Kamay sa katolo
         ka ibeng ako batay wakay boway.
         35 Pasabangen kay Isos tayari Santiyago, in osai Owan, mga bodang Sibidiyo. Siro keyen,
         Laki Agpamatoldo, kami nges apo piyagayay sa kaimo.
         36 Keyen Isos, Nakay ina?
         37 Siro keyen, Dogayan paka kao agpapoon lakoy kami nges patokkawen sa kaimo bangen
         agtolong sa kaimo agpapoon, in osai sa kaimo pamalang agbangen, in osai sa tagwala
         agbangen.
         38 Kamay keyen Isos, Yewed kanyo atawanan in beet siyabi kanyo piyagayay. Kamo lames
         batay kabaloy agtiis sa kaidapan kangay batay piyagtiisan? Kamo lames batay kabaloy
         pasogbo sa kaidapan kataw ako anggan matay?
         39 Siro keyen, Kabaloy. Keyen Isos, Kamo batay ngani agtiis sa kaidapan kangay batay
         piyagtiisan, kamo batay ngani pasogbo sa kaidapan kataw ako,
         40 kamay yewed sa kangay in agidang no nakay in tomokkaw sa kangay pamalang osai sa
         kangay tagwala. In Diyos in batay agtaboy ina pag mga tongkolin sa mga piyagsandataan.
         41 In karengey ina in sampo ka agadar siro agalitan sa tayari.
         42 Matang siro piyasabangen Isos keyen, Kamo katawan in mga piyagawit poon sa mga yewed
         Odyo, na siro agpansakop. In mga lakonaw, na siro in apo kabaloyan.
         43 Kamay kamo ayaw agkataw ina. Kamayba nakay sa kanyo in beet lakonaw, na kailangan
         siyo kalakoyte.
         44 No siyo beet agpapoon na kailangan siyo sogowan in boo.
         45 Angkataw kamayba ako in Bodang Mangyan, kaya atai pataboy yewed matang ako piyagtolong,
         no yewed matang ako agtolong, osai matang agtaboy kangay boway agpaboway sa karowan.
         46 Kora Isos rateng sa Iriko. In siyo aglampas wa ista sarig in kansiyo mga agadar,
         osai aronaw kay amat mangyan, kansiro diyalan apo agtokkaw beleg sa balabaan dalan,
         agpangayay. In ngaran Bartimiyo, bodang Timiyo.
         47 In siyo katawan ina pag agdalan Isos taga Nasarit, siyo mango keyen, Isos kasokponan
         Dabid, ako ayawte.
         48 Siyo piyangelel in mga mangyan keyen, Ayaw agkasamang, kamay siyo agpango labi kay
         keyen, Kasokponan Dabid, ako ayawte.
         49 Isos tomaydek keyen, Siyo beryaen. Kalbas kansiro ngani biyerya in beleg. Siro keyen,
         Pakaeyaten in kaimo remrem, tomaydek wa, kao piyagberya Isos.
         50 Kansiyo biyenglay in kansiyo islen, bigla tomaydek, pasabangen kay Isos.
         51 Keyen Isos, Nakay in kaimo beet kangay pangwaten sa kaimo? Keyen in beleg, Laki Agpamatoldo,
         kangay nges beet ako kangitan wakay.
         52 Keyen Isos, Kao maal wa panaw. Maal wa kao panawen kao agpasandig sa kangay. Toloy
         wakay siyo kangitan, miyanggat kay Isos sa dalan.

1 Kora Isos bangen wa sa Irosalim, sa latayan boksor Olibowan. Piyagrongaw wa in mga
         bayante Bitpagi osai Bitanya. Piyatokaw Isos in dowai ka agadar,
         2 keyen, Kamo pataboy ista sa bayan Bitanya. Paka kamo rateng wa toloy kanyo batay
         ngiitan osai ka asno piyagawit asno piyageket. Siyo bodang kay, idbatang kay siyakayan
         mangyan. Kanyo lowaten, atai babaen.
         3 No apo agsabi sa kanyo keyen nakay batang kanyo piyaglowat, na kanyo sabiyen keyen,
         Piyagkailangan in Kapwan, toloy wakay din piyagpaoli.
         4 Kalbas panaw wa in dokalaki, ngiitan ngani in bodang asno sa balabaan dalan piyageket
         sa sakbawan osai ka balay. In kansiro wa piyaglowat in asno,
         5 in mga mangyan ista agtaydek keyen, Nakay batang kanyo piyaglowat ina?
         6 Kansiro siyabi in bilin Isos kalbas siro piyapanaw.
         7 Biyaba kay Isos in bodang asno, piyadamig sa awak in kansiro mga islen, kalbas Isos
         somakay.
         8 Aronaw mangyan agpadamig kansiro mga islen sa kansiyo batay dalan agmaal kay Isos.
         In kalaati wakay mandodo palongpong sa kobat, piyadamig sa dalan agmaal kay Isos.
         9 In mga mangyan tokaw kay Isos, osai in sa paoriyan siro agpango keyen, Pagmaalen
         in Diyos. Kansiyo pabowayen in agrateng apo in kabaloyan in Kapwan.
         10 Pabowayen Diyos in sakopan Dabid, kantam tangona kakoyayan, in sakopan tagoli wakay
         piyagpangwat. Pagmaalen ngani in Diyos sa ogbos.
         11 Isos rateng sa Irosalim, misoroy sa balay lakoy Diyos. Kansiyo wa piyangkit in boote
         ista, kalbas siyo lomabo, moli wakay sa Bitanya, sarig in Labing Dowai, angkataw ina
         yabi wa.
         12 Goribas wakay in siro agoli wakay batang sa Bitanya, agkayawes wa Isos.
         13 Kansiyo ngiitan sa adayonaw osai ka poon igos daonan. Siyo pasabangen, ina piyangkit
         no nges apo raweg. Kamay idapo ngiitan, no yewed mga daon waget, kataw ina yewed kay
         betek panggalem igos.
         14 Kalbas kansiyo siyabi sa poon igos keyen, Sogod ngona idapo wa batay mamangan raweg
         sa kaimo. In kansiyo mga agadar karengey ina pag siyabi.
         15 Siro rateng wakay sa Irosalim, Isos misoroy sa balay lakoy Diyos. Kansiyo piyamoyaw
         in mga asin agpamabili, osai in mga agpamili sa galem balay lakoy Diyos, piyanligan
         in mga lamisa in mga agpamariya kowarta, osai in mga pagpanokkawan in mga agpamabili
         bantog kalapati.
         16 In mga agbaba waget palnowan, kansiyo piyagayaw agpandalan sa galem balay lakoy Diyos.
         17 Kansiyo piyatoldo in mga mangyan keyen, Apo siyolat sa mga Agisolat keyen, Keyen
         in Diyos, In kangay balay batay piyagawit balay pagpandalanginan sa boo mga mangyan.
         Ina in siyabi kamay anda pag balay kanyo piyangwat pagpatagowan mga agpanakaw.
         18 Paka karengey ina in mga poon sasirdoti osai in mga agpatoldo in mga Batas Diyos,
         siro agpamangkit padalan matang Isos mabono, angkataw siro agkalimo sa kansiyo, panawen
         in boo mga mangyan agsoyo sa kansiyo piyagpatoldo.
         19 Kalbas yabi wa Isos panaw wakay sa bayan, kadayo in kansiyo mga agadar.
         20 Goribas wakay siro domalan wakay sa poon igos, kansiro ngiitan matay wa gayed.
         21 Kay Pidro riyemrem in siyabi kaponi Isos, matang siyo keyen, Laki Agpamatoldo, kaimo
         pangkiten, matonga wa in poon igos, in kaimo siyompa.
         22 Keyen Isos, Kamo agpasandig wa sa Diyos.
         23 Totoo in kangay piyagsabi sa kanyo, no in mangyan agsabi atai pag boksor keyen panaw
         wa kao asin, kao somogbo wa sa dagat, na no siyo maniwala keyen batay ngani mibaloy
         in kansiyo siyabi, no yewed piyagbaslag in kansiyo remrem, na in kansiyo yaayay batay
         tiyaboy Diyos sa kansiyo, batay ngani mibaloy.
         24 Matang kangay piyagsabi sa kanyo keyen, No kamo agpandalangin apo piyagayay na maniwala
         kamo keyen, Ina tiyaboy wa, na batay ngani tiyaboy sa kanyo.
         25 No kamo agpandalangin na libangawen wa in mga daet piyangwat sa kanyo, matang in
         kanyo mga daet liibangaw din in kantam Amang sa langit.
         27 Kora Isos pataboy wakay sa Irosalim. In siyo agipanawan sa balay lakoy Diyos, siyo
         piyasabangenan in mga poon sasirdoti, osai in mga agpatoldo in mga Batas Diyos, osai
         in mga koyay.
         28 Siro keyen, Nakay in kaimo kabaloyan agpangwat ina pag mga kataw ina? Nakay in agsogo
         sa kaimo agpangwat?
         29 Keyen Isos, Ako din apo tanong sa kanyo. No kamo kasagot in kangay, na kangay batay
         din piyagsabi sa kanyo no nakay in agsogo sa kangay agpangwat ina pag mga kataw ina.
         30 In Owan agpamaotismo, nakay in agsogo sa kansiyo, no in Diyos, no in mga mangyan?
         Amba, nakay in kanyo sagot?
         31 Kalbas siro wakayte agpaypolongan keyen, No kitam keyen in Diyos, na isag siyo keyen,
         Na nakay batang kamo yewed maniwala kay Owan?
         32 Kamay no kitam keyen in mangyan, ai ... Siro agkalimo sa mga mangyan, angkataw sa
         remrem in boo mangyan Owan osai ka poropita.
         33 Matang kansiro siyabi kay Isos keyen, Kami yewed katawan. Siyabi wakay Isos sa kansiro
         keyen, Na ako din idbatay agsabi sa kanyo no nakay in agsogo sa kangay agpangwat ina
         pag mga kataw ina.

1 Isos agaway agiplaong sa mga mangyan, kamay ngona in kansiyo siyabi sa mga alimbawa.
         Siyo keyen, Apo osai ka mangyan agtogda sa kansiyo alamanan mga balagen piyagawit
         obas. Kansiyo yaalabat. Kalbas siyo agkali sa bato pesaan raweg, agtadyok paltawan
         batay pagdamayan. Kalbas kansiyo piyaalapet in obasan sa mga mangyan, siyo pataboy
         sa adayonaw pag kobat.
         2 Paka kaobasen wa, in kapwan agsogo osai ka mangyan, komwa nges sa mga agalapet in
         kansiyo bagiyan.
         3 Kamay in sogowan diyakep in mga agalapet, biyogbog, piyaoli idapo piyagbaba.
         4 In kapwan agsogo wakay osai, kamay siyo kansiro siyampek sa olo, piyangwatan wano
         daet.
         5 Kansiyo wakay siyogo osai kay, kadogay kansiro biyono. Aronaw kay in kansiyo siyogo,
         kamay kataw daan din ina in kansiro piyangwat, in kalaati biyogbog in kalaati biyono.
         6 Osai waget in maal kay kansiyo piyagsogo sa kansiro, in kansiyo piyagpakayawte pag
         bodang. Siyo in paori piyataboy. In kansiyo remrem keyen, Kansiro batay piyagmaal
         in kangay bodang. Keyen in kansiyo bait.
         7 Kamay in mga agalapet obasan maypolongan keyen, Anda wa in batay kapwan dogayan.
         Na dali, bonowen wa, matang kantam wa dogayan in batay nges kansiyo kobat.
         8 Kalbas siyo kansiro ngani diyakep, biyono, biyenglay sa awak alabat.
         9 Na nakay in batay piyangwat in kapwan obasan? Siyo batay ista pataboy, batay kansiyo
         piyamono ina pag mga agalapet, kalbas in obasan batay piyaalapet sa roma wakay pag
         mga mangyan.
         10 Yewed kay mana kanyo biyasa in sa mga Agisolat keyen, In bato in piyangidangan in
         mga agtadyok balay, na ina wa mibaloy in lakonaw sa boo.
         11 Ina in Kapwan in agpangwat. Ina makasoyo sa kantam.
         12 In mga poon Odyo katawan wa siro in piyagtamaan kansiyo alimbawa matang Isos kansiro
         nges piyagdakep. Kamay siro agkalimo sa mga mangyan, matang siro idapo piyangwat sa
         kansiyo. Siro panaw wa.
         13 Apo mga Parisiyo, osai mga agiyagem kay Irodis siro siyogo in mga poon kay Isos matang
         nges siyo abel sa kansiyo agiplaong.
         14 Siro pasabangen sa kansiyo, siyabi keyen, Laki Agpamatoldo, kanyam atawanan kao betek,
         kao idapo piyagdowai in piyagsabi, kataw in boo mga mangyan tikkatawan sa kaimo pangkit.
         Totoo in kaimo piyagpatoldo in mga ogali piyagpamangkit Diyos sa mga mangyan. Na nakay
         in maal sa mga Batas, no agbayad bowis sa poon lakoy Sisar no ayaw wa?
         15 Maal lames in agbayad bowis? Nakay, ayaw? Kamay Isos katawan siro agpakagwali waget,
         matang siyo keyen, Nakay batang ako kanyo nges piyagkabel? Ako paatangen osai ka kowarta
         bakal, ako papangkiten.
         16 Kalbas siyo piyaatang. Isos keyen, In rarawan atai, nakay pag mangyante? Kay nakay
         ngaran in atai agisolat? Siro keyen, Kay Sisar.
         17 Isos keyen, Na kantam taboyen kay Sisar in sa kansiyo, osai in sa Diyos sa kansiyo.
         Kalbas siro agsoyo kay Isos.
         18 Apo mga Sadosiyo pasabangen kay Isos. In mga Sadosiyo keyen in mga matay idbatay
         boway wakay.
         19 Siro keyen kay Isos, Laki Agpamatoldo, siyolat Mowisis sa kantam keyen, No apo taybalang
         matay in lalaki idapo kay bodang, na kailangan in babai kowaen wakay in kansiyo belag.
         No apo bodang na paapowen sa ngaran in matay.
         20 Na, apo osai ka tayariyan pito ka kaliyakiyan. Taybalang in panganay, kalbas matay,
         idapo bodang.
         21 Miskapet wakay sa balo in waraan, matay wakay idapo din bodang. Kataw daan ina in
         mibaloy sa katolo, osai sa mga paori kay.
         22 Ina boo miskapet asin pag kagbaiyan. Ina pag pito ka tayariyan, siro boo matay idapo
         bodang. Kalbas matay wa din in kagbaiyan.
         23 Na sa dogayan pag boway asin pag pito nakay in batay kansiyo lalaki? Angkataw kansiyo
         wa liyalaki siro boo.
         24 Keyen Isos, Kamo somala lakoy, angkataw yewed kanyo atawanan in mga Agisolat, osai
         in kabaloyan Diyos.
         25 Angkataw sa dogayan pag boway in mga mangyan idbatay wa taybalang. Siro kataw wa
         mga angil sa langit.
         26 No ngani kanyo piyagpanremrem no batay wakay piyaboway in mga matay, na basaen in
         siyolat Mowisis sa betek apo in poon yangawte agigang. Asin apo siyabi in Diyos kay
         Mowisis keyen, Ako in Diyos in piyagmaal Abraam, Isaak, osai Akob.
         27 Na no kora Abraam agmaal sa Diyos na in beet siyabi kamayba siro matay siro boway
         wakay. Kamo somala lakoy.
         28 Osai ka agpatoldo in mga Batas Diyos karengey in siro agpalsisagotan. Kansiyo remrem
         maal in sagot Isos sa mga Sadosiyo, matang siyo pasabangen kay Isos keyen, Nakay pag
         Batas in lakonaw?
         29 Isos keyen, Anda in lakonaw pag Batas, in keyen, Laki kasokponan Israil mamarengey,
         in Kapwan kantam Diyos, siyo waget in Kapwan.
         30 Pagmaalen in Kapwan kantam Diyos in boo kantam galem, in boo abyan, osai in boo remrem,
         osai in boo eyat.
         31 Anda wakay in kadowai, kitam agpakayawte sa roma mangyan kataw daan in agpakayawte
         sa kantam sadiri. Idapo wa roma Batas labi kay kalakoy asin pag dowai.
         32 In agpatoldo in mga Batas Diyos keyen, Betek ngani, laki Agpamatoldo. Totoo ngani
         in kao keyen osai waget in Diyos. Idapo wa roma no yewed siyo waget.
         33 No kitam boo galem, boo remrem, boo eyat agmaal sa Diyos, osai agpakayawte sa kapwa
         kataw in sa kantam sadiri, na ina labi kay lakonaw sa agtaboy mga ayop piyagsonog,
         osai in mga ayop piyagbono piyagtaboy sa Diyos.
         34 Ngiitan Isos maalen in kansiyo sagot, matang siyo keyen, Kao bangen wa mipaagem sa
         mga piyagsakop Diyos. Sogod asin idapo wa kapangaas agtanong kay Isos.
         35 In Isos agpatoldo sa balay lakoy Diyos, siyo keyen, Nakay batang piyagsabi in mga
         agpatoldo in mga Batas Diyos keyen, In Kiristo kasokponan Dabid?
         36 Bago Dabid wa daan in agsabi batang sa Betek pag Abyan keyen, Siyabi in Kapwan sa
         kangay Kapwan keyen, Tomokkaw wa kao sa kangay pamalang agbangen, Kao kangay bisi
         anggan in mga aglaban sa kaimo boo wa kangay piyasakop sa kaimo.
         37 Dabid wa daan in agawit kay Kiristo keyen Kapwan. Na nangkataw ngani batay masabi
         siyo kasokponan Dabid? In karowan mangyan agkasadapan agparengey kay Isos.
         38 In Isos agpatoldo siyo keyen, Kamo agingat sa mga agpatoldo in mga Batas Diyos. Siro
         agkasadapan aglambong maaba in siro agipanawan, osai beet siro piyagpakalakonaw in
         mga mangyan sa mga bayan.
         39 In kansiro din beet in mga maal pag panokkawan sa mga balay pagpaniponan. Beet siro
         tokaw piyakan sa mga piyasta.
         40 Siro agpapangkit sa mga mangyan siro agpandalangin dogay kamay siro agpanggolpi sa
         mga kagbaiyan balo. Maloba in batay parosa sa kansiro.
         41 Isos tomokkaw sa balay lakoy Diyos sa bangen pagpanyanganan andog. Kansiyo piyagriwa
         in mga mangyan agtaboy kowarta. Aronaw in mga mayaman agtaboy lakonaw.
         42 Pasabangen wakay in osai ka kagbaiyan balo maidap, siyo agtaboy dowaite ka kowarta,
         in kalakoyen osai ka sintimos.
         43 Kay Isos piyasabangen in kansiyo mga agadar keyen, Kangay piyagsabi sa kanyo ina
         pag balo maidap, kansiyo tiyaboy lakonaw kay sa boo mga tiyaboy.
         44 Angkataw siro boo, kansiro tiyaboy in idwa kansiro kailangan, kamay ina pag balo,
         ka mayba maidap wano, kansiyo tiyaboy in boo kansiyo pangkowa pamangnen.

1 In Isos aglabo wa sa balay lakoy Diyos siyabi sa kansiyo in osai ka agadar keyen,
         Laki Agpamatoldo, kao mangkit, in kalakoyen anda pag balay, in pangkalakoyen in mga
         bato piyabengbeng atai sa balay lakoy Diyos.
         2 Keyen Isos, Kaimo piyagngitan in kalakoyen ina pag mga balay. Ina dogayan idapo batay
         mitera bato asina agisapaw sa kansiyo pagaponan bato, in boo mga bato batay piyagpanligan.
         3 In kora Isos agtokkaw sa boksor Olibowan, kansiro piyagngitan in balay lakoy Diyos.
         Kalbas kora Pidro, osai Santiyago, osai Owan osai Anris, miplaong sa kansiyo idapo
         roma karengey. Siro keyen,
         4 Nangkadogay kay batay mibaloy ina pag kaimo siyabi? Nakay in tandaan no bangen wa
         mibaloy ina pag boo?
         5 Siyabi Isos sa kansiro keyen, Kamo agingat, karam kamo batay piyadaya mangyan.
         6 Angkataw aronaw batay atai agalapet kangay ngaran keyen siro in Kiristo. Kalbas kansiro
         batay piyaglibangaw in karowan.
         7 Kamo ayaw agkalimo kamayba kamo karengey agaleng mga aggira, osai mga barita mga
         gira. Kailangan ngani mibaloy ina pag mga kataw ina, kamay yewed kay toloy rateng
         in kalobosan.
         8 Angkataw osai ka tiribo batay aglaban sa osai ka tiribo, osai ka sakopan batay aggira
         sa osai ka sakopan. Osai batay apo mga loni sa aronaw kobat, apo batay agkayawes.
         Kamay in mga kaidapan kataw ina parakayan kay waget agpalowas in maal pag kabetek.
         9 Pakaeyaten kamo in agpasandig sa Diyos, angkataw kamo batay piyadakep, piyagosap
         mga poon, kamo batay piyagbogbog sa mga balay pagpaniponan. Panawen kamo sa kangay
         kamo batay piyagpaadap sa mga gobirnador, sa mga poon lakoy. Na kamo kasabi sa kansiro
         in Maal pag Barita.
         10 Bayo rateng in kalobosan kailangan piyatoldo in Maal pag Barita sa boo kobat.
         11 Paka kamo diyakep batay piyagosap, na kamo ayaw agpanremrem no nakay in kanyo batay
         matiwid. Asin betek kanyo sabiyen in piyatoldo sa kanyo in Betek pag Abyan angkataw
         siyo wa in agiplaong, idwa kamo.
         12 In belag daan in batay agpadakep kansiyo belag matang biyono, in amang daan in batay
         agpadakep kansiyo bodang, matang biyono. In mga bodang batay labanan agpabono sa mga
         koyay.
         13 Kamo batay piyagkabaisan in boo, panawen kamo sa kangay. Kamay in agyanggat sa kangay
         anggan sa kalobosan, na siyo in batay piyaboway.
         14 Isos agiplaong kay keyen, Kanyo batay piyagngitan agitadyok sa piyagayaw pagtadyokan
         in makasoka sa Diyos. (In beet siyabi ina kailangan atawanan in agbasa.) Na no ina
         mibaloy wa, na in mga sa Odiya domalagan wa pataboy sa mga boksor.
         15 In sa ogbos balay toloy lomabo, ayaw wa komwa kamayba nakay sa kansiyo balay.
         16 In sa agay ayaw wa moli matang komwa kanyo islen.
         17 Asin pag mga ibeng ayawte in mga bonting osai in mga agpasoso.
         18 Kanyo pandalanginen ina pag mga kataw ina ayaw mibaloy sa betek pangodan.
         19 Angkataw asin pag betek batay apo lakonaw wano pag kaidapan, sogod piyangwat in Diyos
         in kobat anggan ngona idapo kay batang kaidapan kalakoy ina. Idapo wakay din batay
         kalakoy ina kamayba wa nangkadogay.
         20 No ina pag betek yewed piyakadogayte in Diyos na idapo mangyan batay mapaboway. Kamay
         panawen sa kansiyo mga iidang kansiyo ngani piyakadogayte.
         21 Kalbas no apo agsabi sa kanyo keyen, Atai wa in Kiristo, no keyen, Asina wa siyo,
         na kamo ayaw maniwala.
         22 Angkataw batay apo lomwas mga agpakagwali Kiristo, mga agsabi keyen siro poropita.
         Siro batay agpapangkit mga tandaan, mga makasoyo, matang nges liibangaw kadayo in
         mga iidang in Diyos.
         23 Na kamo agingat wa. Baina, kangay wa piyatokaw siyabi sa kanyo in boote.
         24 Paka kadalan ina pag kaidapan batay lomened in ibeng idbatay agrawa in bolan.
         25 Batay agpangaragrag in mga magirem batang sa langit. Batay piyagpagolo in mga apo
         kabaloyan sa kiwang.
         26 Ako in Bodang Mangyan batay piyagngitan sa mga libo, agrateng apo kabaloyan lakoy,
         agrawa lakoy.
         27 Kangay batay piyagsogo in mga angil sa boo kobat matang piyagtipon in mga iidang
         Diyos batang sa boo mga kobat.
         28 Isos keyen kay, Kanyo remremen in alimbawa in poon igos. No ina mandaon wakay na
         kanyo atawanan bangen wa in pangibeng.
         29 Na kataw daan ina, no kanyo ngiitan agpangibaloy wa ina in kangay mga siyabi, na
         kanyo batay atawanan bangen wa in kabetek in ako atai agtaboy, agrateng wa.
         30 Kanyo remremen. Ina pag boote batay wa mibaloy bayo matay in boo mga mangyan agkaboway
         ngona.
         31 Agkaidapo in langit osai in kobat kamay in kangay mga agiplaong idbatay ngani maidapo.
         32 Isos keyen kay, Ina pag ibeng, ina pag kabetek in agrateng ina, idapo katawan kamayba
         in mga angil sa langit, kamayba ako in Bodang. Dayem in Amang, siyo waget in katawan
         ina.
         33 Kamo agingat, agdamay, angkataw yewed kanyo atawanan no nangkadogay ina batay rateng.
         34 Ina kataw osai ka mangyan batay panaw pataboy sa adayonaw pag kobat, piyaalapet in
         kansiyo pagoliyan sa mga sogowan. In baatte osai kansiyo piyakan panawen, in agdamay
         sa sakbawan kailangan baatte sandata sa kansiyo wakay agrateng.
         35 Na kamo kataw daan ina, kailangan baatte sandata, angkataw yewed kanyo atawanan no
         nangkadogay batay rateng in kapwan balay, no bayapon, no kagwaraan yabi, no panalaok
         wa manok, no omaga.
         36 Karam siyo toloy rateng, kalbas kamo aratengan agesek.
         37 In kangay piyagsabi sa kanyo, kangay piyagsabi sa boo mangyan keyen, Agsandata wa
         kamo.

1 Sabali wa in pista piyagawit Paskowa, in piyagkoman tinapay idapo pamaistobo, na
         osai in mga poon sasirdoti osai in mga agpatoldo in mga Batas Diyos, siro agpolong
         agpamangkit padalan agdakep kay Isos in idbatay atawanan in mga mangyan, kalbas siyo
         batay piyagbono.
         2 Siro keyen, Ayaw wa sa betek piyasta, karam magolo in mga mangyan.
         3 In betek Isos sa bayante Bitanya sa balay Simon in batang apo kagwali panyakit, in
         betek siyo agkoman, apo rateng osai ka kagbaiyan agbaba pagsoroyan piyangwat batang
         bato lakonaw in bayad, ina makno pamada piyagawit nardo, lakonaw wano in bayad. Kansiyo
         biyaslag in botilya, in langis biyobo sa kay Isos olo.
         4 Kamay apo asin mga abaisan, agpalpansabi keyen, Nakay batang siyayang waget in langis?
         5 Bago nges no piyabili na in bayad labi kay tolo ka daan ka ibeng agpanawen, maal
         nges tiyaboy sa mga maidap. Kalbas kansiro piyangelel in kagbaiyan.
         6 Kamay keyen Isos, Nakay batang siyo kanyo piyagpangelel? Siyo ayaw agladowen. Maalen
         in kansiyo piyangwat sa kangay.
         7 Palagi daan agyanggat sa kanyo in mga maidap. Kamayba nangkadogay no kanyo beet na
         kamo katolong kansiro. Kamay ako yewed agyanggat sa kanyo anggan dogayan.
         8 Piyangwat in kagbaiyan in kansiyo abaloyan. Kaya ako kansiyo biyobowan langis matang
         in kangay bilog piyagsandata batay liyebeng.
         9 Totoo in kangay piyagsabi, kamayba saano piyatoldo in Maal pag Barita na batay din
         piyagawit ina in kansiyo piyangwat matang siyo idbatay alibangawan.
         10 In osai sa Labing Dowai ka agadar Odas Iskaryoti. Siyo pataboy sa mga poon sasirdoti
         keyen, Isos kangay batay piyadakep sa kanyo.
         11 Siro agkaanggay asin pag siyabi, matang siro mangako siyo pakanen kowarta. Sogod
         asin Odas agpamangkit padalan agpadakep kay Isos.
         12 In tokaw pag ibeng piyasta in piyagawit tinapay idapo pamaistobo, in ibeng piyagbono
         in mga bodang topa sa Paskowa, in kansiyo mga agadar keyen kay Isos, Saano lames in
         kaimo beet kami agsandata kaimo Yapon sa Paskowa?
         13 Kansiyo siyogo in dowai ka agadar keyen, Kamo ista pataboy sa bayan, apo batay tomagbo
         sa kanyo osai ka kaliyakiyan agbaba galon sapa. Kamo asina wa miyanggat.
         14 Kalbas no sa nakay pag balay siyo monaik, kanyo sabiyen sa kapwan balay keyen, In
         Agpamatoldo agsabi no saano lames in maal siyo mamangan in Yapon sa Paskowa, kadayo
         in kansiyo mga agadar.
         15 Na kansiyo batay piyatoldo sa kanyo in osai ka lakonaw pag basag sa ogbos, apo din
         mga sangkap. Ista wa kamo agsandata in boote kantam piyagkailangan.
         16 Panaw wa in dokalaki, pataboy sa bayan. Kansiro ngani ngiitan in boo siyabi Isos.
         Kalbas kansiro wa siyandata in Yapon sa Paskowa.
         17 Bayapon rateng wa Isos agyanggat in Labing Dowai.
         18 In siro agpamangan wa Isos keyen, Totoo in kangay piyagsabi, in osai sa kanyo in
         kangay mga sarig agkoman in batay agpadakep sa kangay.
         19 Maypanremrem in mga agadar, baatte osai siro agsabi sa kansiyo keyen, Yewed ako,
         aon?
         20 Isos keyen, Osai sa kanyo in kangay sarig agkoman.
         21 Ako in Bodang Mangyan batay matay kataw in siyolat panawen sa kangay. Kamay makapangirabot
         in batay parosa sa mangyan agpadakep sa kangay. Maal kay nges asin pag mangyan no
         siyo idwa biyodang.
         22 In siro agkoman kay, Isos omatang sa tinapay, agpasalamat sa Diyos. Kalbas kansiyo
         piyandodo, tiyaboy sa mga agadar. Siyo keyen, Anda kanyo kowaen. Anda in kangay bilog.
         23 Kalbas kansiyo yaatang in pagpangineman, agpasalamat din, kalbas tiyaboy sa kansiro.
         Siro boo malpanginem.
         24 Isos keyen, Ina in kangay daya, panrigen sa kasondowan Diyos osai kansiyo mga bodang,
         kangay daya in batay piyagbobo panawen sa karowan.
         25 Totoo in kangay piyagsabi, sogod ngona ako idbatay wa minem in sabaw obas anggan
         dogayan kangay piyaginem in bayo pag sabaw sa sakopan Diyos.
         26 Siro agbaren osai ka awit, kalbas pataboy wa sa boksor Olibowan.
         27 Siyabi Isos sa kansiro keyen, Ako batay biyaliwan kamo boo. Kataw in Agisolat keyen,
         In agalapet topa kangay batay piyagbono, kalbas batay omarabang in mga topa.
         28 Kamay paka ako piyaboway wakay, ako batay tokaw sa kanyo sa Galiliya.
         29 Pidro keyen, Kamaybawa siro boo agbaliwan sa kaimo, na ako idbatay ngani agbaliwan
         sa kaimo.
         30 Isos keyen sa kansiyo, Totoo ngani, ngona daan pag yabi bayo tomalaok in manok makadowai,
         ako kaimo batay piyamangyan makatolo wa.
         31 Kamay Pidro agrigen wano agsabi keyen, Kamaybawa ako biyono kaimo sarig, kao idbatay
         kangay piyamangyan. In boo agadar kataw din ina.
         32 Kora Isos pataboy sa alamanan piyagawit Gitsimani. Siyabi Isos sa kansiyo mga agadar
         keyen, Kamo atai daan agtokkaw. Ako ista kayte agbangen agpandalangin kay.
         33 Kamay kansiyo piyaanggat Pidro, osai Santiyago, osai Owan. Kalbas agkagolo in kansiyo
         remrem, malingetnget wano.
         34 Siyo keyen, Maloba agrongkot in kangay galem, anggan tomag ako batay wa matay. Kamo
         atai daan, agdamay.
         35 Isos ista kayte, patalegeb sa diya, agpandalangin keyen, No nges maal, na ayaw wa
         rateng sa kangay in kaidapan.
         36 Amang, kangay Amang, kao kabaloy sa boo. Na kaimo alisen anda pag kaidapan sa kangay.
         Kamay in pangwaten in kaimo daan beet, ayaw in kangay beet.
         37 Isos moli wakay sa tolo ka agadar siro mana agesek. Kansiyo siyabi kay Pidro keyen,
         Aa, laki Simon, kao mana agesek? Kao mana yewed kabaloy agdamay osai waget ka oras?
         38 Kamo agdamay wa ngani, mandalangin keyen, Kami ayaw agpatepengen. Sandata wa nges
         in kanyo remrem, kamay in bilog mainaen.
         39 Siyo panaw wakay, mandalangin wakay, kataw daan in siyabi karai.
         40 Kalbas siyo moli wakay sa kansiyo mga agadar. Agesek daan din, angkataw siro maloba
         wano agkaesek. Siro idapo wa masabi kay Isos.
         41 In sa katolo wa siyo moli siyo keyen, Kamo mana aglimbang kay, agesek daan? Sibay
         wa. Ngona wa in kabetek, in ako in Bodang Mangyan batay tiyaboy sa kabaloyan in mga
         daet pag mangyan.
         42 Tomaydek wa, kitam wa. Anda wa in batay agpadakep sa kangay.
         43 Isos agiplaongan kay, toloy wa rateng Odas, in osai sa Labing Dowai, agyanggat in
         karowan agpalpamaba mga pisaw lakoy osai mga garoti. Siro siyogo in mga poon sasirdoti,
         osai in mga agpatoldo in mga Batas Diyos, osai in mga koyay.
         44 In agpadakep kay Isos batang agsabi sa mga batay agdakep keyen, In kangay isag kiyapet,
         ina wa in kanyo piyagpamangkit. Kanyo dakepen, babaen. Ayaw galot in agdamay.
         45 Paka rateng Odas siyo toloy pasabangen kay Isos, miplaong keyen, Laki Agpamatoldo.
         Kalbas Isos kiyapet.
         46 Kalbas Isos siyonggaban in karowan, diyakep.
         47 In osai ka agadar aglakso kansiyo pisaw lakoy, piyalang in sogowan in mabwat pag
         poon sa mga sasirdoti, yaagis in talinga.
         48 Kalbas siyabi Isos sa mga mangyan keyen, Kamo nakay, keyen ako agpanakaw? Baina,
         kamo malitaboy atai agbaba mga pisaw lakoy mga garoti matang ako diyakep.
         49 Bago ibengibeng daan ako sa balay lakoy Diyos agpatoldo. Kamo ista din, kamay ako
         yewed kanyo diyakep. Kamay kailangan mibaloy in Agisolat.
         50 Kalbas in boo mga agadar domalagan wa, Isos biyaliwan.
         51 Miyanggat kay Isos osai ka begle, idapo lambong, agislen waget benang. Siyo diyakep
         nges in mga mangyan,
         52 kamay biyenglay wa in islen, domalagan idapo damit.
         53 Isos kansiro biyaba sa balay in mabwat pag poon sa mga sasirdoti. Agkatipon ista
         in boo mga poon sasirdoti, osai in mga koyay, osai in mga agpatoldo in mga Batas Diyos.
         54 Pidro mangagak sa kansiyo, kamay adayonaw in paywaraan, anggan sa tongkodan balay,
         agpaagem sa mga agdamay, agtokkaw, agpanayang sa baya.
         55 In mga poon sasirdoti, osai in mga tanongan in mga Odyo agpamangkit dailan matang
         Isos batay mabono, kamay siro idapo ngiitan.
         56 Aronaw nges in agpabintang sa kansiyo, kamay yewed tikkatawan in siyabi.
         57 Kalbas apo mga tomaydek agpabintang keyen,
         58 Kami karengey kansiyo siyabi keyen, Kangay batay piyagregnas anda pag balay lakoy
         Diyos in piyangwat mangyan. Kalbas tolo waget ka ibeng ako agtadyok wakay osai, yewed
         mangyan in agpangwat.
         59 Kamaybawa kataw ina yewed daan tikkatawan in kansiro mga siyabi.
         60 Tomaydek sa kagwaraan tiponan in mabwat pag poon sa mga sasirdoti, miplaong kay Isos
         keyen, Nakay batang kao idbatay meles? Nangkataw sa kaimo ina pag mga sombong kataw
         ina?
         61 Kamay Isos yewed miplaong, idapo siyabi kamayba nakay. Tagoli wakay siyo tiyanong
         in mabwat pag poon sa mga sasirdoti keyen, Kao lames in Kiristo, in Bodang Diyos in
         Piyagmaal?
         62 Isos keyen, Ako ngani. Kanyo batay ngiitan in Bodang Mangyan agitokkaw sa pamalang
         agbangen in Apo Kabaloyan sa boo, kanyo batay piyagngitan agrateng sa mga libo sa
         langit.
         63 Kalbas toloy wa agalitan in mabwat pag poon sa mga sasirdoti anggan kansiyo wa riyognit
         in kansiyo daan lambong. Siyabi keyen, Idwa kantam kailangan in mga pasaen.
         64 Kamo karengey wa din in siyo agpakagwali Diyos. Nakay in kantam polong? Siro boo
         malsiyayonan keyen, Kailangan siyo bonowen.
         65 Isos piyanopayan in kalaati. Tiyabon in mata, kalbas piyanontok, toloy tiyanong keyen,
         Kaimo sabiyen, Nakay in somontok sa kaimo? Siyo piyanampal din in mga agdamay.
         66 Kamay Pidro baywi kay sa tongkodan. Apo osai ka kagbaiyan lomwas, siyo sogowan in
         mabwat pag poon sa mga sasirdoti.
         67 Ina pag kagbaiyan kangitan kay Pidro agpanayang sa baya. Kansiyo riyoris gayed, keyen,
         Kao din sarig ina pag Isos in taga Nasarit.
         68 Kamay Pidro tomanggi keyen, Yewed kangay atawanan, ako yewed katawan in kaimo beet
         siyabi. Siyo pataboy wa sa sakbawan alabat. Tomalaok wa in manok.
         69 Asina Pidro ngiitan wakay in sogowan kagbaiyan. Siyabi in kagbaiyan sa mga asin keyen,
         Ina pag mangyan sarig ngani kora Isos.
         70 Kamay Pidro tomanggi wakay. Dogay wakayte siyabi wakay kay Pidro in mga asin agtaydek
         keyen, Soo, kao din ngani osai ka sarig kora Isos. Baina kao din taga Galiliya.
         71 Kamay Pidro keyen, Kamayba wakayno sa langit, ako yewed ngani katawan ina pag mangyan.
         72 Kalbas tomalaok wakay in manok. Pidro toloy wakay karemrem in siyabi Isos sa kansiyo
         keyen, Bayo makadowai tomalaok in manok, ako makatolo kaimo batay piyamangyan. Kalbas
         siyo toloy manangis wa lakoy.

1 Paka omaga wa toloy maypolongan in mga poon sasirdoti, osai in mga koyay, kadayo
         in mga agpatoldo in mga Batas Diyos, osai in amat kay pag mga tanongan. Kalbas Isos
         kansiro piyabakos, biyaba kay Pilato.
         2 Siyabi Pilato sa kansiyo keyen, Kao lames in Poon lakoy mga Odyo? Isos keyen, Kao
         wa in agsabi.
         3 Karowan pag sombong kay Isos in siyabi in mga poon sasirdoti.
         4 Pilato keyen kay, Nakay batang kao idbatay meles? Kao karengey in kalobaen in kansiro
         mga sombong sa kaimo.
         5 Kamay Isos yewed din meles, matang Pilato agsoyo.
         6 In ogali Pilato baatte piyasta Paskowa siyo agpalpas osai ka bilanggo, no nakay in
         iidang in mga mangyan.
         7 Ina pag betek apo mangyan piyagbilanggo in ngaran Barabas. Barabas osai in kansiyo
         mga sarig, siro mga ribildi, mga batang agbono mangyan sa agpalawayan lakoy.
         8 Kalbas in mga mangyan pasabangen miplaong kay Pilato keyen, Pangwaten wa in kaimo
         ogali agpalpas bilanggo.
         9 Siyo keyen, Nakay, kanyo beet kangay wa palpasen Isos in Poon lakoy mga Odyo?
         10 Pilato katawan kaya Isos piyaadap sa kansiyo in mga poon sasirdoti angkataw siro
         agpanagiri kay Isos.
         11 Kamay in mga mangyan piyangolokan in mga poon sasirdoti keyen, Barabas wa in ayayen.
         12 Siyabi Pilato keyen, Na no kataw ina nakay wa in kangay pangwaten atai pag mangyan
         in kanyo piyagawit Poon lakoy mga Odyo?
         13 Kalbas mango in mga mangyan keyen, Pakowen wa sa kodos.
         14 Keyen Pilato, Nakay batang? Nakay in kansiyo piyangwat daet? Kamay labi kay malpangowan
         in mga mangyan keyen, Pakowen wa sa kodos.
         15 In beet Pilato in mga mangyan anggayan, matang kansiyo piyalpas Barabas. Isos kansiyo
         piyabogbog, kalbas tiyaboy wa sa mga sondalo matang piyako sa kodos.
         16 Isos biyaba in mga sondalo sa galem in tongkodan in balay lakoy gobirnador. Kansiro
         tiipon in boo barkadaan mga sondalo.
         17 Isos kansiro siyoroyan osai ka lambong mapola wano. Siro agsolapid balagen dogiyen,
         piyasarikaw sa kansiyo.
         18 Siro agpakagwali agmaal sa kansiyo. Siro keyen, Boway wa in Poon lakoy mga Odyo.
         19 Kalbas Isos piyamogbog oway sa olo, piyanopayan. Siro agpaselang kagwali agdaing
         sa kansiyo.
         20 Paka siro kalbas wa agmesa sa kansiyo, kansiro wakay kiyowa in mapola wano, siyoroy
         wakay in kansiyo lambong, piyapanaw wa, batay piyako sa kodos.
         21 Sa dalan wa kansiro atagbo osai ka kaliyakiyan, in ngaran Simon taga Sirini, amang
         Aliyanro osai Ropo. Siyo piilitan in mga sondalo keyen, Babaen kao in kay Isos kodos.
         22 Isos kansiro biyaba sa kobat piyagawit Golgota, in beet siyabi bitol olo.
         23 Isos piyakan nges alak piyaageman gamot piyagawit mira, kamay siyo dayo minem.
         24 Isos kansiro piyako sa kodos. Kalbas in agbagi kansiyo mga damit, in mga sondalo
         agpostaan matang atawanan no nakay in batay kabel ina.
         25 Omaga kay in ibeng in Isos piyako sa kodos.
         26 Apo siyolat sa kansiyo ogbos in sombong sa kansiyo keyen, In Poon lakoy mga Odyo.
         27 Dowai ka ribildi piyako sa mga kodos bangen kay Isos, in osai sa pamalang agbangen,
         in osai sa tagwala agbangen.
         29 Isos piyamalowasan in mga agpaypanlawey, aglinglingay, agsabi keyen, Aas, kao pag
         batay kono agregnas in balay lakoy Diyos, kalbas tolo waget ka ibeng tagoli wakay
         mipangwat.
         30 Amba, kao lompot wa sa kodos, pabowayen in kaimo bilog.
         31 Kadayo din in mga poon sasirdoti agpatawa sa kansiyo, osai in mga agpatoldo in mga
         Batas Diyos, agpalpansabiyan keyen, Siyo kono agpaboway sa mga amat, kamay in kansiyo
         bilog yewed kansiyo apaboway.
         32 No kantam ngani ngiitan siyo lompot sa kodos na kantam atawanan siyo in Kiristo in
         Poon lakoy mga kasokponan Israil, na kitam maniwala wa sa kansiyo. Kadayo din in kansiyo
         mga sarig agipako sa mga kodos, siro agpamalowas din sa kansiyo.
         33 Tangali wa in ibeng malened wa in boo kobat anggan mangiriyan lakoy.
         34 Mangiriyan wa Isos mango lakoy keyen, Iloy, iloy, lama sabaktani? Na in beet siyabi
         keyen, Kangay Diyos, kangay Diyos, nakay batang ako kaimo biyaliwan?
         35 In kalaati asin agtaydek karengey in kansiyo siyabi. Siro keyen, Baina, kansiyo piyagberya
         Iliyas.
         36 In osai toloy domalagan, komwa kagwali lomot, piyaistebek sa tanrak, biyobowan kagwali
         toba, matang somopsop Isos. Kalbas keyen, Ayaw kay. Kantam pangkiten no rateng Iliyas
         batay agpalompot sa kansiyo.
         37 Isos mango lakoy, kalbas matay wa.
         38 In damit pamengbeng sa galem balay lakoy Diyos toloy marognit sa kagwaraan malsoway.
         39 In kapitan sondalo agtaydek sa bangen kodos kangitan in Isos matay kataw ina. Matang
         siyo keyen, Totoo mana ngani ina pag mangyan Bodang Diyos.
         40 Apo din mga kagbaiyan sa adayonaw agriwa. Kadayo Mariya taga Magdala, kadayo Salomi,
         kadayo Mariya inang tayari Santiyagote osai Osi.
         41 Tangona daan sa Galiliya siro agyanggat wa kay Isos agtolong. Asina din in amat kay
         pag mga kagbaiyan in mga batang sarig Isos in siyo agonaker agtaboy sa Irosalim.
         42 -
         43 Ina ibeng agsandata, goribas wa in Ibeng Pamainga. Panawen agkabayapon wa kaya Osi
         pataboy kay Pilato, maeyat in remrem agayay in bilog Isos. Ina Osi taga Arimatiya.
         Siyo osai ka tanongan in mga Odyo piyaglakonaw in mga mangyan. Siyo agpanaya din sa
         kabetek in Diyos agpapoon.
         44 Pilato agsoyo keyen, Nakay, matay wa mana? Matang kansiyo piyaberya in kapitan sondalo,
         keyen, Nakay, matay wa ngani Isos?
         45 Keyen in kapitan, Matay wa ngani. Matang keyen wakay Pilato kay Osi, Na dali wa,
         kaimo wa kowaen in bilog.
         46 Kalbas Osi bomili benang lino. In bilog Isos kansiyo piyalompot, tiyeem sa benang,
         piyabolalang sa leyang kiyali sa bato lintoy lakoy. Kalbas in sakbawan biyengbeng
         wakay bato lakoy.
         47 Mariya taga Magdala agriwa osai Mariya inang Osi. Kansiro ngiitan no saano in aglebeng
         kay Isos.

1 Sabado in Ibeng Pamainga, paka malabo wa in ibeng, Mariya taga Magdala, osai Salomi,
         kadayo Mariya inang Santiyago, siro bomili pamada, batay piyagyodyod sa bilog Isos.
         2 Kalbas Linggo omaga, lomwas wa in ibeng, siro pataboy sa lebengan.
         3 Sa dalan kay siro agpanggisodan keyen, Nakay lames isag in kantam batay agkowa in
         bato agibengbeng sa lebengan?
         4 Kaya siro keyen angkataw ina lakonaw lakoy. Kadogay kansiro piyangkit, kiyowa wa
         mana in bato, agiboswang wa in sakbawan.
         5 Siro misoroy sa lebengan kalbas kansiro ngiitan osai ka begle agtokkaw sa kansiro
         agbangen pamalang. In lambong maaba, maboksi wano. Siro alimowan.
         6 Keyen in kaliyakiyan, Ayaw agkalimo. Kanyo piyagpamangkit Isos taga Nasarit, in piyako
         sa kodos. Siyo idapo wa atai, siyo boway wakay. Baanda in kansiyo batang pagibolalangan.
         7 Ngona kamo panaw wa. Kanyo sabiyen sa mga agadar, labi wa kay Pidro, keyen, Isos
         tokaw sa kanyo sa Galiliya. Ista siyo kanyo batay ngiitan, kataw in kansiyo siyabi
         sa kanyo.
         8 Kalbas siro panaw wa sa lebengan, domalagan, panawen siro maloba wano agkalimo. Ina
         idwa siyabi kamayba kay nakay panawen siro agkalimo.
         9 Isos boway wakay pasodip sa ibeng Linggo. Siyo tokaw papangkit kay Mariya taga Magdala.
         Pito ka mamaw tangona in biyoyaw Isos asin pag kagbaiyan.
         10 In mga agadar agalwasi kay Isos, agpanangis. Mariya pataboy sa kansiro agbarita in
         kansiyo ngiitan.
         11 Kamay siro yewed maniwala kay Mariya in siyo keyen Isos boway wakay, kansiyo ngiitan.
         12 Isos papangkit din sa dowai ka agadar agipanaw agtaboy sa agay, kamay miyalis wa
         in kansiyo bilog.
         13 Kalbas siro moli wakay sa Irosalim, in mibaloy biyarita sa amat mga agadar, kamay
         siro yewed din maniwala.
         14 Kalbas Isos papangkit wakay sa Labing Osai, sa betek siro agpalpamangan. Siro kansiyo
         siyabiyan panawen siro yewed agpasandig sa kansiyo, osai panawen marigen in kansiro
         remrem yewed maniwala sa mga kangitan sa kansiyo in siyo boway wakay.
         15 Kalbas siyo agbilin wa keyen, Kamo agipanawan sa boo kobat, kanyo patoldowen in Maal
         pag Barita sa boo mga mangyan.
         16 In maniwala osai biyaotismowan batay piyaboway, kamay in yewed maniwala batay piyagparosa.
         17 In mga agpasandig sa kangay batay piyakan kangay kabaloyan, matang kapangwat mga
         lakonaw pag panawen. Sa kangay kabaloyan siro batay kapamoyaw sa mga mamaw, osai batay
         kaiplaong in amat wakay agiplaong.
         18 Kamayba siro mipaatang sa olay siro idbatay manakay, kamayba mipainem sa makapolongan.
         Osai no kansiro kiyapkap in mga apo maskit na batay maoraw.LOKASLOKASLOKASLOKASLOKAS

1 Laki Koyay Tiyopilo, aronaw wa in agpilit somolat in mga mibaloy atai sa kanyam.
         2 In kansiro siyolat batang sa mga siyabi in mga kangitan osai agpatoldo ina sigod
         sa parakayan.
         3 Ina pag boo kangay din piyamangkit gayed maal sogod sa parakayan, matang kangay remrem
         maal din ako agsolat wa sa kaimo, toloytoloy in kowinto.
         4 Matang kaimo atawanan betek ngani ina pag mga piyatoldo sa kaimo.
         5 In betek Irodis in poon lakoy sa Odiya, apo osai ka sasirdoti in ngaran Sakaryas
         sa kay Abiyas barkadaan mga sasirdoti. In kansiyo babai in ngaran Ilisabit. Siro tanan
         kasokponan Aaron,
         6 tanan din makaanggay sa pangkit Diyos, agogali in boo mga Batas osai bilin in Kapwan.
         7 Siro idapo bodang, kataw Ilisabit baog, siro tanan wate koyayte.
         8 Ina pag betek in barkadaan kora Sakaryas in apo panawen sa balay lakoy Diyos.
         9 In ogali in mga sasirdoti siro agposta no nakay in batay agsonog in mala masadap.
         Sakaryas in mandaeg matang siyo misoroy wa sa kabetek tiyalaga sa Diyos.
         10 Sa betek piyagsonog in mala masadap, in boo mangyan sa tongkodan agbangen agpandalangin.
         11 Bayo katawan papangkit kay Sakaryas osai ka angil batang sa Kapwan, agtaydek sa bangen
         in pagsonogan mala masadap, sa kay Sakaryas pamalang agbangen.
         12 Alimowan Sakaryas in siyo kangitan in angil, siyo agkalimo gayed.
         13 Kamay keyen in angil, Ayaw agkalimo, Sakaryas. In Diyos agparengey sa kaimo pandalangin.
         Kamo osai Ilisabit batay apo bodang kaliyakiyante. Owan in kaimo taboyen ngaran.
         14 Kao batay agkaanggay wano. Paka siyo biyoslot wa na aronaw din in batay anggayan,
         15 angkataw siyo batay lakonaw sa pangkit Diyos. Siyo piyagayaw aginem alak, kamayba
         nakay pag piyaginem makalasing. Sogod siyo biyoslot siyo piyagbalayan wa in Betek
         pag Abyan.
         16 Bonton sa mga kasokponan Israil kansiyo batay piyagpaoli sa Kapwan sa kansiro Diyos.
         17 Siyo batay tokaw sa Kapwan, apo in bait osai in kabaloyan Iliyas in poropita, matang
         maybelagen wakay osai in mga koyay osai in mga bodang. Osai in mga aleleng batay wakay
         piyagpaoli sa betek pag mga ogali. Kataw ina in sa Kapwan pag mga mangyan kansiyo
         batay siyandata sa kansiyo.
         18 Siyabi Sakaryas sa angil, Nangkataw kangay batay matiyak ina batay ngani mibaloy?
         Angkataw ako koyayte wa, kadayo kangay babai.
         19 Kalbas keyen wakay in angil, Ako Gabril, in agpanawen sa pangkit Diyos. Siyo in agsogo
         sa kangay matang tomonton sa kaimo anda pag maalno pag barita kangay siyabi sa kaimo.
         20 Ina ngani batay mibaloy anggan sa rateng in kabetek. Kamay kataw kao yewed maniwala
         sa kangay siyabi, na kao batay yewed kaiplaong, anggan sa ibeng ina mibaloy.
         21 Anggan in mga mangyan agpanaya kay Sakaryas, siro agsoyo no nakay batang siyo kadogay
         ina sa galem in kabetek tiyalaga sa Diyos.
         22 Paka siyo lomwas wakay siyo idwa kaiplaong sa kansiro. Siyo agribway waget kansiyo
         bakwaw, agpatonay siyo idwa kaiplaong. Matang siro katawan siyo apo ngani ngiitan
         sa kabetek tiyalaga sa Diyos.
         23 Paka kalbas wa in kabetek siyo agpanawen, siyo moli wakay.
         24 Yewed kayte dogay Ilisabit bonting wa. Siyo idwa agipanawan anggan lima ka bolan.
         25 Kalbas siyo keyen, Ngona ako piyagpakayawte in Kapwan. Anda kansiyo piyangwat matang
         ako idwa agkarikoy sa adap mga mangyan.
         26 Paka kaenem wa ka bolan in kay Ilisabit bonting, in angil Gabril siyogo in Diyos
         sa bayante Nasarit sa kobat Galiliya.
         27 Siyo siyogo agbaba barita sa osai ka daraga in ngaran Mariya. Siyo batay wa kiyasal
         kay Osi, osai ka kaliyakiyan kasokponan in poon lakoy Dabid.
         28 Pasabangen in angil kay Mariya, siyabi keyen, Kataw nakay wa kao? In Kapwan agkaanggay
         sa kaimo, siyo agyanggat sa kaimo.
         29 Kamay Mariya ariyaban asin pag siyabi. Siyo agpanremrem wano no nakay in beet siyabi
         ina.
         30 Kamay siyabi in angil, Kao ayaw alimowan, Mariya. Angkataw in Diyos agkaanggay sa
         kaimo.
         31 Baina, kao batay bonting, batay apo bodang kaliyakiyante. Kaimo taboyen ngaran Isos.
         32 Siyo batay lakonaw, batay piyagawit Bodang Diyos in Mabwat sa boo. Batay piyasakop
         sa kansiyo Diyos Kapwan in boo sakopan kansiyo kakoyayan Dabid.
         33 Siyo batay agpapoon lakoy sa mga kasokponan Akob anggan idapo kalobosan. In kansiyo
         agpoon idapo kalobosan.
         34 Keyen Mariya, Nangkataw batay mibaloy ina? Ako dayem daraga.
         35 Keyen in angil, Batay rateng sa kaimo in Betek pag Abyan. Kao batay riirongan in
         kabaloyan Diyos in Mabwat lakoy sa boo, matang in kaimo batay bodang betek ngani sa
         Diyos. Siyo batay piyagawit Bodang Diyos.
         36 Kaimo atawanan in kaimo kabelagan Ilisabit, siyo datiyan piyagawit baog, kamay ngona
         siyo bonting, ngona kaenem wa ka bolan, kamayba koyay wa.
         37 Angkataw sa Diyos in boo agibaloy.
         38 Keyen Mariya, Ako in sogowan in Kapwan. Kalobante mibaloy sa kangay in kaimo siyabi.
         Kadogay siyo biyaliwan wa in angil.
         39 Ikkayte dogay Mariya agkabiglaan agtaboy sa kobat Odiya, sa osai ka bayante sa agbaw.
         40 Paka siyo misoroy sa balay Sakaryas, siyo miplaong kay Ilisabit.
         41 Paka Ilisabit karengey kay Mariya miplaong toloy agpaglebeyan in bodangte sa kansiyo
         boyon. Toloy misoroy kay Ilisabit in Betek pag Abiyan.
         42 Siyo miplaong maksen keyen, Sa boo mga kagbaiyan kao in piyagmaal, osai piyagmaal
         din in bodang sa kaimo boyon.
         43 Ako nakay matang piyangkit in inang kangay Kapwan?
         44 Baina in ako karengey kaimo agiplaong in bodang sa kangay boyon toloy agkaanggay
         agpaglebeyan.
         45 Kao agkaanggay kataw kao maniwala keyen batay mibaloy in siyabi sa kaimo in Kapwan.
         46 Keyen Mariya, In kangay galem agmaal sa Kapwan.
         47 Kangay abyan agkaanggay sa Diyos in agpamaboway sa kangay.
         48 Panawen ako kansiyo piyagmaal, kamayba ako in kalakoyte pag kansiyo sogowan. Na sigod
         ngona in boo mga kasokponan batay agsabi keyen ako in agkaanggay,
         49 panawen sa lakonaw pag mga piyangwat sa kangay in Apo Kabaloyan. Pagmaalen in kansiyo
         ngaran.
         50 Kansiyo piyagpakayawte in mga agmaal sa kansiyo, sa boo mga kasokponan.
         51 Kansiyo piyapangkit in kaeyaten kansiyo bakwaw. Kansiyo kiyalat in mga agpakabwat
         remrem.
         52 In mga poon lakoy kansiyo piyakalakoyte. In mga wakay kalakoyte kansiyo piyakalakoy.
         53 Kansiyo piyabosog in mga maalno in mga agkayawes. In mga mayaman agbangen kansiyo
         piyapanaw idapo piyagbaba.
         54 Kansiyo tiyolong in mga kasokponan Israil in kansiyo sogowan, matang mibaloy in kansiyo
         pangako sa kantam mga kakoyayan,
         55 kay Abraam, osai sa kansiyo mga kasokponan anggan idapo kalobosan.
         56 Mariya agpamataw kay kora Ilisabit anggan mga tolo ka bolan, kalbas siyo moli wakay
         sa kansiyo kobat.
         57 Rateng wa in kabetek Ilisabit agboslot wa. In lomwas kaliyakiyante.
         58 Abaritaan in mga agbalay sa kansiro bangen, osai in mga kabelagan keyen, Ilisabit
         piyagpakayawte wano in Kapwan. Siro boo agkaanggay sa kansiyo.
         59 Sa kawalo ka ibeng siro asin pataboy angkataw piyagtoli in bodang. Siyo kansiro nges
         batay piyagawit Sakaryas kataw kansiyo amang.
         60 Kamay siyabi in inang keyen, Ayaw ina. Owan in batay kansiyo ngaran.
         61 Siro keyen, Kamay sa kanyo kabelagan idapono piyagawit kataw ina.
         62 Kalbas siro agkimkimot sa amang, agtanong no nakay in kansiyo beet piyangwat ngaran
         in bodang.
         63 Sakaryas mangayay pagsolatan, kalbas siyo somolat keyen, Kansiyo ngaran Owan. Siro
         boo agsoyo.
         64 Kalbas toloy wakay kaiplaong Sakaryas. Siyo toloy agmaal sa Diyos.
         65 Agsoyo in boo agbalay sa kansiro bangen, ina boo piyaggisod wa sa boo kobat Odiya
         sa agbaw.
         66 Ina piyanremrem gayed in boo mga karengey, atawanan wa gayed sa kansiyo ngani in
         Kapwan. Matang siro keyen, Batay lames nakay ina pag bodang?
         67 In kansiyo amang Sakaryas maeyat in remrem batang sa Betek pag Abyan, piyaiplaong
         keyen,
         68 Pagmaalen in Kapwan in kay Israil Diyos, angkataw kansiyo tiyolong, kansiyo piyalpas
         in kansiyo mga mangyan.
         69 Kansiyo tiyaboy sa kantam osai ka Agpamaboway apo kabaloyan, batang sa kasokponan
         Dabid kansiyo sogowan.
         70 Kataw in piyangako tangona in Diyos siyabi in kansiyo maal wano pag mga poropita
         71 keyen, Kamo batay kangay Piyagpaboway sa kanyo mga kaaway, sa boo agkagalit sa kanyo.
         72 Kansiyo din piyangako batay din piyagpakayawte in kantam mga kakoyayan. Kansiyo wakay
         batay piyanremrem in kansiyo mga maal wano pag kasondowan.
         73 Kansiyo piyarigen wano in kansiyo pangako kay Abraam, kantam kakoyayan.
         74 keyen kitam batay kansiyo piyaboway sa kantam mga kaaway, matang kitam idapo piyagkalimo,
         kitam kasamba sa kansiyo.
         75 matang din kitam maal wano, betek gayed sa kansiyo pangkit, anggan kitam agkaboway
         kay.
         76 Laki bodangte, kao batay piyagawit poropita batang sa Mabwat lakoy sa boo. Angkataw
         kao in batay tokawan sa Kapwan, matang sandataen in kansiyo batay dalan.
         77 Osai agpatoldo sa kansiyo mga mangyan siro batay piyaboway, angkataw kansiro mga
         daet liibangaw.
         78 Angkataw maloba wano agpakayawte in kantam Diyos. Kitam batay piyaboway. Ina batay
         kagwali aglowas wa in ibeng,
         79 agrawa sa mga agkalenedan, osai sa mga bangen wa matay, matang kitam piyagsarig sa
         apyaan pag dalan.
         80 Mistobo in bodang, osai maeyat kansiyo abyan. Siyo agbalay wa sa moyod anggan sa
         kabetek siyo papangkit wakay sa mga kasokponan Israil.
         
            

         
      
   
      
         2
1 Ina pag betek in mabwat pag poon lakoy Agosto agbatas keyen kailangan agpalista in
         boo mga mangyan.
         2 Ina in tokaw pag palista in kabetek Kirinyo in gobirnador sa Siriya.
         3 Kalbas moli wa in baatte mangyan sa kansiyo daan rakayan matang agpalista.
         4 Osi panaw wa sa bayan Nasarit sa Galiliya, pataboy wa sa bayan Bitliim sa Odiya.
         Ina pag bayan in biyoslot in poon lakoy tangona Dabid. Kaya asin pataboy siyo kasokponan
         Dabid.
         5 Siyo asin batay agpalista. Miyanggat Mariya, in kansiyo batay babai, siyo bonting.
         6 Sa betek siro ista, rateng wa in kabetek Mariya batay agboslot.
         7 Miboslot wa in kansiyo panganay, kaliyakiyante. Tiyeem wa komot in bodangte, kalbas
         piyapalibay wate sa labangan, angkataw maliget wa in balay, idapo wa batay esekan
         piyagtaboy sa kansiro.
         8 Asina din pag kobat sa bolod apo mga agalapet topa. Siro yewed agpalpagesek, agdamay
         kansiro mga topa.
         9 Toloy lomwas sa kansiro osai ka angil batang sa Kapwan. Romawa sa kansiro balabaan
         in makasolap pag rawa Kapwan, siro pangkalimowan wa gayed.
         10 Kamay siyabi in angil keyen, Kamo ayaw agkalimo. Baanda, ako apo piyagbaba sa kanyo
         maalno pag barita, batay agpakaanggay sa boo mangyan.
         11 Angkataw biyoslot ngona sa bayan Dabid in kanyo Agpamaboway. Siyo in Kiristo in Kapwan.
         12 Anda in tandaan, batay kanyo ngiitan in bodangte piyagteem komot, agipalibay sa labangan.
         13 Toloy lomwas in karowan wano pag taga langit miyanggat sa angil agmaal sa Diyos keyen,
         14 Pagmaalen in Diyos sa langit. Sa kobat apyaan in mga mangyan kansiyo piyagkaanggay.
         15 Paka panaw wa in mga angil, moli wa sa langit, in mga agalapet topa agpaypolongan
         wa keyen, Kitam wa sa Bitliim. Amba, kantam pangkiten in siyabi karai in Kapwan.
         16 Kadogay siro agkabiglaan ista pataboy. Kansiro ngani ngiitan Mariya, osai Osi, kadayo
         in bodangte agipalibay sa labangan.
         17 Paka kansiro ngiitan in bodang, kansiro siyabi in siyabi karai in angil panawen asin
         pag bodang.
         18 Agsoyo in boo mga karengey sa siyabi in mga agalapet topa.
         19 Ina boo piyagalapet Mariya sa kansiyo galem, isagteisagte kansiyo piyagpanremrem.
         20 Panaw wa in mga agalapet topa. Siro agmaal sa Diyos, osai agsabi in kansiyo kabaloyan,
         panawen sa boo kansiro arengeyan osai ngiitan kataw daan in biyarita in angil sa kansiro.
         21 Sa kawalo ka ibeng in bodangte tiyoli wa. In tiyaboy ngaran Isos. Ina in tiyaboy
         in angil, bayo siyo biyonting.
         22 Mowisis apo Batas keyen, In kagbaiyan batang agboslot kailangan linisen. Na paka
         rateng in kabetek pag ibeng aglinis, kora Mariya pataboy sa Irosalim. Piyagbaba in
         bodangte matang piyaadap sa Kapwan,
         23 angkataw apo siyolat sa mga Batas in Kapwan keyen, In baatte bodang panganay kaliyakiyan
         kailangan piyagsandata sa Kapwan.
         24 Siyabi kay din sa mga Batas in Kapwan keyen, Kailangan agandog taybalang koykorowan
         no yewed dowai ka sipsipan kalapati. Kaya siro ista pataboy matang agandog kataw ina.
         25 Apo osai ka kaliyakiyan sa Irosalim, in ngaran Simyon. Siyo maal pag mangyan, yewed
         aglimbang agpaniwala sa Diyos. Siyo agpanaya sa piyagpamaboway in mga kasokponan Israil.
         In Betek pag Abyan agsarig sa kansiyo.
         26 In Betek pag Abyan agsabi sa kansiyo keyen, Kao idbatay matay anggan ikkay kaimo
         ngiitan in Kiristo piyangako in Kapwan.
         27 Siyo piyaonaik in Abyan sa balay lakoy Diyos. Paka Isos ista biyaba in kansiyo mga
         koyay sa balay lakoy Diyos matang piyangwat in agisolat sa mga Batas,
         28 siyo siyalili Simyon, kalbas agmaal sa Diyos keyen,
         29 Laki Kapwan, ngona mibaloy wa in kaimo pangako. Ako in kaimo sogowan maal wa ngani
         matay,
         30 angkataw kangay wa ngani ngiitan in kaimo siyogo Agpamaboway,
         31 kaimo siyandata, batay ngiitan in boo mangyan.
         32 Siyo batay kagwali tinglaw batay agrawa sa mga yewed Odyo. Osai agpakalakoy sa mga
         kasokponan Israil, sa kaimo mga mangyan.
         33 In mga koyay agsoyo sa mga siyabi Simyon panawen sa bodangte.
         34 Siro piyandalangin Simyon, osai siyabi sa kansiyo inang Mariya keyen, Anda pag bodang
         iidang Diyos matang in karowan sa mga kasokponan Israil batay piyarosa. Aronaw din
         in batay piyaboway. Siyo tanda batang sa Diyos. Kamay siyo batay piyagbenglay in karowan.
         35 Kataw ina atawanan wa in kansiro piyagbetang sa remrem. Panawen asin kaimo remrem
         batay wa kagwali siyaldak pisaw.
         36 -
         37 Ista din sa balay lakoy Diyos in osai ka kagbaiyan poropita, in ngaran Ana, bodang
         Panwil, kasokponan Asir. Siyo koyay wa gayed, pito wagette ka dagon siro taybalang,
         matay wa kansiyo lalaki. Siyo walompot opat wa ka dagon. Palagi siyo sa balay lakoy
         Diyos, kadayo ibeng kadayo yabi siyo agmaal sa Diyos, idwa agkoman, agpandalangin
         waget.
         38 Ina daan pag betek siyo asin pasabangen kay kora Isos. Siyo agkaanggay sa Diyos.
         Agbarita din siyo panawen kay Isos sa boo agpanaya sa piyagpaboway Diyos in mga taga
         Irosalim.
         39 In kansiro wa mipangwat in boo piyagsabi sa mga Batas in Kapwan siro moli wakay sa
         Nasarit, sa kobat Galiliya, sa kansiro daan bayan.
         40 In bodang agistobo, maeyat, lakonaw din in atawanan. Siyo makaanggay sa pangkit Diyos.
         41 Baatte dagon sa kabetek in piyasta piyagawit Paskowa, in mga koyay Isos ista pataboy
         sa Irosalim.
         42 Paka Isos labing dowai wa ka dagon siro talnakiyan ista wakay pataboy kataw in datiyan
         piyagpangwat in mga koyay.
         43 Paka kalbas wa in piyasta, siro agoli wa. Isos pabaliwan sa Irosalim, kamay yewed
         atawanan in mga koyay.
         44 Sa kansiro remrem Isos sarig daan in karowan agipanaw. Siro agipanaw wa anggan osai
         ka boo ibeng. Paka siro katawan idapo Isos kansiro piyamangkit sa kansiro mga kabelagan
         osai sa amat sarig.
         45 Idapo ngiitan. Kalbas siro moli wakay sa Irosalim agpamangkit sa kansiyo.
         46 Paka goribas wakay Isos bayo ngiitan sa galem balay lakoy Diyos. Siyo agitokkaw,
         sarig in mga agpatoldo. Siyo agparengey sa kansiro osai agtanong.
         47 In boo karengey kay Isos agsoyo sa kansiyo atawanan osai sa kansiyo mga sagot.
         48 Agsoyo din in kansiyo mga koyay paka siyo ngiitan. Siyabi in kansiyo inang keyen,
         Laki, nakay batang agkataw ina in kaimo piyangwat? Baanda, agkariyaban wano kami in
         kaimo amang agpamangkit sa kaimo.
         49 Siyabi Isos sa kansiro keyen, Nakay batang ako kanyo piyagpamangkit? Yewed mana kanyo
         atawanan ako kailangan atai sa balay kangay Amang?
         50 Yewed kansiro atawanan in kansiyo beet siyabi.
         51 Siyo miyanggat sa kansiro, moli wakay sa Nasarit. Siyo agpaniwala sa kansiyo mga
         koyay. Ina pag boo palagi piyagremrem in kansiyo inang.
         52 Agistobo Isos kadayo in kansiyo atawanan. In Diyos agkaanggay sa kansiyo kadayo in
         mga mangyan.

1 Sa kalabing lima ka dagon Tibiryo Sisar mabwat pag poon lakoy, Ponsiyo Pilato poon
         sa kobat Odiya, Irodis in poon sa kobat Galiliya, in kansiyo belag Pilipi in poon
         sa kobat Itoriya osai Tarakoniti, osai Lisanyas in agpoon sa Abilinya.
         2 Anas osai Kaypas in mabwat sa mga poon sasirdoti. Ina pag mga betek Owan in bodang
         Sakaryo sa moyod. Kalbas siyo wa in siyogo Diyos agpatoldo in kansiyo agiplaong.
         3 Matang siyo agipanawan sa boo kobat sa balabaan sapa Ordan agpatoldo keyen, Benglayen
         wa in kanyo mga daet, pabaotismo wa, na batay wa liibangaw Diyos in kanyo mga daet.
         4 Kataw ina in siyolat in poropita Isaiyas sa kansiyo aklat keyen, Anda in piyagsabi
         in osai ka agpango sa moyod keyen, Kanyo sandataen in pagdalanan in Kapwan. Pakapyaen
         wa kamo in kansiyo batay dalan.
         5 In baatte malkep kanyo wa bongsodanen. In baatte boksor baatte bolod kanyo wa papatagen.
         In agibaliko pag dalan kanyo wa toronen. In daeten pag dalan kanyo wa linisen.
         6 Matang atawanan in boo mangyan in Diyos agpamaboway.
         7 Aronaw in mangyan pataboy kay Owan matang siro biyaotismo. Kalbas kansiyo siyabi
         sa kansiro keyen, Kamo kagwali mga dopong, nakay in agpatoldo sa kanyo domalagan sa
         parosa Diyos agrateng?
         8 Pangwaten wa in mga maal pag ogali matang atawanan in mga mangyan keyen biyenglay
         wa ngani in kanyo mga daet. Ayaw kanyo agremremen keyen kamo kay Abraam mga kasokponan.
         Kangay piyagsabi sa kanyo, batang atai pag mga bato in Diyos kabaloy agpangwat mga
         kasokponan kay Abraam.
         9 Ngona daan in wasay agisandata wa batay agpokan sa mga yangaw anggan sa mga dalig.
         Kamayba nakay pag yangaw in yewed agpanggalem maal batay piyagpokan piyagbenglay sa
         baya.
         10 In mga mangyan agtanong kay Owan keyen, Na nakay in batay kanyam piyangwat?
         11 Owan keyen, No kamo dowai ka lambong na in osai taboyen sa idapo. Osai no apo pamangnen
         na agtaboy din.
         12 Apo din mga agpaningil bowis rateng sa kansiyo matang agpabaotismo. Siro keyen, Ai
         kami, laki Agpatoldo, in kanyam batay piyangwat nangkataw?
         13 Siyo keyen, Ayaw agsingilen in labi kay sa kailangan singilen.
         14 Apo wakay mga sondalo agtanong sa kansiyo keyen, Al kami, nakay in kanyam? Siyo keyen,
         No kamo agpangayay na ayaw agpamilit, ayaw agbintang. Osai ayaw agsolang sa kanyo
         bayad.
         15 In mga mangyan agpanaya sa agrateng in Kiristo. In karowan agremrem kay Owan keyen,
         Karam ina wa.
         16 Matang Owan miplaong sa kansiro keyen, Kamo kangay piyagsogbo sa sapa, kamay in agrateng
         sa kangay paoriyan, siyo in batay agsogbo sa kanyo sa Betek pag Abyan, osai sa baya.
         In kansiyo kabaloyan labi kay sa kangay. Ako kalakoyte yewed sibay kamayba sogowan
         waget aglowat kansiyo tapatos.
         17 Kansiyo wa piyagatang in kansiyo birao matang benglayen in talinga. In paray kansiyo
         batay piyagbetang sa banglin. Kamay in talinga batay piyagtebed sa baya idapo kalobosan.
         18 Owan aronaw kay bilin sa mga mangyan in siyo agpatoldo in Maal pag Barita.
         19 Kamay kansiyo siyabiyan Irodis in poon panawen kansiyo kiyowa Irodyas in babai kansiyo
         belag, osai panawen sa aronaw kay pag mga daet kansiyo piyangwat.
         20 Matang Owan piyabilanggo Irodis. Ina osai kay ka daet piyadagdag Irodis sa kansiyo
         mga daet.
         21 Paka in boo mangyan biyaotismowan wa, Isos din biyaotismowan. In siyo agpandalangin
         maboswang in langit,
         22 in Betek pag Abyan aglompot, omapon sa kansiyo, apo bilog kagwali bantog kalapati.
         Apo agiplaong batang sa langit keyen, Kao in kangay piyagmaal pag Bodang. Kao kangay
         wano piyagkaanggayan.
         23 In Isos mga tatlompo wa ka dagon siyo agparakay wa agpatoldo. In remrem in mga mangyan
         in kansiyo amang Osi, in kay Osi amang Ili,
         24 -
         38 in kay Ili amang Matat, in kay Matat amang Libi, in kay Libi amang Milki, in kay
         Milki amang Diyana, in kay Diyana amang Osi, in kay Osi amang Matatyas, in kay Matatyas
         amang Amos, in kay Amos amang Naom, in kay Naom amang Isli, in kay Isli amang Nagi,
         in kay Nagi amang Maat, in kay Maat amang Matatyas, in kay Matatyas amang Simi, in
         kay Simi amang Osi, in kay Osi amang Oda, in kay Oda amang Diyowana, in kay Diyowana
         amang Risa, in kay Risa amang Sorobabil, in kay Sorobabil amang Salatil, in kay Salatil
         amang Niri, in kay Niri amang Milki, in kay Milki amang Adi, in kay Adi amang Kosam,
         in kay Kosam amang Ilmodan, in kay Ilmodan amang Iir, in kay Iir amang Oswi, in kay
         Oswi amang Ilisir, in kay Ilisir amang Orim, in kay Orim amang Matat, in kay Matat
         amang Libi, in kay Libi amang Simyong, in kay Simyong amang Oda, in kay Oda amang
         Osi, in kay Osi amang Diyonan, in kay Diyonan amang Iliyakim, in kay Iliyakim amang
         Milya, in kay Milya amang Mainan, in kay Mainan amang Matata, in kay Matata amang
         Natan, in kay Natan amang Dabid, in kay Dabid amang Isi, in kay Isi amang Obid, in
         kay Obid amang Boos, in kay Boos amang Salmon, in kay Salmon amang Naason, in kay
         Naason amang Aminadab, in kay Aminadab amang Admin, in kay Admin amang Arni, in kay
         Arni amang Isrom, in kay Isrom amang Paris, in kay Paris amang Oda, in kay Oda amang
         Akob, in kay Akob amang Isaak, in kay Isaak amang Abraam, in kay Abraam amang Tari,
         in kay Tari amang Nakor, in kay Nakor amang Sirog, in kay Sirog amang Riyo, in kay
         Riyo amang Pilig, in kay Pilig amang Ibir, in kay Ibir amang Sila, in kay Sila amang
         Kainan, in kay Kainan amang Arpaksad, in kay Arpaksad amang Siim, in kay Siim amang
         Nowi, in kay Nowi amang Lamik, in kay Lamik amang Matosalim, in kay Matosalim amang
         Inok, in kay Inok amang Arid, in kay Arid amang Malalil, in kay Malalil amang Kainan,
         in kay Kainan amang Inos, in kay Inos amang Siit, in kay Siit amang Adan, Adan in
         sa Diyos bodang.

1 Isos agoli wakay batang sa sapa Ordan, siyo piyagbalayan gayed in Betek pag Abyan.
         Siyo piyaanggat in Abyan sa moyod.
         2 Apatnapo ka ibeng siyo piyagtepeng in diyablo. Ina pag kadogayen siyo yewed mamangan.
         Paka kalbas siyo agkayawes wa gayed.
         3 In diyablo keyen sa kansiyo, No kao ngani in Bodang Diyos, na sogowen anda pag bato
         matang mipangwat pamangnen.
         4 Kamay keyen Isos, In Agisolat keyen, Yewed sa pamangnen waget agkaboway in mangyan.
         5 Isos piyaanggat in diyablo sa osai ka mabwat pag kobat. Isos piyarongaw, piyapangkit
         sa kansiyo kadogayte agpenpenek in boo mga sakopan sa boo kobat.
         6 Keyen in diyablo, Ina pag boo kangay batay piyagpasakop sa kaimo, osai in boo kalakoyen
         kangay batay piyagtaboy sa kaimo. Angkataw ina tiyaboy wa sa kangay, matang kangay
         wakay taboyen kamayba sa nakay kangay beet.
         7 Matang no kao somamba sa kangay na ina boo kaimo wa.
         8 Kamay keyen Isos, In Agisolat keyen, In Diyos waget in kaimo sambaen, siyo in kaimo
         Kapwan. Siyo waget in kaimo paniwalaen.
         9 Kalbas Isos piyaanggat in diyablo sa tangrawan in bobongan sa balay lakoy Diyos sa
         Irosalim. Keyen in diyablo, No kao ngani in Bodang Diyos na kao palabo asin.
         10 Angkataw keyen in Agisolat, In Diyos batay agsogo kansiyo mga angil agalapet sa kaimo.
         11 Osai keyen, Kao kansiro batay piyagatang, karam kaimo bitis batay asolpo sa bato.
         12 Kamay keyen Isos, Apo din Agisolat keyen, Ayaw kaimo agtepengen in Diyos in kaimo
         Kapwan.
         13 Paka in diyablo alobosan wa mga padalan agtepeng kay Isos, siyo panaw wa, agpanaya
         wakay sa osai kay ka kabetek agtepeng sa kansiyo.
         14 Isos moli wakay sa kobat Galiliya, apo in kabaloyan in Betek pag Abyan. In barita
         panawen sa kansiyo biyaba asin pag boo kobat.
         15 Siyo agpatoldo sa kansiro mga balay pagpaniponan, kalbas siyo piyaglakonaw in boo
         mangyan.
         16 Isos pataboy sa bayan Nasarit, asin tangona siyo mistobo. Sa Ibeng Pamainga siyo
         misoroy sa balay pagpaniponan, kataw ina in kansiyo ogali. Siyo tomaydek batay agbasa
         sa mga Agisolat.
         17 In tiyaboy sa kansiyo in aklat siyolat in poropita Isayas. Kansiyo biyoswang in aklat,
         kansiyo piyamangkit, kalbas biyasa in kabetek in agisolat, keyen,
         18 In Abyan in Kapwan sa kangay, angkataw ako kansiyo iidang agpatoldo sa mga maidap
         in Maal pag Barita. Ako kansiyo siyogo agsabi sa mga piyagbilanggo keyen kamo batay
         wa piyagpalpas, osai sa mga beleg keyen kamo batay wakay kangitan. Ako siyogo agpaboway
         sa mga piyagpaidapan,
         19 osai agbarita keyen ngona daan pag dagon in Kapwan batay agpamaboway.
         20 Kalbas kansiyo wakay kiyopot in aklat piyaoli wa sa agalapet. Kalbas siyo tomokkaw.
         In boo sa balay pagpaniponan agpangkit gayed sa kansiyo.
         21 Kansiyo siyabi sa kansiro keyen, Ngona wa daan in kamo agparengey, mibaloy wa in
         siyabi ina pag Agisolat.
         22 Siro boo agmaal sa kansiyo. Siro agsoyo sa kaalenen in kansiyo mga agiplaong. Siro
         keyen, Yewed mana ina in bodang Osi?
         23 Keyen Isos, Tiyak kanyo batay siyabi sa kangay in piyagsabi keyen, Laki Agpanggamot,
         kaimo paorawen in kaimo sadiri maskit. Osai kanyo batay din siyabi keyen, Kaimo din
         pangwaten atai sa kaimo daan kobat in kami abaritaan kaimo piyangwat sa Kapirnaom.
         24 Isos keyen kay, Totoo ngani idapo poropita piyagkaanggayan sa kansiyo daan kobat.
         25 In kangay piyagsabi, tangona sa kabetek idapo odan sa kobat Israil tolo ka dagon
         kalaati anggan maloba wa in yawes, ina in kabetek Iliyas, aronaw nges asin sa mga
         kasokponan Israil mga kagbaiyan balo,
         26 kamay Iliyas yewed siyogo kamayba kay nakay sa kansiro, dayem sa osai ka kagbaiyan
         balo yewed Odyo sa bayan Saripta sa kobat Sidon.
         27 Osai sa kabetek Ilisiyo, aronaw nges in mga apo kagwali panyakit sa kobat Israil,
         kamay idapo piyaoraw sa kansiro no yewed Naaman in taga Siriya agbangen.
         28 Paka in mga asin sa balay pagpaniponan karengey ina pag siyabi Isos, siro boo maloba
         wano agkagalit sa kansiyo,
         29 anggan rateng agpaltaydekan. Isos biyaba sa awak bayan, sa pimpingan in boksor in
         pagtadyokan kansiro bayan. Siyo batay liyabo sa lintoy lakoy.
         30 Kamay Isos domalan daan sa kansiro kagwaraan, siyo panaw wa.
         31 Kalbas Isos mongali wa pataboy sa bayan Kapirnaom sa kobat din Galiliya. Sa Ibeng
         Pamainga siyo agpatoldo sa mga mangyan.
         32 Siro agsoyo sa kansiyo agpatoldo, kataw apo kabaloyan in kansiyo mga agiplaong.
         33 Ista sa balay pagpaniponan apo osai ka kaliyakiyan piyaglowasan mamaw, maloba wano
         daet. Siyo mango maksen
         34 keyen, Isos taga Nasarit, nakay in kaimo panawen sa kanyam? Kaya lames kao atai matang
         kami bonowen? Ako katawan no nakay kao. Kao in Betek, in siyogo Diyos.
         35 Siyo piyangelel Isos keyen, Kao ayaw aglalae. Kao bali wa asin pag mangyan. In boo
         mangyan agpangkit, in mangyan liigan in mamaw, kalbas biyaliwan wa, idapo kiyaskitan.
         36 Siro boo agsoyo, agsabi sa baatte osai keyen, Nakay lames pag yangaw ina? Baina,
         Isos apo kabaloyan agboyaw sa mga mamaw, kalbas in mamaw domalagan ngani.
         37 Matang in barita Isos piyarateng asin pag boo kobat.
         38 Isos panaw sa balay pagpaniponan pataboy sa kay Simon balay. Kay Simon babai inang
         apo maskit maibeng wano in bilog, matang siro omayay kay Isos keyen, Paorawen nges
         ina.
         39 Isos tomaydek sa bangen in kagbaiyan, biyoyaw in lagnat, toloy maidapo. In inang
         toloy miyorog, agalapet sa kansiro.
         40 Paka agapon wa in ibeng in boo apo maskit, kamayba nakay pag maskit, biyaba kansiro
         mga pagbelag kay Isos. Kansiyo yaatang in baatte osai ka apo maskit, piyaoraw.
         41 Osai in mga mamaw domalagan sa aronaw kansiro mga piyaglowasan. In mga mamaw agpango
         keyen, Kao in Bodang Diyos. Kamay siro piyangelel Isos, yaayaw miplaong, angkataw
         kansiro atawanan siyo in Kiristo.
         42 Goribaste pasodip panaw wa Isos pataboy sa osai ka moyod, kamay siyo piyagpamangkit
         in mga mangyan. Paka siyo ngiitan siro agpilit nges keyen, Kami ayaw agbaliwanen.
         43 Kamay siyo keyen, Ako kailangan din sa roma pag mga bayan, agpatoldo in Maal pag
         Barita panawen sa Diyos agpapoon angkataw ina in dailan kaya ako siyogo.
         44 Kadogay siyo agpatoldo wa sa mga balay pagpaniponan in mga Odyo.

1 Osai ka ibeng Isos agitaydek sa balabaan in dagatte Ginisarit. Siyo piyagliget wano
         in aronaw pag mga mangyan agkaparengey sa agiplaong Diyos.
         2 Siyo kangitan dowai ka bangka sa balabaan dagatte. In mga agpangisda lompot wa, agogas
         wa in kansiro mga lambat.
         3 Isos monaik sa osai ka bangka, omayay kay Simon in kapwan bangka keyen, In bangka
         pakaadayonawen kayte sa bowanginan. Kalbas Isos agtokkaw sa bangka agpatoldo sa mga
         mangyan.
         4 Paka Isos kalbas wa agiplaongan siyo keyen kay Simon, Amba, ista kayte pataboyen
         in kaimo bangka sa malayem, kanyo labowen wakay in kanyo mga lambat matang kabel isda.
         5 Simon keyen, Laki Agpamatoldo, kami karai boo yabi agpanawen, kamay kami idapono
         abel. Kamay panawen sa kaimo siyabi kangay wakay tagoli piyaglabo.
         6 Kalbas kansiro ngani liyabo in lambat. Kadogay in karowen in kansiro abel anggan
         batay wa agpangasida in lambat.
         7 Matang kansiro biyerya in kansiro mga katowang sa osai ka bangka keyen, Tolongen.
         Kalbas asin ngani pataboy. Makno isda in dowai ka bangka anggan agkalegmek wa.
         8 Paka ngiitan ina Simon Pidro, siyo patalegeb wa sa kay Isos bangen keyen, Laki Kapwan,
         kao ayaw sa kangay, angkataw ako daeten pag mangyan.
         9 Angkataw siyo agsoyo sa karowen in kansiro abel isda, kadayo in kansiyo mga sarig,
         10 kadayo din in kansiyo mga katowang Santiyago osai Owan in kay Sibidiyo mga bodang.
         Keyen Isos kay Simon, Ayaw agkalimo, laki, sogod ngona, idwa isda in kaimo piyagpamangkit
         no yewed mga mangyan wa.
         11 Paka in mga bangka piyabolalang wa sa balabaan dagatte siro miyanggat wa kay Isos.
         Kansiro wa biyaliwan in boote.
         12 In Isos sa osai ka bayan, apo osai ka kaliyakiyan kagwali piyagpanyakit. Paka Isos
         kansiyo ngiitan siyo maloba agpaselang, agayay kay Isos keyen, Laki, no kao beet agpaoraw
         sa kangay maskit, na kao kabaloy matang ako maal wakay miyanggat sa kangay mga kabelagan.
         13 Siyo kay Isos yaatang, keyen, Ako beet ngani, na dali, maoraw wa ngani. Kalbas toloy
         idapo wa ngani in kagwali panyakit.
         14 Keyen Isos, Ina ayaw kaimo pagsabiyen kamayba kay nakay pag mangyan, no yewed kao
         pataboy sa sasirdoti, papangkit, kalbas kaimo taboyen sa Diyos in siyabi sa Batas
         Mowisis, na batay atawanan in mga mangyan in kaimo maskit maoraw wa.
         15 Kamay in barita panawen kay Isos labi kay mistobo anggan aronaw wano pag mangyan
         agtipon sa bangen kay Isos matang agparengey sa kansiyo, osai matang paorawen in kansiro
         mga maskit.
         16 Kamay Isos mapret panaw, pataboy sa moyod agpandalangin.
         17 Osai ka ibeng in Isos agpatoldo sa osai ka balay, asin din agitokkaw mga Parisiyo
         osai mga agpatoldo in mga Batas. Siro batang sa mga bayan sa Galiliya, Odiya, osai
         sa Irosalim. Isos apo in kabaloyan in Kapwan matang agpaoraw sa mga rnaskit.
         18 Kalbas apo lomwas mga mangyan agosong sa yaiyan osai ka kaliyakiyan yewed wano kapaglebey.
         Siro agpilit nges misoroy sa balay matang in apo maskit piyasabangen kay Isos.
         19 Kamay idapo dalan panawen sa aronaw mangyan, matang siro monaik sa awakan balay,
         kansiro yoorak kiyalbot in atep, kalbas piyalooy in apo maskit sa yaiyan daan, anggan
         sa kagwaraan sa kabetek Isos.
         20 Paka ngiitan Isos in kalakoyen in siro agpasandig sa kansiyo, kansiyo siyabi sa apo
         maskit keyen, Laki, liibangaw wa in kaimo mga daet.
         21 In mga agpatoldo in mga Batas, osai in mga Parisiyo agremrem keyen, Nakay pag mangyan
         ina in aglibak kataw ina sa Diyos? Idapo batay kabaloy aglibangaw sa mga daet no yewed
         in Diyos waget.
         22 Kamay atawanan Isos in kansiro piyagremrem matang siyo keyen, Nakay batang kamo agremrem
         kataw ina?
         23 Nakay agbangen in yewed maidap sabiyen, in osai keyen, Liibangaw wa in kaimo mga
         daet, in osai keyen, Kao tomaydek wa, panaw?
         24 Amba kamo mangkit. Ako in Bodang Mangyan apo din kabaloyan atai sa kobat aglibangaw
         sa mga daet. Kalbas siyo miplaong wakay sa apo maskit keyen, Amba laki, kao tomaydek
         wa, babaen wakay in yaiyan, kao moli wa.
         25 Toloy tomaydek siyo, siro boo agpangkit. Biyaba wakay siyo in yaiyan, moli wa agmaal
         sa Diyos.
         26 Agsoyo siro boo, aglakonaw sa Diyos. Siro keyen, Ngona pag ibeng mga makasoyo wano
         in kantam ngiitan.
         27 Paka kalbas, Isos panaw, kansiyo ngiitan osai ka agpaningil bowis, in ngaran Libi,
         agtokkaw sa opisina paningilan bowis. Keyen Isos, Kao miyanggat sa kangay.
         28 Libi tomaydek, miyanggat kay Isos. Kansiyo biyaliwan in boote.
         29 Kalbas Isos piyangwatan Libi kainan lakoy sa kansiyo balay. Aronaw in asin mga agpaningil
         bowis osai in amat kay pag mga mangyan, agpaylanglangan.
         30 In mga Parisiyo osai in kansiro mga sarig in mga agpatoldo in mga Batas, siro agremrem
         daet, keyen sa kay Isos mga agadar, Nakay batang kamo agpaypalanglangan osai agpalineman
         sa mga agpaningil bowis, osai sa roma kay pag mga agpamangwat daet?
         31 Keyen Isos, In idapo maskit idapo kailangan agpanggamot, no yewed in apo maskit.
         32 Kaya ako atai pataboy yewed matang beryaen in mga keyen siro idapo daet, no yewed
         in mga apo daet, matang kansiro benglayen in kansiro mga daet.
         33 Apo mga agsabi kay Isos keyen, In mga agadar kay Owan mapret yewed agpamangan matang
         agpandalangin dogay, kadayo in mga agadar sa mga Parisiyo. Kamay in kaimo mga agadar
         agpamangan daan, aginem din.
         34 Keyen Isos, No apo kasalan na in mga kabelagan in batay lalaki idbatay kanyo apilit
         yewed mamangan anggan agyanggat kay in kaliyakiyan batay taybalang.
         35 Kamay dogayan batay piyagkowa in kaliyakiyan. Na paka siyo idapo wa, in kansiyo mga
         kabelagan idbatay wa agkoman.
         36 Kansiyo din siyabi sa kansiro in osai ka alimbawa keyen, Idapo batay agkowa sa bayo
         pag lambong matang piyabalay sa dogay wa pag lambong. No kataw ina na batay masida
         in bayo pag balokas, osai in bayo daeten sa pangkit sa dogay wa.
         37 Osai idapo din batay agsoroy sa dogay wa pagsoroyan balat in bayo pag alak, angkataw
         paka mistobo wa in bayo pag alak na batay mangkoltik in dogay wa pag soroyan balat.
         Na batay mabobo in alak, kadayo in pagsoroyan balat masida wa din.
         38 No yewed in bayo pag alak soroyen daan sa bayo pag balat.
         39 Osai in kainem wa sa dogay wa pag alak idapo wa agkabeet sa bayo pag alak angkataw
         in kansiyo remrem keyen, In dogay wa in masadap.

1 Osai ka Ibeng Pamainga kora Isos mipadalan sa osai ka agay. In kansiyo mga agadar
         manlotok takway, kansiro liyokka, kalbas kiyoman wa in begas.
         2 Apo mga Parisiyo agsabi keyen, Nakay batang kanyo piyagpangwat in piyagayaw sa Ibeng
         Pamainga?
         3 Keyen Isos, Yewed mana kanyo biyasa in piyangwat Dabid in siyo agkayawes osai in
         kansiyo mga sarig?
         4 Siyo misoroy sa balay Diyos, kansiyo kiyoman in tinapay piyaandog wa sa Diyos. Piyakan
         kay din in kansiyo mga sarig, kamaybawa ina piyagayaw in mga Batas, no yewed in mga
         sasirdoti waget in maal mamangan ina.
         5 Siyabi kay din Isos keyen, Ako in Bodang Mangyan Kapwan din in Ibeng Pamainga.
         6 Sa osai wakay ka Ibeng Pamainga Isos misoroy sa balay pagpaniponan agpatoldo. Apo
         ista osai ka kaliyakiyan, makenet wa in pamalang pag bakwaw.
         7 In mga agpatoldo in mga Batas, osai in mga Parisiyo agpamangkit dailan matang Isos
         masombong, kalbas siro agpanaya no siyo batay agpaoraw sa Ibeng Pamainga.
         8 Kamay Isos katawan in kansiro piyagremrem, siyabi sa kaliyakiyan makenet wa in bakwaw
         keyen, Kao tomaydek atai sa kagwaraan. Kalbas siyo panaw tomaydek sa kagwaraan.
         9 rsos keyen sa mga mangyan, Amba mana, sa Ibeng Pamainga nakay in betek sa mga Batas,
         osai in agpangwat maal, osai in agpangwat daet? Nakay ngani in maal, osai in agpaboway
         osai in agbono?
         10 Isos tomerek sa kansiro boo, kalbas siyabi sa kaliyakiyan keyen, Paodoyen in kaimo
         bakwaw. Kansiyo ngani piyaodoy, toloy wa maoraw.
         11 Kalbas agkagalit wa gayedte in mga agpatoldo in mga Batas osai in mga Parisiyo. Siro
         agpaypolongan wa no nakay in maal piyangwat kay Isos.
         12 Osai ka ibeng ina pag kabetek Isos monaker sa bolod batay agpandalangin. Boo yabi
         ngani siyo agpandalangin sa Diyos.
         13 Paka omaga wa kansiyo biyerya in kansiyo mga aga dar, kalbas labing dowai kansiyo
         iidang, kansiyo piyangwat katiwala.
         14 In osai Simon kansiyo piyagawit Pidro, in kadowai Anris kay Simon belag, in katolo
         Santiyago, in kaopat Owan, in kalima Pilipi, in kaenem Bartolomi,
         15 in kapito Matiyo, in kawalo Tomas, in kasiyam Santiyago bodang Alpiyo, in kasampo
         Simon in piyagawit Ribildi,
         16 in kalabing osai Odas bodang Santiyago, in kalabing dowai Odas Iskaryoti in agpadakep
         kay Isos.
         17 Isos mongali wakay, osai in kansiyo mga katiwala anggan sa patag. Ista in aronaw
         sa kansiyo mga piyagpatoldo osai aronaw wano mangyan batang sa boo kobat Odiya osai
         sa bayan Irosalim, osai sa mga bayan Tiro osai Sidon sa balabaan dagat. Siro asin
         pataboy matang agparengey kay Isos, osai matang mapaoraw in kansiro mga maskit.
         18 Kansiyo din piyaoraw in mga maloba piyagpaidapan mga mamaw.
         19 In boo mangyan agpilit komapkap sa kansiyo, angkataw lakonaw in kansiyo kabaloyan
         agpaoraw sa kansiro boo.
         20 Isos agpangkit sa kansiyo mga agadar, keyen, Boway wa kamo in mga maidap, angkataw
         in Diyos in kanyo poon lakoy.
         21 Boway wa kamo in mga agkayawes ngona, angkataw kamo batay piyabosog. Boway wa kamo
         in mga agrongkot ngona, angkataw kamo batay piyagpakaanggay.
         22 Boway wa kamo no kamo piyagkabaisan mga mangyan panawen sa kangay sa Bodang Mangyan,
         no kamo piyagboyaw, no kamo piyagpamalowasan, osai kanyo ngaran piyagidapo kabolowan.
         23 No kataw ina na kamo agkaanggay wa anggan agloksowanan, angkataw kamo batay piyakan
         lakonaw sa langit. Kataw din ina in piyangwat kansiro mga kakoyayan sa mga poropita.
         24 Kamay maidap in batay rateng sa kanyo, kamo in mga aronaw sangkap, angkataw kamo
         kadalan wa sa apyaan.
         25 Maidap in batay rateng sa kanyo in mga bosog ngona, angkataw kamo batay agkayawes.
         Maidap in batay rateng sa kanyo in mga agkaanggay ngona, angkataw kamo batay agrongkot
         osai agpalpanggoong.
         26 Maidap in batay rateng sa kanyo no kamo piyagkaanggayan in boo mangyan, angkataw
         kataw daan din ina in piyangwat kansiro mga kakoyayan sa mga bosliyen pag poropita.
         27 Kamay mga laki, anda in kangay piyagsabi sa kanyo. Kantam pakayawteen in mga aglaban
         sa kantam, kantam pangwatanen maal in mga agkabais sa kantam.
         28 Kantam dalanginen keyen pakayawteen in mga agpamanes sa kantam, in mga agpamangwat
         daet sa kantam.
         29 No apo somontok sa kantam pisngi, na kadayo in osai agbangen ka pisngi. No apo agagaw
         sa kantam islen, na taboyen wa din in lambong.
         30 Kantam pakanen in baatte agayay sa kantam. No apo komwa kantam mga sangkap na ayaw
         wa tagoli agayayen.
         31 No nakay in kantam beet piyangwat sa kantam, na ina in kantam pangwaten sa mga amat.
         32 No kantam piyagpakayawte in mga waget agpakayawte sa kantam na idapo wa bayad batay
         piyagtaboy Diyos sa kantam. Kamaybawa in mga agpamangwat daet, siro agpakayawte din
         sa mga agpakayawte sa kansiro.
         33 Osai in mga agpangwat maal sa kantam, no ina waget in kantam piyagpangwatan maal,
         na idapo wa bayad batay piyagtaboy Diyos sa kantam. Kamaybawa in mga agpamangwat daet,
         siro din agpangwat kataw ina.
         34 Osai in mga mangyan batay kabayad sa kantam, no ina waget in kantam piyagpabeles,
         na idapo wa bayad batay piyagtaboy Diyos sa kantam. Kamaybawa in mga apo daet agpabeles
         din sa mga apo daet, matang kaabel wakay bayad.
         35 Ayaw kitam kataw ina. Dayem pakayawteen in mga aglaban sa kantam. Siro kantam pangwatanen
         maal. Kitam agpakan sa mga idbatay kabayad. No kataw ina na lakonaw in batay bayad
         tiyaboy Diyos sa kantam, osai kitam batay ngani bodang Diyos in Mabwat sa boo, angkataw
         siyo mabait sa mga daet pag mangyan, osai sa mga madamot.
         36 Kitam agpakayawte kataw in kantam Amang agpakayawte.
         37 Isos keyen, Kamayba nakay pag mangyan ayaw kantam agremremen kalakoyte, matang kitam
         idbatay din piyagremrem Diyos kalakoyte. Ayaw kitam agsogo agparosa sa amat na kitam
         idbatay din piyarosaan Diyos. Kantam libangawen in daet sa roma mga mangyan, na batay
         din liibangaw Diyos in kantam mga daet.
         38 Kitam agpakan, na kitam batay piyagpakan Diyos, lakonaw anggan makno in batay piyagtaboy
         sa kantam. Angkataw no nangkalakoy in kantam piyagremrem sa mga roma, na kalakoy din
         ina in batay piyagremrem Diyos sa kantam.
         39 Siyabi Isos osai ka alimbawa keyen, In beleg lames batay kabaloy agakay sa osai ka
         beleg? Yewed. Siro tanan batay maligan sa balao.
         40 In agadar idbatay lakonaw sa kansiyo agpaadar. Kamay paka siyo katawan wa gayed,
         na siyo kataw daan kansiyo agpaadar.
         41 Nakay batang kaimo piyagngitan in sepet sa kaimo belag, bago kao din apo lakoy yangaw
         agiskapet sa kaimo mata?
         42 Nangkataw kao batay kasabi sa kaimo belag keyen, Amba laki, kangay wa kowaen in kaimo
         sepet, bago kao apo din lakoy yangaw agiskapet sa kaimo mata? Ina agpakagwali waget
         agpaniwala. Tokaw kowaen in yangaw agiskapet sa kaimo mata, na kao batay kangitan
         maal in agkowa in sepet sa kaimo belag.
         43 Keyen Isos, In maalen pag poon yangaw idbatay manggalem daeten. In daeten pag poon
         yangaw idbatay manggalem maalno.
         44 In poon yangaw atawanan panawen sa kansiyo raweg, angkataw idbatay manggalem kapi
         in tagotong, idbatay manggalem bayabas in talonyong.
         45 In maalno pag mangyan agpamangwat maalno angkataw maalno in kansiyo remrem. In daeten
         pag mangyan agpamangwat daeten angkataw daeten in kansiyo remrem. In piyagsabi in
         mangyan in piyaglakonaw sa kansiyo remrem.
         46 Isos keyen, Nakay batang ako kanyo piyagawit Kapwan, laki Kapwan, kamay yewed kanyo
         piyagpangwat in kangay piyagsabi?
         47 In mangyan agpasabangen sa kangay, agparengey sa kangay piyagsabi, kalbas kansiyo
         piyagpangwat na siyo kataw tai.
         48 Siyo kataw osai ka mangyan agtadyok balay, agkali sa malayem, sa maalno pag diya,
         piyakarigen in mga arigi. Paka bomongkalos, diyalan wa sapa in balay, kamay yewed
         maligan angkataw marigen in agtadyok.
         49 Kamay in agparengey sa kangay agiplaong kamay yewed kansiyo piyagpangwat, na siyo
         kataw osai ka mangyan agtadyok balay sa masasa pag diya, yewed marigen. Bomongkalos,
         diyalan sapa in balay, toloy wa maligan, maorak wa gayed ina pag balay.
         
            

         
      
   
      
         7
1 Paka kalbas wa Isos agsabi ina pag boo sa mga mangyan, siyo pataboy wa sa bayan Kapirnaom.
         2 Ista apo osai ka kapitan mga sondalo taga Roma. Siyo apo sogowan kansiyo wano piyagmaal,
         kamay apo maskit in sogowan, agkatay wa.
         3 Paka in kapitan abaritaan panawen kay Isos, siyo agsogo mga koyay mga Odyo komaon
         kay Isos matang paorawen kansiyo sogowan.
         4 Paka rateng kay Isos in mga koyay, siro maloba wa agayay sa kansiyo keyen, In kapitan
         maal pag mangyan, maal kaimo tolongen,
         5 angkataw kitam in mga Odyo kansiyo piyagmaal. Siyo in agpatadyok in atai balay pagpaniponan.
         6 Kalbas Isos miyanggat. Paka Isos bangen wa sa balay, siyogo in kapitan in kansiyo
         mga pagbelag patagbo kay Isos keyen, Laki, kao ayaw wa agpakaabara, angkataw ako kalakoyte,
         yewed sibay matang kao misoroy sa kangay balay.
         7 Ina din in dailan kaya yewed ako in pataboy sa kaimo, angkataw ako yewed sibay. Kao
         miplaong waget, na batay maoraw in kangay sogowan.
         8 Angkataw ako sakop sa mga mabwat pag poon, osai ako apo din mga sondalo sakop sa
         kangay. No kangay siyabi sa osai keyen, Kao ista wa, na toloy wa siyo ista, no sa
         osai wakay keyen, Aywawa, na toloy wa siyo agpasabangen. No ako keyen sa kangay sogowan,
         Ina pangwaten, na toloy wa kansiyo piyagpangwat.
         9 Paka Isos karengey ina siyo agsoyo. Siyo patobang sa karowan pag mangyan agyanggat
         sa kansiyo keyen, Kangay piyagsabi sa kanyo ako idbatang kangitan in agpasandig sa
         Diyos karigen ina kamayba sa mga kasokponan Israil.
         10 Paka rateng wakay sa balay in mga siyogo, kansiro ngiitan maoraw wa gayed in maskit
         in sogowan.
         11 Paka kalbas, Isos pataboy sa osai ka bayan piyagawit Nain. Miyanggat kansiyo mga
         agadar osai karowan wano pag mangyan.
         12 Paka bangen wa agbosngaw sa bayan, atagbo siyo in batay aglebeng. In matay in boktong
         bodang kaliyakiyan osai ka kagbaiyan balo. Aronaw in miyanggat sa aglebeng.
         13 Paka in Kapwan kangitan sa inang in matay siyo apakayawtean, siyabi sa kansiyo keyen,
         Ayaw agpanangis.
         14 Isos pasabangen sa pagosongan in matay, omatang. Tomaydek wa in mga agosong. Keyen
         Isos, Pag begle, amba kao miyorog wa.
         15 In begle tomokkaw, miplaong. Kalbas siyo tiyaboy Isos sa kansiyo inang.
         16 Siro boo agkalimo wano, kalbas agmaal sa Diyos keyen lomwas wa sa kantam osai ka
         poropita lakoy, piyangkit in Diyos in kansiyo mga mangyan.
         17 Ina pag barita panawen kay Isos maripatak sa boo kobat Odiya, sa mga balabaan ina
         pag kobat.
         18 In mga agadar kay Owan in Agpamaotismo agbarita sa kansiyo ina pag boo piyangwat
         Isos.
         19 Kalbas biyerya Owan in dowai ka kansiyo agadar, siyogo, piyataboy sa Kapwan, matang
         tiyanong no siyo in piyagpanaya, no agpanaya kay roma?
         20 Paka rateng kay Isos siro keyen, Kami siyogo Owan in Agpamaotismo matang agtanong
         no kao in piyagpanaya no agpanaya kay roma.
         21 Ina pag betek Isos agpaoraw sa aronaw maskit, mga piyagoliyan wa maskit, mga piyaglowasan
         mamaw. Aronaw din beleg kansiyo piyaoraw.
         22 Kalbas siyabi Isos sa mga sogowan Owan keyen, Moli wakay kamo kay Owan, sabiyen sa
         kansiyo in kanyo mga ngiitan, in kanyo din arengeyan. Kamo keyen, In mga beleg kangitan
         wa, in mga pilay agipanawan wa, piyaoraw wa in mga apo kagwali panyakit, in mga bingi
         karengey wa, in mga matay piyaboway wakay, osai in Maal pag Barita piyagpatoldo sa
         mga maidap pag mangyan.
         23 Agkaanggay in mangyan no yewed piyagbaslag in remrem panawen sa kangay.
         24 Paka panaw wa in kay Owan mga sogowan, Isos miplaong sa karowan pag mangyan panawen
         kay Owan, keyen, Nakay batang kamo pataboy kay Owan sa moyod? Nakay lames in beet
         kanyo ngiitan? Yewed ngani garasen piyagkowaya.
         25 Nakay ngani in beet kanyo ngiitan? Yewed mangyan maal wano in damit. In mga agdamit
         maal wano, in mga aronaw sangkap, siro agbalay sa mga balay lakoy mga poon lakoy.
         26 Kamay nakay lames in beet kanyo ngiitan? Osai lames ka poropita? Aon ngani. Kangay
         piyagsabi Owan labi kay kalakoy sa amat mga poropita.
         27 Angkataw siyo in piyagsabi in mga Agisolat in siyabi Diyos keyen, Kangay piyagsogo
         in kangay sogowan tokaw sa kaimo. Kansiyo batay piyagpakapya in kaimo batay dalan.
         28 Isos keyen kay, Kangay piyagsabi sa kanyo, sa boo mangyan Owan in mabwat. Kamay sogod
         ngona in kabwattete sa boo mga bodang Diyos, ina labi kay kabwat siyo.
         29 In boo mga mangyan kadayo in mga agpaningil bowis, paka siro karengey in mga siyabi
         Isos, siro agmaal sa Diyos, angkataw siro batang pabaotismo kay Owan.
         30 Dayem in mga Parisiyo osai in mga agpatoldo in mga Batas, siro yewed pabaotismo kay
         Owan angkataw kansiro piyagidapo kabolowan in remrem Diyos sa kansiro.
         31 Isos keyen kay, Sa nakay kangay piyagpatolad in mga mangyan agkaboway ngona? Siro
         kataw nakay?
         32 Siro kataw mga bodang agtokkaw sa tongkodan dayo agmesa. In kansiro mga pagbelag
         agberya, keyen, Kami agbangsi agkamesa kasalan, kamay kamo dayo agpalkaanggayan. Manggoong
         wakay agkamesa lebeng, dayo din kamo manangis.
         33 Kaya kamo kangay piyagpatolad asin angkataw atai pataboy Owan in Agpamaotismo yewed
         agpamangan masadap, yewed agbarik, kalbas kamo keyen, Siyo piyaglowasan mamaw.
         34 Ako wakay in Bodang Mangyan atai agkasadapan agpamangan, agpanginem, kalbas kamo
         keyen, Baina, ina pag mangyan matakaw, agpanlasing, agpabelag sa mga agpaningil bowis,
         sa mga agpamangwat daet.
         35 Kamay in katawanan Diyos piyagngitan betek sa piyagpangwat in mga agkaanggay asin.
         36 Isos piyaanggat osai ka Parisiyo in ngaran Simon, mamangan sa kansiyo balay. Isos
         misoroy wa sa balay, tomokkaw wa batay mamangan.
         37 Asin pag bayan apo kagbaiyan daeten in ogali. In abaritaan siyo Isos agkoman sa balay
         in Parisiyo, siyo asin pataboy apo piyagbaba pagsoroyan piyangwat batang bato lakonaw
         in bayad, ina makno pamada.
         38 Siyo pasabangen sa awak Isos sa bangen bitis. Siyo agpanangis, kay Isos darapa matemek
         wa in lowa. Kalbas ina piyonas wa kansiyo abok, yaatang, yoodyodan pamada.
         39 Paka ina ngiitan in Parisiyo in agpaanggat kay Isos, kansiyo riyemrem keyen, No poropita
         ngani Isos, na siyo katawan ina pag kagbaiyan in omatang sa kansiyo, katawan siyo
         daeten.
         40 Panawen sa piyagremrem in Parisiyo Isos keyen, Laki Simon, ako apo piyagsabi sa kaimo.
         Keyen Simon, Nakay in piyagsabi, laki Agpamatoldo?
         41 Isos keyen, Dowai ka kaliyakiyan apo otang sa osai ka mangyan. In osai alaga lima
         ka daan ka ibeng agpanawen, in osai alaga limampo waget ka ibeng.
         42 Kamay siro yewed kabaloy agbayad, matang kansiyo wa piyaidapo in otang, tanan. Na
         asin pag dowai nakay agbangen in maloba agkaanggay sa agpaotang?
         43 Keyen Simon, Sa kangay remrem ina in lakonaw agbangen in otang. Keyen Isos, Betek
         in kaimo remrem.
         44 Isos patobang sa kagbaiyan kamay miplaong kay Simon keyen, Kao kangitan ina pag kagbaiyan?
         Ako misoroy sa kaimo balay ako yewed kaimo piyakan sapa pangogas kangay darapa, kamay
         kansiyo tiyemek lowa kangay darapa, piyonas kansiyo abok.
         45 Ako yewed kaimo yaatang piyagpabelag, kamay siyo, sigod misoroy, agatang daan sa
         kangay darapa.
         46 Kangay olo yewed kaimo yoodyodan kamayba langis, kamay kangay darapa kansiyo piyagyodyodan
         pamada.
         47 Na kangay piyagsabi sa kaimo, piyagngitan anda pag kagbaiyan agkaanggay wano gayed
         sa kangay, na asin atawanan kamayba aronaw in kansiyo daet boo wa liibangaw. Kamay
         in mangyan no kalakoyte in kansiyo daet liibangaw, na kalakoyte din in kansiyo kaanggayan.
         48 Kalbas siyabi Isos sa kagbaiyan keyen, In kaimo mga daet liibangaw wa.
         49 Kalbas in amat mangyan asin agkoman manremrem keyen, Nakay lames pag mangyan ina
         in kabaloy kamayba aglibangaw sa mga daet?
         50 Kamay keyen Isos sa kagbaiyan, Kao piyaboway wa panawen kao agpasandig sa Diyos.
         Maal wa kao panaw, apyaan in remrem.

1 Kadogayte Isos agipanawan sa mga bayan osai sa mga bayante. Siyo agbarita osai agpatoldo
         in Maal pag Barita panawen sa Diyos agpapoon. Agyanggat sa kansiyo in labing dowai
         ka agadar.
         2 Apo din mga kagbaiyan batang apo maskit no yewed piyaglowasan mamaw kalbas piyaoraw
         Isos. In osai Mariya piyagawit taga Magdala. Pito ka mamaw in biyoyaw Isos sa kansiyo.
         3 In kadowai Owana in babai Kosa in kay Irodis katiwala, in katolo Sosana, osai aronaw
         kay roma. Siro in agbayad in kay Isos mga piyagkailangan, osai in sa kansiyo mga agadar.
         4 Agpalpanrateng kay Isos in mga mangyan batang sa aronaw mga bayan. Paka lakonaw wa
         in aronan kansiyo siyabi anda pag alimbawa.
         5 Apo osai ka mangyan panaw batay agsabog bini. In siyo agsabog wa apo bini maragrag
         sa dalan, kalbas ina piyanlaedan osai kiyoman bantog.
         6 Apo din maragrag sa batowen. Paka moslod wa, ina toloy wakay makenet panawen mamara
         in diya.
         7 Apo din maragrag sa lalosenan. Kalbas mistobo in lalosen kiyopot in togda.
         8 In amat maragrag sa maalno pag diya. Ina mistobo, in baatte togda manggalem isang
         daan ka beter. Kalbas Isos mango keyen, In apo talinga mamarengey.
         9 In mga agadar agtanong kay Isos no nakay in beet siyabi ina pag alimbawa.
         10 Isos keyen, In mga batang piyagbetang panawen sa Diyos agpapoon piyagpalowas wa sa
         kanyo, kamay sa mga amat ina piyagalimbawa matang, Kamayba siro agpangkit siro idbatay
         katawan, Kamayba siro mamarengey siro idbatay katawan.
         11 Isos agsabi kay keyen, Anda in beet siyabi in alimbawa. In beet siyabi in bini in
         agiplaong Diyos.
         12 In mga bini maragrag sa dalan, na in beet siyabi in mga mamarengey, kamay paka rateng
         in diyablo in agiplaong kiyowa sa kansiro remrem, matang siro yewed agpasandig sa
         Diyos, yewed piyaboway.
         13 In maragrag sa batowen in beet siyabi in mga mamarengey sa agiplaong Diyos kalbas
         agkaanggay sa barita, kamay yewed mibaloy gayed sa kansiro remrem. Kadogayte waget
         siro agpaniwala, kamay paka maidap wa siro pasoway wakay.
         14 In mga wakay sa lalosenan, in beet siyabi in mga mamarengey kamay yewed kay dogay
         siyo diyaeg in mga piyagkariyaban, osai in mga sangkap, osai in mga piyagkaanggay
         atai sa kobat, matang idwa malayes in kansiro raweg.
         15 In mga wakay maragrag sa maalno pag diya, in beet siyabi in mga maal pag mangyan
         agpaniwala. Siro mamarengey sa agiplaong Diyos, kansiro yaalapet sa kansiro remrem,
         yewed aglimbang anggan manggalem.
         16 No in mangyan agparaet tinglaw na idbatay piyagtakleb kaldido idbatay piyabalay sa
         ngato esekan, dayem sa pagpamabolalangan tinglaw matang in rawa piyagngitan in mga
         agonaik sa balay.
         17 Angkataw in boo mga piyagbetang ngona na dogayan batay piyalowas. In boo mga piyagtabon
         ngona na dogayan ngiitan, atawanan.
         18 Na remremen in kanyo piyagparengey. Angkataw in apo na piyagpakan kay. Kamay in idapo
         na piyagkowa wakay kamayba nakay in kansiyo piyagremrem kansiyo.
         19 Rateng in mga ariyan Isos osai in inang, kamay siro yewed kapasabangen angkataw karowan
         mangyan.
         20 Apo agsabi sa kansiyo keyen, Asina wa sa tongkodan in kaimo inang osai din kaimo
         mga belag, beet patagbo sa kaimo.
         21 Kamay Isos keyen, In mga agparengey in agiplaong Diyos, kalbas agpangwat, na siro
         wa in kangay inang osai mga belag.
         22 Osai ka ibeng Isos somakay sa bangka osai in kansiyo mga agadar. Kalbas keyen Isos,
         Kitam wa sa ripay dagatte. Matang siro panaw wa.
         23 Agipanaw wa in bangka, Isos agesek wa, toloy wa bowawi lakoy. In bangka agkakno wa
         sapa, siro agkaleggeb wa.
         24 In mga agadar pataboy kay Isos, piyolaw, keyen, Laki Agpamatoldo, agkaleggeb wa kitam.
         Isos miyorog wa, siyabiyan in kowaya osai in bongkalos. Toloy maoraw, apyaan wa.
         25 Siyabi Isos sa kansiro keyen, Sa nakay wa in kanyo paniwala? Kamay siro agkalimo,
         agsoyo, agpaypolongan keyen, Nakay pag mangyan ina? Kamayba kowaya, kamayba sapa kansiyo
         piyagiplaong, siyo piyagpaniwalaan.
         26 Siro rateng sa kobat Girgisa sa ripay in dagatte sa kabetek Galiliya.
         27 Paka Isos lompot sa bangka siyo tiyagbo osai ka kaliyakiyan taga asin piyaglowasan
         mga mamaw. Siyo dogay wa yewed batang agsoroy damit, yewed din agpamataw sa balay
         dayem sa leyang lebengan.
         28 Paka kangitan kay Isos siyo mango, paselang sa kansiyo, maksen kansiyo siyabi keyen,
         Isos, bodang Diyos in Mabwat sa boo, nakay in kaimo panawen sa kangay? Ako maloba
         agayay sa kaimo ako ayaw agpakaskitanen.
         29 Kaya siyabi ina angkataw in mamaw piyagsogo Isos piyagboyaw sa mangyan. Siyo makakarowan
         aoliyan. Kamayba siyo piyagdamay, piyagpangaw, piyagbakos mga karakara, ina boo kansiyo
         piyagpansida, siyo piyagdarosog in mamaw sa moyod.
         30 Siyabi Isos sa kansiyo keyen, Nakay in kaimo ngaran? Siyo keyen, Bonton. angkataw
         karowan in mamaw misoroy sa kansiyo.
         31 In mga mamaw agdaing kay Isos keyen, Kami ayaw agpataboyen sa toyongan.
         32 Ista pag kobat apo karowan mga beyek agpaypanlongkod sa bolod. In mga mamaw omayay
         kay Isos keyen, Kami pasoroyen sa mga beyek. Keyen Isos, Dali wa.
         33 In mga mamaw panaw wa sa mangyan, kalbas misoroy wa sa mga beyek. Kalbas in mga beyek
         toloy wa domalagan sa lintoy, mangalabo sa dagatte, siro mangaleggeb wa.
         34 Paka ngiitan in mga agalapet beyek ina pag mibaloy siro domalagan, kansiro wa biyarita
         sa bayan, kadayo sa kobat.
         35 Kalbas in mga mangyan ista pataboy matang piyangkit ina pag mibaloy. Paka siro rateng
         kay Isos kansiro ngiitan in mangyan karai in piyaglowasan mamaw agtokkaw agpatobang
         kay Isos, agdamit wa, maal wakay in remrem. Kalbas siro maloba wa alimowan.
         36 In mga kangitan in mibaloy siro agbarita sa kansiro no nangkataw piyaoraw in piyaglowasan
         mamaw.
         37 In mga taga Girgisa agpaselang kay Isos keyen, Kao ayaw atai kanyam, laki. Angkataw
         siro agkalimo wano. Matang Isos somakay wa sa bangka batay wa panaw.
         38 In batang piyaglowasan mamaw keyen siyo paanggaten. Kamay siyo kay Isos wakay piyaoli
         39 keyen, Kao moli wakay sa kanyo, kalbas kaimo sabiyen sa mga mangyan in kalakoyen
         in piyangwat Diyos sa kaimo. Kalbas in kaliyakiyan moli wa sa bayan, agbarita ngani
         sa boo mga mangyan in piyangwat Isos sa kansiyo.
         40 Paka Isos moli wakay batang sa ripay dagatte, siyo piyabelag in karowan angkataw
         siyo kansiro piyagpanaya.
         41 Pataboy sa kansiyo osai ka agpapoon sa balay pagpaniponan, in ngaran Alro. Siyo agpakabwatte
         paselang kay Isos keyen, Laki, kao miyanggat sa kangay balay,
         42 angkataw agkatay wa in kangay osai waget ka bodang kagbaiyan labing dowai wa ka dagon.
         In Isos agipanaw siyo piyagliget mga mangyan.
         43 Apo osai ka kagbaiyan labing dowai wa ka dagon piyagpanalowan. In boo kansiyo sangkap
         liyobos wa piyabayad sa mga agpagamot kamay idapo kapaoraw kamayba nakay.
         44 Siyo pasabangen kay Isos awak komapkap sa tangrawan kansiyo lambong. Toloy idapo
         wakay in kansiyo maskit.
         45 Keyen Isos, Nakay in komapkap sa kangay? Kamay idapo kasabi. Kalbas keyen Pidro,
         Laki Agpamatoldo, aronaw wano pag mangyan in agliget sa kaimo.
         46 Kamay keyen Isos, Apo ngani komapkap sa kangay, angkataw kangay atawanan apo kabaloyan
         makowa sa kangay.
         47 In atawanan wa ina pag kagbaiyan yewed atago in kansiyo piyangwat siyo pasabangen
         kay Isos agkalimo, agpaselang. In boo mangyan agparengey, kansiyo siyabi kay Isos
         in dailan kaya siyo kansiyo kiyapkap, osai in toloy maoraw in kansiyo maskit.
         48 Siyabi Isos sa kansiyo keyen, Laki bodang, kaya piyaoraw in kaimo maskit panawen
         kao agpasandig sa Diyos. Maal wa kao panaw, apyaan in remrem.
         49 Ikkay lobos in kay Isos piyagsabi apo rateng batang sa balay Airo agsabi sa kansiyo
         keyen, Matay wa in kaimo bodang. Ayaw wa agabaraen in Agpamatoldo.
         50 In karengey ina Isos siyo keyen kay Alro, Ayaw agkalimo. Kao agpasandig waget sa
         Diyos, na batay maal wakay.
         51 Paka rateng sa kay Airo balay Isos idapo piyaanggat sa galem balay no yewed Pidro
         waget osai Owan osai Santiyago kadayo in amang kadayo in inang in daragate.
         52 In boo asin mga mangyan agpalpanangis, agpalpanggoong agalwasi sa matay. Kamay Isos
         keyen, Ayaw agpalpanangis. Siyo yewed matay, agesek waget.
         53 Isos piyagpatawaan waget in mga mangyan. Kansiro atawanan keyen matay wa.
         54 Kamay yaatang Isos in kansiyo bakwaw keyen, Miyorog wa, Lale.
         55 Toloy mamayeng wakay, siyo miyorog wa. Isos agsogo keyen, In bodang pakanen pamangnen.
         56 Toloy agsoyo in mga koyay. Kamay siyabi Isos keyen, Ayaw agpamarita in mibaloy kamayba
         kay nakay.

1 Biyerya Isos in kansiyo Labing Dowai ka agadar, piyakan kabaloyan agpamoyaw sa boo
         mga mamaw, osai agpaoraw sa mga maskit.
         2 Siro siyogo agpatoldo keyen, In Diyos agpapoon, siyogo din agpaoraw sa mga maskit.
         3 Isos keyen, Ayaw agbaba kamayba nakay sa agipanaw, kamayba sikkor, kamayba begyas,
         kamayba pamangnen, kamayba kowarta, kamayba lambong.
         4 Kamayba sa nakay pag balay kamo misoroy, na mamataw asin anggan kamo agipanaw wakay
         asin pag bayan.
         5 Kamayba nakay pag bayan no siro yewed agpabelag sa kanyo, na ragragen in bogabo sa
         kanyo darapa, in beet siyabi siro batay piyagparosa.
         6 Kalbas panaw wa ngani in mga agadar, pataboy sa mga bayanan, agpatoldo in Maal pag
         Barita osai agpangoraw sa mga maskit sa boo kobat.
         7 In gobirnador Irodis abaritaan in boo mga mibaloy. Malingetnget in kansiyo remrem
         angkataw apo mga agsabi keyen, Owan in Agpamaotismo boway wakay tagoli.
         8 Apo wakay mga agsabi keyen, Lomwas wakay Iliyas. Apo wakay din agsabi keyen, Boway
         wakay in osai ka poropita tangona.
         9 Kamay in siyabi Irodis keyen, Kangay taite piyapogot Owan. Nakay lames in agpangwat
         in mga piyagbarita sa kangay? Kalbas siyo beet wano katagbo kay Isos.
         10 Paka moli wakay in mga katiwala, kansiro giisod kay Isos in boo kansiro mga mibaloy.
         Kalbas siro kansiyo piyaanggat sa osai ka bayan piyagawit Bitsayda, siro waget idapo
         roma.
         11 Kamay paka ina atawanan in mga mangyan siro mangagak. Siro kansiyo piyabelag, piyatoldo
         panawen sa Diyos agpapoon, osai piyaoraw in mga kailangan gamoten.
         12 Agkalabo wa in ibeng, in Labing Dowai pasabangen kay Isos keyen, Palpasen wa in mga
         mangyan matang siro pataboy sa mga bayanan, sa mga balay sa bangen, matang mangayay
         pamangnen osai esekan, angkataw atai kobat waget idapo balay.
         13 Kamay keyen Isos, Kamo wa in agpakan pamangnen sa kansiro. Siro keyen, Kitam idapo
         pamangnen no yewed lima wagette ka tinapay, osai dowaite ka isda. Kaimo beet nakay,
         kami bomili pamangnen batay piyagtaboy atai pag boo mangyan?
         14 Siro mga lima ka libo ka kaliyakiyan. Kamay siyabi Isos sa kansiyo mga agadar keyen,
         Siro patokkawen baatte aronan mga limampo.
         15 Kataw ngani ina in kansiro piyangwat, siro boo piyatokkaw.
         16 Kiyowa Isos in lima ka tinapay osai in dowai ka isda. Siyo manangra sa langit, agpasalamat
         sa Diyos. Kalbas kansiyo piyandodo in tinapay osai in isda, tiyaboy sa kansiyo mga
         agadar matang bagiyen sa mga mangyan.
         17 Siro mamangan, boo bosog. Tiipon in mga agadar in mitera, labing dowai ka galang
         makno kay.
         18 Osai ka ibeng Isos agpandalangin, siyo waget, kamay in mga agadar sa bangen daan.
         Siro tiyanong Isos keyen, Nakay in piyagsabi in karowan mangyan, nakay kono pag mangyan
         ako?
         19 Siro keyen, In kalaati keyen kao Owan in Agpamaotismo. In kalaati kay din keyen kao
         Iliyas. Apo wakay din keyen kao osai sa mga poropita tangona boway wakay tagoli.
         20 Keyen Isos, Sa kanyo wakay nakay? Ako nakay pag mangyan? Keyen Pidro, Kao in Kiristo,
         in siyogo Diyos.
         21 Kalbas maloba wano piyagayaw Isos sa kansiro keyen, Ayawno agsabiyen kamayba kay
         nakay keyen ako in Kiristo.
         22 Siyabi din Isos sa kansiyo mga agadar keyen, Ako in Bodang Mangyan kailangan domalan
         sa aronaw kaidapan. Ako batay piyangidangan in mga koyay mga Odyo, osai in mga poon
         sasirdoti, osai in mga agpatoldo in mga Batas. Ako batay biyono, kamay sa katolo ka
         ibeng batay wakay piyaboway.
         23 Kalbas siyabi Isos sa boo asin keyen, No in mangyan beet miyanggat sa kangay na papaoriyen
         in kansiyo sadiri remrem, ibengibeng kansiyo pasanen in kansiyo kodos, miyanggat sa
         kangay.
         24 No in mangyan agaman sa kansiyo boway na siyo batay aidapowan. Kamay in yewed agaman
         kansiyo boway panawen sa kangay na siyo batay kabel boway.
         25 Idapo kabolowan sa osai ka mangyan no kansiyo abel in boo kobat kamay in kapalit
         in kansiyo boway, siyo pataboy sa toyongan.
         26 No in mangyan dayo agpabelag sa kangay, agkarikoy agbarita in kangay agiplaong, na
         ako in Bodang Mangyan batay din dayo agpabelag sa kansiyo, in ako atai wakay piyagngitan
         in kangay kalakoyen, in kalakoyen in Amang osai in mga angil, siro maalno.
         27 In kalaati atai sa kanyo idbatay matay anggan yewed kay ngiitan in Diyos agpapoon.
         Betek in kangay piyagsabi.
         28 Mga walo ka ibeng diyalan sogod ina pag mga siyabi Isos, kansiyo piyaanggat Pidro,
         Owan osai Santiyago, monaker sa boksor matang mandalangin.
         29 Sa betek siyo agpandalangin miyalis in kansiyo mata, in kansiyo lambong mibaloy maboksi
         makasolap.
         30 Toloy apo lomwas dowai ka kaliyakiyan agpanggisodan sa kansiyo, Mowisis osai Iliyas.
         31 Siro din agrawa. In kansiro piyagbarogi in kay Isos bangen wa abaloyan sa Irosalim,
         in beet Diyos in siyo batay matay.
         32 Kora Pidro batang aesekan wa anggan, kamay paka siro apolawan, kansiro ngiitan Isos
         agrawa, osai in dokalaki agtaydek sa kansiyo bangen.
         33 In dokalaki batay wa panaw kay Isos, Pidro keyen, Laki Agpamatoldo, maal in kami
         atai. Kami batay agpangwat tolo ka barangas, in osai kaimo, in osai kay Mowisis, in
         osai kay Iliyas. Kamay siyo yewed manremrem, toloy waget miplaong kataw ina.
         34 In Pidro agiplaong kay siro riirongan osai ka libo. In siro tiyabon in libo siro
         agkalimo.
         35 Apo agiplaong batang sa libo keyen, Anda in kangay Bodang in kangay iidang. Siyo
         kanyo parengeyen.
         36 Paka idapo wa in agiplaong Isos mana osai waget. Ina pag mibaloy piyagbetang kay
         ina pag tolo ka agadar. Yewed kay kansiro siyabi kamayba kay nakay.
         37 Paka omaga wa, in siro agongali Isos tiyagbo karowan pag mga mangyan.
         38 Apo osai ka kaliyakiyan sa karowan mango keyen, Laki Agpamatoldo, ako apo piyagayay
         sa kaimo. Kaimo pangkiten in kangay bodang kaliyakiyan, boktong bodang.
         39 Siyo piyaglowasan mamaw. No betek lomwas siyo toloy mango lakoy, piyagyogyog anggan
         agbora in bibi, kalbas idbatay biyaliwan anggan siyo idapo wano eyat.
         40 Ako omayay sa kaimo mga agadar keyen, Boyawen, kamay siro yewed kabaloy.
         41 Keyen Isos, Kamo in mga mangyan ngona mga baribid, mga yewed agpaniwala. Anggan nangkadogay
         kay kailangan ako mataw kay sa kanyo, agbanta kay sa kanyo? Atai babaen in kaimo bodang.
         42 Agrateng kay in bodang siyo liigan in mamaw sa diya, yoogyog. Kalbas in mamaw siyabiyan
         Isos. In bodang piyaoraw Isos, tiyaboy wakay sa kansiyo amang.
         43 Kalbas in mga mangyan boo agsoyo sa kalakoyen in Diyos. In mga mangyan agsoyo kay
         sa boo piyagpangwat Isos, kansiyo siyabi sa kansiyo mga agadar
         44 keyen, Remremen kamo anda in kangay batay piyagsabi. Ako in Bodang Mangyan batay
         piyagtaboy sa kabaloyan mga mangyan.
         45 Kamay yewed kansiro atawanan in kalabowan. Ina piyagtago sa kansiro matang siro yewed
         katawan. Osai siro agkalimo agtanong sa kansiyo no nakay in beet siyabi.
         46 In mga agadar agpalagawan no nakay agbangen sa kansiro in lakonaw.
         47 Amatangan Isos in kansiro remrem matang kansiyo biyerya in osai ka bodangte, piyataydek
         sa kansiyo bangen.
         48 Siyabi Isos sa kansiro keyen, Kamayba nakay in agkaanggay atai pag bodang panawen
         sa kangay, na ako in piyagkaanggayan. Osai kamayba nakay in agkaanggay sa kangay na
         in agsogo sa kangay in piyagkaanggayan. In kalakoyte sa kanyo siyo in lakonaw.
         49 Miplaong Owan keyen, Laki Agpamatoldo, kami apo ngiitan mangyan agawit kaimo ngaran
         sa agpamoyaw mga mamaw. Kanyam piyagayaw siyo angkataw siyo yewed kantam kabelagan.
         50 Kamay keyen Isos, Ayaw kantam agayawen, nangkataw in yewed aglaban sa kantam na sa
         kantam daan.
         51 Agkabangen wa in kabetek Isos batay piyaonaik sa langit, siyo panaw wa sa Galiliya
         agpilit pataboy sa Irosalim.
         52 Siyo agsogo in kalaati matang piyatokaw. Siro panaw wa, pataboy sa osai ka bayanan
         sa Samariya matang agpamangkit kay Isos pagesekan.
         53 Kamay siyo yewed piyabelag asin angkataw siyo agtaboy sa Irosalim.
         54 In atawanan ina Santiyago osai Owan kansiro siyabi keyen, Amba, laki Kapwan, maal
         lames kami agberya baya batang sa langit, siro tebeden?
         55 Kamay Isos patobang sa dokalaki, siro siyabiyan.
         56 Kalbas kora Isos pataboy wa sa osai wakay ka bayanan.
         57 In siro agipanaw apo mangyan miplaong kay Isos keyen, Ako batay miyanggat kaimo kamaybawa
         kao sa nakay pataboy.
         58 Isos keyen, In mga alamid apo pagoliyan sa mga leyang, in mga bantog apo din pogad,
         kamay ako in Bodang Mangyan idapo pagpangesekan.
         59 Sa osai wakay ka mangyan siyabi Isos keyen, Kao miyanggat wa sa kangay. Kamay keyen
         in mangyan, Laki maal lames ako moli kay ngonate anggan kangay wa malebeng in kangay
         amang?
         60 Kamay keyen Isos, Bayansiyo in mga matay in aglebeng in kansiro mga matay, kamay
         kao agbangen, kao panaw wa agpatoldo keyen in Diyos agpapoon wa.
         61 Apo wakay osai keyen, Laki, ako batay miyanggat sa kaimo, kamay maal lames ako paoliyen
         kay matang agsabi sa kangay mga kabelagan?
         62 Isos keyen, In mangyan agarado, no baatte agpanagoli, na siyo yewed sibay agpanawen
         sa sakopan Diyos.

1 Paka ina kalbas, in Kapwan omidang kay pitompo dowai ka agadar. Siro siyogo baatte
         dowai tokaw sa kansiyo sa baatte bayan baatte kobat sa batay kansiyo pagtaboyan.
         2 Kansiyo siyabi sa kansiro keyen, Bonton in batay piyagani, kamay korangte in agpanawen.
         Kitam mandalangin sa Kapwan keyen sogowen in mga agani sa kansiyo agay.
         3 Kamo kangay piyagsogo agipanawan. Kamo kagwali mga bodangte topa kangay piyagsogo
         sa kagwaraan mga bangaw.
         4 Kamo ayaw agbaba kamayba sokloban, kamayba begyas, kamayba tapatos. Kamo ayaw aglimbang
         sa dalan agpanggisodan sa mga mangyan.
         5 Paka kamo misoroy kamayba kay nakay balay na kamo toloy mandalangin keyen, Kamo pakaanggayen
         in Diyos.
         6 No apo asin agbalay mabait pag mangyan na siro batay ngani piyakaanggay. Kamay no
         idapo, na kamo wa daan in batay piyakaanggay Diyos.
         7 Kamo asin daan pag balay mamataw, kamo mamangan osai minem kamayba nakay in piyagtaboy
         sa kanyo, angkataw in agpanawen maal piyagpakan in kansiyo pamangnen. Kamo ayaw agpalkoyogpalkoyog.
         8 Paka kamo rateng sa osai ka bayan, no kamo piyabelag in mga taga ista na kamo mamangan
         kamayba nakay in piyagtaboy sa kanyo,
         9 kanyo paorawen in mga apo maskit ista, osai kanyo sabiyen sa mga mangyan keyen, Agkabangen
         wa agpapoon sa kanyo in Diyos.
         10 Kamay no apo bayan in mga mangyan yewed agpabelag sa kanyo, na kamo agipanaw sa kansiro
         mga dalan. Kanyo sabiyen
         11 keyen, Kadayo in mga bogabo atai sa kanyo bayan in miskapet sa kanyam darapa kanyam
         wa piyagragrag, in beet siyabi kami dayo sa kanyo. Kamay ayaw alibangawan bangen wa
         sa kanyo in Diyos agsakop.
         12 Kangay piyagsabi sa kanyo keyen, Dogayan sa Ibeng Agparosa osai in mga taga ista
         pag bayan, osai in mga taga Sodoma, in batay maloba pag parosa in sa mga taga ista
         agbangen.
         13 Isos keyen kay, Lakonaw in batay parosa sa kanyo, mga taga Korasin. Lakonaw in batay
         parosa sa kanyo, mga taga Bitsayda. Angkataw no nges piyangwat sa Tiro osai sa Sidon
         in mga makasoyo piyangwat atai sa kanyo, na siro dogay wa agdamit sako, agtokkaw sa
         borisen, matang agpapangkit siro agbenglay kansiro daet.
         14 Dogayan sa Ibeng Agparosa, osai sa kanyo, osai sa Tiro osai Sidon, na sa kanyo agbangen
         in maloba pag parosa.
         15 Osai kamo mga taga Kapirnaom, kamo mana agpakabwat anggan sa langit. Kamo batay piyalabo
         sa toyongan.
         16 Siyabi Isos sa kansiyo mga agadar keyen, In agparengey sa kanyo na siyo agparengey
         sa kangay. In agpamangyan sa kanyo na siyo agpamangyan sa kangay. Osai in dayo sa
         kangay, na siyo dayo sa agsogo sa kangay.
         17 Moli wakay kay Isos in pitompo dowai ka agadar. Siro agkaanggay wano, keyen, Laki
         Kapwan, kamaybawa in mga mamaw agpaniwala sa kanyam paka kanyam biyoyaw sa kabaloyan
         kaimo ngaran.
         18 Siyabi Isos keyen, Kangay ngiitan Katanas malabo batang sa langit kagwali mangkilat.
         19 Baina, kamo kangay piyakan kabaloyan lomaed sa mga olay, sa mga alipan, kabaloyan
         agsakop kay Katanas. Idapo batay kabaloy agpaidap sa kanyo.
         20 Kamay kamo agkaanggay yewed panawen sa sakop sa kanyo in mga mamaw, no yewed panawen
         sa kanyo mga ngaran siyolat wa sa langit.
         21 Ina din pag betek Isos agkaanggay wano batang sa Betek pag Abyan. Kansiyo siyabi
         keyen, Laki Amang, kao kapwan langit osai kobat, ako agkaanggay sa kaimo angkataw
         ina pag kabaloyan kaimo piyagbetang sa mga apo katawanan, sa mga dogay wa agpasok,
         ina kaimo wa piyapangkit sa mga mangyan kabwatte in remrem kagwali in mga bodangte
         kay. Aon, Amang, ako agkaanggay angkataw ina in kaimo iidang.
         22 Kalbas kansiyo siyabi sa mga mangyan keyen, In boote piyaalapet sa kangay in kangay
         Amang. Idapo katawan no nakay ako, no yewed in Amang waget. Osai idapo din katawan
         no nakay in Amang no yewed ako in Bodang, osai in kangay iidang paalamanen.
         23 Isos patobang sa kansiyo mga agadar, komimkimot keyen, Kamo boway wa angkataw kamo
         kangitan in kanyo mga piyagngitan.
         24 Kangay piyagsabi aronaw mga poropita osai mga poon lakoy in agkabeet kangitan in
         kanyo mga piyagngitan, agkabeet karengey in kanyo mga piyagparengey, kamay yewed kansiro
         ngiitan, yewed kansiro piyarengey.
         25 Apo osai ka agpatoldo in mga Batas pasabangen kay Isos agkabel nges sa kansiyo keyen,
         Laki Agpamatoldo, nakay in maal kangay pangwaten matang ako piyakan in boway idapo
         kalobosan?
         26 Keyen Isos, Nakay in agisolat sa mga Batas? Nakay in kaimo piyagbasa asina?
         27 Siyo keyen, In mga Batas keyen, Kailangan kantam pagmaalen in Diyos kantam Kapwan,
         in boo kantam galem, abyan, eyat osai remrem. Osai pakayawteen in roma mangyan, kataw
         daan in agpakayawte sa kantam sadiri.
         28 Keyen Isos, Betek in kaimo siyabi. Na no kaimo piyagpangwat ina na kao batay agkaboway.
         29 Kamay in mangyan agkalimo siyo batay arikoyan, matang siyo agtanong wakay kay Isos
         keyen, Kamay nakay ngani pag mga mangyan?
         30 Siyabi Isos keyen, Alimbawa, apo mangyan mongali batang sa Irosalim, pataboy sa Iriko.
         Siyo kiyabel mga tolisan, kiyowa in lambong, piyamogbog, biyaliwan kagwali wa matay.
         31 Kadogay apo mipadalan osai ka sasirdoti. Paka ngiitan in mangyan siyo manlili, siyo
         toloy wa daan agipanaw.
         32 Domalan wakay sa kabetek in mangyan osai ka katolong sasirdoti. Paka ngiitan in mangyan
         siyo din manlili, siyo toloy wa daan agipanaw.
         33 Asin wakay domalan osai ka taga Samariya. Paka ngiitan in mangyan siyo apakayawtean.
         34 Pasabangen siyo, in mga sogat giyamot langis osai alak, kalbas piyamekkes. In mangyan
         piyasakay sa kansiyo daan asno, biyaba sa balay pagpangesekan, yaalapet.
         35 Paka omaga kansiyo kiyowa kowarta alaga dowai ka ibeng agpanawen, tiyaboy sa kapwan
         balay keyen, Siyo kaimo alapeten. No korang kay ina, na kangay kay piyagbayadan no
         ako agoli wa.
         36 Kalbas keyen Isos sa agpatoldo in Batas, Na asin pag tolo, kaimo nakay, nakay agbangen
         in agpabelag sa kiyabel tolisan?
         37 Keyen in agpatoldo in Batas, In agpakayawte sa kansiyo. Kalbas siyabi Isos sa kansiyo,
         Kao panaw wa, kataw daan ina in kaimo pangwaten.
         38 In kora Isos agipanaw wakay siro rateng sa osai ka bayanan. Asin siro piyabelag osai
         ka kagbaiyan in ngaran Marta, piyaisoroy sa balay.
         39 Ina pag kagbaiyan apo kay din belag in ngaran Mariya. Siyo agtokkaw agpatobang kay
         Isos agparengey sa kansiyo agiplaong.
         40 Kamay Marta yewed katokor sa kansiyo mga panawen. Siyo pasabangen kay Isos keyen,
         Laki Kapwan, kao yewed agkalawagen ako piyabayaan kangay belag agpanawen ako waget?
         Kaimo sabiyen sa kansiyo ako tolongen wa.
         41 Kamay keyen in Kapwan, Laki Marta, Marta, kao maloba agpanremrem sa karowen panawen.
         42 Kamay osai waget in kailangan gayed. Iidang Mariya in maalen, na ina idbatay piyagkowa
         sa kansiyo.

1 Osai ka betek Isos agpandalangin. Paka kalbas siyabi in osai ka kansiyo agadar keyen,
         Laki Kapwan, kami patoldowen mandalangin, kataw Owan agpatoldo sa kansiyo mga agadar.
         2 Siyabi Isos keyen, No kamo agpandalangin na keyen, Amang, kaimo waget ngaran in pagmaalen
         wa in boo. Kao wa ngani in agsakop sa boo.
         3 Kami pakanen in kanyam pamangnen sa ibengibeng.
         4 Osai kaimo wa libangawen in kanyam mga daet, angkataw kami aglibangaw sa mga daet
         piyagpangwat sa kanyam. Kami ayaw agpadalanen sa maloba pag tepeng. Kataw ina in agpandalangin.
         5 Isos agsabi kay sa kansiro keyen, Alimbawa, in osai sa kanyo pataboy sa osai ka belag
         kagwaraan yabi, keyen, Laki, ako pakanen pamangnen.
         6 Rateng osai ka belag batang sa adayonaw, kalbas ako idapo batay tiyaboy.
         7 Keyen wakay in sa galem balay, Ako ayaw agabaraen. Ako idbatay wa kaorog, angkataw
         agibengbeng wa in sakbawan, kami talnakiyan agpalibay wa. Ako idbatay kataboy pamangnen.
         8 Keyen Isos, Kangay piyagsabi sa kanyo kamayba siyo idbatay miyorog agtaboy panawen
         kamo agpaybelag, na sa kaimo pagpilit siyo batay ngani miyorog, agtaboy in boo kaimo
         piyagayay.
         9 Kangay piyagsabi sa kanyo kamo mangayay sa Diyos, kamo batay piyagpakan. Kamo mamangkit,
         kamo batay kangitan. Kamo merya, kamo batay piyaonaik.
         10 Angkataw in mangayay batay piyakan, in mamangkit batay kangitan, in merya batay piyaonaik.
         11 Kamo in mga amang, no kanyo bodang agayay isda, na nakay, idbatay kanyo piyakan olay,
         aon?
         12 No siyo omayay itlog, na idbatay kanyo piyakan alipan, aon?
         13 Na no kamo, kamayba daeten, katawan agtaboy maalno sa kanyo mga bodang, na labi kay
         in kantam Amang sa langit, siyo batay agtaboy in Betek pag Abyan sa mga agayay sa
         kansiyo.
         14 Osai ka betek Isos agboyaw osai ka mamaw sa kaliyakiyan yewed kaiplaong. Paka panaw
         wa in mamaw in kaliyakiyan kaiplaong wakay. In mga mangyan agsoyo.
         15 Kamay in kalaati keyen, Kaya Isos kabaloy agboyaw mga mamaw panawen siyo piyakan
         kabaloyan Bilsibol in poon mga mamaw.
         16 In amat wakay beet agtepeng sa kansiyo matang siro agsabi keyen, Kao agpangwat makasoyo
         matang kanyam atawanan kao siyogo Diyos.
         17 Kamay Isos katawan in kansiro piyagremrem, matang siyo keyen, In baatte sakopan no
         agpalawayan na batay masida, kalbas no in mga talnakiyan agpalawayan na batay din
         masida.
         18 Na kataw din ina Katanas, no aglaban sa kansiyo sadiri na batay masida in kansiyo
         sakopan. Kaya ako keyen, angkataw kamo agsabi keyen ako piyakan Bilsibol kabaloyan
         agboyaw mga mamaw.
         19 No kanyo piyagsabi in Bilsibol in agpakan kabaloyan sa kangay agboyaw mamaw, na in
         galem ina pag siyabi kadayo in mga agpaniwala sa kanyo, batang din kay Bilsibol in
         kansiro kabaloyan agboyaw mamaw. Na siro wa din in batay agsabi keyen, Kamo baribid.
         20 Kamay no in Abyan Diyos in agpakan sa kangay in kabaloyan agboyaw mga mamaw, na in
         beet siyabi in Diyos agparakay wa agpapoon sa kanyo.
         21 No osai ka mangyan maeyat apo torag in agdamay sa kansiyo balay, na in kansiyo mga
         sangkap idbatay matakaw.
         22 Kamay no siyo alowasan osai ka mangyan labi kay maeyat sa kansiyo, kalbas siyo diyaeg,
         kiyowa wa in kansiyo torag kansiyo pagpasandigan, na kansiyo mga sangkap batay yaagaw
         kalbas piyamagi wa.
         23 In yewed agiyagem sa kangay na aglaban sa kangay, osai in yewed agtolong sa kangay
         agtipon in paray, na siyo agpanripatak.
         24 No osai ka mamaw biyoyaw wa sa osai ka mangyan, siyo agipanawan sa mga batowen pag
         kobat, agpamangkit pagbalayan. No siyo idapo ngiitan, na siyo batay keyen, Ako batay
         moli sa kangay batang pagbalayan.
         25 Paka siyo rateng wakay sa mangyan, kansiyo ngiitan in balay piyakapya wa, maalen.
         26 Na siyo panaw wakay batay kay agpaanggat pito ka mamaw labi kay kaloba siyo. Siro
         batay misoroy, ista wa agbalay, matang in piyaglowasan maloba wa gayed labi kay sa
         datiyan.
         27 Isos agiplaong kay, apo kagbaiyan sa karowanan mango keyen, Agkaanggay in kagbaiyan
         agbaba sa kaimo sa kansiyo boyon osai agpasoso sa kaimo.
         28 Kamay keyen Isos, Labi kay agkaanggay in mga agparengey osai agpaniwala sa agiplaong
         Diyos.
         29 Aronaw kay in mga mangyan agpaypanrateng, Isos keyen, Daeten wano in ngona pag mga
         mangyan. Siro agayay in makasoyo pag panawen kamay idapo batay piyapangkit sa kansiro
         no yewed in makasoyo pag mibaloy kay Onas.
         30 No nangkataw Onas mibaloy tanda sa agrateng parosa sa mga taga Ninibi, na kataw daan
         din ina ako in Bodang Mangyan batay tanda sa mga mangyan agkaboway ngona.
         31 Sa Ibeng Agparosa batay tomaydek in kagbaiyan poon lakoy sa kobat Siba agsabi keyen
         in ngona pag mga mangyan parosaen. Angkataw siyo batang sa balabaan kobat matang parengeyen
         in kay Solomon katawanan. Kamay ngona apo atai labi kay kalakoy in kay Solomon katawanan.
         32 Sa Ibeng Agparosa in mga taga Ninibi batay agtaydek agsabi keyen in ngona pag mga
         mangyan parosaen. Nangkataw in Onas agpatoldo sa kansiro, na kansiro biyenglay in
         kansiro mga daet. Kamay ngona apo atai labi kay kalakoy in kay Onas piyagpatoldo.
         33 In agparaet tinglaw idbatay agbetang, idbatay agpabolalang sa galem baldi, dayem
         sa datiyan daan pagpamabolalangan, matang no apo misoroy mangyan piyagngitan in agrawa.
         34 In kantam mata in kagwali tinglaw sa kantam bilog. Na no matarem in kantam mata na
         piyagrawaan in boo kantam galem. Kamay no malabo in kantam mata na in kantam galem
         boo wa din agkalenedan.
         35 Na kamo agingat, karam in kanyo rawa mibaloy wa lened.
         36 No kantam boo galem sa piyagrawaan, yewed agkalenedan, na ina agkarawaan gayed, kagwali
         piyagrawaan tinglaw makasolap.
         37 Paka Isos kalbas wa agiplaong, siyo piyanaya sa balay osai ka Parisiyo batay agkoman.
         Misoroy siyo sa balay, tomokkaw batay agkoman.
         38 In Parisiyo agsoyo, angkataw kansiyo ngiitan Isos agkoman idwa yoogas in bakwaw kataw
         in ogali piyatoldo kansiro mga kakoyayan.
         39 Siyabi sa kansiyo in Kapwan keyen, Kamo mga Parisiyo, kanyo piyagogas in awak in
         kanyo mga pagyanganan, kamay in kanyo galem agkatakaw, daeten wano.
         40 Kamo idapo bait. In agpangwat in awak pagyanganan, siyo din in agpangwat in galem.
         41 Kamay kanyo taboyen sa mga maidap in mga galem pagyanganan, matang batay maalno in
         boote sa kanyo.
         42 Lakonaw in batay parosa sa kanyo, kamo in mga Parisiyo. Kamo agtaboy sa Diyos in
         kasampo ka bilog mga baranoy, mga tanglad, osai in boo mga golayen, kamay idwa kanyo
         piyagpangwat in betek sa mga roma mangyan, osai idwa agkabeet sa Diyos. Ina pag mga
         lakonaw in kailangan ngani kanyo pangwaten, kamay ayaw din kanyo kalibangawanen in
         agtaboy in kasampo.
         43 Lakonaw in batay parosa sa kanyo, kamo in mga Parisiyo. Angkataw kanyo piyagkaanggay
         in agtokkaw sa maal pagpanokkawan sa mga balay pagpaniponan. Kamo agkaanggay no kamo
         in piyagpakalakonaw in mga mangyan sa mga bayan.
         44 Lakonaw in batay parosa sa kanyo, angkataw kamo kagwali mga lebengan idapo tanda,
         piyagpanlaedan in mga mangyan idapo katawan.
         45 Kalbas siyabi sa kansiyo in osai ka agpatoldo in mga Batas keyen, Laki Agpamatoldo,
         sa kaimo siyabi kataw ina na kadayo din kami in kaimo piyagpasaenan.
         46 Kalbas siyabi Isos keyen, Lakonaw din in batay parosa sa kanyo, kamo in mga agpatoldo
         in mga Batas. Angkataw kanyo piyagpababa sa mga mangyan in mabyat pag mga palnowan,
         kamay kamo dayo mamaglebey, kadayote in solo dayo agtolong.
         47 Lakonaw in batay parosa sa kanyo angkataw kanyo piyagpakapya in mga lebengan in mga
         poropita biyono tangona kanyo mga kakoyayan.
         48 Sa kataw ina kamo agpapangkit kamo agiyagem sa piyangwat kanyo mga kakoyayan tangona.
         Angkataw siro in agbono sa mga poropita, kamo wakay agpakapya in mga lebengan.
         49 Apo agisolat sa osai ka aklat piyagawit In Katawanan Diyos keyen, Ako batay agsogo
         sa kansiro mga poropita, osai mga katiwala. In kalaati kansiro batay biyono, in kalaati
         wakay batay piyagpangwatan daet.
         50 Na in mga mangyan agkaboway ngona in batay piyarosaan panawen sa agbono sa boo mga
         poropita sogod piyangwat in kobat,
         51 sogod biyono Abil anggan din biyono Sakaryas sa paywaraan in pagsonogan andog osai
         in balay lakoy Diyos. Kangay ngani piyagsabi batay wa daan piyarosaan in mga mangyan
         agkaboway ngona panawen asin pag boo mga biyono.
         52 Lakonaw in batay parosa sa kanyo, kamo in mga agpatoldo in mga Batas, angkataw kanyo
         yeeleg in dalan matang in mga mangyan yewed karengey in katawanan Diyos. Kamo dayo
         maniwala asin, kalbas kanyo kay piyagayaw in mga mangyan beet maniwala.
         53 Isos panaw asin pag balay. Kalbas sogod asin in mga agpatoldo in mga Batas, osai
         in mga Parisiyo maloba wa aglaban kay Isos, baatte siyo piyagtanong makakarowan,
         54 matang nges siyo abel sa kansiyo mga agiplaong.

1 Karowan wano pag mangyan in rateng, anggan agpaldeksean. Isos tokaw miplaong sa kansiyo
         mga agadar keyen, Ayaw agtolad sa mga Parisiyo agpakagwali waget. Ina kagwali pamaistobo
         tinapay.
         2 In boo piyagbetang batay daan piyagngitan, in boo piyagtabon batay daan atawanan.
         3 In kanyo siyabi sa lened batay daan arengeyan sa ibeng. In kanyo piyagkimkimot sa
         galem balay batay daan piyagpango sa karowan.
         4 Mga laki, kangay piyagsabi sa kanyo, kamo ayaw agkalimo sa mga agpamono mangyan.
         Paka in mangyan mabono wa siro idapo wa batay mibaloy.
         5 Kangay piyagsabi sa kanyo no sa nakay kailangan kamo agkalimo. Kailangan kamo agkalimo
         sa Diyos, angkataw siyo apo kabaloyan agbono sa mga mangyan, kalbas paka mabono wa
         in mangyan siyo apo kay din kabaloyan agbenglay sa toyongan. In Diyos agbangen in
         kanyo kalimowanen.
         6 Lima ka maya piyagpabili dowai waget ka sintimos. Kamay kamayba osai waget ka rnaya
         idbatay malibangaw sa remrem Diyos.
         7 Kamaybawa in kanyo mga abok boo kansiyo biilang. Na kamo ayaw agkalimo, angkataw
         kamo piyagmaal labi kay sa karowan pag mga maya.
         8 Kangay piyagsabi sa kanyo, in agpabelag sa kangay sa pangkit mga mangyan, na siyo
         batay din piyabelag ako in Bodang Mangyan sa pangkit in mga angil Diyos.
         9 Dayem in agpamangyan sa kangay sa pangkit mga mangyan, na siyo batay din kangay piyamangyan
         sa pangkit in mga angil Diyos.
         10 In miplaong aglaban sa kangay sa Bodang Mangyan, na ina pag daet in Diyos kabaloy
         aglibangaw, kamay in aglibak sa Betek pag Abyan, na ina pag daet in Diyos idbatay
         wa daan aglibangaw asin.
         11 No kamo batay wa piyagosap sa mga balay pagpaniponan, sa adapan mga poon, osai sa
         mga apo kabaloyan, na ayaw agpanremrem no nakay in batay kanyo siyabi, osai no nangkataw
         in agsabi,
         12 angkataw asin daan pag betek, in Betek pag Abyan in batay agpatoldo sa kanyo no nakay
         in maal kanyo siyabi.
         13 Osai ka kaliyakiyan sa tiponan miplaong kay Isos keyen, Laki Agpamatoldo, kaimo sogowen
         in kangay kakaan keyen taboyen wa sa kangay in kangay bagiyan in ogon kanyam amang.
         14 Isos keyen, Laki, idapo agpangwat sa kangay tanongan matang agbagi.
         15 Kalbas kansiyo siyabi sa kansiro boo keyen, Kamo agingat, ayaw kamo agkabeet sa aronaw
         sangkap, angkataw in kantam boway yewed sa karowen mga sangkap.
         16 Kalbas giisod Isos osai ka alimbawa keyen, In osai ka mangyan mayaman karowan wano
         ngani in ani sa kansiyo tobigan.
         17 Kalbas siyo manremrem keyen, Nangkataw wa anda ako? Idapo wa pagbetangan in kangay
         ani.
         18 Manremrem wakay keyen, A, maal kay mana in oraken in kangay mga banglin, agpangwat
         wakay mga balay lakoy, mga banwa, matang asin kangay biyetang in kangay ani osai in
         boote sa kangay.
         19 Na batay wa apyaan kangay remrem keyen, Yadi, aronaw wa in kangay sangkap, maal wa
         ako agpakabosog, maal wa agbarik, aglasing, angkataw in kangay pamangnen agibetang
         idbatay malobos anggan dogay wano.
         20 Kamay siyabi in Diyos sa kansiyo keyen, Kao idapo bait. Isag daan pag yabi batay
         wa piyagkowa in kaimo boway. Na kay nakay wa ina aro pag mga boote?
         21 Kataw ina ngani in batay mibaloy sa mga agpasandig sa sangkap, kamay sa pangkit Diyos
         siro maidap wano.
         22 Siyabi Isos sa kansiyo mga agadar keyen, Ina in dailan kaya ako keyen ayaw agkariyaban
         keyen, idapo batay kiyoman matang kitam agkaboway, idapo batay damit sa bilog.
         23 Angkataw osai pamangnen osai in boway, in boway agbangen in lakonaw. Osai damit osai
         in bilog, in bilog agbangen in lakonaw.
         24 Kanyo remremen in mga owak. Siro yewed agtogda, yewed din agkali. Siro idapo kalongkong
         pagbetangan pamangnen kamay siro piyagpakoman daan in Diyos. Na kamo piyagmaal in
         Diyos labi kay sa mga bantog.
         25 Sa agkariyaban idapo batay kabaloy agpakadogay sa kansiyo boway kamayba osai wagette
         ka dodo ibeng, aon?
         26 Na no kamo yewed kapangwat kalakoyte ina, na nakay batang kamo agkariyaban kay sa
         mga pamangnen, sa mga damit.
         27 Kanyo remremen in mga agitalo betakan sa kobat. Siro yewed agpanawen, yewed agsimat,
         kamay in kangay piyagsabi sa kanyo, in poon lakoy Solomon, kamayba siyo mayaman wano,
         siyo idbatang agsoroy damit kamaalno ina kamayba osai waget asin pag mga betakan.
         28 Na no in mga lalosen, ngona agkaboway, isagte piyagsonog, no ina piyakan damit in
         Diyos, na kamo labi kay piyagpakan. Kamo mana maloba wano mainaen sa agpasandig sa
         Diyos.
         29 Na kamo ayaw maloba agpanremrem sa agpamangkit pamangnen osai sapa.
         30 Ina in mga piyagkariyaban in mga yewed kay agpasandig sa Diyos. In kantam Amang sa
         langit katawan ina boo kantam piyagkailangan.
         31 Labi kay sa boo kitam pasakop sa Diyos, na ina pag boo kansiyo batay piyagtaboy sa
         kantam.
         32 Kamo pag barkadaante, ayaw agkalimo, angkataw in beet Diyos in kantam Amang in kamo
         batay din kansiyo sarig agpapoon.
         33 Pabiliyen wa in kanyo mga sangkap, kalbas taboyen sa mga maidap, palitanen osai wakay
         ka pagsoroyan, pagtiponan mga sangkap sa langit. Ista siro idbatay lobos, idapo batay
         kapasabangen agpanakaw, idapo din mga ipes agpansida.
         34 Angkataw no saano agbangen in kanyo mga sangkap, na batay din asin in kanyo remrem.
         35 Kailangan kamo sandata kamayba nakay in rateng, alapeten in igang kanyo mga tinglaw.
         36 Kamo nges kataw daan in mga sogowan agpanaya sa kansiro kapwan batang sa kasalan,
         matang paka rateng osai agberya na toloy agkowa in bengbeng sakbawan.
         37 Agkaanggay in mga sogowan aratengan in kansiro kapwan agpanaya. Kangay piyagsabi
         sa kanyo, in kapwan batay agkowa in kansiyo maalno pag lambong, in mga sogowan kansiyo
         batay piyatokkaw, kalbas siyo batay agbagi pamangnen sa kansiro.
         38 No siyo rateng kagwaraan yabi, kamayba ikkay agkaboka, na siro agkaanggay no siro
         aratengan sandata.
         39 Kanyo remremen, no nges atawanan in kapwan balay no nakay pag betek in agrateng in
         agpanakaw na idbatay kansiyo piyabayaan iisoroy in kansiyo balay.
         40 Kailangan din kamo agsandata angkataw batay agrateng ako in Bodang Mangyan sa betek
         yewed kanyo piyagpanaya.
         41 Miplaong Pidro keyen, Laki Kapwan, kay nakay lames kaimo piyagsabi ina pag alimbawa,
         no sa kanyam, no sa boo mangyan?
         42 Keyen in Kapwan, Kailangan kamo kataw in apo katawanan pag sogowan yewed aglimbang.
         Siyo in piyangwat kansiyo kapwan katiwala sa amat mga sogowan matang agtaboy kansiro
         pamangnen sa kabetek.
         43 Agkaanggay ina pag sogowan no moli kansiyo kapwan siyo aratengan agpanawen daan.
         44 Kangay ngani piyagsabi sa kanyo, siyo batay piyagpaalapetan in kansiyo kapwan sa
         boote kansiyo mga sangkap.
         45 Kamay no ina pag sogowan agremrem keyen dogay kay bayo batay rateng in kansiyo kapwan,
         kalbas siyo agparakay agbogbog sa kansiyo belag mga sogowan kaliyakiyan kadayo kagbaiyan,
         kadogay siyo agpakabosog, ag barik, aglasing,
         46 na kansiyo kapwan batay rateng sa ibeng yewed kansiyo piyagremrem, sa kabetek yewed
         kansiyo atawanan. Siyo batay maloba piyagparosa kansiyo kapwan, piyaagem sa parosa
         in mga yewed agpaniwala.
         47 In sogowan in katawan in remrem kansiyo kapwan, kamay no siyo yewed agsandata, yewed
         agpangwat in kansiyo beet, na siyo batay piyarosa maloba wano.
         48 Kamay in sogowan yewed katawan in remrem kansiyo kapwan, kamay siyo agpangwat in
         sibay piyagparosa, na kalakoyte in kansiyo parosa. In piyakan lakonaw, na piyagasaan
         in Kapwan batay lakonaw. In piyakan labi kay lakonaw, na piyagasaan in Kapwan batay
         labi kay lakonaw.
         49 Kaya ako atai pataboy matang agbaba baya sa kobat. Dayem nges maraet wa ina.
         50 Kataw in piyagbaotismo piyagsogbo sa sapa na kailangan kay ako siyogbo sa kaidapan.
         Maloba maidap in kangay remrem anggan ina yewed kay mibaloy.
         51 Kanyo lames remrem kaya ako atai pataboy matang apyaan in mga mangyan? Yewed. Dayem
         malsowayan in mga remrem.
         52 Ibat ngona in lima ka mangyan agpaykamalayan batay malawayan. In tolo batay aglaban
         sa dowai, in dowai batay aglaban sa tolo.
         53 Siro batay malawayan. Batay malaway in amang osai in kansiyo bodang kaliyakiyan.
         Batay malaway in inang osai in kansiyo bodang kagbaiyan. Batay malaway in biyaran
         osai in kansiyo manogang.
         54 Siyabi Isos sa karowan mangyan keyen, Paka kanyo ngiitan aglened sa kalabowan ibeng
         na kamo keyen batay omodan, kalbas ngani omodan.
         55 Osai no in bariyos batang sa paglowasan ibeng na kamo keyen, A, batay agibeng. Kalbas
         ngani agibeng.
         56 Kamo mga agpakagwali waget. Kamo katawan agpangkit sa mga tanda sa kobat, mga sa
         langit. Nakay batang yewed kanyo piyagpangkit in mangibaloy wa tandaan ngona pag betek?
         57 Nakay batang kamo yewed kaksiyote agremrem no nakay in maal?
         58 No kao yaabla batay piyagosapan, na sa dalan kay, ayaw kay rateng sa osap maypolong
         wa. No yewed maypolong na karam kao batay giyoyod sa tiponan in mga poon, kadogayte
         tiyaboy sa polis, batay biilanggo.
         59 Kangay piyagsabi kao idbatay ngani piyagpalpas anggan apo kay tera in kaimo otang
         kamayba osai wagette ka sintimos.

1 Ina daan betek apo rateng mga mangyan agbarita kay Isos keyen, Apo mga mangyan taga
         Galiliya biyono Pilato sa betek siro agandog sa Diyos.
         2 Keyen Isos, Na kay, panawen ina pag mga mangyan taga Galiliya biyono, kanyo lames
         remrem siro apo daet labi kay sa roma mga mangyan taga Galiliya? Yewed.
         3 Kamay kangay piyagsabi sa kanyo, no yewed kanyo biyenglay in mga daet, na kamo boo
         kataw daan din ina batay maripor.
         4 Osai in labing walo ka mangyan matay in siro aregnasan in mabwat pag balay bato sa
         Silowi, kanyo lames remrem siro apo daet labi kay sa boo mga mangyan agbalay sa Irosalim?
         Yewed.
         5 Kamay kangay piyagsabi sa kanyo no yewed kanyo biyenglay in mga daet, na kamo boo
         kataw daan din ina batay maripor.
         6 Siyabi Isos anda pag alimbawa. Apo osai ka mangyan apo poon igos sa kansiyo kobat.
         Kalbas piyanibaw no apo raweg, kamay idapo siyo ngiitan kamayba osai.
         7 Matang kansiyo siyabi sa agalapet kansiyo kobat keyen, Tolo wa ka dagon ako baatte
         atai agpanibaw atai pag poon, kamay siyo idapo aggalem. Pokanen wa ina, agpaliget
         waget sa kobat.
         8 Kamay keyen in agalapet, Laki, ngona pag dagon ayaw kay kanta agpokanen. Kangay kay
         piyagkali in balabaan, kangay piyagpabolalangan in pampagalem.
         9 No manraweg isag pag dagon na maal wa. Kamay no yewed na kanta wa pokanen.
         10 Osai ka Ibeng Pamainga Isos agpatoldo sa osai ka balay pagpanipon.
         11 Apo osai ka kagbaiyan asin labing walo wa ka dagon piyagmamaw. Siyo agkabokkongan
         wa, yewed wano kapaodoy.
         12 Paka ngiitan Isos in kagbaiyan, kansiyo biyerya, kalbas keyen, Laki, piyaoraw wa
         in kaimo kaidapan.
         13 Yaatang Isos in kagbaiyan. Siyo toloy wa miyodoy, agkaanggay wa sa Diyos.
         14 Kamay agalitan in agpapoon sa pagpamponan, angkataw agpaoraw Isos sa lbeng Pamainga.
         Matang kansiyo siyabi sa mga mangyan keyen, Apo enem ka ibeng maal agpanawen. Na asin
         pag mga ibeng kamo atai pataboy matang agpagamot. Ayaw sa Ibeng Pamainga.
         15 Siyabi in Kapwan keyen, Kamo mga agpakagwali waget. Yewed mana sa Ibeng Pamainga
         kanyo piyagpanlowat in kanyo baka osai kabayo sa mga pageketan, kanyo piyagali sa
         pagpangineman?
         16 Na nakay, anda pag kagbaiyan sa kasokponan Abraam labing walo wa ka dagon biyakos
         Katanas, yewed mana maal siyo piyaglowat sa Ibeng Pamainga?
         17 Sa siyabi Isos arikoyan in boo mga aglaban sa kansiyo. Kamay aanggayan in karowan
         mga mangyan sa boo kansiyo mga piyangwat makasoyo.
         18 Keyen Isos, Nangkataw lames in Diyos agpapoon? In kangay alimbawa keyen,
         19 Ina kataw osai ka bisloy tiyogda osai ka mangyan sa kansiyo kobat. Mitalo, mistobo
         wa, mibaloy wa poon yangaw, pagpamogadan mga bantog in mga sanga.
         20 Isos apo kay siyabi keyen, Nakay kay lames in maal pag alimbawa in Diyos agpapoon?
         21 Ina kataw pamaistobo tinapay, kalakoyte in piyaagem osai ka kagbaiyan sa osai ka
         galang arina, kadogay in boo mistobo.
         22 Isos agipanaw kay. Siyo agpatoldo sa mga bayan, kamayba bayanan kansiyo piyagdalan
         in siyo agpataboy kay sa Irosalim.
         23 Apo osai ka mangyan miplaong sa kansiyo keyen, Laki, korangte lames in batay piyaboway?
         Siyabi Isos keyen,
         24 Kanyo piliten misoroy sa maliget pag sakbawan. Kangay piyagsabi sa kanyo aronaw mangyan
         in agkabeet misoroy kamay idbatay kaisoroy.
         25 Paka biyengbeng wa in kapwan balay in sakbawan, na kamo batay agtaydek sa tongkodan
         agberya agberya keyen, Laki Kapwan, kami pasoroyen. Siyo batay somagot keyen, Ako
         yewed katawan no taga nakay kamo.
         26 Kalbas kamo batay keyen, Kitam batang malpamangan, batang malpanginem. Kao batang
         agpatoldo sa kanyam mga bayan.
         27 Kamay siyo batay agsabi sa kanyo keyen, Kamo yewed kangay atawanan, no kamo taga
         nakay. Kamo bali wa, ayaw atai sa kangay, kamo in boo agpamangwat daet.
         28 Paka kanyo ngiitan sa sakopan Diyos Abraam, osai Isaak, osai Akob osai in boo mga
         poropita, kamay kamo piyagayaw misoroy, na kamo batay agpalpanangis, agpalpanogait
         in kanyo mga ngipen.
         29 Batay rateng mga mangyan batang sa boo wano kobat, batay agtokkaw agpalpamangan sa
         sakopan Diyos.
         30 Apo mga paori batay manokaw. Apo mga tokaw batay apaoriyan.
         31 Ina pag betek apo rateng mga Parisiyo, siyabi kay Isos keyen, Kao panaw wa, ayaw
         wa atai, angkataw kao beet biyono Irodis.
         32 Siyabi Isos keyen, Kanyo sabiyen asin pag Irodis keyen, Ako batay kay ngona agboyaw
         mga mamaw, osai agpaoraw din sa mga maskit, kamay idwa dogay mibaloy wa in kangay
         panawen.
         33 Kamay ngona ako agaway kay agipanaw agtaboy sa Irosalim anggan mibaloy wa in boo,
         angkataw in osai ka poropita yewed maal biyono no yewed sa Irosalim.
         34 Keyen Isos, Irosalim, laki mga taga Irosalim, kanyo piyagbono in mga poropita. In
         mga siyogo Diyos kanyo biyenglayan bato anggan matay. Makakarowan wano nges kangay
         beet kamo yaalapet kataw in manok aglemlem sa kansiyo mga sipsipan, kamay kamo dayo.
         35 Na in kanyo balay lakoy Diyos batay piyagbaliwan wa gayed. Kangay piyagsabi sa kanyo,
         ako idbatay wa kanyo ngiitan anggan sa rateng wa in kabetek kamo keyen, Agkaanggay
         in agrateng in agbaba in kabaloyan in Kapwan.

1 Osai ka Ibeng Pamainga Isos pataboy sa balay osai ka poon sa mga Parisiyo, matang
         mamangan. Siyo piyagpangkit wa gayed in mga mangyan.
         2 Pasabangen kay Isos in osai ka kaliyakiyan mabaktek in boo bilog.
         3 Kalbas miplaong Isos sa mga Parisiyo osai sa mga agpatoldo in mga Batas keyen, Maal
         lames sa mga Batas in agpaoraw sa Ibeng Pamainga? O, yewed wa?
         4 Siro idapo somagot. Kalbas yaatang Isos in apo maskit, piyaoraw, kalbas piyapanaw
         wa.
         5 Kalbas siyabi wakay Isos sa kansiro keyen, No kamo apo bodang kamayba baka malabo
         sa balao, nakay, idbatay wa lames kanyo kiyowa kamayba Ibeng Pamainga?
         6 Siro yewed wa kasagot.
         7 Asin sa balay Parisiyo ngiitan Isos piyagidang in mga mangyan in mga maalno pag panokkawan.
         Kalbas kansiyo siyabi anda pag alimbawa
         8 keyen, No apo agpanaya sa kanyo sa kasalan, na ayaw agidangen in maalno pag panokkawan.
         Karam apo kay piyagpanaya mangyan mabwat kay sa kanyo.
         9 Kalbas in agberya sa kanyo tanan batay pasabangen sa kaimo keyen, Ina pag panokkawan
         taboyen atai pag mangyan. No kataw ina na kao batay arikoyan, batay tomokkaw sa piyagpakabwatte
         pag panokkawan.
         10 In maal kay no kao piyagpanaya na kao tomokkaw sa piyagpakabwatte pag panokkawan,
         angkataw no isag kao ngiitan in agberya na kansiyo batay siyabi sa kaimo keyen, Laki
         belag, kao atai wa sa maalno pag panokkawan. Kataw ina kao piyagmaal sa pangkit in
         mga mangyan asin agpalpamangan.
         11 Angkataw in agpakabwat batay piyagpakabwatte. Osai in agpakabwatte batay piyagpakabwat.
         12 Kalbas siyabi wakay Isos sa agberya sa kansiyo keyen, No kao agsandata wakay batay
         kainan, na ayaw agberyaen in kaimo barkadaan, in kaimo mga belag, in kaimo mga kawaras,
         in mga aronaw sangkap sa bangen kaimo balay. Angkataw in mga ina batay wakay daan
         din agberya sa kaimo. No kataw ina, na biyayadan wakay.
         13 Dayem no kao agsandata lakoy batay kainan na in kaimo beryaen in mga maidap, mga
         pilaw, mga pilay, osai in mga beleg.
         14 Siro idbatay kabayad sa kaimo. Na kao batay agkaanggay, angkataw paka piyaboway wakay
         in mga maalno pag mangyan na kao batay piyakan Diyos bayad.
         15 In osai ka asin agpamangan karengey in siyabi Isos, kalbas siyabi kay Isos keyen,
         Agkaanggay in mangyan batay agkoman sa sakopan Diyos.
         16 Keyen Isos, Apo osai ka kaliyakiyan agsandata lakoy batay kainan. Aronaw in piyaalam.
         17 Paka rateng wa in kabetek kansiyo wa siyogo agsabi sa mga piyaalam keyen, Aywawa.
         Sandata wa in boo.
         18 Kamay siro boo agkabibel. Siyabi in osai keyen, Ako kabili wa kobat. Kailangan ako
         ista pataboy manibaw. Kao keyen ayaw manremrem daet, laki.
         19 Siyabi wakay in osai keyen, Ako komwa sampo ka baka pangarado. Kailangan ako ista
         kangay piyatepeng. Kao keyen, Ayaw manremrem daet, laki.
         20 Siyabi in ka tolo keyen, Ako yewed kapataboy angkataw ako bayo taybalang.
         21 Moli wakay in sogowan, ina boo piyaalam sa kansiyo kapwan. Agalitan in kapwan balay,
         siyabi sa kansiyo sogowan keyen, Kao ista pataboy pakalakas sa mga tongkodan, sa mga
         dalan, atai paanggaten in mga maidap, in mga pilaw, in mga beleg, in mga pilay.
         22 Kadogayte moli wakay in sogowan, keyen, Laki, mipangwat wa in kaimo piyagsogo kamay
         maliway kay.
         23 Siyabi in kapwan sa kansiyo keyen, Kao ista wakay sa mga dalan, sa mga kobat, kaimo
         piliten in mga mangyan, atai paanggaten matang makno kangay balay.
         24 Kangay piyagsabi sa kanyo in mga tokaw piyaalam idapono batay kakoman sa kangay siyandata
         pamangnen.
         25 Karowan wano ka mangyan in agyanggat kay Isos, kalbas siyo patobang sa kansiro keyen,
         26 No siyo pag mangyan in beet agadar sa kangay, no kansiyo amang osai inang, babai,
         mga bodang, mga belag, kamayba in kansiyo wa daan boway, no in mga ina kansiyo piyagpakalakonaw
         labi kay sa kangay na yewed maal siyo kangay pagsarig.
         27 No siyo yewed sandata agyanggat sa kangay kamayba batay piyagbono, na yewed maal
         siyo agadar sa kangay.
         28 Alimbawa in osai sa kanyo agremrem batay agpangwat balay lakoy bato. Tokaw kay siyo
         batay tomokkaw agbilang no nangkalakoy in batay bayad, no sibay in kansiyo kowarta.
         29 Kansiyo piyagkalimo karam no agpangwat wa siyo alobosan kowarta na in balay idbatay
         mibaloy, kalbas siyo batay piyagpatawaan in mga kangitan,
         30 keyen, Ina pag mangyan agpangaas agpangwat kalakoy ina, bago idbatay daan mibaloy.
         31 Alimbawa wakay, osai ka poon lakoy batay piyaglabanan osai wakay ka poon lakoy. Na
         siyo agsandata batay wa din tomagbo aggira, kamay tokaw kay siyo manremrem no in kansiyo
         sampo ka libo ka sondalo sibay mandaeg sa kansiyo kalaban apo dalwampo ka libo ka
         sondalo.
         32 No kansiyo remrem siyo batay diyaeg, na adayonaw kay in kalaban siyo batay agsogo
         kansiyo mga konsiyal papolong sa kalaban.
         33 Na kataw daan din ina, no in mangyan agalwasi sa boo kansiyo mga sangkap na yewed
         mayadi siyo agadar sa kangay.
         34 Maal in asing. Kamay no in asing idapo wa matamis, na idapo wa masadap.
         35 Ina idapo wa kabolowan kamayba sa kobat, kamayba sa bongsodan lalosen pampataba diya.
         Ina piyagbenglay wa. No apo talinga na mamarengey wa.

1 Apo pasabangen kay Isos aronaw mga agpaningil bowis, osai roma kay pag mga agpamangwat
         daet. Siro agkaparengey in kay Isos piyagsabi.
         2 Kalbas in mga Parisiyo osai in mga agpatoldo in mga Batas, siro agpaypanremrem keyen,
         Ina pag kaliyakiyan agyanggatyanggat sa mga agpamangwat daet, anggan siyo agpabelag
         agkoman.
         3 Matang siyabi Isos sa kansiro anda pag alimbawa keyen,
         4 Alimbawa, no osai sa kanyo apo osai ka daan ka topa, no in osai malibangaw, siyo
         batay agnakay? Kansiyo batay biyaliwan sa moyod in siyamnapo siyam ka topa, kansiyo
         piyagpamangkit in malibangaw anggan kansiyo wakay ngiitan.
         5 Paka ngiitan wakay siyo agkaanggay wa gayed. Kansiyo wakay piyasan.
         6 No rateng wa sa balay, piyagberya in boo sa bangen, in mga kabelagan, keyen, Kitam
         wa malkaanggayan kataw kangay wakay ngiitan in malibangaw topa.
         7 Keyen Isos, Kangay piyagsabi sa kanyo, Na kataw daan din ina no osai ka mangyan agbenglay
         sa kansiyo daet, na in kaanggayanan sa langit labi kay lakonaw sa apo siyamnapo siyam
         ka mangyan betek, idapo batay biyenglay daer
         8 Isos apo siyabi keyen, Alimbawa kay, no osai ka kagbaiyan apo sampo ka kowarta bakal,
         no malibangaw in osai, na siyo agnakay? Kansiyo batay piyaraet in tinglaw, agwalis
         sa balay agpamangkitagpamangkit anggan ngiitan.
         9 Kalbas ngiitan, piyagberya wa in boo sa bangen, in mga kabelagan keyen, Kitam wa
         malkaanggayan kataw ngiitan wakay in kangay malibangaw kowarta bakal.
         10 Keyen Isos, Na kataw daan din ina in kaanggayanan in mga angil Diyos panawen osai
         ka agpamangwat daet agbenglay wa in kansiyo daet.
         11 Isos apo kay siyabi keyen, Alimbawa kay, osai ka mangyan apo dowai ka bodang kaliyakiyan.
         12 Miplaong in ariyan keyen, Amang, taboyen wa sa kangay in kangay bagiyan kaimo mga
         sangkap. Kalbas biyagi wa in amang in kansiyo mga sangkap, tiyaboy wa sa mga bodang.
         13 Yewed dogay piyaalis wa in ariyan in kansiyo bagiyan. Kadogayte kansiyo wa biyaba
         in kowarta sa adayonaw pag kobat. Paka rateng ista siyo agaleleng, kansiyo waget siida
         in kansiyo kowarta.
         14 Paka lobos wa boo, ista pag kobat maloba wa in yawes. Agparakay wa in kansiyo kaidapan.
         15 Kalbas siyo pataboy sa osai ka taga ista. Siyo piyagpataboy sa kansiyo kobat agalapet
         in mga beyek.
         16 Siyo agkakoman nges kamayba in mga waget dadak piyagpakoman sa mga beyek. Kamay idapo
         batay mangyan agtaboy.
         17 Kadogay siyo apo wakay bait manremrem, keyen, Sa kangay amang aronaw in mga sogowan
         piyagbayadan in pamangnen bonton daan. Kamay ako atai agkatay sa agkayawes.
         18 Na ako agoli wakay sa kangay amang. Ako batay keyen, Amang, ako apo piyangwat daet
         sa Diyos osai sa kaimo.
         19 Ako idwa maal yaawit kaimo bodang. Ako pangwaten wa sogowan.
         20 Siyo panaw wa, pataboy sa kansiyo amang. Adayonaw kay siyo ngiitan wa kansiyo amang.
         Kadogayte in amang maloba wa anggayan domalagan, tiyagbo in bodang, yaatang, kiyapet.
         21 Siyabi in bodang, Amang, ako apo piyangwat daet sa Diyos osai sa kaimo. Ako idwa
         maal yaawit kaimo bodang.
         22 Kamay siyabi in amang sa kansiyo mga sogowan, Ayaw agpabeya. Atai babaen in maal
         pag lambong, siyo soroyanen. Soroyanen kay singsing, soroyanen kay tapatos.
         23 Kowaen wa in piyataba pag baka, bonowen wa. Kitam wa malpamangan, malkaanggayan,
         24 angkataw anda in kangay bodang batang wa kagwali matay kalbas boway wakay, maidapo,
         kalbas ngiitan wakay. Kalbas siro malkaanggayanan wa.
         25 Ina pag betek in kakaan agbangen sa agay. In siyo agoli wa, paka bangen wa sa balay
         kansiyo arengeyan in agtogtog, in agpalkaanggayanan.
         26 Kansiyo biyerya in osai ka sogowan keyen, Nakay batang apo kataw ina?
         27 Keyen wakay in sogowan, Rateng wakay in kaimo ariyan, matang piyabono kaimo amang
         in piyataba pag baka, kataw siyo moli wakay agkaboway daan, idapo din maskit.
         28 Kamay agalitan in kakaan, dayo wa misoroy sa balay. Kalbas lompot in kansiyo amang,
         siyo yaayat.
         29 Kamay kansiyo siyabi sa amang keyen, Kaimo remremen, anda pag kadogayen ako agtolong
         sa kaimo, kamayba nangkadogay ako yewed mandaeg sa kaimo, kamay kamayba makaosai waget
         ako idbatang kaimo piyakan kamayba osaite ka bodang kambing matang agpalkaanggayan
         kami osai in kangay mga pagbelag.
         30 Kamay paka rateng ina pag kaimo bodang in lomobos kaimo mga sangkap sa aleleng pag
         mga kagbaiyan, na kaimo kayno piyabono in piyataba pag baka.
         31 Keyen wakay in amang, Lale, kita palagi daan agpaysarig. In boo kangay sangkap, boo
         daan kaimo.
         32 Kamay kailangan kitam agkaanggay malpamangan, angkataw in kaimo ariyan batang wa
         kagwali matay kalbas boway wakay, maidapo, kalbas ngiitan wakay.

1 Siyabi kay din Isos sa kansiyo mga agadar keyen, Alimbawa, apo osai ka mangyan aronaw
         in sangkap, apo piyaalapetan. Apo agsabi sa kansiyo keyen, In kaimo mga sangkap piyagsida
         in kaimo piyaalapetan.
         2 Kalbas kansiyo biyerya in piyaalapetan keyen, Nakay ina pag kangay arengeyan panawen
         sa kaimo? Kaimo wa kowintaen in boo kangay kowarta kaimo giyastos, kataw kao idwa
         maal agalapet kay.
         3 Kalbas manremrem in agalapet keyen, Nakay wa lames in kangay pangwaten? Siyabi in
         kangay amo piyagkowa wa sa kangay in kangay panawen. Ako yewed kabaloy agarado, makarikoy
         wakay in agpangayay waget.
         4 A mana, ako katawan wa in kangay batay piyangwat, matang kamayba kiyowa sa kangay
         in kangay panawen ako apo daan batay agpabelag sa kangay.
         5 Kalbas kansiyo biyerya in boo apo otang sa kansiyo amo. In osai kansiyo tiyanong
         keyen, Nangkalakoy in kaimo otang sa kangay amo?
         6 Siyo keyen, Osai ka daan kontinir langis. Keyen in agalapet, Anda in listaan in kaimo
         otang. Dali wa, kaimo wa listaen limampo waget.
         7 Kalbas tiyanong wakay in kadowai keyen, Kao wakay, angkalakoy in kaimo otang sa kangay
         amo? Keyen, Osai ka daan sako paray. Keyen in agalapet, Anda wa in listaan in kaimo
         otang. Kaimo wa solaten walompo waget.
         8 Siyabi in mayaman, Maalno in piyangwat in agpamadaya pag agalapet. Siyo katawan agpangwat
         padalan. Isos keyen kay, In mga agkasadapan sa kobat siro padalanan sa mga kataw siro,
         labi kay sa mga agkaanggay sa Diyos.
         9 Isos agiplaong kay keyen, Kangay piyagsabi sa kanyo, in kanyo mga kasangkapan atai
         sa kobat alapeten maal sa agpaybelagan. Na no lobos wa kamo batay piyabelag sa langit
         sa mga balay idapo kalobosan.
         10 No siyo in maal pag agalapet in kalakoyte na siyo maal din piyaalapetan in lakonaw.
         In mangyan wakay in agpadaya sa kalakoyte na ina agpadaya din sa lakonaw.
         11 No kamo yewed maal piyaalapetan in mga sangkap atai sa kobat, na nakay kay in batay
         agpaalapet sa kanyo in tonay gayed pag kasangkapan?
         12 Osai no kamo yewed maal agalapet in mga sangkap in roma, na nakay kay in batay agtaboy
         sa kanyo in batay nges sa kanyo?
         13 In sogowan yewed kapanawen sa dowai ka kapwan. No kataw ina siyo batay agkagalit
         sa osai, agpakayawte wakay sa osai. No yewed siyo batay agpanawen maal sa osai, agidapo
         kabolowan sa osai. Na kamo yewed din kabaloy agpanawen sa dowai, osai sa Diyos osai
         sa kowarta.
         14 In mga Parisiyo karengey in kay Isos siyabi, kalbas siro agpatawa sa kansiyo angkataw
         siro solangan sa mga sangkap.
         15 Kansiyo siyabi sa kansiro keyen, Kamo agpakagwali waget maalen sa pangkit mga mangyan,
         kamay atawanan in Diyos in kanyo galem. Angkataw in piyagpakalakonaw mga mangyan ina
         piyagidapo kabolowan in Diyos.
         16 Keyen Isos, In mga Batas Mowisis osai in mga siyolat in mga poropita, ina apo kabaloyan
         anggan sa kabetek Owan in Agpamaotismo. Sogod asin piyagpatoldo wa in Maal pag Barita
         panawen sa sakopan Diyos, kalbas in baatte osai agpilit misoroy asin.
         17 In langit osai in kobat batay maidapo kamay sa mga Batas idapono batay maidapo kamayba
         osaite ka pantig.
         18 Keyen Isos, No in kaliyakiyan agbaliwan sa kansiyo babai, mamangkit wakay sa roma,
         na siyo agpanggaraw wa. Osai no in mangyan miskapet sa biyaliwan wa, na siyo din agpanggaraw.
         19 Keyen Isos, Alimbawa, apo osai ka mangyan aronaw sangkap, mga maal wano in kolay
         kansiyo mga lambong, ibengibeng bonton in pamangnen.
         20 Sa poon kansiyo agdan apo piyabolalang osai ka mangyan maidap, in ngaran Lasaro,
         boo sogat in kansiyo bilog.
         21 Siyo beet mamangan sa mga lopisan piyagbenglay in aronaw sangkap. Yewed waget ina,
         no yewed siyo piyagpasabangenan in mga tito, piyagila in kansiyo mga sogat.
         22 Kalbas matay wa in maidap pag mangyan, biyaba wa mga angil sa saliliyan Abraam sa
         langit. In aronaw sangkap matay wa din, liyebeng.
         23 In siyo piyagparosa sa toyongan siyo manangra. Kansiyo ngiitan sa adayonaw Lasaro
         piyagsalili Abraam.
         24 Kalbas siyo mango keyen, Mambey Abraam, ako ayawte wa. Kaimo sogowen Lasaro, sogbowen
         sa sapa in kansiyo solo, temeken in kangay bibi, kataw ako piyagpakaskitan wano atai
         pag baya.
         25 Kamay keyen Abraam, Laki bodang, kaimo remremen kao tangona sa kobat maalno in kaimo
         boway, kamay Lasaro maloba wano agkaidapan. Na ngona siyo piyagpakan apyaan atai,
         kao wakay piyagpaidapan.
         26 Osai din apo lakoy lintoy sa kantam paywaraan, matang in mangyan atai yewed karateng
         asin, in asin yewed karateng atai.
         27 Keyen wakay in aronaw sangkap, Na no kataw ina, laki Amang, in kangay nges beet Lasaro
         pataboyen sa balay kangay amang,
         28 angkataw ako apo kay lima ka belag kaliyakiyan. Siyo kaimo ngani sogowen ista matang
         siro patoldowen, na dogayan siro idwa atai rateng pag maskit wano.
         29 Kamay keyen Abraam, Apo sa kansiro in mga siyolat Mowisis osai in mga poropita, maniwala
         wa siro asina.
         30 Kamay siyo keyen, A, laki Amang Abraam, yewed sibay ina, dayem nges pataboy sa kansiro
         osai ka batang wa matay kalbas boway wakay, na batay wa kansiro piyagbenglay in kansiro
         mga daet.
         31 Keyen wakay Abraam, No siro dayo maniwala sa mga siyolat Mowisis osai in mga poropita,
         na siro idbatay daan din maniwala kamayba sa osai ka batang matay boway wakay.

1 Siyabi Isos sa kansiyo mga agadar keyen, Idbatay maidapo in mga dailan kaya in mga
         mangyan agpangwat daet, kamay makalimo in batay mibaloy sa mangyan agpamaakay sa daet.
         2 Osai in siyo agpaakay sa daet sa osai ka bodangte, osai in siyo yeeketan bato lakoy
         sa leey liyeggeb sa dagat, na in maal kay agbangen sa kansiyo in siyo leggeben.
         3 Na kamo agingat. No in kaimo belag agpangwat daet sa kaimo na sabiyanen. Kalbas no
         siyo agdaing, na kaimo libangawen in daet.
         4 No sa osai ka ibeng makapito siyo agpangwat daet sa kaimo, makapito din siyo moli
         sa kaimo agdaing, na libangawen kao in kansiyo daet.
         5 Siyabi kay Isos in kansiyo mga katiwala keyen, Kaimo kay paistobowen in kanyam paniwala.
         6 Siyabi wakay in Kapwan keyen, No in kanyo paniwala kalakoy waget in osaite ka beter
         moktasa, na kamo batay kabaloy agsogo asin pag poon lakoy yangaw keyen, Kao pagabot
         wa, patogda wakay sa dagat, na batay wa daan maniwala.
         7 Keyen Isos sa mga mangyan, Alimbawa, apo osai sa kanyo apo sogowan agarado, no yewed
         agalapet kanyo topa. No siyo rateng batang sa pagpanawenan, na idbatay kanyo siyabi
         keyen, Aywawa, mamangan wa.
         8 No yewed kamo keyen, Tongtongen wa in kangay pamangnen. Kao agsandata wa, ako pakomanen
         wa. No ako kalbas wakay mamangan, na kao wakay in agkoman.
         9 In sogowan idbatay kiyaanggayan maloba angkataw kansiyo waget piyangwat in piyagsogo
         sa kansiyo.
         10 Na kataw daan din ina kamo. No kanyo wa piyangwat in boo piyagsogo sa kanyo na in
         maal kanyo sabiyen keyen, Kami mga sogowan waget, kanyam waget piyangwat in kanyam
         panawen.
         11 In Isos agipanaw agtaboy sa Irosalim, siyo domalan sa paltabaan Samariya osai Galiliya.
         12 Paka siyo agrateng sa osai ka bayanan siyo tiyagbo sampo ka mangyan piyagsogatan
         kagwali panyakit. Siro tomaydek sa adayonaw kayte,
         13 mango keyen, Isos, Agpamatoldo, kami ayawte.
         14 Paka siro ngiitan Isos, siyo keyen, Kamo panaw, papangkit sa mga sasirdoti. In siro
         sa dalan maoraw wa in kansiro panyakit.
         15 Paka atawanan in osai maoraw wa in kansiyo panyakit, siyo moli wakay, agpango agmaal
         sa Diyos.
         16 Siyo maloba wano agkaanggay kay Isos. Ina pag mangyan taga Samariya.
         17 Keyen Isos, Yewed mana sampo in piyaoraw? Saano wa in siyam?
         18 Idapo mana moli agmaal sa Diyos no yewed anda waget pag yewed Odyo?
         19 Kalbas siyabi Isos sa batang panyakiten keyen, Maal kao panaw wa. Kaya kao piyaoraw
         panawen kao agpasandig sa kangay.
         20 In mga Parisiyo miplaong kay Isos keyen, Nangkadogay batay agparakay in Diyos agsakop?
         Kalbas keyen Isos, Idbatay ngiitan in agparakay in Diyos agsakop.
         21 Idapo din batay katawan keyen, Maanda wa in agparakay, no yewed keyen, Baati wa,
         angkataw in Diyos agparakay wa agpapoon sa galem in kalaati sa kanyo.
         22 Kalbas kansiyo siyabi sa mga agadar keyen, Dogayan kamo batay beet wano kangitan
         sa kangay sa Bodang Mangyan kamayba sa osai waget ka ibeng, kamay idbatay kanyo ngiitan.
         23 Apo batay agsabi sa kanyo keyen, Baati siyo, no yewed keyen, Baanda wa siyo. Na ayaw
         kamo maniwala sa kansiro, ayaw ista pataboy.
         24 Angkataw paka rateng in kabetek, in agrateng in Bodang Mangyan batay piyagngitan
         in boo mangyan kagwali kilat piyagngitan sa boo kobat.
         25 Kamay kailangan tokaw siyo piyagpaidapan maloba osai piyagbenglay in mga mangyan
         ngona.
         26 In kabetek batay wa agrateng ako in Bodang Mangyan kataw daan tangona in kabetek
         Nowi.
         27 Ina pag betek in mga mangyan agpalpamangan, agpalpamarik, agpamangkit babai, mga
         lalaki, anggan rateng in ibeng Nowi somakay wa sa kansiyo bangka lakoy. Kalbas rateng
         in bongkalos, mangatay wa siro boo.
         28 Kataw daan ina in kabetek Lot, in mga mangyan agpalpamangan, agpalpamarik, agpamaalis,
         agpangkowa, agtogda, agtadyok balay.
         29 Kamay in ibeng panaw wa Lot sa bayan Sodoma piyalabo Diyos in baya osai mga bato
         bolalakaw.
         30 Na kataw daan ina in ibeng in batay papangkit in Bodang Mangyan.
         31 Asin pag ibeng no in mangyan sa awakan kansiyo balay, na ayaw misoroy sa galem balay
         matang komwa in kansiyo mga kamayba nakayte, osai in sa agay ayaw agoli.
         32 Remremen in mipangwat sa kay Lot babai.
         33 No in mangyan agpilit agaman kansiyo boway na siyo batay aidapowan. Kamay no in mangyan
         aidapowan kansiyo boway na batay apo.
         34 Kangay piyagsabi sa kanyo, asin pag yabi batay apo dokalaki agesek sa osai ka damig.
         In osai batay piyagpaanggat, in osai biyaliwan.
         35 Batay apo dokabai agbayo, in osai batay piyagpaanggat in osai biyaliwan.
         37 Keyen in mga agadar, Laki Kapwan, sa nakay lames ina? Siyo keyen, No sa nakay in
         bilog matay, na asina wakay batay agkatipon in mga owak.

1 Giisod Isos sa kansiro in osai ka alimbawa matang piyatoldo kailangan kitam baatte
         agpandalangin, ayaw abyatan remrem.
         2 Kansiyo siyabi keyen, Sa osai ka bayan apo tanongan. Siyo yewed agkalimo sa Diyos,
         yewed din agkalawagen sa mga mangyan.
         3 Asin din pag bayan apo osai ka kagbaiyan balo isagteisagte agpasabangen sa tanongan
         agateet keyen, Osapen wa in agpangwat daet sa kangay.
         4 In tanongan dogay kayte dayo agosap. Kamay paka dogay wa siyo manremrem keyen, Kamayba
         ako yewed agkalimo sa Diyos, yewed din agkalawagen sa mga mangyan,
         5 kangay wa batay piyagosap in sa balo kalaban panawen siyo agateet sa kangay, karam
         isag ako aidapan panawen siyo isagteisagte agateet.
         6 Kay Isos kay siyabi keyen, Kanyo arengeyan in siyabi in daeten pag tanongan.
         7 Na in Diyos labi kay agtolong sa kansiyo mga iidang, in agdaing sa kansiyo kamayba
         ibeng kadayo yabi. Siyo idbatay agpabeya agtolong sa kansiro.
         8 Kangay piyagsabi sa kanyo siyo toloy ngani batay agtolong sa kansiro. Kamay paka
         rateng wa ako in Bodang Mangyan atai pag kobat, ako lames batay apo ngiitan mga mangyan
         agpasandig sa kangay?
         9 Giisod din Isos osai ka alimbawa sa mga keyen siro idapo daet, piyagpaidapo kabolowan
         in roma.
         10 Keyen, Apo dowai ka kaliyakiyan monaik sa balay lakoy Diyos batay mandalangin. In
         osai Parisiyo, in osai agpaningil bowis.
         11 In Parisiyo tomaydek agpandalangin keyen, Diyos, ako agkaanggay sa kaimo angkataw
         ako yewed kataw in roma mangyan, mga agpanakaw, mga mayabang, mga agpanggaraw, yewed
         din kataw ina pag agpaningil bowis.
         12 Baatte looban ako makadowai yewed agkoman matang agpandalangin, osai sa boo kangay
         piyagkabel in kasampo piyagandog wa sa kaimo.
         13 Kamay in agpaningil bowis agtaydek sa adayonaw kayte, siyo agkarikoy agtangra sa
         langit, no yewed agpaereng wano keyen, Diyos, kao agpakayawte sa kangay, ako apo wano
         daet.
         14 Isos keyen kay, Na kangay piyagsabi sa kanyo in agpaningil bowis agbangen in siyo
         moli sa balay siyo piyagkaanggayan Diyos. In Parisiyo yewed. Angkataw in agpakabwat
         na siyo batay piyagpakabwatte, kamay in agpakabwatte na batay piyagpakabwat.
         15 In mga koyay agbaba kay Isos in kansiro mga bodangte matang kansiyo yaatang. In kangitan
         in mga agadar kansiro siyabiyan in mga koyay in mga bodang.
         16 Kamay biyerya Isos in mga koyay, piyasabangen sa kansiyo. Kalbas siyabi sa mga agadar
         keyen, In mga bodang pasabangenen sa kangay. Ayaw kanyo agayawen, angkataw sa mga
         kataw siro in Diyos agsakop.
         17 In kangay piyagsabi sa kanyo betek, kamayba nakay in yewed agpasakop sa Diyos kataw
         osai ka bodangte na siyo idbatay ngani sa sakopan Diyos.
         18 Osai ka poon miplaong kay Isos keyen, Laki Maal pag Agpamatoldo, nakay in maal kangay
         pangwaten matang ako apo boway idapo kalobosan?
         19 Keyen wakay Isos, Nakay batang ako kaimo piyagawit maal? Idapo maal no yewed in Diyos
         waget.
         20 Kao katawan in mga Batas keyen, Ayaw agpanggaraw, ayaw agpamono mangyan, ayaw agpanakaw,
         ayaw agsabi baribid, pagmaalen in kanyo mga koyay.
         21 Siyabi wakay in poon keyen, Ina pag boo kangay piyagpaniwalaan sigod ako kalakoyte
         kay.
         22 Paka karengey ina Isos siyo keyen, Osai kay in korang sa kaimo. Pabiliyen wa in boo
         kaimo mga sangkap, in abel kowarta taboyen wa sa mga maidap, na kao batay kabel mga
         sangkap sa langit. Kalbas kao atai wakay miyanggat sa kangay.
         23 Kamay in siyo karengey ina siyo agrongkot wa, angkataw siyo aronaw sangkap.
         24 Ngiitan Isos siyo agrongkot, kalbas siyabi keyen, Maidap sa aronaw mga sangkap in
         mibaloy bodang Diyos.
         25 Maidap komislot sa salay karayom in osai ka ayop lakoy piyagawit kamilyo, kamay labi
         kay maidap sa aronaw sangkap in pasakop sa Diyos.
         26 In mga mangyan karengey ina keyen, Na no kataw ina nakay in batay piyaboway?
         27 Keyen Isos, In idbatay mipangwat mangyan, ina agipangwat sa Diyos.
         28 Pidro miplaong keyen, Baanda, kanyam wa biyaliwan in kanyam pagoliyan matang miyanggat
         sa kaimo.
         29 Keyen wakay Isos, Totoo in kangay piyagsabi, no in mangyan in agbaliwan kansiyo pagoliyan,
         kansiyo babai, mga belag, mga koyay, mga bodang panawen sa sakopan Diyos,
         30 na siyo batay piyakan labi kay lakonaw ngona pag boway, osai dogayan in tiyaboy in
         boway idapo kalobosan.
         31 In Labing Dowai ka agadar piyasoway Isos sa karowan, siyabi sa kansiro keyen, Baanda
         kitam agtaboy wa sa Irosalim. Ista in boo siyolat in mga poropita panawen sa Bodang
         Mangyan batay mipangwat sa kangay.
         32 Ako batay tiyaboy sa mga yewed Odyo, batay kansiro piyagmesa, batay piyagsabiyan
         daet, batay piyagpanopayan.
         33 Ako batay kansiro biyogbog, batay biyono. Kamay sa katolo ka ibeng ako batay wakay
         piyaboway.
         34 Kamay in mga agadar idapo atawanan sa kansiro arengeyan, yewed kansiro abel in kansiyo
         beet siyabi, yewed kansiro atawanan no nakay in piyagsabi Isos.
         35 Paka Isos agkabangen wa sa bayan Iriko, ista apo osai ka kaliyakiyan beleg agtokkaw
         sa balabaan dalan, agpangayay.
         36 In kansiyo atawanan aronaw mangyan agdalan siyo keyen, Nakay batang ina?
         37 Keyen in mga mangyan, Aglawey Isos taga Nasarit.
         38 Kalbas siyo toloy mango keyen, Isos, Kasokponan Dabid, ako ayawte.
         39 Siyo siyabiyan in mga sa tokawan agbangen keyen, Ayaw aglalae. Kamay labi kay gayed
         piyakaksen in agpango keyen, Kasokponan Dabid, ako ayawte.
         40 Isos toloy tomaydek, siyabi keyen, Atai paanggaten in beleg. Paka siyo sa bangen
         wa, Isos keyen,
         41 Nakay in kaimo beet kangay pangwaten sa kaimo? Keyen, Laki, kangay nges beet ako
         kangitan wakay.
         42 Isos keyen wakay, Na kao kangitan wakay. Kaya kao maoraw panawen kao agpasandig sa
         Diyos.
         43 Ina daan siyo toloy wakay kangitan, agmaal sa Diyos, miyanggat wa kay Isos. Paka
         ina ngiitan in mga mangyan siro boo agmaal wa din sa Diyos.

1 Isos rateng wa sa Iriko, agipanaw sa galem bayan.
         2 Asin apo osai ka aronaw sangkap in ngaran Sakiyo. Siyo osai ka poon sa mga agpaningil
         bowis.
         3 Siyo agpilit kangitan kay Isos no kagwali nakay Isos, kamay idbatay kansiyo ngiitan
         panawen siyo pendek, kataw karowan in mangyan.
         4 Kalbas siyo domalagan wa manokaw, monaik sa osai ka yangaw matang isag Isos asin
         agdalan siyo ngiitan.
         5 Paka Isos asina wa betek siyo manangra, siyabi keyen, Laki Sakiyo, dali wa, lompot
         wa, kataw ngona kailangan ako mesek sa kaimo balay.
         6 Siyo maykalaliyan wa lompot, agkaanggay wano agpabelag kay Isos. Kalbas siro maysarigan
         wa sa balay.
         7 In boo kangitan ina agpaypanremrem keyen, Nakay batang Isos misoroy batay agesek
         sa balay in osai ka daeten pag mangyan?
         8 Sakiyo tomaydek, miplaong keyen, Laki Kapwan, in kalaati kangay mga sangkap kangay
         wa piyagtaboy sa mga maidap. Osai no ako apo piyadaya na makaopat kangay batay piyagpaoli
         sa kansiyo.
         9 Panawen asin pag siyabi keyen Isos kay Sakiyo, Ngona pag ibeng piyaboway wa in kaimo
         talnakiyan angkataw kamo kasokponan din Abraam.
         10 Angkataw ako in Bodang Mangyan atai pataboy matang pamangkiten osai pabowayen in
         mga malibangaw.
         11 Kataw agparengey kay in mga mangyan giisod Isos osai ka alimbawa, angkataw siyo agkabangen
         wa rateng sa Irosalim, kalbas in remrem in mga mangyan keyen toloy wa batay agpapoon
         in Diyos.
         12 Siyo keyen, Apo osai ka mangyan apo tongkolin batay pataboy sa adayonaw pag kobat
         matang piyangwat poon lakoy. Kalbas paka siyo poon wa siyo batay wakay moli.
         13 Bayo siyo panaw kansiyo biyerya in sampo sa kansiyo mga sogowan. Sa baatte osai kansiyo
         piyaalapet in osai ka kowarta in kalakoyen tolo ka bolan agpanawen. Siyo keyen, Ina
         kanyo paistobowen anggan ako rateng.
         14 Kamay in kansiyo mga kabelagan agkabais sa kansiyo. Paka siyo panaw siro agsogo mga
         mangyan agsabi sa batay agpangwat poon sa kansiyo keyen, Kami dayo ina pag mangyan
         agsakop sa kanyam.
         15 Kamay siyo piyangwat din poon lakoy. Siyo moli wa, kalbas kansiyo biyerya in kansiyo
         mga sogowan piyaalapetan kowarta, matang kansiyo atawanan no nangkalakoy in mistobo
         sa baatte osai.
         16 Pasabangen in osai, kalbas siyo keyen, Laki, in kaimo piyaalapet kowarta sa kangay
         mistobo anggan sampo.
         17 Keyen in poon, Aa yadi, kao maal pag sogowan. Kataw kao yewed aglimbang sa kalakoyte
         na kao kangay piyagpangwat poon sa sampo ka bayan.
         18 Pasabangen wakay in kadowai. Siyo keyen, Laki, in kaimo piyaalapet kowarta sa kangay
         mistobo anggan lima.
         19 In poon keyen, Na kao kangay piyagpangwat poon sa lima ka bayan.
         20 Pasabangen wakay in katolo ka sogowan. Siyo keyen, Laki, in kaimo kowarta anda daan.
         Kangay tiyeem sa osai ka panyo, kalbas kangay biyetang.
         21 Ako agkalimo sa kaimo nangkataw kao matapang pag mangyan. Kaimo piyagkowa in yewed
         kaimo, kaimo piyagani in yewed kaimo yaasik.
         22 Siyo siyabiyan in poon keyen, Kao daeten pag sogowan. Sa kaimo siyabi, asin daan
         kao kangay piyagparosa. Kaimo atawanan ako matapang. Kaimo piyagsabi kangay piyagkowa
         in yewed kangay, kangay piyagani in yewed kangay yaasik.
         23 Na nakay batang in kangay kowarta yewed kaimo siyoroy sa bangko, matang no ako rateng
         wakay kangay batay makowa In kangay kowarta anggan in pakinabang?
         24 Kadogay kansiyo siyabi sa mga asina keyen, Kanyo kowaen sa kansiyo in kowarta, kalbas
         taboyen sa apo sampo.
         25 Siro keyen, Laki, siyo apo wa sampo ka kowarta.
         26 Keyen wakay in poon, Kangay piyagsabi sa kanyo, in baatte apo na piyagpakan kay,
         kamay in idapo na kadayo in agitera sa kansiyo piyagkowa wa din.
         27 Kamay in mga aglaban sa kangay, in mga dayo pasakop sa kangay, siro atai babaen,
         kalbas bonowen sa kangay pangkit.
         28 Paka ina masabi wa Isos, na siyo tokaw wa pataboy sa Irosalim.
         29 In siyo bangen wa sa mga bayante Bitpagi osai Bitanya sa boksor Olibowan, kansiyo
         siyogo in dowai ka agadar.
         30 Kansiyo siyabi keyen, Kamo pataboy ista pag bayante. Sa soromokan wa kanyo batay
         ngiitan piyageket osai ka asno. Siyo bodang kay, yewed kay batang siyakayan mangyan.
         Kanyo lowaten, babaen atai.
         31 No apo agtanong kanyo keyen, Nakay batang kanyo piyaglowat, na sabiyen, Piyagkailangan
         in Kapwan.
         32 Panaw wa in dowai ka sogowan, kansiro ngani ngiitan in asno kataw in siyabi Isos.
         33 In kansiro piyaglowat in asno, in mga kapwan keyen, Nakay batang kanyo piyaglowat
         ina?
         34 Siro keyen, Piyagkailangan in Kapwan.
         35 In asno biyaba wa kay Isos, in kansiro mga islen piyadamig sa awak in asno, kalbas
         Isos piyasakay.
         36 Agipanaw wa Isos, piyadamig wakay in mga mangyan in kansiro mga islen sa kansiyo
         batay dalan.
         37 Paka bangen wa sa bayan lakoy, agongali wa sa boksor Olibowan, agpalkaanggayan in
         karowan mga agadar, maksen agmaal sa Diyos panawen sa kansiro mga ngiitan in boo mga
         makasoyo.
         38 Siro keyen, Pagmaalen in poon lakoy in agrateng apo piyagbaba in kabaloyan in Kapwan.
         Apyaan sa langit. Pakalakonawen in Diyos sa langit.
         39 Apo mga Parisiyo sa karowan miplaong kay Isos keyen, Laki Agpamatoldo, kaimo sabiyanen
         in kaimo mga agadar.
         40 Keyen wakay Isos, Kangay piyagsabi sa kanyo, no siro idwa agiplaong, na in mga bato
         wa in batay mango.
         41 Paka Isos bangen wa sa Irosalim, kansiyo wa piyagngitan, siyo manangis wa
         42 keyen, Dayem nges kanyo atawanan ngona pag ibeng no nakay in padalan matang kamo
         apyaan. Kamay yewed. Ina ngona piyagbengbeng wa sa kanyo remrem.
         43 Agrateng in mga ibeng kamo batay piyagbengbeng in mga aglaban sa kanyo, siro batay
         agribok sa kanyo anggan idapo wa batay dalan kamayba saano agbangen.
         44 Kamo in mga agbalay asin pag bayan, kamo boo batay biyono, kanyo bayan riipor anggan.
         Idapo wa batay mitera bato agisapaw sa osai wakay ka bato. Angkataw yewed kanyo atawanan
         in agrateng in Agpamaboway.
         45 Isos misoroy sa balay lakoy Diyos. Kalbas piyamoyaw in mga asin agpamabili.
         46 Kansiyo siyabi sa kansiro keyen, In siyabi in mga Agisolat keyen, Keyen in Diyos,
         In kangay balay, balay pagpandalanginan. Ina in siyabi kamay anda pag balay kanyo
         piyangwat pagpatagowan mga agpanakaw.
         47 Isos ibengibeng agpatoldo sa balay lakoy Diyos. In mga poon sasirdoti osai in mga
         agpatoldo in mga Batas, osai in mga koyay sa mga mangyan, siro agpamangkit padalan
         matang siyo mabono.
         48 Kamay siro idapo ngiitan padalan no nangkataw ina batay mibaloy, angkataw in mga
         mangyan boo agkasadapan agparengey sa kansiyo.

1 Osai ka ibeng in Isos agbarita sa mga mangyan sa balay lakoy Diyos, agpatoldo in
         Maal pag Barita, pasabangen sa kansiyo in mga poon sasirdoti, osai in mga agpatoldo
         in mga Batas, osai din in mga koyay sa mga mangyan.
         2 Siro keyen, Sabiyen kao sa kanyam no nakay in kaimo kabaloyan agpangwat ina pag mga
         kataw ina, no nakay in agsogo sa kaimo?
         3 Keyen Isos, Ako din apo tanong sa kanyo.
         4 In Owan agbaotismo nakay in agsogo sa kansiyo, no in Diyos, no in mga mangyan?
         5 Siro wakayte agpaypolongan keyen, No kantam siyabi keyen in Diyos, na kansiyo wakay
         piyagsabi keyen, Na nakay batang kamo yewed maniwala kay Owan?
         6 Kamay no kantam wakay siyabi keyen in mga mangyan, na kitam batay biyono in mga mangyan,
         angkataw sa kansiro atawanan Owan osai ka poropita.
         7 Matang siro keyen, Kami yewed katawan no nakay in agsogo kay Owan.
         8 Siyabi Isos sa kansiro keyen, Na ako din idbatay agsabi sa kanyo no nakay in agsogo
         sa kangay agpangwat ina pag mga kataw ina.
         9 Kay Isos giisod sa mga mangyan anda pag alimbawa keyen, Apo osai ka mangyan manogda
         balagen piyagawit obas sa kansiyo alamanan. Kalbas kansiyo piyaalapet sa mga mangyan.
         Kalbas siyo pataboy sa adayonaw. Dogay siyo ista.
         10 Paka kaobasen wa kansiyo siyogo osai ka sogowan sa mga agalapet matang kiyowa in
         kansiyo bagiyan. Kamay in sogowan biyogbog in mga agalapet, piyaoli idapo piyagbaba.
         11 Kalbas siyo agsogo wakay osai ka sogowan. Ina din kansiro biyogbog, piyamalowasan,
         piyaoli din idapo piyagbaba.
         12 Kalbas kansiyo kay piyataboy ista in katolo, ina kansiro kay din siyogatan, biyoyaw.
         13 Kalbas in kapwan obasan agremrem keyen, Nakay lames in kangay maal piyangwat? In
         kangay wa bodang in pataboyen wa, in kangay piyagpakayawte. Siro idbatay mangaas aglaban
         sa kansiyo.
         14 Kamay paka in bodang ngiitan in mga agalapet siro maypolongan keyen, Anda wa in batay
         kapwan dogayan, kantam wa bonowen, matang kantam wa dogayan in kansiyo nges batay
         mga sangkap.
         15 Kalbas siyo kansiro giyoyod sa balabaan in obasan, kalbas biyono. Na nangkataw wa
         lames in batay piyanawen in kapwan obasan sa mga agalapet?
         16 Siyo batay ista, batay kansiyo piyagbono in mga daeten pag mga agalapet, kalbas in
         obasan piyaalapet sa mga roma. Paka ina arengeyan in mga mangyan, siro keyen, Adey,
         ayaw nges kataw ina.
         17 Kalbas siro piyagterekan Isos, siyabi keyen, Na nakay in beet siyabi anda pag talata
         sa mga Agisolat keyen, In bato piyangidangan in mga agtadyok balay, na siyo wa in
         mibaloy in lakonaw sa boo.
         18 In malabo asin pag bato batay madodog, kamay in alabowan ina batay malesa.
         19 In mga agpatoldo in mga Batas osai in mga poon sasirdoti beet nges kabelen Isos ina
         daan pag betek, angkataw kansiro wa atawanan siro wa daan in piyagsabiyan ina pag
         alimbawa. Kamay siro yewed mangaas angkataw siro agkalimo sa mga mangyan.
         20 Kalbas siyo kansiro piyagriwa, agpamangkit kabetek. Siro agsogo mga mangyan agpakagwali
         waget agkaanggay kay Isos. In kansiro beet Isos masalaod sa kansiyo mga agiplaong,
         anggan apo dailan matang Isos biyaba wa sa gobirnador.
         21 Siyabi kay Isos ina pag mga sogowan keyen, Laki Agpamatoldo, kanyam atawanan betek
         in kaimo mga piyagsabi, in kao agpatoldo. Kao yewed agpangidang mangyan, no yewed
         totoo in kaimo piyagpatoldo in mga ogali piyagpamangkit Diyos sa mga mangyan.
         22 Na nakay in maal sa mga Batas, no agbayad bowis sa poon lakoy Sisar, no ayaw wa?
         23 Kamay atawanan Isos in kansiro daeten pag remrem, matang kansiyo siyabi,
         24 keyen, ako paatangen osai ka kowarta bakal. In rarawan atai nakay pag mangyante,
         osai kay nakay ngaran in agisolat atai? Siro keyen, Kay Sisar.
         25 Siyabi Isos keyen, Na taboyen kay Sisar in sa kansiyo, osai sa Diyos in sa Diyos.
         26 Siro diyaeg wa. Isos idbatay kansiro masalaod sa kansiyo mga agiplaong asin sa pangkit
         in mga mangyan. Siro agsoyo sa kansiyo siyabi, kalbas siro idwa aglalae.
         27 Apo mga Sadosiyo pasabangen kay Isos. In mga Sadosiyo in mga agsabi in mga matay
         wa idbatay boway wakay. Kansiro siyabi kay Isos keyen,
         28 Laki Agpamatoldo, Mowisis apo siyolat sa kantam keyen, No apo taybalang idapo kay
         bodang matay wa in lalaki, na in babai kowaen wakay in kansiyo belag. No mamodang
         na paapowen ista pag matay.
         29 Apo tayariyan pito ka kaliyakiyan. In panganay mamabaiyen wa, toloy matay idapo kay
         bodang.
         30 Miskapet wakay sa balo in waraan, matay din.
         31 In katolo kataw daan ina, anggan sa pito. Boo miskapet asin pag kagbaiyan ina pag
         pito, boo daan matay idapo bodang.
         32 Sa kalobosan matay wakay in kagbaiyan.
         33 Na no apo boway wakay, na asin pag pito nakay in kansiyo wa gayed lalaki? Angkataw
         kansiyo boo liyalaki ina pag pito.
         34 Siyabi wakay Isos keyen, In ngona pag boway in mga mangyan agbabai, aglalaki,
         35 kamay in mga mangyan piyamaal wa piyaboway wakay, in mga agkaboway dogayan, na idapo
         wa agbabai aglalaki.
         36 Siro idwa agkatay angkataw siro kataw wa mga angil. Siro mga bodang Diyos angkataw
         siro piyaboway wakay.
         37 Sa kay Mowisis daan siyolat, kantam atawanan in mga matay piyagpaboway wakay. Baina,
         sa kabetek apo in yangawte agigang, in Kapwan kansiyo piyagawit keyen in Diyos piyagmaal
         Abraam, piyagmaal Isaak, piyagmaal Akob.
         38 Na no kora Abraam agmaal sa Diyos na in beet siyabi kamayba siro matay siro boway
         wakay.
         39 Siyabi in kalaati in mga agpatoldo in mga Batas keyen, Laki Agpamatoldo, maal in
         kaimo sagot.
         40 Idapo wa agpangaas agtanong kay sa kansiyo kamayba nakay.
         41 Siyabi Isos sa kansiro keyen, Nakay batang piyagsabi keyen in Kiristo kay Dabid kasokponan?
         42 Dabid wa daan in agsolat sa aklat mga Awit keyen, Siyabi in Kapwan sa kangay Kapwan
         keyen, Kao tomokkaw atai sa kangay pamalang agbangen, kao kangay bisi
         43 anggan in mga aglaban sa kaimo, boo wa kangay piyasakop sa kaimo.
         44 Na no in Kiristo piyagawit din Dabid keyen Kapwan, na nakay batang piyagsabi keyen
         in Kiristo kay Dabid kasokponan?
         45 Agparengey daan in mga mangyan, siyabi Isos sa kansiyo mga agadar keyen,
         46 Kamo agingat sa mga agpatoldo in mga Batas. Siro agkasadapan aglambong maaba in siro
         agipanawan. Kansiro din beet siro piyagpakabwat in mga mangyan sa mga bayan, beet
         din in mga maal pag panokkawan sa mga balay pagpaniponan, osai in pagpanokkawan in
         mga poon sa mga piyasta.
         47 Kamay siro agpanggolpi sa mga kagbaiyan balo, siro agpapangkit waget sa mga mangyan
         siro agpandalangin dogay. Maloba in batay parosa sa kansiro.

1 Isos mangkit, kansiyo ngiitan in mga aronaw sangkap agso roy kowarta sa pagpanyanganan
         andog sa balay lakoy Diyos.
         2 Kansiyo din ngiitan osai ka maidap, kagbaiyan balo agsoroy dowaite ka sintimos.
         3 Isos keyen, Kangay piyagsabi sa kanyo, ina pag balo kamayba maidap, in kansiyo siyoroy
         labi kay kalakoy karai in sa aronaw sangkap.
         4 Angkataw kansiro tiyaboy in idwa kansiro kailangan. Kamay ina pag balo, kamayba maidap
         wano, kansiyo tiyaboy in boo kansiyo pamili pamangnen.
         5 Piyagbarogi in kalaati sa kansiyo mga agadar keyen, In kaalenen in balay lakoy Diyos,
         in kalakoyen in mga bato piyabengbeng, osai in boo makaanggay asin tiyaboy mga mangyan
         sa Diyos. Kamay siyabi Isos
         6 keyen, Ina pag kanyo piyagngitan bato, agrateng in kabetek idapo batay mitera bato
         agisapaw sa osai wakay ka bato.
         7 Kansiro siyabi kay Isos keyen, Laki Agpamatoldo, nangkadogay kay batay mibaloy ina?
         Nakay in tandaan kami keyen batay wa masida in balay lakoy Diyos?
         8 Keyen wakay Isos, Kamo agingat, karam kamo batay piyadaya mangyan. Angkataw aronaw
         in batay agrateng agalapet kangay ngaran keyen siro in Kiristo, osai keyen rateng
         wa in kabetek. Kamo ayaw miyanggat sa kansiro.
         9 No kamo karengey barita mga gira, mga kagolowan, na kamo ayaw agkalimo. Kailangan
         tokaw apo mga kataw ina, kamay yewed kay toloy rateng in kalobosan.
         10 Kansiyo kay siyabi keyen, Osai ka bansa batay aggira sa osai ka bansa, osai ka sakopan
         aglaban sa osai ka sakopan.
         11 Batay apo loni lakoy lakonaw, apo batay agkayawes, apo batay pandalan mangaskit sa
         baatte kobat. Apo din batay lomwas mga makalimo osai mga makasoyo pag mga tanda batang
         sa langit.
         12 Kamay bayo mibaloy ina pag boo kamo batay piyagdakep, batay piyagpangwatan daet.
         Kamo batay piyagbaba sa mga balay pagpaniponan matang osapen, kalbas piyagbilanggo.
         Panawen din sa kangay kamo batay piyagpaadap sa mga poon lakoy osai sa mga gobirnador.
         13 Na ina pag betek kamo batay kapatoldo in Maal pag Barita.
         14 Pakaeyaten in kanyo remrem, kamo ayaw toloy agkalimo agremrem no nakay in kanyo batay
         matiwid,
         15 angkataw kamo kangay batay piyagpakan kabaloyan osai mga matiwid idbatay alabanan
         idbatay adaeg in kanyo mga kalaban.
         16 In kanyo mga koyay in batay agpadakep sa kanyo, osai in kanyo mga belag, in kanyo
         mga kamalay, mga pagbelag. Kalbas in kalaati sa kanyo batay piyagbono.
         17 In boo batay agkabais sa kanyo panawen sa kangay.
         18 Kamay idbatay maidapo kamayba osai wagette ka kanyo abok.
         19 Kamo agpakarigen wa gayed, na kamo batay apo in boway idapo kalobosan.
         20 No kanyo ngiitan in Irosalim piyagribok wa mga sondalo, na kanyo wa atawanan bangen
         wa ina masida.
         21 Na pataboy wa sa agbaw in mga sa kobat Odiya. In mga sa bayan panaw wa, ayaw din
         pataboy asin in mga sa kobat.
         22 Angkataw ina wa in kabetek in Diyos batay agparosa sa mga kasokponan Israil, matang
         mibaloy in boo mga Agisolat.
         23 Asin pag kabetek ayawte wa in mga bonting, osai in mga agpasoso, angkataw batay rateng
         atai pag kobat in maloba pag kaidapan, in mga mangyan atai batay piyagparosa Diyos.
         24 Siro batay biyono sa gira, no yewed batay piyagbaba sa roma pag mga kobat matang
         piyangwat sogowan. In bayan Irosalim batay piyagsida wa gayed in mga yewed Odyo anggan
         kalbas wa in kabetek in mga yewed Odyo piyagpakan Diyos kabaloyan.
         25 Batay apo mga tanda sa ibeng, osai sa bolan, kadayo sa mga magirem. Sa kobat in dagat
         batay agaleng agistobo anggan in mga mangyan batay magolo in remrem, maloba alimowan.
         26 In mga mangyan batay maidapo in remrem agkalimo panawen agkariyaban sa mga batay
         mibaloy sa kobat, angkataw batay piyagpagolo in mga apo kabaloyan sa kiwang.
         27 Asin pag betek ako in Bodang Mangyan batay ngiitan mga mangyan sa osai ka libo agrateng
         wa ngani apo lakoy kangay kabaloyan, piyagngitan wa in kangay kalakoyen.
         28 No agparakay wa mibaloy ina pag boo, na kamo ayaw wa agrongkot, agkaanggay wa, angkataw
         agkabangen wa kamo piyaboway.
         29 Siyabi Isos sa kansiro osai ka alimbawa keyen, Kanyo pangkiten in yangaw igos osai
         in roma kay pag mga yangaw.
         30 No ina agpandaon wakay na kanyo atawanan agkaboka wakay in pangibeng.
         31 Na kataw daan ina no kanyo ngiitan agpangibaloy wa ina in kangay mga siyabi, na kanyo
         wa atawanan bangen wa in Diyos agsakop.
         32 Remremen kamo, bayo matay in boo mga mangyan agkaboway ngona ina pag boo batay wa
         mibaloy.
         33 Batay maidapo in langit osai in kobat, kamay in kangay mga siyabi idbatay maidapo.
         34 Alapeten in kanyo remrem, ayaw malibangaw, ayaw agpamiyasta, agpanlasing, agpanremrem
         waget sa mga makariyaban atai sa kobat, karam kamo yewed kay sandata toloy wa abel
         ina pag Ibeng.
         35 Angkataw in boo mga mangyan sa boo kobat batay aratengan ina pag Ibeng.
         36 Na kailangan kamo palagi agdamay ayaw aglimbang agpandalangin, matang kamo apo kabaloyan
         agdalan asin pag boo mga batay mibaloy idapo kamay nakay, kalbas kamo kapasabangen
         sa kangay sa Bodang Mangyan.
         37 Agpamatoldo Isos ibengibeng sa balay lakoy Diyos. Bayaponbayapon siyo agonaker sa
         boksor Olibowan, ista siyo agpamataw yabi.
         38 Agpasodip in mga mangyan pataboy sa balay lakoy Diyos matang agparengey sa kansiyo.

1 Agkabangen wa in piyasta piyagawit Paskowa, in siro agkoman tinapay idapo pamaistobo.
         2 In mga poon sasirdoti, osai in mga agpatoldo in mga Batas agpamangkit padalan matang
         Isos mabono, in idbatay atawanan in mga mangyan, angkataw siro agkalimo sa mga mangyan.
         3 Ina pag betek misoroy Katanas sa galem Odas in piyagawit Iskariyoti, siyo in osai
         sa Labing Dowai ka agadar.
         4 Kalbas siyo panaw pataboy sa mga poon sasirdoti osai sa mga poon mga agdamay sa balay
         lakoy Diyos. Odas keyen, Kangay wa piyagpadakep Isos. Kalbas siro maypolongan in padalan
         matang diyakep.
         5 In mga poon anggayan, batay piyakan kowarta Odas.
         6 Kalbas Odas mangako wa. Sogod asin siyo agpamangkit wa padalan matang Isos madakep
         in yewed atawanan in karowan mangyan.
         7 Sa mga ibeng in Piyasta in agkoman tinapay idapo pamaistobo, rateng wa in ibeng agbono
         in bodang topa sa yapon piyagawit Paskowa.
         8 Siyogo Isos Pidro osai Owan keyen, Kamo ista wa, sandataen in kantam Yapon sa Paskowa.
         9 Siro keyen, Saano kaimo beet kami agsandata?
         10 Keyen wakay Isos, Kamo pataboy sa bayan. Sa bosngawan apo batay tomagbo sa kanyo
         osai ka kaliyakiyan agbaba galon sapa. Kanyo agaken siyo anggan sa balay kansiyo isoroyan.
         11 Kanyo sabiyen sa kapwan balay keyen, In Agpamatoldo agsabi no saano lames in maal
         siyo mamangan in Yapon sa Paskowa kadayo in kansiyo mga agadar.
         12 Na batay kansiyo piyatoldo sa kanyo in osai ka lakonaw pag basag sa ogbos, apo din
         mga sangkap. Ista kamo agsandata.
         13 Panaw wa in dokalaki, kansiro ngani ngiitan in boote siyabi Isos. Kalbas kansiro
         wa siyandata in Yapon in Paskowa.
         14 Paka rateng wa in kabetek, Isos tomokkaw wa batay agkoman osai in kansiyo mga katiwala.
         15 Kansiyo siyabi keyen, Dogay wa ako agpanaya matang kitam ngona agpaylanglangan agkoman
         anda pag Yapon sa Paskowa bayo ako pataboy sa kaidapan.
         16 Kangay piyagsabi sa kanyo ako idbatay wa tagoli mamangan Paskowa anggan sa mibaloy
         wa sa sakopan Diyos in piyagalimbawa atai.
         17 Kalbas yaatang Isos in pagpangineman, agpasalamat sa Diyos, kalbas keyen, Anda kanyo
         kowaen, kamo malbagiyan.
         18 Angkataw kangay piyagsabi sa kanyo, sogod ngona ako idbatay wa minem sapa batang
         sa obas anggan yewed kay rateng in Diyos agsakop.
         19 Kalbas kansiyo kiyowa in tinapay, agpasalamat sa Diyos, kansiyo piyandodo, kalbas
         tiyaboy sa kansiro. Kansiyo siyabi keyen, Anda in kangay bilog piyagtaboy panawen
         sa kanyo. Kanyo wa komanen agremrem sa kangay.
         20 Kataw din ina paka kalbas wa agyapon kansiyo wakay yaatang in pagpangineman, keyen,
         In galem anda pag pangineman in bayo wakay pag kasondowan Diyos, in kangay daya in
         panrigen, in piyagpabobo panawen sa kanyo.
         21 Kamay in osai sa kanyo in kangay mga sarig agkoman in batay agpadakep sa kangay.
         22 Ako in Bodang Mangyan batay maablaw kataw in remrem Diyos, kamay makapangirabot in
         batay parosa sa mangyan agpadakep sa kangay.
         23 Kalbas siro agpaypolongan keyen, Nakay sa kantam in batay agpangwat ina?
         24 In mga agadar agpalagawan no nakay sa kansiro in piyagpakalakoy.
         25 Siyabi Isos sa kansiro keyen, In mga poon lakoy sa mga yewed Odyo agsakop sa mga
         sakop sa kansiro, in mga mabwat kansiro piyagawit Koyay.
         26 Kamay ayaw kataw ina sa kanyo. Sa kanyo kailangan in mabwat kataw bongsowan. Kailangan
         in agpakoyay kataw sogowan.
         27 Osai in koyay in agsogo, osai in bodang in piyagsogo, na piyagpakalakonaw in agsogo
         agbangen, aon? Kamay ako agyanggat sa kanyo, matang kanyo sogowan.
         28 Kamo agaway agiyanggat sa kangay sa kangay mga kaidapan.
         29 No nangkataw ako piyakan kangay Amang kabaloyan agpapoon lakoy, na kataw din ina
         kamo kangay piyagpakan kabaloyan agpapoon,
         30 matang kitam agpaylanglangan osai agpalpangineman sa kangay sakopan. Osai kamo batay
         mga agpapoon sa labing dowai ka tiribo mga kasokponan Israil.
         31 Isos keyen, Simon, Laki Simon, mamarengey kao. Tiyaboy kay Katanas in kansiyo yaayay,
         in kamo boo tepengen kataw in paray piyaglayap.
         32 Kamay kao kangay piyandalangin matang marigen in kao agpasandig sa Diyos. Kalbas
         paka kao moli wakay sa kangay na kaimo din pakarigenen in kaimo mga pagbelag.
         33 Keyen wakay Pidro, Laki Kapwan, ako sandata wa piyagbilanggo, kamayba biyono sarig
         kaimo.
         34 Keyen wakay Isos, Laki Pidro, kangay piyagsabi sa kaimo, bayo tomalaok in manok ngona
         daan pag yabi, ako makatolo kaimo batay piyamangyan.
         35 Siyabi Isos sa kansiro keyen, In kamo tangona kangay siyogo idapo piyagbaba sokloban,
         galang, sinilas, nakay, apo lames korang sa kanyo? Siro keyen, Idapono.
         36 Siyo keyen, Kamay ngona no kamo apo sokloban na babaen, osai galang. No idapo pisaw,
         na paalisen in kanyo islen, bomili wa pisaw.
         37 Angkataw kangay piyagsabi sa kanyo in siyabi sa mga Agisolat keyen, Siyo piyaagem
         sa mga aleleng. Na kailangan ina mibaloy sa kangay, angkataw ngona agibaloy wa in
         agisolat panawen sa kangay.
         38 Siyabi in mga agadar keyen, Laki Kapwan, apo dowai ka pisaw. Keyen Isos, Sibay wa
         ina.
         39 Isos panaw wa sa bayan, kalbas kataw in kansiyo datiyan piyagpangwat siyo pataboy
         sa boksor Olibowan. Miyanggat in kansiyo mga agadar.
         40 Paka ista rateng kansiyo si yabi sa kansiro keyen, Kamo din mandalangin matang kamo
         idbatay piyagtepeng.
         41 Isos panaw sa kansiro anggan kadayo benglayan bato. Asin siyo agpaereng agpandalangin,
         42 keyen, Amang, no nges maal sa kaimo, na ayaw wa sa kangay anda pag kaidapan. Kamay
         ayaw in kangay beet in mibaloy, dayem in kaimo daan.
         45 Paka kalbas agpandalangin Isos tomaydek, pataboy wakay sa mga agadar. Kansiyo aratengan
         siro agpalpagesek apagodan angkataw maloba agpanremrem.
         46 Isos keyen, Nakay batang kamo agesek? Miyorog wa, mandalangin wa matang kamo idbatay
         piyagtepeng.
         47 Agiplaongan kay Isos agpaypanrateng wa in aronaw mangyan, in agpanokaw in piyagawit
         Odas, kaagem sa Labing Osai. Pasabangen siyo kay Isos, batay kiyapet.
         48 Keyen Isos sa kansiyo, Laki Odas, in agkapet sa kangay in kaimo mana padalan agpadakep
         sa Bodang Mangyan?
         49 Paka ngiitan in mga agadar sarig Isos in batay mibaloy siro keyen, Laki Kapwan, nakay,
         kami agpalang wa?
         50 In sogowan in mabwat pag poon sa mga sasirdoti piyalang wa in osai ka agadar, maagis
         in kansiyo talinga, in sa pamalang agbangen.
         51 Kamay keyen Isos, Siyana, ayaw wa ina. Kansiyo kiyapkap in talinga in sogowan, mibalay
         wakay.
         52 Miplaong Isos sa mga poon sasirdoti, osai sa mga poon mga agdamay sa balay lakoy
         Diyos, osai sa mga koyay in ista pataboy matang siyo dakepen. Isos keyen, Ako nakay,
         tolisan? Baina kamo malitaboy atai agbaba mga pisaw, mga garoti?
         53 Bago ibengibeng ako agpatoldo sa balay lakoy Diyos, kamo ista din, kamay ako yewed
         kanyo diyakep. Kamay ngona wa in kanyo kabetek. Agsakop wa in diyablo.
         54 Isos kansiro wa diyakep, biyaba sa balay in mabwat pag poon sa mga sasirdoti. Pidro
         mangagak sa kansiyo kamay adayonaw in paywaraan.
         55 In mga mangyan sa tongkodan agpoypoy baya, agpalpanokkaw, agpalpanayang. Pidro agiyagem
         sa kansiro.
         56 Siyo ngiitan osai ka sogowan kagbaiyan. Kalbas agriwa wa gayed sa kansiyo keyen,
         Ina pag mangyan sarig din Isos.
         57 Kamay Pidro aglaban keyen, Aa, yewed kangay atawanan ina.
         58 Paka dogay wakayte siyo ngiitan wakay in osai ka kaliyakiyan keyen, Kao din osai
         ka kansiyo sarig, aon? Kamay keyen Pidro, Aa yewed, laki.
         59 Kadalan wakay labi kayte kadogay agtongtong, in osai kay ka kaliyakiyan agpakarigen
         wa gayedte in piyagsabi keyen, Amatangan wa daan ngani siyo wa in sarig. Baina, siyo
         din taga Galiliya.
         60 Kamay keyen wakay Pidro, Laki, yewed kangay atawanan in kaimo piyagsabi. Siyo agiplaongan
         kay toloy wa tomalaok in manok.
         61 Patobang wa Isos agterek wa gayed kay Pidro. Toloy wakay riyemrem Pidro in siyabi
         in Kapwan sa kansiyo keyen, Bayo tomalaok in manok ngona daan pag yabi ako makatolo
         kaimo batay piyamangyan.
         62 Pidro pabokod wa, manangis wa gayed maloba.
         63 Isos piyagmesa osai piyamogbog in mga agdamay sa kansiyo.
         64 Tiyabon in kansiyo mata, siyabi keyen, Amba kaimo sabiyen no nakay in bomogbog sa
         kaimo.
         65 Labi kayno gayed siyo kansiro piyagsabiyan daet.
         66 Paka ibeng wa agkatipon in boo mga koyay, in mga poon sasirdoti, osai in mga agpatoldo
         in mga Batas. Siro in boo tanongan in mga Odyo. Kalbas Isos piyaadap, kansiro piyagosap.
         67 Siro keyen, Kaimo wa sabiyen sa kanyam, kao lames in Kiristo? Isos keyen, Kamayba
         siyabi sa kanyo, kamo idbatay daan maniwala.
         68 No kangay wakay tiyanong kamo, kamo idbatay daan somagot.
         69 Kamay ibat ngona in Bodang Mangyan batay tomokkaw sa pamalang agbangen Diyos in apo
         lakoy kabaloyan.
         70 Siro boo keyen, In kaimo mana beet siyabi kao in Bodang Diyos? Keyen wakay Isos,
         Kamo wa in agsabi, yewed ako.
         71 Keyen siro, Idwa kailangan kitam agpamangkit kay agpatonay. Kitam wa daan karengey
         in kansiyo wa daan agiplaong.

1 Tomaydek in boo mga koyay, Isos kansiro biyaba kay Pilato.
         2 Piyarakay kansiro siyombong keyen, Kanyam abel anda pag kaliyakiyan agrengke sa mga
         mangyan agsonggar sa batas. Siyo agayaw agbayad bowis kay Sisar, kansiyo din piyagsabi
         siyo in Kiristo, osai ka poon lakoy.
         3 Siyabi Pilato kay Isos keyen, Kao lames in poon lakoy in mga Odyo? Siyabi Isos keyen,
         Kao wa in agsabi.
         4 Siyabi Pilato sa mga poon sasirdoti kadayo din sa mga mangyan keyen, Ako idapo ngiitan
         daet asin pag mangyan.
         5 Kamay siro agpilit kay keyen, Panawen sa kansiyo mga piyatoldo kansiyo piyagrengke
         in boo mga mangyan atai sa kobat Odiya agsonggar sa batas. Agparakay sa Galiliya,
         kalbas ngona atai wa sa Irosalim.
         6 Paka Pilato karengey ina siyo keyen, Isos mana taga Galiliya?
         7 Paka kansiyo atawanan Isos batang sa sakopan Irodis in poon lakoy sa Galiliya Isos
         kansiyo piyababa kay Irodis. Angkataw ina pag betek Irodis sa Irosalim.
         8 Paka Isos ngiitan, Irodis agkaanggay wano, angkataw makarowan wa siyo mga abaritaan
         panawen kay Isos, kalbas dogay wa kansiyo beet ngiitan. Kansiyo piyagpanaya Isos agpangwat
         makasoyo, beet kansiyo ngiitan.
         9 Matang Isos kansiyo piyagbotog anggan, kamay yewed meles kamayba kalakoyte.
         10 Agaway kay din in mga poon sasirdoti osai in mga agpatoldo in mga Batas, siro yewed
         agempet Isos piyagsombong.
         11 Isos piyagmesa piyaglibak Irodis kadayo in kansiyo mga sondalo, siyoroy sa kansiyo
         maalen wano pag lambong. Kalbas Isos piyaoli wakay kay Pilato.
         12 Datiyan agpalaway osai Irodis osai Pilato, kamay ina pag ibeng siro agpaybelag wa.
         13 Piyaberya Pilato in mga poon sasirdoti, kadayo in mga koyay, anggan in mga mangyan.
         14 Kalbas siyabi keyen, Anda pag kaliyakiyan kanyo piyaadap sa kangay, kanyo piyagsabi
         keyen siyo agrengke sa mga mangyan agsonggar sa batas. Kamay ngona siyo kangay biyotog
         sa kanyo adap, kalbas kangay ngiitan in kanyo piyagkabintang sa kansiyo yewed betek.
         15 Kadayo Irodis idapo ngiitan daet sa kansiyo, matang siyo piyaoli wakay sa kangay.
         Siyo idapo daet, siyo yewed maal biyono.
         16 Na siyo kangay piyagpabogbog kalbas piyagpalpas.
         18 Kamay siro mayraesan mango keyen, Ina pag mangyan bonowen. Barabas in palpasen.
         19 Kaya Barabas mabilanggo panawen siyo agsonggar sa batas osai agpanggolo sa Irosalim,
         panawen din siyo agbono mangyan.
         20 Pilato miplaong wakay sa kansiro panawen kansiyo beet Isos palpasen.
         21 Kamay in mga mangyan mango kay keyen, Pakowen sa kodos, siyo pakowen sa kodos.
         22 Sa katolo kay Pilato siyabi keyen, Nakay batang? Nakay in kansiyo piyangwat daet?
         Ako idapo ngiitan daet matang siyo piyabono, na siyo kangay piyagpabogbog kalbas piyagpalpas.
         23 Kamay siro labi kay malpangowan keyen, Isos pakowen ngani sa kodos. Kalbas in kansiro
         pango mandaeg.
         24 Matang Pilato agsogo wa keyen, Siyo bonowen wa.
         25 Kansiyo piyalpas in mangyan mabilanggo panawen Sa agpanggolo osai agsonggar sa batas,
         osai agbono din mangyan, angkataw ina in kansiro piyagayay. Kamay Isos kansiyo tiyaboy
         sa kansiro matang pangwaten in kansiro beet.
         26 In kansiro piyaanggat Isos matang piyako sa kodos kansiro atagbowan osai ka kaliyakiyan
         batang sa kobat. Ina pag mangyan Simon taga Sirini. Siyo piilitan agbaba in kodos
         miyanggat kay Isos.
         27 In karowan mangyan mangagak kay Isos kadayo in mga kagbaiyan maloba agpanangis agkalowayan
         sa kansiyo.
         28 Isos managoli sa kansiro keyen, Laki mga kagbaiyan taga Irosalim, ako ayaw agpanangisanen.
         In kanyo sadiri in pagpanangisanen osai in kanyo mga bodang.
         29 Angkataw agrateng wa in kabetek in mga mangyan batay agsabi keyen, Agkaanggay in
         mga baog, in mga kagbaiyan yewed agpamodang, in mga idbatang piyanosowan bodang.
         30 Ina pag betek in mga mangyan batay manremrem keyen, Dayem nges kitam yopanganen wa
         mga boksor. Dayem nges kitam tabonanen wa mga bolod matang toloy wa matay.
         31 Isos keyen kay, Nangkataw no kataw anda in piyagpangwat sa idapo daet, na labi kay
         kaloba anda in batay piyangwat sa mga apo daet.
         32 Apo din piyaanggat dowai ka mangyan lakonaw wano in kansiro daet, matang bonowen
         kataw din Isos.
         33 Paka rateng wa siro sa kobat piyagawit Bitol Olo, Isos kansiro wa piyako sa kodos.
         In dowai ka apo lakoy daet piyako wa din sa mga kodos, in osai sa kay Isos pamalang
         agbangen in osai sa kansiyo tagwala.
         34 In siyabi Isos keyen, Amang, kaimo libangawen in kansiro daet angkataw yewed kansiro
         atawanan in kansiro piyagpangwat. Kalbas in mga sondalo malpostaan in agbagi in kansiyo
         mga damit.
         35 In mga mangyan agtaydek sa bangen agpangkit. Agpatawa sa kansiyo in mga koyay keyen,
         Kansiyo kono piyaboway in mga roma. Na no siyo ngani in Kiristo, in iidang Diyos,
         na pabowayen din in kansiyo bilog.
         36 Kadayo din in mga sondalo agpatawa sa kansiyo, agpasabangen agpatawtaw kagwali toba.
         37 Siro keyen, No kao in poon lakoy in mga Odyo, na kaimo pabowayen in kaimo bilog.
         38 Apo agisolat sa kansiyo ogbos. In piyagsabi keyen, Anda in Poon Lakoy in mga Odyo.
         39 Isos piyamalowasan in osai ka apo lakoy daet agipako sa kodos keyen, Yewed mana kao
         in Kiristo? Na pabowayen in kaimo bilog, kadayo in kanyam.
         40 Kamay siyo siyabiyan in osai ka agipako sa kodos keyen, Kao lames yewed agkalimo
         Sa Diyos? Kao piyagparosa kataw din siyo.
         41 Kita maal piyarosa kataw anda. Ina betek ngani sa kanta mga piyangwat. Kamay ina
         pag mangyan idapo piyangwat daet.
         42 Kalbas keyen siyo, Laki Isos, paka kao agpapoon wa na ako kaimo remremen.
         43 Siyabi wakay Isos keyen, Kangay piyagsabi sa kaimo, ngona daan pag ibeng kao kangay
         piyagpaanggat sa langit.
         44 Paka tangali wa malened wa in boo kobat anggan mangiriyan lakoy.
         45 Makelep wa in ibeng. Marognit sa kagwaraan malsowayan in damit pamengbeng sa galem
         balay lakoy Diyos.
         46 Isos mango lakoy keyen, Amang, in kangay abyan kangay wa piyagpaalapet sa kaimo.
         Paka masabi wa ina siyo matay wa.
         47 In ngiitan in kapitan mga sondalo in mibaloy, siyo agmaal wa sa Diyos. Kansiyo siyabi
         keyen, Totoo ngani ina maal pag mangyan.
         48 In boo mga mangyan asin agkatipon agpangkit, paka kansiro ngiitan in mibaloy siro
         moli wa maskit in barosen maloba agpanremrem.
         49 In boo mga pagbelag Isos kadayo in mga kagbaiyan miyanggat sa kansiyo sogod sa Galiliya,
         siro agitaydek sa adayonaw kayte agriwa asin pag boo mibaloy.
         50 -
         51 Apo kaliyakiyan taga Arimatiya, osai ka bayan mga Odyo. Kansiyo ngaran Osi. Siyo
         mabait pag mangyan, maalno, agpanaya din sa kabetek in Diyos agpapoon. Kamayba siyo
         osai sa mga tanongan in mga Odyo siyo dayo sa kansiro piyangwat kay Isos.
         52 Ina pag mangyan pataboy kay Pilato, kansiyo yaayay in bilog Isos.
         53 Kansiyo wa piyalompot, tiyeem wa benang lino, kalbas piyabolalang sa leyang kiyali
         sa bato lintoy, idbatang kay liyebengan.
         54 Ina Biirnis, in ibeng agsandata sa Ibeng Pamainga. Batay wa agparakay in Ibeng Pamainga.
         55 Miyanggat kay Osi in mga kagbaiyan in kay Isos batang pagsarig sogod Galiliya. Kansiro
         ngiitan in lebengan, kadayo in pagibolalangan in bilog Isos.
         56 Kalbas siro moli wa, agsandata mga pamada osai gamot piyagawit mira batay piyagyodyod
         sa bilog Isos. Kamay sa Sabado in Ibeng Pamainga siro idwa agpanawen kataw in siyabi
         sa mga Batas.

1 Paka agkaboka wa Linggo in mga kagbaiyan agtaboy sa lebengan piyagbaba in mga pamada
         kansiro siyandata.
         2 Rateng wa siro, kansiro ngiitan kiyowa wa in bato pangkopot, boswang wa in sakbawan
         lebengan.
         3 Siro misoroy kamay idapo ngiitan in bilog in Kapwan Isos.
         4 In siro agkaidapowan remrem panawen asin, toloy ngiitan dowai ka kaliyakiyan agitaydek
         sa kansiro balabaan, agrawa in damit.
         5 Siro patalegeb kataw maloba agkalimo. Siyabi in dokalaki keyen, Nakay batang kanyo
         piyagpamangkit in agkaboway sa pagpabolalangan mga matay?
         6 Idapo wa atai siyo. Siyo boway wakay. Kanyo remremen in kansiyo siyabi sa kanyo in
         siyo sa Galiliya kay tangona,
         7 in siyo keyen kailangan siyo in Bodang Mangyan batay piyagtaboy sa kabaloyan mga
         agpamangwat daet, piyako sa kodos, kalbas sa katolo ka ibeng siyo boway wakay.
         8 Kalbas riyemrem wakay in mga kagbaiyan in siyabi Isos.
         9 Siro moli wakay batang sa lebengan. Ina pag boo kansiro giisod sa labing osai, kadayo
         sa roma pag mga sarig.
         10 Ina pag mga kagbaiyan kora Mariya taga Magdala, Owana, osai Mariya inang Santiyago,
         osai kansiro kay din pagsarig mga kagbaiyan. Siro in aggisod ina pag boo sa mga katiwala
         Isos.
         11 Kamay ina pag agiplaong kansiro riyemrem idapo kabolowan, matang idwa piyagpaniwalaan
         in dokabaiyan.
         12 Kamay Pidro tomaydek, domalagan pataboy sa lebengan. Siyo pabokkong paserek sa leyang,
         siyo idapo ngiitan no yewed in benang waget. Kalbas siyo moli agsoyo sa mibaloy.
         13 Ina daan din pag ibeng in dowai ka mga agadar agipanaw agtaboy sa bayanan piyagawit
         Imaos. In kadayowen ina sa Irosalim mga labing osai ka kilomitro.
         14 Kansiro piyaggisod in boo mga mibaloy.
         15 In siro agbarogi agpanggisodan Isos lomwas miyanggat sa kansiro.
         16 Kamay yewed kansiro atawanan keyen ina Isos.
         17 Keyen Isos, In kamo agipanaw nakay ina in kanyo piyagpanggisod? Siro tomaydek wa,
         agpaypamaereng.
         18 In osai in ngaran Kilyopas keyen, Sa boo mga mangyan agpamataw sa Irosalim ngona
         kao waget mana in yewed katawan in mibaloy taite wagette?
         19 Isos keyen wakay, Nakay in mibaloy? Siro keyen, In mibaloy kay Isos taga Nasarit.
         Siyo osai ka poropita in kansiyo kabaloyan agiplaong osai agpanawen lakonaw sa pangkit
         Diyos osai sa boo mga mangyan.
         20 Siyo tiyaboy in kantam mga koyay osai in kantam mga poon sasirdoti kay Pilato matang
         bonowen, kalbas siyo piyako sa kodos.
         21 Bago siyo nges in kanyam piyagpanaya batay agpalpas sa mga kasokponan Israil. Osai
         din sogod mibaloy ina ngona mataw wa ibeng.
         22 Kamay kami agsoyo wano sa biyarita in kalaati mga kagbaiyan sa kanyam barkadaan.
         Siro karai pasodip pataboy sa lebengan,
         23 kamay yewed kansiro ngiitan in kansiyo bilog. Siro moli wakay agsabi siro apo ngiitan
         mga angil agsabi keyen Isos agkaboway.
         24 Matang in kalaati kanyam barkadaan pataboy din sa lebengan. Kansiro ngiitan kataw
         ngani in siyabi in mga kagbaiyan, kamay yewed kansiro ngiitan Isos.
         25 Siyabi Isos sa kansiro keyen, Nakay batang kamo kagwali idapo bait? Nakay batang
         kamo yewed maniwala sa boo mga siyabi in mga poropita?
         26 Kailangan ngani in Kiristo domalan asin pag boo kaidapan bayo kansiyo kiyowa in kansiyo
         kalakoyen.
         27 Kalbas piyatoldo Isos sa kansiro in boo piyagsabi panawen sa kansiyo sa mga Agisolat.
         Piyarakay sa mga siyolat Mowisis anggan din sa siyolat in boo mga poropita.
         28 Paka bangen wa sa bayanan pagratengan in dokalaki, Isos batay kay nges lomampas.
         29 Kamay siyo yaayaw wa in dokalaki keyen, Kao atai wa mesek kanyam, bayapon wa, lened
         wa. Matang siyo misoroy wa sa balay.
         30 Paka tomokkaw wa batay agkoman, kiyowa Isos in pamangnen, kadogay mandalangin wa,
         kalbas piyandodo in pamangnen, tiyaboy sa kansiro.
         31 Kalbas toloy wakay siro karemrem, katawan wa keyen ina wa mana Isos. Kalbas siyo
         toloy wa mapasaw.
         32 Kalbas siro malsiterek keyen, Kaya mana agkaanggay wano in kanta remrem in kitam
         agpanggisodan karai sa dalan, osai in siyo agpaliwanag sa kanta in mga Agisolat.
         33 Kalbas siro toloy tomaydek moli wakay sa Irosalim. Paka rateng kansiro ngiitan agkatipon
         in labing osai ka agadar kadayo in roma kay din kansiro mga pagsarig.
         34 Siro boo agpanggisodan keyen, Totoo ngani in Kapwan boway wakay. Siyo papangkit kay
         Simon.
         35 Giisod wakay in dokalaki in mibaloy karai sa dalan, osai in kansiro bayo atawanan
         keyen Isos in siyo agbagi pamangnen.
         36 Ina piyagpanggisodan kay in mga agadar toloy asin Isos agtaydek sa kansiro kagwaraan.
         Kansiyo siyabi keyen, Kamo kataw wa nakay?
         37 Siro ariyaban, alimowan wa keyen kablag.
         38 Kamay siyabi Isos sa kansiro keyen, Nakay batang magolo in kanyo remrem? Nakay batang
         piyagbaslag kay in kanyo remrem kataw ina?
         39 Pangkiten in kangay mga dalokap, in kangay mga darapa. Ako wa ngani. Ako atangen,
         pangkiten. In kablag idapo galem, idapo bitol. Kamay maanda, ako bilog wa daan gayed,
         yewed kablag.
         40 Paka siyabi wa ina piyapangkit in kansiyo mga dalokap, mga darapa.
         41 Kamay siro yewed kay din katiyak panawen sa agkaanggay wano osai panawen din agsoyo.
         Matang kansiyo siyabi keyen, Atai lames apo pamangnen?
         42 Siyo piyakan dodo siba isda.
         43 Kansiyo kiyowa, kalbas kiyoman. Siro kangitan.
         44 Kalbas kansiyo siyabi keyen, Anda wa in kangay tangona piyagsabi sa kanyo in kitam
         agpaysarigan kay. Kailangan ngani mibaloy in boo mga agisolat panawen sa kangay sa
         mga Batas Mowisis, osai in siyolat in mga poropita, kadayo in sa mga Awit.
         45 Kalbas kansiro remrem piyakapya Isos matang atawanan wa in beet siyabi in mga Agisolat.
         46 Kansiyo siyabi keyen, In siyabi sa mga Agisolat keyen kailangan in Kiristo domalan
         asin pag kaidapan, kalbas sa katolo ka ibeng piyaboway wakay.
         47 Osai kailangan agparakay sa Irosalim anggan sa boo mga kobat, sa kabaloyan in Kiristo
         ina pabaritaen sa boo mga mangyan keyen, Benglayen wa in daet matang ina liibangaw
         wa Diyos.
         48 Kamo in mga kangitan wa ina pag boo.
         49 Remremen, in piyangako kangay Amang batay piyagtaboy sa kanyo, ina kangay batay piyagsogo
         sa kanyo. Na kamo mataw daan sa Irosalim anggan kamo yewed kay piyakan in kabaloyan
         batang sa Diyos.
         50 Kalbas siro piyaanggat Isos, panaw wa pataboy sa bangen in bayanan Bitanya. Kalbas
         yoorog kansiyo bakwaw matang siro piyagpandalangin.
         51 In siyo agpandalangin kay sa kansiro siyo piyagpaonaik wa sa langit, siro piyagbaliwan.
         52 Siyo kansiro piyagmaal, kalbas siro moli wakay sa Irosalim agkaanggay wano.
         53 Baatte siro sa balay lakoy Diyos agmaal sa kansiyo.OWANOWANOWANOWANOWAN

1 Sa parakayan datiyan apo in Agiplaong. In Agiplaong sarig in Diyos. Siyo Diyos.
         2 In bayote in agiplaong sarig in Diyos.
         3 In boote piyangwat Diyos, in Agiplaong in agpangwat. In boote no idapo in Agiplaong,
         na idapo mipangwat.
         4 Batang sa kansiyo in boway. In boway in tinglaw sa mga mangyan.
         5 Agrawa in tinglaw sa lened. Siyo yewed akaplek lened.
         6 In Diyos agsogo mangyan, in ngaran Owan.
         7 Siyo atai pataboy matang agbarita keyen, Ina wa in tinglaw, matang in boo mangyan
         maniwala sa tinglaw panawen sa kansiyo barita.
         8 Yewed Owan in tinglaw, no yewed siyo in agbarita keyen, Ina wa in tinglaw.
         9 Ina pag betek agrateng sa kobat in tinglaw gayed, na siyo in agrawa sa boo mangyan.
         10 Siyo atai pataboy sa kobat. Siyo in agpangwat in mga mangyan, kamay siyo yewed atawanan
         in mga mangyan.
         11 Siyo atai pataboy sa kansiyo kobat, kamay siyo yewed piyabelag kansiyo mga mangyan.
         12 Kamay in boo mga agpabelag sa kansiyo, in boo mga agpasandig sa kansiyo, siro boo
         kansiyo piyakapya matang maal wa mibaloy bodang Diyos.
         13 Siro biyodang Diyos, yewed panawen sa biyoslot mangyan, yewed sa beet mangyan, no
         yewed sa kabaloyan Diyos.
         14 In Agiplaong mibaloy mangyan, agbalay wa sa kantam. Siyo in betek wano, in agpakayawte
         wano gayed. Kanyam ngiitan in kansiyo kalakoyen, kalakoy daan in boktong Bodang kansiyo
         Amang Diyos.
         15 Owan agpaalam panawen sa Agiplaong. Siyo miplaong maksen, keyen, Ina in ako keyen
         in agrateng paori sa kangay labi kay kalakoy ako, angkataw ako idapo kay, siyo dogay
         wa boway.
         16 Panawen sa kalobaen siyo agpakayawte wano gayed, kitam palagi piyagpakan, piyagpakan.
         17 Angkataw Mowisis in agbaba sa kantam in mga Batas Diyos. Kamay IsoKiristo in agbaba
         in betek sa kantam, in agpakayawte wano gayed sa kantam.
         18 Anda pag kadogayen idapo batang kangitan sa Diyos. Kamay in Diyos piyapangkit sa
         kantam. In kansiyo boktong Bodang, in kansiyo piyagmaal wano, siyo in agpapangkit.
         19 In mga poon Odyo sa Irosalim agsogo mga sasirdoti osai mga katolong sasirdoti kay
         Owan matang agtanong no nakay siyo.
         20 Siyo yewed mayabang. Kansiyo siyabi gayed keyen, Yewed ako in Kiristo in piyangako
         Diyos batay agpamaboway.
         21 Siro keyen, Na nakay kao? Kao lames Iliyas? Keyen, Yewed. Keyen siro, Kao lames in
         Poropita in kanyam piyagpanaya? Keyen, Yewed din.
         22 Siro agtanong wakay keyen, Na nakay ngani kao? Sabiyen wa gayed, matang kami apo
         batay siyabi sa mga agsogo sa kanyam, no nakay batay kaimo siyabi panawen sa kaimo.
         23 Keyen Owan, Ako osai ka agiplaong maksen sa moyod keyen, Pakapyaen wa in batay dalan
         in Kapwan, kataw in siyabi in poropita Isaiyas.
         24 In mga agpanggisodan kay Owan siyogo mga Parisiyo.
         25 Tagoli wakay siro agtanong kay Owan keyen, Na no yewed kao in Kiristo in piyangako
         Diyos batay agpamaboway, yewed kao Iliyas, yewed kao in Poropita, na nakay batang
         kao agbaotismo, in mga mangyan piyagsogbo sa sapa?
         26 Siyo keyen, Ako agbaotismo sa sapa, kamay asin kanyo kagwaraan apo mangyan kamo yewed
         katawan.
         27 Siyo sa kangay paoriyan. Siyo lakonaw, ako kalakoyte, yewed sibay kamayba sogowan
         waget agbaba kansiyo sinilas.
         28 Ina mibaloy sa Bitanya, sa ripay sapa Ordan. Asina betek Owan agbaotismo.
         29 Paka goribas wakay, Owan kangitan kay Isos agpasabangen sa kansiyo. Siyo keyen, Baati
         in Bodang Topa batang sa Diyos, in agkowa daet sa boo mangyan.
         30 Ina in ako taite keyen, Apo mangyan agrateng paori sa kangay labi kay kalakoy ako
         angkataw ako idapo kay siyo datiyan agkaboway.
         31 Tangona ako yewed kay katawan sa kansiyo, kamayba in dailan kaya ako agbaotismo sa
         sapa matang siyo piyatoldo sa mga kasokponan Israil.
         32 Anda in barita Owan keyen, Kangay ngiitan in Abyan Diyos aglabo batang sa langit
         kataw bantog kalapati agapon sa kansiyo.
         33 Tangona siyo yewed kay kangay atawanan, kamay in agsogo sa kangay matang agsogbo
         sa sapa, siyo in keyen, Kaimo batay ngiitan osai ka mangyan, in Abyan Diyos aglabo
         agbalay sa kansiyo. Na siyo in batay agsogbo sa Betek pag Abyan.
         34 Ina ngani kangay ngiitan mibaloy asin pag mangyan. Matang ako agbarita keyen, siyo
         in Bodang Diyos.
         35 Paka goribas wakay Owan ista wakay tagoli, osai in dowai ka agadar sa kansiyo.
         36 Kansiyo ngiitan Isos domalan. Siyo keyen, Baati wa in Bodang Topa batang sa Diyos.
         37 Karengey kansiyo siyabi in dowai ka agadar, kalbas siro mangagak wa kay Isos.
         38 Isos managoli, kansiyo ngiitan in dokalaki agyanggat. Siyo keyen, Nakay in kanyo
         panawen? Siro keyen, Rabi, in beet siyabi Laki Agpamatoldo, saano kaimo pagbalayan?
         39 Keyen Isos, Aywawa, kamo mangkit. Siro miyanggat, kansiro ngiitan kansiyo pagbalayan.
         Ina mangiriyan wate, siro asin sa kansiyo anggan bayapon.
         40 Asin pag dowai ka karengey kay Owan miyanggat kay Isos, in osai Anns, belag Simon
         Pidro.
         41 Siyo toloy mamangkit kansiyo belag Simon, siyo keyen, Kanyam wa ngiitan in piyangako
         Diyos batay agpamaboway. Ina in beet siyabi in Kiristo.
         42 Siyo piyaanggat Anris kay Isos. Isos mangkit kay Simon keyen, Kao mana Simon, bodang
         Owan. Kao batay piyagawit Sipas. In beet siyabi ina pag ngaran Pidro, osai bato.
         43 Paka goribas wakay Isos manremrem ista wa pataboy sa Galiliya. Ngiitan siyo Pilipi,
         keyen, Kao miyanggat sa kangay.
         44 Pilipi taga Bitsayda, kataw tayari Anris, osai Pidro.
         45 Pilipi mamangkit kay Natanail keyen, Kanyam ngiitan in keyen Mowisis sa aklat mga
         Batas Diyos, osai keyen in solat mga poropita. Siyo Isos taga Nasarit, bodang Osi.
         46 Keyen Natanail, Apo mana aglowas maal sa Nasarit? Keyen Pilipi, Kita wa, kaimo pangkiten.
         47 In Isos kangitan Natanail agrateng siyo keyen, Baanda in osai ka kasokponan gayed
         Israil. Siyo yewed wano agpadaya.
         48 Keyen Natanail, Nakay batang kao katawan kangay ogali? Isos keyen, Bayo kao piyaanggat
         Pilipi, ako kangitan kao agpanagirong sa poon igos.
         49 Keyen Natanail, Laki Agpamatoldo, kao in Bodang Diyos, kao in poon lakoy sa mga kasokponan
         Israil.
         50 Isos keyen, Kao mana maniwala panawen ako keyen kao kangay ngiitan sa poon igos?
         Kao batay kangitan labi kay lakonaw.
         51 Siyo keyen kay, Mamarengey gayed sa kangay piyagsabi keyen, Batay kanyo ngiitan masiwang
         in langit, in mga angil Diyos aglabo agonaik sa kangay sa bodang Mangyan.

1 Paka katolo wakay ka ibeng, apo kasalan sa Kana sa Galiliya. Ista din in inang Isos.
         2 Biyerya din Isos, osai in kansiyo mga agadar.
         3 Siro alobosan wa alak, kalbas siyabi in inang kay Isos keyen, Siro alobosan alak.
         4 Keyen Isos, Dada, ako ayaw kay aglaliyen. Ikkay kabetek ako agpapangkit kangay kabaloyan.
         5 Siyabi in inang Isos sa mga katolong keyen, No nakay in siyabi Isos sa kanyo na pangwaten.
         6 Asin apo enem ka pagsoroyan lakoy sapa, baatte osai sibay dalwampo ka galon, no yewed
         tatlompo. Ina mga piyagkailangan sa ogali mga Odyo agogas.
         7 Isos keyen sa mga katolong, Pakaknowen sapa in mga pagsoroyan. Kalbas kansiro piyakakno
         anggan sa lingit.
         8 Kalbas keyen Isos, Somikro wa. Babaen wa sa agbagi pamangnen. Kalbas biyaba ngani.
         9 In agbagi yewed katawan no saano batang ina pag alak, kamay in mga somikro, siro
         katawan. Kansiyo tiyepeng in sapa mibaloy wa alak, kalbas kansiyo biyerya in kiyasal
         pag lalaki,
         10 keyen, In kalaati mangyan, piyatokaw in masadap pag alak. Paka karowan wa in iinem,
         piyalowas wakay in daeten. Kao osai wakay, kaimo piyapaori in masadap agbangen.
         11 Ina piyangwat Isos sa Kana, sa Galiliya. Ina in tokaw pag lakonaw pag piyangwat Isos,
         matang piyapangkit kansiyo kabaloyan. Kalbas in mga agadar maniwala sa kansiyo.
         12 Paka kalbas, pataboy Isos sa Kapirnaom. Miyanggat kansiyo inang, mga belag, mga agadar.
         Siro ista mamataw kamay yewed dogay.
         13 Bangen wa in piyasta mga Odyo piyagawit Paskowa, matang Isos pataboy sa Irosalim.
         14 Kansiyo ngiitan sa tongkodan balay lakoy Diyos in mga agpabili mga baka, mga topa,
         mga bantog kalapati, osai in mga agpamalit kowarta.
         15 Isos komwa robid. Kansiyo piyangwat pamogbog, biyoyaw sa tongkodan balay lakoy Diyos
         in mga aglako, kadayo in mga topa, in mga baka. Kansiyo biyenglay in kowarta in mga
         agpamalit, piyanligan in kansiro mga tabla pagyanganan kowarta.
         16 Kansiyo siyabi sa mga agpabili kalapati keyen, Ayaw atai in mga ina. Ayaw agpangwaten
         palingki in balay kangay Amang.
         17 In kansiyo mga agadar manremrem sa siyabi sa mga Agisolat keyen, Diyos, in ako agremrem
         sa kaimo balay, in maskit sa kangay galem kagwali piyagtebed sa baya.
         18 Matang siyo tiyanong in mga poon Odyo keyen, Nakay in agsogo kaimo agpangwat ina?
         Amba, kao agpangwat in lakonaw pag panawen matang kanyam atawanan Diyos in agsogo
         sa kaimo.
         19 Isos keyen, Regnasen anda pag balay lakoy Diyos. Tagoli wakay kangay piyagpangwat,
         tolo ka ibeng in agpanawen.
         20 Keyen in mga poon Odyo, Apatnapo enem ka dagon in agpangwat anda pag balay lakoy
         Diyos. Kalbas nakay, kai mo wakay piyagpangwat tolo waget ka ibeng?
         21 Kamay in piyagawit Isos balay lakoy Diyos, in beet siyabi kansiyo bilog.
         22 Paka Isos boway wakay, in kansiyo mga agadar manremrem wakay sa kansiyo siyabi kataw
         ina. Matang siro maniwala sa mga Agisolat, osai sa mga siyabi Isos.
         23 In Isos sa Irosalim in betek piyasta piyagawit Paskowa, karowan in maniwala sa kansiyo,
         angkataw kansiro ngiitan in kansiyo mga lakonaw pag piyangwat.
         24 Kamay Isos idapo tiwala sa kansiro,
         25 angkataw kansiyo daan atawanan siro boo. Kamayba idapo agbarita sa kansiyo keyen
         kataw ina in mangyan, angkataw baatte mangyan kansiyo daan atawanan in kansiro mga
         remrem.

1 Apo osai ka Parisiyo in ngaran Nikodimo, siyo poon sa mga Odyo.
         2 Osai ka yabi siyo pataboy kay Isos, keyen Laki Agpamatoldo, kanyam atawanan Diyos
         in agsogo sa kaimo agpatoldo, angkataw idapo batay kapangwat in mga lakonaw pag panawen
         kataw in kaimo piyagpangwat no yewed siyo piyagsarig in Diyos.
         3 Isos keyen, Amba, kao mamarengey, no yewed biyodang wakay tagoli in mangyan, na siyo
         idbatay ngani piyagsakop in Diyos.
         4 Keyen Nikodimo, Nangkataw siyo batay biyodang wakay tagoli no siyo koyay wa? Nakay
         ina, siyo misoroy wakay sa kansiyo inang boyon matang biyoslot wakay tagoli?
         5 Keyen Isos, Totoo ngani, no in osai ka mangyan yewed biyodang sa sapa osai sa Abyan
         Diyos, na siyo idbatay ngani piyagsakop in Diyos.
         6 In biyodang mangyan na mangyan daan, in biyodang in Abyan Diyos na abyan daan.
         7 Ayaw magolo in remrem panawen sa kangay siyabi keyen kailangan in boo biyodang wakay
         tagoli.
         8 In kowaya pataboy no saano kansiyo beet. Kao karengey in agaleng, kamay yewed kaimo
         atawanan no saano agrakay, no saano agrateng. Na kataw daan ina in boo biyodang in
         Abyan Diyos.
         9 Nikodimo keyen, Nangkataw batay mibaloy ina?
         10 Isos keyen, Kao osai ka agpatoldo sa mga kasokponan Israil, bago mana kao yewed katawan
         in kangay mga piyagsabi?
         11 Totoo ngani, kami katawan in kanyam piyagsabi, in kanyam piyagbarita kanyam ngani
         ngiitan, kamay yewed kanyo piyagpaniwala in kanyam barita.
         12 Kangay piyagbarita in mga atai sa kobat. No kao yewed maniwala asin na nangkataw
         kao batay maniwala no in kangay piyagbarita in mga sa langit?
         13 Idapo batang monaik sa langit no yewed ako in bodang Mangyan in lomabo batang sa
         langit.
         14 Kataw in bakal pag olay siyokbit Mowisis sa tadyok mabwat sa moyod, na kataw daan
         ina ako in Bodang Mangyan kailangan din siyokbit,
         15 matang in boo agpasandig sa kangay batay apo boway idapo kalobosan.
         16 In Diyos agpakayawte wano gayed sa boo mga mangyan, anggan kansiyo tiyaboy in kansiyo
         boktong Bodang, matang in boo agpasandig sa kansiyo idwa piyarosa sa toyongan, no
         yewed apo boway idapo kalobosan.
         17 Kaya in Diyos agsogo kansiyo Bodang sa kobat, yewed matang agparosa sa mga mangyan,
         no yewed matang agpaboway sa kansiro.
         18 In agpasandig sa boktong Bodang Diyos idwa piyagparosa, dayem in yewed agpasandig
         sa kansiyo, na piyasyaan wa batay ngani piyagparosa, kataw siyo yewed agpasandig sa
         kansiyo.
         19 Kaya in mga mangyan piyasyaan wa piyagparosa, angkataw in tinglaw atai pataboy sa
         kobat, kamay kansiro piyagamag in lened, dayo sa mapawa, kataw daeten kansiro mga
         piyagpangwat.
         20 In agpamangwat daet dayo sa tinglaw. Siyo yewed agpasabangen sa tinglaw, karam batay
         ngiitan in kansiyo mga daet pag panawen.
         21 Kamay in agpamangwat in maal, siyo agpasabangen sa tinglaw matang ngiitan in kansiyo
         piyagpangwat in mga Batas Diyos.
         22 Paka kalbas, Isos pataboy sa kobat Odiya. Siyo ista mamataw, kadayo in kansiyo mga
         agadar. Siro agbaotismo sa mga mangyan.
         23 Owan din agbaotismo sa kobat Inon bangen sa Salim angkataw bonton sapa ista. Pataboy
         sa kansiyo in mga mangyan, siro agpabaotismo.
         24 Ina pag betek Owan ikkay bii langgo.
         25 Osai ka ibeng apo malaway osai ka Odyo osai in mga agadar kay Owan, no nangkataw
         in maal pag agogas.
         26 Matang siro pataboy kay Owan, keyen, Laki Agpamatoldo, ina pag lalaki in kaimo piyatoldo
         taite sa ripay Ordan, siyo agbaotismo din. In boo mga mangyan ista agpataboy sa kansiyo.
         27 Owan keyen, In mangyan idapo tongkolin no yewed piyakan Diyos.
         28 Kamo katawan in ako taite keyen yewed ako in piyangako Diyos batay agpamaboway, ako
         siyogo waget tokaw sa kansiyo.
         29 No apo piyagkasal, na in babai sa lalaki waget. In pagbelag in lalaki, in agpanaya
         sa agrateng in lalaki, na siyo agkaanggay wa no karengey wa in kansiyo agiplaong.
         Ngona kataw din ina ako agkaanggay wano gayed.
         30 In maal Isos agbangen in piyagpakalakonaw, ako agbangen kalakoyte.
         31 In batang sa langit lakonaw sa boo. In datiyan atai sa kobat taga kobat. In mga sa
         kobat in kansiyo piyagpanggisodan. In batang sa langit siyo in agpapoon sa boo.
         32 Kansiyo piyagbarita in kansiyo ngiitan, osai in kansiyo arengeyan, kamay idapo agpaniwala
         sa kansiyo barita.
         33 Kaya in amat kangitan in Diyos yewed mayabang, panawen sa mga agpaniwala sa kansiyo.
         34 Angkataw in siyogo in Diyos, siyo agsabi in mga agiplaong Diyos, angkataw in Betek
         pag Abyan tiyaboy sa kansiyo anggan idbatay masokat in kalakoyen.
         35 Piyagmaal in Amang in kansiyo Bodang, tiyaboy sa kansiyo in boote.
         36 In agpasandig sa Bodang apo boway idapo kalobosan, dayem in yewed agpasandig sa Bodang,
         na idapo batay boway. In Diyos agaway agkabais sa kansiyo.

1 In mga Parisiyo abaritaan keyen osai kay Owan, osai kay Isos, kay Isos agbangen karowan
         in piyagbaotismo osai in piyagpatoldo.
         2 Kamay yewed Isos in agbaotismo, dayem in mga agadar kay Isos in agbaotismo.
         3 Paka Isos katawan in mga Parisiyo abaritaan wa, siyo panaw wa sa Odiya, moli wakay
         sa Galiliya.
         4 Kailangan siyo domalan sa Samariya.
         5 Batay wa tangali in ibeng, siyo ista rateng sa osai ka bayan piyagawit Sikar, bangen
         sa kobat tiyaboy Akob sa kansiyo bodang Osi.
         6 Ista in balon Akob. Tomokkaw Isos sa balabaan balon, angkataw siyo idapo eyat batang
         agipanaw.
         7 Apo lomwas osai ka kagbaiyan taga Samariya, batay somalod. Isos keyen sa kansiyo,
         Ako pakanen sapa.
         8 (Tn kansiyo mga agadar panaw wa, pataboy sa bayan, agbili pamangnen.)
         9 In kagbaiyan keyen, Kao Odyo, ako taga Samariya, na nakay batang kao agayay sapa
         sa kangay? Angkataw in remrem mga Odyo marames in mga taga Samariya.
         10 Keyen Isos, Dayem nges kao katawan in piyagtaboy in Diyos, osai no nakay ako in agayay
         sapa sa kaimo, na nges kao batay mangayay sapa sa kangay. Na kao batay kangay piyakan
         sapa agpaboway.
         11 Keyen in kagbaiyan, Laki, malayem in balon, kao idapo panarok, na saano batay kaimo
         kiyowa in sapa agpaboway?
         12 Kao lames labi kay kalakoy in kanyam kakoyayan Akob, in agkali anda pag balon? Siyo
         minem atai, kadayo kansiyo mga bodang, anggan kansiyo mga piyagalapet.
         13 Keyen Isos, In minem anda pag sapa batay wakay agkainem.
         14 Dayem in minem in kangay piyagtaboy sapa idbatay wa agkainem. In kangay sapa piyagtaboy
         batay mibaloy bokal sa kansiyo galem agpaboway sa kansiyo anggan idapo kalobosan.
         15 Keyen in kagbaiyan, Laki, na ako pakanen in kao keyen sapa, matang ako idwa agkainem,
         idwa din agsalod.
         16 Isos keyen, Kao moli wa. Atai paanggaten in kaimo lalaki.
         17 Keyen in kagbaiyan, Ako idapo lalaki. Keyen Isos, Totoo in kao keyen kao idapo lalaki.
         18 Kamay kaimo lalaki batang lima, kalbas in kaimo sarig ngona yewed kaimo lalaki. Betek
         in kao keyen.
         19 In kagbaiyan keyen, Kao mana poropita.
         20 Atai pag boksor in kanyam mga kakoyayan agsamba sa Diyos, kamay kamo in mga Odyo
         keyen, Irosalim waget in maal pag sambaan sa Diyos.
         21 Keyen Isos, Laki, maniwala sa kangay. Dogayan idwaget atai pag boksor, idwaget din
         sa Irosalim in mga mangyan batay agsamba sa Amang.
         22 Yewed kanyo atawanan in kanyo piyagsamba. Dayem kami, kanyam atawanan in kanyam piyagsamba,
         angkataw in Agpamaboway batang sa mga Odyo.
         23 -
         24 In Abyan Diyos in agpamatoldo no kataw nakay gayed in Amang, na siyo din in agpakan
         kabaloyan agmaal sa Amang. Bangen wa ngani in kabetek in mga mangyan batay agmaal
         sa Amang no kataw nakay gayed siyo. In Diyos, siyo Abyan agpamaboway. In mga piyakan
         kabaloyan kansiyo Abyan, siro waget in kabaloy agmaal sa Amang no kataw nakay gayed
         siyo. Kamayba saano pag betek kataw ina pag mga agmaal in kansiyo beet.
         25 Keyen in kagbaiyan, Kangay atawanan batay rateng in Kiristo. Paka siyo rateng wa,
         siyo batay agsabi in boote sa kantam.
         26 Keyen Isos, Ako in agpanggisodan sa kaimo, ako in Kiristo.
         27 Ina daan pag betek rateng wa in kansiyo mga agadar. Siro manremrem angkataw Isos
         agpanggisodan sa kagbaiyan, kamay idapo agtanong sa kansiyo keyen, Nakay batang kao
         agpanggisodan sa kagbaiyan? Nakay in kaimo panawen sa kansiyo?
         28 Biyaliwan in kagbaiyan kansiyo pagsoroyan sapa sa salodan, moli sa bayan. Siyo keyen
         sa mga mangyan ista,
         29 Kitam wa. Pangkiten. Ista apo mangyan katawan in boo kangay mga piyangwat. Siyo lames
         in Kiristo?
         30 Kalbas siro boo panaw wa sa bayan, pataboy kay Isos.
         31 Siro ikkay rateng Isos piyagpilit in kansiyo mga agadar keyen, Laki Kapwan, mamangan
         wa.
         32 Kamay siyo keyen, Ako apo pamangnen yewed kanyo atawanan.
         33 Matang in mga agadar agpanggisodan keyen, Apo lames agbaba sa kansiyo pamangnen?
         34 Isos keyen, Ako siyogo agpanawen. In kangay pamangnen in agpangwat in beet in agsogo
         sa kangay, osai in aglobos in panawen kansiyo tiyaboy sa kangay.
         35 Kamo keyen, Opat kay ka bolan tagani wa, aon? Kamay ako keyen, Kamo mangkit. In mga
         agay madayaan wa, maal wa yaani.
         36 In agani piyakan bayad, osai siyo agtipon in galem sa boway idapo kalobosan. Matang
         boo batay agkaanggay kadayo in agasik anggan in agani.
         37 Betek in piyagsabi keyen, Osai in agasik, kamay idwakay ina in agani.
         38 Kamo kangay siyogo agani in yewed kanyo yaasik. In amat pagod, kalbas kamo in agani
         in galem kansiro panawen.
         39 Aronaw mga taga Samariya asin pag bayan in maniwala kay Isos panawen sa siyabi in
         kagbaiyan keyen, Siyo katawan in boo kangay mga piyangwat.
         40 Matang paka rateng siro kay Isos, siro agpilit sa kansiyo keyen, Kao agbalay atai
         kanyam, kalbas siyo mataw dowai ka ibeng.
         41 Karowan kay in maniwala kay Isos panawen siro karengey sa kansiyo.
         42 Siro keyen sa kagbaiyan, Kami ngona agpaniwala sa kansiyo, yewed sa kaimo siyabi,
         no yewed kami karengey sa kansiyo daan siyabi. Kanyam ngiitan siyo ngani in Agpamaboway
         sa boo mangyan.
         43 Paka katolo ka ibeng Isos panaw, pataboy sa Galiliya.
         44 Angkataw Isos batang agsabi keyen, In osai ka poropita yewed piyagmaal sa kansiyo
         sadiri kobat.
         45 Paka siyo rateng sa Galiliya in mga mangyan agkaanggay sa kansiyo, angkataw siro
         din sa Irosalim in betek piyasta piyagawit Paskowa, kansiro ngiitan in boo kansiyo
         mga piyangwat ista.
         46 Kalbas Isos pataboy wakay sa Kana sa Galiliya, ista piyangwat alak in sapa. Sa Kapirnaom
         apo poon, in kansiyo bodang apo maskit.
         47 Siyo abaritaan Isos rateng wakay sa Galiliya batang wa sa Odiya, matang siyo ista
         pataboy, Isos piyagkaon keyen, Kitam wa sa Kapirnaom, paorawen in maskit kangay bodang.
         Siyo maloba wa.
         48 Isos keyen, Kamo dayo maniwala no yewed kamo kangitan kangay mga lakonaw pag piyangwat.
         49 Keyen in poon, Laki Kapwan, ayaw agpabeya, agkatay wa ngani kangay bodang.
         50 Isos keyen, Moli wa kao, maal wa kaimo bodang. Maniwala in poon sa siyabi Isos, siyo
         moli wa.
         51 Sa dalan kay, tiyagbo wa siyo kansiyo mga sogowan keyen, Maal wa kaimo bodang.
         52 Siro tiyanong keyen, Kataw nakay in ibeng in kaoraw? Keyen siro, Mitwang tangali
         in ibeng kaponi, maoraw wa in lagnat.
         53 Riyemrem in amang ina ngani pag betek Isos keyen sa kansiyo maal wa kaimo bodang,
         matang siyo maniwala wa anggan in boo kansiyo mga kamalay.
         54 Ina in kadowai ka lakonaw pag piyangwat Isos sa Galiliya in siyo pataboy ista batang
         sa Odiya.

1 Paka kalbas apo wakay piyasta in mga Odyo. Isos pataboy wakay sa Irosalim.
         2 Sa Irosalim apo linaw piyagawit Bitisda sa Agiplaong Ibriyo, bangen sa Sakbawan mga
         Topa. Apo lima ka balay pagpanokkawan sa balabaan linaw.
         3 Aronaw mga maskit ista. Apo mga beleg, mga pilay, mga pilaw.
         5 Apo osai ka kaliyakiyan tatlompo walo ka dagon apo maskit.
         6 Siyo ngiitan Isos, atawanan ina pag kaliyakiyan dogay wa apo maskit, kalbas siyabi
         sa kansiyo keyen, Kao lames beet maoraw?
         7 Keyen in apo maskit, Laki, no betek maglebey in sapa ako idapo katolong agsogbo.
         Ako ikkay rateng sa sapa apo wa manokaw sa kangay.
         8 Isos keyen, Kao tomaydek, babaen wa in kaimo damig, kao panaw wa.
         9 Kalbas toloy wa maoraw in maskit, biyaba wa kansiyo damig, siyo panaw wa. Ina in
         Ibeng Pamainga.
         10 Ina in dailan kaya in mga poon Odyo keyen sa piyaoraw, Ngona Ibeng Pamainga, piyagayaw
         in agbaba kaimo damig.
         11 Kamay siyo keyen, In agpaoraw sa kangay, siyo in keyen babaen wa in kaimo damig,
         panaw wa kao.
         12 Siro keyen, Nakay in keyen kaimo babaen kaimo damig, panaw wa kao?
         13 Kamay ina pag kaliyakiyan yewed katawan no nakay in agpaoraw sa kansiyo, angkataw
         idapo wa Isos, miyagem wa sa karowan mangyan.
         14 Kadogay Isos kangitan sa kansiyo sa balay lakoy Diyos, keyen, Ngona maal wa kao.
         Ayaw wa tagoli agpangwat daet, karam labi kay lakonaw in batay kaimo kaidapan.
         15 In kaliyakiyan panaw wa, pataboy sa mga poon Odyo keyen, Isos in agpaoraw sa kangay.
         16 Ina in dailan kaya aglaban kay Isos in mga poon Odyo, angkataw siyo agpaoraw sa Ibeng
         Pamainga.
         17 Matang Isos keyen sa kansiro, Kangay Amang agaway kay agpanawen, na ako kataw daan
         ina.
         18 Matang in mga poon Odyo agkabono sa kansiyo, angkataw siyo kono agpanawen sa Ibeng
         Pamainga. Kalbas labi kay agkabono, angkataw siyo keyen in Diyos kansiyo Amang. Na
         in galem ina pag siyabi keyen siyo kalakoy daan in Diyos.
         19 Isos keyen sa mga Odyo, Kamo mamarengey gayed. In Bodang idapo piyagpangwat siyo
         wakayte. Kansiyo ngani piyagpangwat in kansiyo ngiitan in piyagpangwat in Amang. In
         piyagpangwat in Amang piyagpangwat din in Bodang.
         20 Angkataw in Bodang piyagmaal kansiyo Amang, piyagpapangkit sa Bodang in boo kansiyo
         piyagpangwat. Kalbas labi kay lakonaw in mga panawen batay piyapangkit in Amang sa
         Bodang matang kamo batay agsoyo.
         21 Kataw in Amang agpaboway sa mga matay, kataw din ina in Bodang batay agpaboway kamayba
         nakay in kansiyo beet piyaboway.
         22 In Amang yewed agsabi parosa kamayba kay nakay pag mangyan. Kansiyo tiyaboy sa Bodang
         in boo kabaloyan agosap.
         23 Matang in boo batay agmaal sa Bodang, kataw daan in siro agmaal sa Amang. In dayo
         agmaal sa Bodang yewed agmaal sa amang, sa agsogo sa Bodang.
         24 Totoo ngani, in agparengey sa kangay piyagsabi, osai agpasandig sa agsogo sa kangay,
         apo boway idapo kalobosan. Siyo idbatay wa piyarosa, no yewed siyo batang wa matay,
         kalbas piyaboway wakay.
         25 Totoo ngani, bangen wa ngani in kabetek batay karengey in mga matay in agiplaong
         in Bodang Diyos. Kalbas in agparengey sa kansiyo batay apo boway. Amang apo kabaloyan
         agpaboway. Kalbas in Bodang kansiyo piyakan kabaloyan agpaboway.
         27 Siyo piyakan din kabaloyan agsabi parosa, angkataw siyo in Bodang Mangyan.
         28 Kamo ayaw manremrem asin, angkataw agrateng in kabetek in mga matay batay karengey
         kansiyo agiplaong.
         29 Siro batay wakay piyagpaboway, batay miyorog batang sa lebengan. In boo batang agpamangwat
         maal batay piyagpaboway anggan idapo kalobosan. Dayem in boo batang agpamangwat daet,
         na siro batay piyagparosa.
         30 Ako idapo piyagpangwat kangay wakayte. In kangay remrem na batang sa kangay Amang,
         matang betek in kangay parosa. Yewed kangay remrem in kangay piyagpangwat, no yewed
         in remrem in agsogo sa ka ngay.
         31 No ako waget in agbarita panawen sa kangay sadiri, na ayaw kamo maniwala.
         32 Kamay apo kay osai ka agbarita panawen sa kangay. Betek in kansiyo piyagsabi.
         33 Kamo batang agsogo agtanong kay Owan, kalbas siyo agbarita panawen in betek.
         34 Kamay kamayba idapo mangyan agbarita panawen sa kangay. Ina kangay piyagsabi matang
         kamo piyaboway.
         35 Owan kataw tinglaw agigang, agrawa wano. Kamo kadogayte agkaanggay sa kansiyo rawa.
         36 Kamay apo agbarita panawen sa kangay labi kay kalakoy in barita Owan. Kaya maal maniwala
         keyen in Diyos in agsogo sa kangay, angkataw ako agpangwat in mga lakonaw pag panawen
         kansiyo tiyaboy sa kangay.
         37 Kadayo in Amang in agsogo sa kangay siyo din agbarita panawen sa kangay. Anggan ngona
         kamo idbatang kangitan no kagwali nakay siyo, yewed din karengey kansiyo agiplaong.
         38 In kansiyo agiplaong yewed din agbalay sa kanyo galem, angkataw kamo dayo maniwala
         sa kangay, in siyogo in Amang.
         39 Kanyo piyagadar gayed in mga Agisolat angkataw kanyo remrem asin kamo batay kabel
         in boway idapo kalobosan. Ina in mga Agisolat in agbarita panawen sa kangay.
         40 Kamay kamo dayo agpasabangen sa kangay matang nges kamo apo boway.
         41 Ako yewed agamag in mga mangyan agmaal sa kangay.
         42 Kamay kamo kangay atawanan. Ako katawan kamo dayo sa Diyos.
         43 Ako atai pataboy panawen ako piyagsogo kangay Amang, kamay kamo dayo maniwala sa
         kangay. No apo wakay osai ka rateng siyo idapo agsogo, kansiyo waget remrem, na asina
         wa kamo batay maniwala.
         44 In kanyo beet kamo piyagmaal mga mangyan. Kamo yewed agpilit agpakamaal sa Diyos,
         siyo waget in Diyos, na nangkataw kamo batay kabaloy agpaniwala?
         45 Kamo ayaw keyen kamo kangay batay piyagsombong sa Amang. Ako idbatay. Mowisis, in
         kanyo pagpasandigan, siyo agbangen in batay agsombong sa kanyo.
         46 No nges kamo agpaniwala gayed kay Mowisis, na kamo maniwala din sa kangay, angkataw
         ako in piyagbarita sa kansiyo solat.
         47 Kamay no yewed kamo maniwala sa kansiyo mga solat, na nangkataw kamo batay maniwala
         sa kangay mga piyagsabi?

1 Paka kalbas, Isos motol sa dagatte Galiliya, piyagawit din dagatte Tibiryas.
         2 Karowan mangyan miyanggat sa kansiyo, angkataw kansiro ngiitan kansiyo kabaloyan
         agpaoraw sa mga maskit.
         3 Isos monaker sa bolod, agyanggat in kansiyo mga agadar, siro ista omaron.
         4 Bangen wa in piyasta mga Odyo piyagawit Paskowa.
         5 Isos manrongaw, kansiyo ngiitan karowan wano mangyan agrateng sa kansiyo. Pilipi
         tiyanong keyen, Saano kitam batay bomili pamangnen matang mamangan anda pag mga mangyan?
         6 Kaya Isos keyen, matang Pilipi piyagtepeng. Angkataw atawanan Isos in kansiyo batay
         piyagpangwat.
         7 Pilipi keyen, In karo ina mangyan kamayba in bayad alaga panawenen dowai ka daan
         ka ibeng ina idbatay sibay kamayba pangkalakoyte waget in kiyoman.
         8 In osai ka agadar Anris, belag Simon Pidro, siyo keyen,
         9 Apo osai ka bodang kaliyakiyan agbaba lima wagette ka siba, osai dowaite ka isda.
         Kamay nangkataw in agbagi karo ina mangyan lima waget ka tinapay?
         10 Keyen Isos, Siro patokkawen. Lalosenen ina pag kobat. Siro boo malpanokkaw, mga lima
         ka libo ka kaliyakiyan.
         11 Kiyowa Isos in tinapay. Siyo agpasalamat sa Diyos, kalbas kansiyo wa biyagi sa mga
         mangyan, kalbas in isda din. Siro boo piyakan, boo bosog.
         12 In siro kalbas wa agkoman Isos keyen sa kansiyo mga agadar, Tiponen in tera matang
         yewed biyenglay.
         13 In tinapay mitera kansiro tiipon, labing dowai ka galang makno kay.
         14 Paka ngiitan in mga mangyan in lakonaw pag panawen Isos, siro keyen, Totoo wa ngani
         ina in Poropita in kantam piyagpanaya atai sa kobat.
         15 Paka Isos katawan siyo batay piyagdakep, piyagkapangwat poon lakoy, siyo panaw wa,
         pataboy wa sa boksor. Siyo idapo sarig.
         16 Bayapon wa in mga agadar pataboy wa sa balabaan dagatte. Lened wa idapo kay Isos.
         17 Siro somakay wa sa bangka, agpotol agtaboy sa Kapirnaom.
         18 Agkowaya lakoy, agistobo in alon.
         19 Paka siro kadalan wa mga lima, mga enem ka kilomitro, kansiro ngiitan Isos agipanaw
         aglaed sa sapa agpasabangen sa bangka. Siro alimowan.
         20 Kamay keyen Isos, Ayaw agkalimo, ako daan.
         21 Anggayan wano siro. Isos piyasakay sa bangka, kalbas toloy wa siro rateng sa kansiro
         pagratengan.
         22 Goribas wakay apo kay mga mangyan agpamataw sa ripay dagat. Ngiitan siro ati kay
         osai ka bangka. Kansiro atawanan in mga agadar waget kaponi in somakay sa bangka,
         panaw wa, Isos yewed miyanggat.
         23 Rateng wakay in mga bangka batang sa Tibiryas, pomondo sa bangen kansiro kaponi pagkomanan
         tinapay, in piyasalamat Isos pag tinapay.
         24 In mga mangyan mangkit, idapo wa asin Isos, anggan kansiyo mga agadar idapo. Matang
         siro somakay wa sa mga bangka pataboy sa Kapirnaom, agpamangkit kay Isos.
         25 Isos kansiro atagbowan sa ripay dagat. Siro keyen, Laki Agpamatoldo, nangkadogay
         wa kao atai?
         26 Isos keyen, Amba, in kangay piyagsabi kaya ako kanyo piyagpamangkit panawen waget
         kamo mamangan in tinapay, kamo bosog, yewed panawen kanyo ngiitan in kangay mga lakonaw
         pag panawen.
         27 In agpamangkit pamangnen, na papaoriyen in agkalobos, patokawen agbangen in yewed
         agkalobos, in agtaboy boway idapo kalobosan. Ina piyagtaboy sa kanyo ako in Bodang
         Mangyan, angkataw ako piyakan kabaloyan in Diyos Amang.
         28 Matang siro keyen, Nakay in kanyam pangwaten matang kami kabaloy agpangwat in beet
         Diyos?
         29 Isos keyen, In piyagpapangwat sa kanyo in Diyos, in kamo maniwala sa kansiyo siyogo.
         30 Siro keyen, Na kami papangkiten in lakonaw pag panawen matang kami maniwala sa kaimo.
         Nakay in kaimo batay piyangwat?
         31 Keyen kay, Sa moyod in kanyam mga kakoyayan mamangan in pamangnen batang sa Diyos.
         Kataw in agisolat keyen, Siro kansiyo piyakan pamangnen batang sa langit.
         32 Isos keyen, Kailangan kanyo atawanan, yewed Mowisis in agtaboy sa kanyo in pamangnen
         batang sa langit, no yewed in kangay Amang. siyo in agtaboy sa kanyo in maal pag pamangnen
         in batang sa langit.
         33 Angkataw in pamangnen tiyaboy Diyos, ina in lomabo batang sa langit, in agpamaboway
         sa boo mangyan.
         34 Siro keyen, Na laki, kami baatte pakanen ina pag pamangnen.
         35 Isos keyen, Ako in pamangnen agpamaboway. In agpasabangen sa kangay idbatay wa agkayawes.
         In agpasandig sa kangay idbatay wa agkainem kamayba nangkadogay.
         36 Kamay kangay wa siyabi sa kanyo keyen, Kamayba ako kanyo wa ngiitan, kamo dayo agpasandig
         sa kangay.
         37 In boo piyagtaboy kangay Amang batay agpasabangen sa kangay. Idbatay kangay piyamoyaw
         kamayba nakay pag mangyan in agpasabangen sa kangay.
         38 Angkataw ako lomabo batang sa langit matang kangay piyagpangwat in beet in agsogo
         sa kangay, yewed in kangay agbangen beet.
         39 In kansiyo beet kangay alapeten in boo kansiyo tiyaboy sa kangay, matang ayaw apo
         malibangaw kamayba osai waget, no yewed siro boo kangay wakay piyaboway sa kalobosan
         pag ibeng.
         40 Angkataw in beet kangay Amang in boo kangitan osai agpasandig sa Bodang apo boway
         idapo kalobosan, siro kangay wakay piyagpaboway sa kalobosan pag ibeng.
         41 Agpaypolongan in mga Odyo keyen, Ablayan in kansiyo siyabi keyen siyo in pamangnen
         lomabo batang sa langit.
         42 Siro keyen, Siyo Isos, bodang Osi. Kitam katawan sa kansiyo amang, kansiyo inang.
         Nakay batang siyo agsabi keyen siyo lomabo batang sa langit?
         43 Matang keyen Isos, Kamo ayaw agpaypolongan.
         44 Idapo kapasabangen sa kangay no yewed siyo biyaba in kangay Amang in agsogo sa kangay.
         In agpasabangen sa kangay na kangay wakay piyagpaboway sa kalobosan pag ibeng.
         45 Agisolat sa aklat in mga poropita keyen, Siro boo batay piyagpatoldo Diyos. In mga
         karengey sa Amang osai katawan, siro boo batay agpasabangen sa kangay.
         46 Kamay idapo kay batang kangitan sa Amang. Ako in kangitan sa kansiyo angkataw ako
         batang sa kansiyo.
         47 Isos keyen kay, Ayaw agkanawey, in agpasandig sa kangay piyagpaboway anggan idapo
         kalobosan.
         48 Ako in pamangnen in agpamaboway.
         49 In kanyo mga kakoyayan matay sa moyod, kamayba siro mamangan in pamangnen batang
         sa Diyos.
         50 Kamay kamayba nakay in mamangan in pamangnen lomabo batang sa langit idbatay matay.
         51 Ako in pamangnen agpamaboway in lomabo batang sa langit. Kamayba nakay in mamangan
         sa kangay batay agkaboway anggan idapo kalobosan. In kangay bilog in kangay piyagtaboy
         pamangnen matang piyaboway in boo mangyan.
         52 Panawen sa siyabi Isos agpalawayan wa in mga Odyo. Siro keyen, Ina pag mangyan, nangkataw
         siyo batay kabaloy agtaboy kansiyo bilog sa kantam, matang kantam kiyoman?
         53 Matang keyen Isos, Kamo mamarengey gayed, No kamo yewed mamangan in bilog ako in
         Bodang Mangyan, osai yewed minem sa kangay daya, na kamo idbatay apo boway.
         54 In agpamangan kangay bilog, in aginem kangay daya, apo boway idapo kalobosan. Siyo
         batay wakay kangay piyaboway sa kalobosan pag ibeng.
         55 Angkataw in kangay bilog in pamangnen gayed, in kangay daya maal wano piyaginem.
         56 In agpamangan kangay bilog, in aginem kangay daya agbalay sa kangay. Ako din agbalay
         sa kansiyo.
         57 Agkaboway in amang in agsogo sa kangay. Ako agkaboway panawen sa kansiyo. Na kataw
         daan, kamayba nakay in agpamangan sa kangay, batay agkaboway panawen sa kangay.
         58 Ako in pamangnen lomabo batang sa langit. In agpamangan sa kangay apo batay boway
         idapo kalobosan. Ako yewed kataw in kiyoman kanyo mga kakoyayan sa moyod. Siro matay
         kamayba siro mamangan ina.
         59 Ina pag boo siyabi Isos sa balay pagpaniponan in siyo agpatoldo sa Kapirnaom.
         60 Karengey in kansiyo mga agadar in kansiyo mga siyabi. Kalbas karowan sa kansiro keyen,
         Ina maidap pag piyagpatoldo, kitam idbatay katawan.
         61 Atawanan Isos in kansiyo mga agadar agpaypolongan panawen asin, matang siyo keyen,
         Kamo mana dayo wa sa kangay panawen sa kangay siyabi?
         62 Na labi wa lames no kanyo ngiitan ako in Bodang Mangyan agonaik sa kangay pagpamatawan
         tangona?
         63 In Abyan Diyos in agpamaboway, in bilog mangyan idapo kabaloyan. In kangay mga siyabi
         sa kanyo batang sa Abyan Diyos, ina in agpamaboway.
         64 Kamay apo sa kanyo yewed agpasandig sa kangay. Ibat tangona kay, atawanan Isos no
         nakay in yewed agpasandig sa kansiyo, osai no nakay in batay agpadakep sa kansiyo.
         65 Isos keyen kay, Ina in dailan kaya ako keyen, Idapo batay kapasabangen sa kangay,
         no yewed biyaba kangay Amang.
         66 Ibat asin karowan sa kansiyo mga agadar pasoway wa sa kansiyo.
         67 Matang tiyanong Isos in Labing Dowai keyen, Nakay ina, kamo agkapasoway wa din sa
         kangay?
         68 Keyen Simon Pidro, Laki Kapwan, kay nakay kay batay kami? Kao in apo agiplaong agpamaboway
         anggan idapo kalobosan.
         69 Kami agpaniwala, osai kami katawan kao in Maal wano in siyogo Diyos.
         70 Keyen Isos, Kamo Labing Dowai kangay iidang, kamay in osai sa kanyo mamaw.
         71 In kay Isos beet siyabi Odas, bodang Iskaryoti. Kamayba siyo osai sa Labing Dowai,
         siyo in batay agpadakep kay Isos sa mga agkabono sa kansiyo.

1 Paka kalbas liiblibok Isos in boo Galiliya. Siyo dayo agipanawan sa Odiya, angkataw
         siyo piyagkabono ista in mga poon Odyo.
         2 Bangen wa in piyasta mga Odyo piyagawit Torda.
         3 Matang in mga belag Isos keyen sa kansiyo, Kao panaw wa atai, pataboy wa sa Odiya,
         matang ngiitan in kaimo mga agadar in kaimo mga panawen.
         4 No kao beet atawanan boo mangyan, na ayaw agpatago, papangkiten sa boo mangyan in
         kaimo mga panawen.
         5 Kamayba in mga belag Isos, siro yewed agpasandig sa kansiyo.
         6 Siyo keyen, Ikkay ngona kangay kabetek. Dayem sa kanyo, na kamayba nangkadogay.
         7 Kamo yewed piyagkagalitan in mga mangyan, kamay ako piyagkagalitan, angkataw kangay
         wa siyabi in kansiro mga daet pag panawen.
         8 Kamo pataboy wa sa piyasta. Ako idbatay ista kataw ikkay kangay kabetek.
         9 Paka siyabi wa ina siyo mataw kay sa Galiliya.
         10 Paka panaw wa in kansiyo mga belag, Isos ista din pataboy, kamay yewed agpapangkit.
         11 Siyo piyagpamangkit in mga poon Odyo sa piyasta keyen, Saano siyo?
         12 Isos piyagpaypolongan in karowan. In kalaati keyen, Siyo maal pag mangyan. Keyen
         in amat, Yewed. Kansiyo piyagpadaya in mga mangyan.
         13 Kamay piyagtago in agpanggisodan, angkataw siro agkalimo sa mga poon Odyo.
         14 Paka kagwaraan wa piyasta, Isos misoroy wa sa balay lakoy Diyos, agpatoldo.
         15 Agsoyo in mga poon Odyo keyen, Nakay batang ina pag lalaki katawanan wa labi? Idwakay
         siyo batang agpasok.
         16 Isos keyen, In kangay piyagpatoldo yewed batang sa kangay, no yewed batang sa agsogo
         sa kangay.
         17 No in mangyan beet ngani agpangwat in beet Diyos, na siyo batay katawan no batang
         ngani sa Diyos in kangay piyagpatoldo, no sa kangay waget.
         18 In agpatoldo in kansiyo waget remrem, beet waget siyo piyaglakonaw. Kamay no in kansiyo
         beet piyaglakonaw in agsogo sa kansiyo, na siyo in betek, yewed mayabang.
         19 Tiyaboy wa Mowisis sa kanyo in mga Batas Diyos, aon? Kamay kamayba osai waget sa
         kanyo yewed agpaniwala asin pag mga Batas. Nakay batang ako kanyo piyagkabono.
         20 Keyen in mga mangyan, Kao piyaglowasan mamaw. Nakay in agkabono sa kaimo?
         21 Keyen Isos, Osai waget ka panawen in kangay piyangwat, toloy wa kamo boo agsoyo.
         22 Mowisis in agsogo sa kanyo agtoli, kamay yewed batang kay Mowisis, no yewed batang
         sa kanyo mga kakoyayan.
         23 No kanyo piyagtoli osai ka kaliyakiyan kamayba sa Ibeng Pamainga matang maniwala
         sa Batas Mowisis, na nakay batang kamo agkagalit sa kangay panawen ako agpaoraw sa
         osai ka mangyan sa Ibeng Pamainga?
         24 Kamo ayaw toloy manremrem keyen, Ablayan. Remremen wa kamo in betek.
         25 Keyen in kalaati mga taga Irosalim, Yewed lames ina in kansiro piyagkabono?
         26 Baina, siyo agpatoldo yewed agpatago, kamay idapo siro matiwid sa kansiyo. Karam
         atawanan in mga poon siyo wa in Kiristo.
         27 Kamay no lomwas wa atai in Kiristo na idapo batay katawan in kansiyo rakayan. Kamay
         kantam atawanan no saano in rakayan ina pag lalaki.
         28 Matang in Isos agpatoldo sa balay lakoy Diyos siyo maksen miplaong keyen, Kamo lames
         katawan sa kangay, kamo lames katawan no sa nakay batang ako? In ako atai pataboy
         yewed sa kangay waget beet. In Totoo in agsogo sa kangay, kamay kamo yewed katawan
         sa kansiyo.
         29 Dayem ako katawan sa kansiyo, angkataw ako batang sa kansiyo, siyo in agsogo kangay.
         30 Siyo kansiro tiyepeng diyakep, kamay siro yewed kabaloy, angkataw yewed kay kansiyo
         kabetek.
         31 Kamay karowan in mga mangyan agpasandig sa kansiyo. Siro keyen, Ina pag lalaki lakonaw
         in mga panawen. No rateng wa in Kiristo nakay, labi kay lames kalakoy ina?
         32 Karengey in mga Parisiyo in Isos piyagpaypolongan in mga mangyan. Siro, osai in mga
         poon sasirdoti, apo mga polis agdamay sa balay lakoy Diyos. Ina kansiro siyogo batay
         agdakep kay Isos.
         33 Keyen Isos, Ako atai kay agoli sa kanyo. Kamay idwa dogay ako agoli wa sa kangay
         agsogo.
         34 Ako kanyo batay piyagpamangkit, idbatay wa kanyo ngiitan, angkataw kamo idbatay kataboy
         sa kangay batay pagtaboyan.
         35 Agpaypolongan in mga poon Odyo keyen, Saano lames batay agtaboy ina pag mangyan matang
         idwa batay kantam ngiitan? Siyo lames batay pataboy sa mga Odyo malsowayan, sa kobat
         mga Girigo, matang agpatoldo sa mga Girigo?
         36 Nakay in beet kansiyo siyabi keyen siyo kantam batay piyagpamangkit idbatay wa kantam
         ngiitan? Osai keyen kitam idbatay kataboy sa kansiyo batay pagtaboyan?
         37 Sa kalobosan pag ibeng piyasta, sa piyagmaal pag ibeng, tomaydek Isos. Maksen siyo
         miplaong keyen, In agkainem na aywawa, minem.
         38 Kataw siyabi sa mga Agisolat keyen, In agpasandig sa kangay, batang sa kansiyo galem
         batay agbokbokal sapa agpamaboway.
         39 In kansiyo beet siyabi in Abyan Diyos, in batay tiyaboy sa mga agpasandig sa kansiyo.
         Ina pag betek ikkay tiyaboy in Betek pag Abyan, kataw Isos ikkay moli sa langit.
         40 Karowan in mga karengey sa kansiyo siro keyen, Totoo ngani siyo in kantam piyagpanaya
         pag Poropita.
         41 Keyen in kalaati, Ina wa ngani in Kiristo. Kamay keyen wakay in kalaati, Yewed mayadi
         taga Galiliya in Kiristo,
         42 angkataw siyabi in mga Agisolat keyen, In Kiristo batang sa kasokponan Dabid. Siyo
         taga Bitliim, sa kay Dabid kobat.
         43 Malsowayan in remrem in mga mangyan panawen kay Isos.
         44 In kalaati beet agdakep kay Isos, kamay idapo kabaloy.
         45 In mga polis moli wakay sa mga poon sasirdoti, osai sa mga Parisiyo. Siro keyen,
         Nakay batang Isos yewed kanyo biyaba atai?
         46 Keyen in mga polis, Kami idapo kay karengey mangyan kaalen ina in agiplaong.
         47 Keyen in mga Parisiyo, Kamo din mana piyaakayan wa Isos?
         48 Kamo lames kangitan poon, kangitan Parisiyo agpaniwala sa kansiyo? Idapo.
         49 Mga mangyan waget, in yewed katawan sa mga Batas Diyos, in agpaniwala sa kansiyo,
         siro pamanesen.
         50 In osai ka Parisiyo asin Nikodimo, in pataboy tangona kay Isos. Siyo keyen sa kansiro,
         51 Baribid sa mga Batas Diyos in agparosa sa osai ka mangyan in siyo ikkay yoosap, ikkay
         atawanan in kansiyo mga piyangwat.
         52 Siro keyen, Kao nakay, taga Galiliya din? Kao agpamangkit sa boo mga Agisolat, idapo
         asin poropita taga Galiliya.
         53 Siro boo moli wa.

1 Kamay Isos pataboy sa boksor Olibowan.
         2 Paka omaga siyo pataboy wakay sa balay lakoy Diyos. Pataboy sa kansiyo in karowan
         mangyan. Isos tomokkaw, agpatoldo sa kansiro.
         3 In mga agpatoldo in mga Batas Diyos osai in mga Parisiyo agbaba sa kansiyo osai ka
         kagbaiyan abel sa agpanggaraw. Siyo piyataydek piyatobang kay Isos.
         4 Siro keyen kay Isos, Laki Agpatoldo, anda pag kagbaiyan abel sa agpanggaraw.
         5 In Batas Mowisis keyen in kailangan mga kataw siyo benglayen bato anggan siyo matay.
         Nakay in kaimo piyagsabi asin?
         6 Kaya Isos tiyanong matang siyo piyagkabel, matang siyo siyombong. Kamay Isos patalegeb,
         kansiyo solo agsolat sa diya.
         7 Kamay siro agaway kay agtanong, matang Isos tomokkaw wakay, siyo keyen, No nakay
         sa kanyo in idapo daet, na siyo in tokaw agbenglay bato.
         8 Kalbas Isos tagoli wakay patalegeb, agsolat wakay sa diya.
         9 Paka siro karengey, siro kaksiyo kaksiyo panaw. In tokaw panaw in koyay sa kansiro.
         Idapo biyaliwan no yewed Isos waget, osai in kagbaiyan baywi kay sa bangen siyo.
         10 Tomokkaw wakay Isos, keyen, Siro saano wa? Idapo lames agparosa sa kaimo?
         11 Keyen in kagbaiyan, Idapo, Laki. Isos keyen, Kao idbatay din kangay piyarosa. Kao
         panaw wa, ayaw wa tagoli agpamangwat daet.
         12 Tagoli wakay Isos agpanggisodan sa mga mangyan keyen, Ako in tinglaw sa boo mangyan.
         In agyanggat sa kangay batay apo tinglaw agpamaboway, idbatay wa agipanawan sa lened.
         13 Siyabi sa kansiyo in mga Parisiyo keyen, Kao agbarita panawen sa kaimo sadiri, yewed
         maal piyasandigan in kaimo barita.
         14 Isos keyen, Kamayba ako in agbarita panawen sa kangay sadiri, totoo ngani in kangay
         piyagsabi, angkataw ako katawan no saano in kangay rakayan osai in kangay batay pagtaboyan.
         Kamay kamo yewed katawan in kangay rakayan osai in kangay batay pagtaboyan.
         15 In kanyo remrem sa mga daet, remrem waget mangyan. Kamay ako yewed agremrem kamayba
         kay nakay mga daet.
         16 Kamayba ako agremrem sa mga daet, na betek in kangay remrem, angkataw yewed ako waget
         in agremrem, dayem ako anggan in Amang in agsogo sa kangay.
         17 Agisolat sa kanyo aklat mga Batas keyen, Kailangan maniwala no dowai ka mangyan tikkataw
         in piyagsabi.
         18 Ako in osai ka agbarita panawen sa kangay, in kadowai in Amang in agsogo sa kangay.
         Siyo din agbarita panawen sa kangay.
         19 Matang siro keyen sa kansiyo, Saano in kaimo amang? Isos keyen, Kamo yewed katawan
         sa kangay. Kadayo sa kangay Amang, kamo yewed din katawan. No nges kamo katawan sa
         kangay, na kamo katawan din sa kangay Amang.
         20 Ina siyabi Isos in siyo agpatoldo sa balay lakoy Diyos, bangen sa pag soroyan andog.
         Kamay idapo mangaas agdakep sa kansiyo, angkataw yewed kay kansiyo kabetek.
         21 Tagoli wakay siyabi Isos sa kansiro keyen, Ako batay panaw, ako batay kanyo piyagpamangkit,
         kamay kamo batay matay agaway in kanyo mga daet. Kamo idbatay kataboy sa kangay batay
         pagratengan.
         22 Keyen in mga poon Odyo, Batay lames pakatay siyo? Baina siyo keyen kitam idbatay
         kataboy sa kansiyo batay pagratengan?
         23 Keyen Isos, Kamo taga kobat, ako taga langit. Kamo taga atai sa kobat, ako yewed.
         24 Matang in kangay piyagsabi sa kanyo, Kamo batay matay agaway in kanyo mga daet. Batay
         ngani matay kamo agaway in kanyo mga daet no kamo yewed agpaniwala keyen, Ako in ako
         ngani.
         25 Siro keyen, Nakay kao? Isos keyen, Dogay wa ako agsabi sa kanyo no nakay ako.
         26 Lakonaw in kangay atawanan sa kanyo aronaw daet. Kamay in kangay arengeyan sa agsogo
         sa kangay, ina waget in kangay piyagsabi sa mga mangyan, betek in kansiyo piyagsabi.
         27 Siro yewed katawan kansiyo beet siyabi karai in keyen Amang.
         28 Matang Isos keyen, Paka dogayan kanyo siyokbit ako in Bodang Mangyan, na batay atawanan
         kamo keyen, Ako in ako ngani. Ako idapo piyagpangwat sa kangay waget sadiri. Ako agiplaong
         kataw in siyabi sa kangay in Amang.
         29 In agsogo sa kangay na agyanggat sa kangay, ako yewed kansiyo piyagbaliwan ako waget,
         angkataw baatte kangay piyagpangwat in makaanggay sa kansiyo.
         30 In mga karengey ina pag mga siyabi Isos siro maniwala sa kansiyo.
         31 Keyen Isos sa mga Odyo agpaniwala sa kansiyo, No kamo agaway agpaniwala sa kangay
         mga piyagpatoldo sa kanyo, na totoo ngani kamo kangay mga agadar.
         32 Batay kanyo atawanan in totoo. In totoo batay agpalpas sa kanyo.
         33 Siro keyen, Kami kasokponan Abraam, kami idbatang sakop kamayba kay nakay. Nakay
         batang kao keyen kami batay piyalpas?
         34 Keyen Isos, Totoo ngani sakop sa daet in boo agpamangwat daet.
         35 In sogowan yewed mayadi piyagawit bodang kamayba nangkadogay. Dayem in bodang, siyo
         piyagawit bodang anggan idapo kalobosan.
         36 No in Bodang in agpalpas sa kanyo, na kamo mipalpas wa gayed.
         37 Kamo kangay atawanan kamo kasokponan Abraam. Kamay ako kanyo piyagkabono, angkataw
         kamo dayo maniwala sa kangay piyagsabi.
         38 Kangay piyagsabi in kangay ngiitan sa kangay Amang, kamay kanyo wakay piyagpangwat
         in kanyo arengeyan sa kanyo amang.
         39 Siro keyen, Abraam in kanyam amang. Keyen Isos, No kamo mga bodang Abraam, na kamo
         batay agtolad sa kansiyo mga piyangwat.
         40 Kamayba kangay waget piyagsabi in boo betek kangay arengeyan sa Diyos, kanyo piyagpilit
         ako piyagbono. Yewed kataw ina in piyagpang wat Abraam.
         41 In kanyo piyagpangwat kataw in piyangwat kanyo amang. Siro keyen, Kanyam inang yewed
         agpanggaraw, kami yewed bodang agpanggaraw, Diyos in kanyam amang.
         42 Keyen Isos, No kamo ngani bodang Diyos, na ako nges kanyo piyagmaal, angkataw ako
         batang sa Diyos. Ako atai pataboy yewed sa kangay waget beet, no yewed ako siyogo
         Diyos.
         43 Kaya kamo yewed katawan in kangay piyagsabi, angkataw yewed kanyo piyagpaniwala in
         kangay mga piyagpatoldo.
         44 In Dimonyo in kanyo amang. No nakay in kansiyo beet na ina in kanyo piyagpangwat.
         Ibat sa parakayan siyo agpamono mangyan, osai agsonggar sa totoo. Kamayba nangkadogay
         idapo batay ngiitan totoo sa kansiyo. No siyo agsabi baribid, na ina in kansiyo ogali,
         angkataw siyo agpamabaribid, siyo in amang sa boo baribid.
         45 Kamay kaya ako yewed kanyo piyagpaniwala, angkataw in kangay piyagsabi in boo totoo.
         46 Kamo boo katawan ako idapo daet. No totoo in kangay mga piyagsabi, na nakay batang
         kamo yewed agpaniwala sa kangay?
         47 In mga batang sa Diyos siro agparengey sa mga siyabi Diyos, kamay kamo yewed batang
         sa Diyos, matang yewed kanyo piyagparengey in mga piyagsabi Diyos.
         48 Keyen in mga Odyo, Totoo mana ngani in kanyam siyabi kao taga Samariya, kao piyaglowasan
         mamaw.
         49 Keyen Isos, Ako yewed piyaglowasan mamaw. Kangay piyaglakonaw in kangay Amang, kamay
         ako kanyo piyagpadaet.
         50 Yewed kangay piyagpamangkit in ako piyaglakonaw mga mangyan. In kangay Amang in kansiyo
         beet ako piyaglakonaw, kalbas siyo in batay agsabi no nakay in totoo.
         51 Ayaw agkanawey, in agpaniwala sa kangay piyagpatoldo idbatay matay kamayba nangkadogay.
         52 Keyen in mga Odyo, Totoo ngani kao piyaglowasan mamaw. Matay Abraam, anggan in mga
         poropita, kamay kao keyen in agpaniwala sa kaimo piyagpatoldo idbatay matay kamayba
         nangkadogay.
         53 Kao lames lakonaw kay sa kanyam amang Abraam? Siyo matay, anggan in mga poropita.
         Nakay in kaimo remrem sa kaimo sadiri?
         54 Keyen Isos, No ako waget in aglakonaw sa kangay sadiri, na ina idapo kabolowan. Kamay
         in kangay Amang in aglakonaw sa kangay, in kanyo piyagsabi siyo in kanyo Diyos.
         55 Kamo yewed katawan sa kansiyo, dayem ako, ako katawan sa kansiyo. No ako keyen ako
         yewed katawan sa kansiyo na ako mayabang kataw kamo. Kamay ako katawan sa kansiyo,
         kangay piyagpangwat in kansiyo mga piyagsabi.
         56 Anggayan kanyo amang Abraam in siyo kangitan ako rateng atai sa kobat. Kangitan ngani
         siyo, siyo anggayan ngani.
         57 Matang keyen in mga Odyo, Kao idapo kay limampo ka dagon. Kao lames kangitan wa kay
         Abraam?
         58 Keyen Isos, Totoo ngani, Abraam idapo kay, Ako Ako wa.
         59 Siro mamorot bato matang siyo biyenglayan, kamay Isos patago, siyo panaw wa sa balay
         lakoy Diyos.

1 In Isos agipanaw, siyo kangitan osai ka kaliyakiyan ibat biyodang beleg.
         2 Isos tiyanong in kansiyo mga agadar keyen, Laki Agpamatoldo, nakay batang ina pag
         kaliyakiyan biyodang beleg? Nakay agbangen in apo daet, osai siyo, osai kansiyo mga
         koyay?
         3 Isos keyen, Ina pag kaliyakiyan biyodang beleg, yewed panawen sa apo daet, kamayba
         kansiyo daet, kamayba kansiyo mga koyay daet, dayem matang ngiitan in kalakoyen Diyos.
         4 Kataw ibeng kay, kailangan kantam pangwaten in mga panawen in agsogo sa kangay. Agrateng
         in yabi, idapo batay kapanawen.
         5 In ako baywi kay sa kobat ako in tinglaw sa boo mangyan.
         6 Kalbas Isos tomopay sa diya, kansiyo piyangwat letek, in letek yoodyod sa mata in
         beleg.
         7 Isos keyen sa kansiyo, Amba, kao pataboy sa linaw piyagawit Silowi. In beet siyabi
         Silowi na keyen, Siyogo. Kao mangogas ista. Maniwala in beleg, mangogas ista, kalbas
         siyo agoli wakay kangitan wa.
         8 In mga kamalay in batang beleg, osai in mga kangitan sa kansiyo in siyo agpangayay
         kay, siro keyen, Yewed lames ina in kaliyakiyan in datiyan agpangayay?
         9 Keyen in kalaati, Ina wa ngani. Keyen wakay in amat, Yewed. Kagwali waget. Keyen
         in kaliyakiyan, Ako ngani ina.
         10 Siro keyen, Nangkataw kao kangitan?
         11 Siyo keyen, In kaliyakiyan piyagawit Isos agpangwat letek yoodyod sa kangay mata.
         Kalbas siyo keyen pataboy kao sa linaw Silowi, mangogas. Matang ako ista pataboy,
         mangogas, kalbas ako kangitan wa.
         12 Siro keyen, Saano wa siyo? Siyo keyen, Saken.
         13 In batang beleg piyaanggat sa mga Parisiyo.
         14 Ibeng Pamainga in Isos agpangwat letek, agpaoraw sa beleg.
         15 Siyo tiyanong din in mga Parisiyo no nangkataw siyo kangitan. Siyo keyen, Kansiyo
         yoodyodan letek in kangay mata. Kalbas ako mangogas matang ngona ako kangitan wa.
         16 In amat Parisiyo keyen, Yewed batang sa Diyos ina pag mangyan, angkataw yewed kansiyo
         piyagalapet in Ibeng Pamainga. Kamay in amat wakay keyen, Nangkataw kapangwat in kataw
         ina lakonaw pag panawen, no in mangyan apo daet? Yewed malageman in kansiro mga remrem.
         17 Siro agtanong wakay tagoli sa batang beleg keyen, Kao wakay, nakay in kaimo remrem
         panawen sa kansiyo agpaoraw in kaimo mata? Siyo keyen, Siyo osai ka poropita.
         18 Dayo maniwala in mga poon Odyo keyen siyo ngani in datiyan beleg, matang kansiro
         siyogo tomangaw sa kansiyo mga koyay.
         19 Keyen in mga poon Odyo, Kanyo lames bodang anda? Totoo lames siyo ibat biyodang beleg?
         Nakay batang siyo kangitan ngona?
         20 Keyen in kansiyo mga koyay, Kami katawan siyo ngani kanyam bodang, osai siyo ibat
         biyodang beleg,
         21 kamay kami yewed katawan no nakay batang siyo kangitan wa ngona, no nakay in agpaoraw
         sa kansiyo mata. Siyo gorangen wa, siyo in kanyo tanongen, siyo kabaloy wa agsabi
         panawen sa kansiyo sadiri.
         22 Kaya siro keyen, siro agkalimo sa mga poon Odyo, angkataw in polong in mga poon Odyo
         keyen no siyo agsabi Isos in Kiristo, na siyo boyawen sa balay pagpaniponan.
         23 Ina in dailan kaya in kansiyo mga koyay keyen, Siyo gorangen wa, siyo in tanongen.
         24 Kalbas tagoli wakay kansiro biyerya in batang beleg. Siro keyen, Sabiyen ngani in
         totoo. Kanyam atawanan Isos agpamangwat daet.
         25 Siyo keyen, Ako yewed katawan no siyo agpamangwat daet, no yewed. Osai waget in kangay
         atawanan, ako datiyan beleg, kamay ngona ako kangitan wa.
         26 Siro keyen, Nakay in piyangwat siyo sa kaimo? Nangkataw in agpaoraw sa kaimo mata?
         27 Siyo keyen, Kangay wa karai siyabi sa kanyo, kamay kamo dayo agparengey. Nakay batang
         kamo beet wakay tagoli karengey? Beet din lames kamo agadar sa kansiyo?
         28 Kalbas siyo kansiro siyabiyan daet. Keyen, Kao in agadar sa kansiyo, kamay kami mga
         agadar kay Mowisis.
         29 Kanyam atawanan in Diyos miplaong kay Mowisis. Dayem ina pag mangyan, kami yewed
         katawan no saano batang siyo.
         30 Keyen ina pag lalaki, Makasoyo ngani ina. Kansiyo piyaoraw kangay mata, kamay kamo
         yewed katawan no saano batang siyo.
         31 Kantam atawanan yewed piyagparengey in Diyos in mga agpamangwat daet, dayem in agmaal
         sa kansiyo, in mga agpaniwala sa kansiyo remrem, ina piyagparengey in Diyos.
         32 Ibat sa parakayan kobat idapo kay kapaoraw mata beleg ibat biyoslot.
         33 Isos idbatay kabaloy no siyo yewed batang sa Diyos.
         34 Siro keyen, Kao biyodang in agpamangwat daet, kalbas kao kay in agkapatoldo sa kanyam?
         Kalbas siyo biyoyaw sa balay pagpaniponan.
         35 Abaritaan Isos keyen, In batang beleg piyamoyaw mga Parisiyo sa balay pagpaniponan.
         Paka siyo ngiitan wakay Isos keyen, Kao lames agpaniwala sa Bodang Mangyan?
         36 Keyen in kaliyakiyan, Laki koyay, nakay pag mangyan siyo? Ako patoldowen matang ako
         maniwala sa kansiyo.
         37 Isos keyen, Siyo kaimo wa ngiitan, siyo ngona agpanggisodan sa kaimo.
         38 In kaliyakiyan keyen, Laki Kapwan, ako agpasandig wa ngani. Kalbas siyo agmaal kay
         Isos.
         39 Isos keyen, Ako atai pataboy matang in daet boo mangyan atawanan, matang kangitan
         in mga beleg, osai biyeleg in mga kangitan.
         40 In mga Parisiyo sa bangen karengey kansiyo siyabi. Siro keyen, In beet kaimo siyabi
         kami nakay, beleg din?
         41 Isos keyen, No kamo beleg, na kamo nges idapo daet. Kamay kanyo piyagsabi kamo kangitan,
         matang agaway kay in kanyo mga daet.

1 I sos keyen, Kangay piyagsabi sa kanyo, in agisoroy sa alabat topa, in yewed agdalan
         sa sakbawan, in aglakbon sa yewed pagdalanan na siyo tolisan, agpanakaw.
         2 Kamay in agdalan sa sakbawan, siyo in kapwan in mga topa.
         3 Siyo piyagpasoroy in agdamay sa sakbawan, kalbas in mga topa agparengey sa kansiyo
         agiplaong. Kansiyo piyagberya in baatte ngaran kansiyo topa, piyagpapanaw sa alabat.
         4 Paka panaw wa, siyo tokawan sa kansiro, agyanggat din in mga topa, angkataw siro
         katawan in kansiyo agiplaong.
         5 Siro idbatay miyanggat sa amat, no yewed agdalagan, angkataw siro yewed katawan in
         kansiro agiplaong.
         6 Ina osai ka alimbawa in siyabi Isos, kamay siro yewed katawan in kansiyo beet siyabi.
         7 Matang Isos tagoli wakay keyen sa kansiro, Remremen, ako in sakbawan, in pagdalanan
         mga topa.
         8 In mga tokaw sa kangay mga tolisan, agpanakaw, kamay in mga topa yewed agparengey
         sa kansiro.
         9 Ako in sakbawan. Kamayba nakay in domalan sa kangay batay piyaboway, batay kaisoroy,
         kapanaw, batay kangitan sabsaban.
         10 Kaya atai pataboy in agpanakaw, matang waget agtakaw, agbono, agsida. Dayem ako,
         kaya ako atai pataboy matang kamo piyagpakan in sibay pag boway, osai agkaanggay gayed.
         11 Isos keyen, Ako in maalno pag agalapet. In maalno pag agalapet agtaboy kansiyo boway,
         matay panawen sa mga topa.
         12 In piyagbayadan pag agalapet, paka lomwas in bangaw, siyo domalagan. Kansiyo piyagbaliwan
         in mga topa, angkataw yewed siyo in kapwan, yewed kansiyo in mga topa. Matang in mga
         topa siyonggaban in bangaw, piyaarabang.
         13 Siyo agdalagan angkataw piyagbayadan waget, yewed agpakayawte sa mga topa.
         14 Ako in maalno pag agalapet, ako katawan sa kangay mga topa, osai siro katawan sa
         kangay.
         15 Kataw daan in Amang katawan sa kangay, osai ako katawan sa kansiyo. Osai kangay piyagtaboy
         in kangay boway, matay panawen sa mga topa.
         16 Ako aronaw kay mga topa, idapo atai pag alabat, kamay kailangan siro kangay din piyagalapet.
         Siro batay agparengey sa kangay agiplaong, matang batay mibaloy osai waget ka arigbowan,
         osai waget in agalapet.
         17 Kaya ako piyagpakayawte in kangay Amang, angkataw kangay piyagtaboy in kangay boway,
         kalbas kangay wakay piyagkowa in kangay boway.
         18 Idapo batay kakowa in kangay boway. Ako wakayte in agtaboy. Ako apo kabaloyan agtaboy
         osai agkowa wakay in kangay boway. Ako siyogo kangay Amang agkataw ina.
         19 Tagoli wakay malsowayan in remrem in mga Odyo panawen asin pag mga siyabi Isos.
         20 Karowan sa kansiro in agsabi siyo piyaglowasan mamaw, siyo agkapayagan, nakay batang
         kamo agparengey sa kansiyo?
         21 Keyen wakay in kalaati, Yewed kabaloy agpanggisodan kataw ina in piyaglowasan mamaw.
         In mamaw lames kabaloy agpaoraw sa beleg?
         22 Ina betek pandimla. Kabetek in Piyasta Piyagtalaga sa Diyos in kansiyo lakoy balay.
         23 Agipanawan Isos sa balay lakoy Diyos, sa betek piyagawit kay Solomon Solambi.
         24 Siyo riibok in mga Odyo. Siro keyen, Kami dogay wa agpanaya, nangkadogay kay kao
         batay agsabi? No kao in Kiristo na sabiyen wa gayed.
         25 Isos keyen, Kangay wa siyabi sa kanyo, kamay kamo dayo maniwala. In kangay mga piyagpangwat
         sa kabaloyan kangay Amang in agsabi no nakay ako,
         26 kamay kamo dayo maniwala, angkataw kamo yewed kangay mga topa.
         27 In kangay mga topa agparengey sa kangay, siro kangay atawanan, agyanggat sa kangay.
         28 Siro kangay piyagpakan boway idapo kalobosan, anggan dogayan idbatay matay, idbatay
         siro aagaw sa kangay bakwaw kamayba nakay pag mangyan.
         29 In kangay Amang, in agtaboy kansiro sa kangay, siyo labi kay lakonaw sa boo. Siro
         idbatay akowa kamayba nakay sa bakwaw kangay Amang.
         30 Ako, osai kangay Amang, kami osai waget.
         31 Tagoli wakay komwa bato in mga Odyo matang piyabenglay kay Isos.
         32 Matang keyen Isos, Kanyo ngiitan kangay piyangwat aronaw mga maal pag panawen batang
         sa kangay Amang. Nakay agbangen pag panawen in dailan matang ako kanyo piyagbenglayan
         bato?
         33 In mga Odyo keyen, Kaya kao piyagbenglayan bato, yewed panawen sa kaimo maal pag
         piyangwat, no yewed kao aglaban sa Diyos. Kao mangyan daan, in kalakoyen Diyos kaimo
         piyagtakaw.
         34 Keyen Isos, Apo agisolat sa kanyo mga Batas keyen, In siyabi Diyos kamo mga diyos.
         35 Mga diyos in piyagawit in mga Batas Diyos sa kansiyo mga piyaalapetan in mga Agisolat.
         Kalbas yewed mayadi liyabanan in mga Agisolat.
         36 Ako iidang in Amang, kalbas ako kansiyo siyogo. Na nakay batang kamo keyen, ako aglaban
         sa Diyos in ako keyen ako in Bodang Diyos?
         37 No yewed kangay piyagpangwat in panawen kangay Amang, na ako ayaw kanyo agpaniwalaen.
         38 Kamay no kangay piyagpangwat ina, no kamo dayo maniwala sa kangay, na kamo maniwala
         sa kangay mga piyagpangwat. No kataw ina kamo batay katawan sa kangay in Amang, osai
         ako sa kansiyo.
         39 Tagoli wakay nges siyo batay diyakep, kamay siyo mipalpas.
         40 Isos pataboy wakay sa ripay Ordan, sa kobat pagbaotismowan tangona Owan. Siyo ista
         agpamataw.
         41 Karowan in ista pataboy sa kansiyo. Siro keyen, Owan idapo piyangwat lakonaw, kamay
         betek in boo kansiyo siyabi panawen kay Isos.
         42 Ista bonton in agpasandig kay Isos.

1 Apo osai ka kaliyakiyan in ngaran Lasaro, kansiyo pagoliyan sa Bitanya. Siro agpaykamalayan
         osai kansiyo mga belag Mariya osai Marta.
         2 Ina pag Mariya in agbobo langis mala masadap sa darapa Isos, kansiyo abok in pagponas.
         Lasaro apo maskit.
         3 Kalbas in tayari agsogo tomangaw kay Isos keyen, Laki Kapwan, in kaimo pagbelag piyagmaal
         apo maskit.
         4 Kamay paka Isos karengey ina siyo keyen, Ina pag maskit yewed matang siyo matay,
         no yewed matang piyaglakonaw in Diyos, matang ako din in Bodang Diyos piyaglakonaw.
         5 Piyagmaal Isos in tayariyan Marta, Mariya, osai Lasaro.
         6 Paka abaritaan apo maskit Lasaro, Isos mataw kay asin dowai ka ibeng.
         7 Kalbas siyo keyen sa kansiyo mga agadar, Kitam wa moli sa Odiya.
         8 Keyen in mga agadar, Laki Agpamatoldo, taite waget kao batay biyenglayan bato in
         mga Odyo, na nakay batang kao ista wakay agtaboy?
         9 Keyen Isos, In ibeng labing dowai ka oras. Idbatay maligan in mangyan no siyo agipanaw
         sa mapawa, angkataw siyo kangitan, agrawa lakoy in ibeng.
         10 Dayem in agipanaw yabi, siyo in batay maligan angkataw lened.
         11 Kalbas Isos keyen kay, Agesek in kantam pagbelag Lasaro, ako batay ista, siyo kangay
         batay piyagpolaw.
         12 Keyen in mga agadar, Laki Kapwan, no agesek na siyo batay maoraw.
         13 In beet siyabi Isos matay wa Lasaro, kamay in remrem in mga agadar siyo agesek waget.
         14 Kalbas siyabi wakay gayed keyen, Matay wa Lasaro,
         15 kamay ako agkaanggay ako idapo ista, matang kamo pasandig gayed sa kangay. Kitam
         wa, pataboy sa kansiyo.
         16 Tomas piyagawit Malsiing keyen sa kalaati mga agadar, Kitam wa miyanggat sa kansiyo
         matang kitam matay sarig siyo.
         17 Paka Isos rateng sa Bitanya siyo abaritaan keyen, Lasaro liyebeng wa opat wa ka ibeng.
         18 In Bitanya bangen sa Irosalim, mga tolo waget ka kilomitro.
         19 Karowan in mga taga Odiya pataboy kay kora Marta osai Mariya matang agpakayawte sa
         kansiro.
         20 Paka Marta abaritaan agrateng wa Isos siyo toloy tomagbo, kamay Mariya mataw sa balay.
         21 Marta keyen kay Isos, Laki Kapwan, no nges kao atai na yewed matay in kangay belag.
         22 Kamay kangay atawanan kamayba ngona batay piyagtaboy in Diyos sa kaimo kamayba nakay
         in kaimo yaayay sa kansiyo.
         23 Isos keyen sa kansiyo, Batay wakay boway kaimo belag.
         24 Keyen Marta, Ako katawan siyo batay wakay boway sa kalobosan pag ibeng, sa ibeng
         in boo piyagpaboway.
         25 Keyen Isos, Ako in boway, Ako in agpamaboway. ln agpasandig sa kangay, kamayba siyo
         matay, siyo batay wakay boway.
         26 Kamayba nakay pag agkaboway, agpasandig sa kangay, idbatay matay anggan idapo kalobosan.
         Kao lames maniwala asin?
         27 Siyo keyen, Aon, Laki Kapwan. Ako agpasandig sa kaimo, kao in Bodang Diyos, in Kiristo
         in piyangako Diyos batay atai pataboy sa kobat.
         28 Paka kalbas agpanggisodan, moli wa Marta, maypolong mangingkimot kay Mariya keyen,
         Anda wa in Agpamatoldo. Kao piyagberya.
         29 Paka Mariya karengey ina siyo toloy tomaydek, siyo tomagbo kay Isos.
         30 Isos yewed kay rateng sa mga balay, siyo ista kay agbangen sa katagbowan Marta.
         31 Mariya siyarig in mga taga Odiya agpakayawte sa kansiyo in siyo toloy tomaydek batay
         panaw. Siro keyen siyo batay sa lebengan matang ista batay manangis.
         32 Paka Mariya rateng kay Isos, siyo patalegeb sa bangen Isos. Siyo keyen, Laki Kapwan,
         no nges kao atai na yewed matay kangay belag.
         33 In Isos kangitan Mariya agpanangis, osai in mga taga Odiya kansiyo sarig, siyo maloba
         apakayawtean anggan maskit kansiyo barosen.
         34 Siyo keyen, saano siyo liyebeng? Siro keyen, Laki Kapwan, kitam wa, kaimo pangkiten.
         35 Manangis Isos.
         36 Matang keyen in mga taga Odiya, Lazaro kansiyo wano gayed piyagmaal.
         37 Kamay in kalaati keyen, Ina pag mangyan kapaoraw in beleg, siyo lames idapo padalan
         matang Lasaro yewed matay?
         38 In lebengan leyang, piyagbengbeng osai ka bato lakoy. Paka rateng Isos siyo agkapingiten
         wakay.
         39 Isos keyen, Kanyo liganen in bato. Keyen Marta, Laki Kapwan, mala wa, opat wa ka
         ibeng siyo matay.
         40 Keyen Isos, Yewed mana kangay siyabi sa kaimo no kao agpasandig sa kangay na kaimo
         batay ngiitan in kabaloyan Diyos?
         41 Kalbas kansiro liigan in bato. Isos manangra, siyo keyen, Mambey, ako agkaanggay
         angkataw ako kaimo piyagparengey.
         42 Ako katawan baatte kao agparengey sa kangay, kamay kangay siyabi ina panawen sa mga
         mangyan atai sa bangen, matang siro maniwala kao in agsogo sa kangay.
         43 Kalbas siyo mango keyen, Lasaro, kao lomwas wa.
         44 Lomwas ngani in matay. In kansiyo bakwaw, kansiyo bitis piyagteem benang, piyagteem
         panyowan in kansiyo mata. Keyen Isos, Kanyo bolwaten, palpasen wa.
         45 Karowan in mga taga Odiya asin kay Mariya in kangitan kay Isos piyangwat, kalbas
         siro agpasandig wa sa kansiyo.
         46 Kamay in kalaati sa kansiro pataboy sa mga Parisiyo, biyarita in piyangwat Isos.
         47 Matang biyerya in mga poon sasirdoti osai in mga Parisiyo in kansiro mga konsiyal.
         Siro keyen, Nakay in kantam pangwaten? Ina pag mangyan agpamangwat karowan mga lakonaw
         pag panawen.
         48 No Isos idwa kantam yaayaw agkataw ina, na in boo mangyan maniwala wa sa kansiyo,
         na in mga taga Roma batay wa atai, batay wa piyagligan in balay lakoy Diyos, piyagbono
         wa in boo mga Odyo.
         49 Osai sa kansiro in mabwat pag poon sa mga sasirdoti ina pag dagon. In ngaran Kaypas.
         Siyo keyen, Kamo yewed katawan.
         50 Kamo idapo manremrem in maal kay sa kantam osai waget ka mangyan in matay, ayaw ngaro
         in boo mga Odyo.
         51 Yewed siyo wakayte in agsabi ina, no yewed angkataw ina betek siyo in mabwat pag
         poon sa mga sasirdoti kansiyo siyabi in batay mibaloy, in Isos batay matay kapalit
         sa mga Odyo.
         52 Yewed waget kapalit ina pag bansa, no yewed matang tiipon in boo mga bodang Diyos
         sa boo mga kobat.
         53 Piyarakay ina pag ibeng siro agpolong no nangkataw in agbono kay Isos.
         54 Matang siyo idwa gayed agpapangkit agipanawan sa Odiya. Siyo pataboy sa Ipraim, osai
         ka bayan bangen sa moyod, siyo ista mamataw sarig in kansiyo mga agadar.
         55 Bangen wa in piyasta piyagawit Paskowa. Karowan in mangyan batang sa paribok pag
         mga kobat pataboy sa Irosalim agpalinis kataw in agisolat sa mga Batas, matang sandata
         wa sa piyasta.
         56 Kansiro piyagpamangkit Isos sa balay lakoy Diyos. Siro boo agsabi keyen, Nakay in
         kanyo remrem? Isos lames batay atai pataboy sa piyasta, nakay, yewed?
         57 Agsogo in mga poon sasirdoti, osai in mga Parisiyo keyen, No siyo in katawan in pagpamatawan
         Isos na kami patoldowen, matang siyo kanyam piyagpadakep.

1 Paka bangen wa in piyasta piyagawit Paskowa, enem kay ka ibeng, Isos rateng sa Bitanya,
         sa pagbalayan Lasaro. Siyo in batang wa matay kalbas piyaboway wakay Isos.
         2 Siro agyapon agpalkaanggayan kay Isos. Marta agbagi, kora Isos osai Lasaro agpaylanglangan.
         3 Mariya komwa langis piyagawit nardo, mala masadap, lakonaw in bayad, kalaati kilo
         in kabyaten. Kalbas piyayodyod kay Isos darapa, in pagponas kansiyo abok. Mala wa
         gayed in boo galem balay.
         4 Sa kansiyo mga agadar in osai Odas Iskaryoti, siyo in agpadakep kay Isos. Siyo keyen,
         5 Dayem nges piyabili in mala masadap, in abel in kalakoyen kalakoy in abel panawenen
         tolo ka daan ka ibeng. Kalbas in bayad taboyen sa mga maidap.
         6 Odas yewed agpakayawte sa mga maidap. Kaya siyo keyen siyo agpanakaw, siyo in agalapet
         kansiro kowarta, kamay kansiyo piyagpangkowa.
         7 Isos keyen, Bayansiyo, ayaw agniniyen. Mariya agsandata wa ako batay liyebeng.
         8 Palagi apo mga maidap, kamay ako idbatay palagi agyanggatyanggat sa kanyo.
         9 Karowan mga Odyo abaritaan Isos sa Bitanya wa. Matang siro pataboy ista yewed waget
         matang kangitan kay Isos, dayem anggan kay Lasaro, in kay Isos piyaboway wakay.
         10 Matang in mga poon sasirdoti agpolong keyen, Bonowen wa din Lasaro.
         11 Angkataw panawen kay Lasaro in karowan mga Odyo idwa agyanggat sa kansiro, agpasandig
         wa kay Isos.
         12 Paka goribas wakay karowan wano mangyan in lomwas sa piyasta abaritaan keyen, Isos
         agrateng wa sa Irosalim.
         13 Siro komwa mga daon yangaw, panaw sa bayan matang siyo tiyagbo. Siro agpalkaanggayan
         keyen, Pagmaalen in Diyos. Pagmaalen in atai agrateng apo in kabaloyan Diyos. Pagmaalen
         in Poon lakoy sa mga kasokponan Israil.
         14 Ngiitan Isos osai ka bodang asno, siyo asin somakay, kataw in Agisolat keyen,
         15 Ayaw agkalimo, mga taga Irosalim. Maanda wa, agrateng in kanyo Poon lakoy, agsakay
         sa bodang asno.
         16 In bayote ina yewed atawanan kansiyo mga agadar. Kamay in Isos boway wakay siro manremrem
         ina in Agisolat panawen sa kansiyo. Kalbas kataw ngani ina in mibaloy sa kansiyo.
         17 In mga agpangkit in Isos agberya kay Lasaro sa lebengan, agpaboway wakay sa kansiyo,
         siro agbarita.
         18 Ina in dailan kaya siyo tiyagbo in karowan mangyan, siro abaritaan in kansiyo lakonaw
         pag panawen.
         19 Agpaypolongan in mga Parisiyo keyen, Kitam idapo wa abaloyan. Baina, in boo mangyan
         agyanggat kay Isos.
         20 Sa mga pataboy sa piyasta matang agsamba apo mga yewed Odyo.
         21 Siro pasabangen kay Pilipi taga Bitsayda sa Galiliya. Siro keyen, Laki kami agkapangkit
         kay Isos.
         22 Kalbas ina siyabi Pilipi kay Anris. Siro tanan pataboy kay Isos, kansiro siyabi in
         beet in mga yewed Odyo.
         23 Isos keyen, Rateng wa in kabetek ako in Bodang Mangyan batay piyaglakonaw.
         24 Ayaw agkanawey, in beter bini, no yewed malabo sa diya, no yewed matay, na siyo agaway
         osai waget. Kamay no siyo matay na batay karowan.
         25 No in mangyan in agpatokaw in kansiyo sadiri boway, na siyo batay matay. Kamay no
         siyo in yewed agpatokaw in kansiyo boway atai sa kobat, na siyo batay apo boway anggan
         idapo kalobosan.
         26 In kangay mga sogowan kailangan miyanggat sa kangay, matang kamayba saano ako pataboy
         na asina daan in kangay sogowan. Batay piyagmaal kangay Amang in kangay mga sogowan.
         27 Keyen Isos, Ngona malingetnget in kangay remrem. Maal lames ako keyen, Mambey, ayaw
         agpadalanen sa kangay in batay kaidapan? Ayaw. Yewed maal kataw ina in pandalangin,
         angkataw kaya ako atai pataboy matang ako domalan atai pag kaidapan.
         28 Kamay Mambey, kaimo papangkiten in kaimo kalakoyen. Kalbas apo miplaong batang sa
         langit keyen, Kangay wa piyapangkit in kangay kalakoyen, kalbas tagoli wakay batay
         kangay piyagpapangkit.
         29 In mga mangyan sa bangen karengey, siro keyen, Dalegdeg. Keyen wakay in kalaati,
         Manggisodan sa kansiyo osai ka angil.
         30 Keyen Isos, Ina pag agiplaong panawen sa kanyo agbangen, yewed panawen sa kangay.
         31 Ngona wa in kabetek in Diyos agpanremrem sa mga mangyan no nakay in batay piyagparosa.
         Batay wa piyagbenglay in agpansakop sa mga mangyan sa boo kobat.
         32 No ako siyokbit wa, na in boo mangyan kangay piyagpasabangen.
         33 Kansiyo siyabi ina matang agpatoldo no nangkataw siyo batay matay.
         34 Keyen in mga mangyan, Agisolat sa mga Batas keyen in Kiristo batay agkaboway idapo
         kalobosan. Na nakay batang kao keyen in Bodang Mangyan batay siyokbit? Nakay lames
         in Bodang Mangyan?
         35 Isos keyen, Kadogayte wa agaway kay sa kanyo in tinglaw. Kamo agipanaw agaway kay
         kanyo in tinglaw, matang kamo yewed agkalenedan. In agipanawan sa lened yewed katawan
         no saano siyo agtaboy.
         36 Anggan kamo apo kay in tinglaw, kamo agpasandig sa tinglaw, matang kamo mga agpaniwala
         sa tinglaw. Paka Isos kasabi wa ina siyo panaw wa, agpatago.
         37 Kamayba siro kangitan in kay Isos mga piyangwat lakonaw, siro yewed din maniwala
         sa kansiyo.
         38 Kataw ina mibaloy wa in siyabi in poropita Isaiyas keyen, Laki Kapwan, nakay in maniwala
         sa kanyam barita? Kay nakay piyapangkit in kabaloyan in Kapwan?
         39 Kaya siro yewed kabaloy agpaniwala, kataw Isayas apo kay siyabi keyen,
         40 Kansiyo biyeleg in kansiro mga mata, osai piyarigen in kansiro mga remrem, matang
         siro idbatay kangitan, idbatay katawan in kansiro mga remrem. Siro idbatay tagoli
         sa kangay, matang nges siro kangay piyaoraw.
         41 Kaya ina siyabi Isaiyas, kataw kansiyo ngiitan in kalakoyen Isos, siyo agiplaong
         panawen kay Isos.
         42 Kamayba kataw ina, karowan sa mga poon Odyo agpasandig kay Isos, kamay piyagtago
         panawen agkalimo sa mga Parisiyo, karam siro batay biyoyaw sa balay pagpaniponan.
         43 Angkataw osai in mangyan, osai in Diyos, in mangyan agbangen in kansiro piyagkalimowan.
         44 Isos miplaong maksen keyen, In agpasandig sa kangay, yewed waget agpasandig sa kangay,
         no yewed kadayo sa agsogo sa kangay.
         45 Osai in kangitan sa kangay, kangitan din sa agsogo sa kangay.
         46 Ako in tinglaw atai pataboy sa kobat, matang idwa agpamataw kay sa lened in mga agpasandig
         sa kangay.
         47 Kamayba nakay in karengey in kangay mga piyagsabi kamay yewed agpaniwala, siyo yewed
         kangay batay piyagparosa, angkataw ako atai pataboy yewed matang piyarosa in mga mangyan,
         no yewed matang piyaboway.
         48 In mga dayo sa kangay, in yewed agpaniwala sa kangay mga piyagsabi, na apo batay
         agparosa sa kansiro. In kangay mga siyabi, ina in batay agparosa sa kansiro sa kalobosan
         pag ibeng.
         49 Angkataw ako yewed agiplaong kangay wakayte, no yewed in Amang in agsogo sa kangay,
         siyo in agpatoldo sa kangay no nakay in kangay maal siyabi, osai no nangkataw in agiplaong.
         50 Kangay atawanan in kansiyo mga bilin agpamaboway idapo kalobosan. Matang in mga piyasabi
         kangay Amang, ina in kangay piyagsabi.

1 Goribas piyasta wa piyagawit Paskowa. Isos katawan rateng wa in kabetek siyo batay
         wa panaw atai sa kobat, batay wakay moli sa Amang. Kansiyo datiyan piyagpakayawte
         in kansiyo mga agyanggat atai sa kobat. Kansiyo wa batay piyagpapangkit sa kansiro
         in kalakoyen in siyo agpakayawte.
         2 Agyapon kora Isos osai in kansiyo mga agadar. Odas Iskaryoti, bodang Simon, siyoroyan
         wa Dimonyo in remrem keyen, Isos padakepen wa.
         3 Isos katawan siyo piyakan wa in boo kabaloyan in kansiyo Amang. Kansiyo din atawanan
         siyo batang sa Diyos, kalbas batay wakay moli sa Diyos.
         4 In siro agyapon Isos tomaydek, kiyowa wa kansiyo lambong, piyabekkes sa baris in
         towalya.
         5 Kalbas siyo agbobo sapa sa palanggana, kalbas agparakay wa agogas sa mga darapa kansiyo
         mga agadar, kalbas piyagponas towalya in agibekkes sa baris.
         6 Paka batay wa kay Simon Pidro, Pidro dayo. Siyo keyen, Laki Kapwan, kao mana batay
         agogas sa kangay darapa?
         7 Isos keyen, Yewedkay kaimo atawanan in kangay piyagpangwat, kamay dogayan kao batay
         katawan.
         8 Pidro keyen, Idbatay wano gayed kangay piyaogas sa kaimo in kangay darapa. Keyen
         Isos, No kao yewed kangay yoogas na kao idwa kangay sarig.
         9 Keyen Pidro, Laki Kapwan, na ayaw waget in kangay darapa, anggan in kangay bakwaw,
         anggan din kangay olo.
         10 Isos keyen, No siyo kaligo wa na idwa kailangan ogasen kay no yewed in darapa waget,
         angkataw maogas wa in boo kansiyo bilog. Kamo maogas wa, kamay yewed boo.
         11 Kaya Isos keyen, Kamo yewed boo maogas, angkataw siyo katawan no nakay in batay agpadakep
         sa kansiyo.
         12 Paka yoogas wa Isos in kansiro mga darapa, siyo agsoroy wakay kansiyo lambong, kalbas
         tomokkaw wakay. Isos keyen, Kamo lames katawan in beet siyabi in kangay piyangwat
         sa kanyo?
         13 Ako kanyo piyagawit Agpamatoldo osai Kapwan. Betek ina, angkataw ako ngani.
         14 Na no ako in kanyo Kapwan kanyo Agpamatoldo agogas kanyo mga darapa, na kamo din
         malsiyogasan darapa.
         15 Kamo kangay piyakan pagtoladan, kamo agtolad sa kangay.
         16 Totoo ngani in kangay piyagsabi, in sogowan yewed lakonaw sa kansiyo kapwan, in siyogo
         yewed lakonaw sa agsogo sa kansiyo.
         17 No ina kanyo atawanan osai kanyo piyagpangwat na kamo batay agkaang gay.
         18 In kangay piyagsabi yewed sa kanyo boo. Kangay atawanan in kangay mga iidang. Kamay
         kailangan mibaloy in siyabi sa mga Agisolat keyen, Ako siikadan in kangay piyakan
         pamangnen.
         19 Ina kangay wa piyagsabi sa kanyo ngona kay bayo batay mibaloy, matang no mibaloy
         wa na kamo batay maniwala keyen Ako wa in Ako ngani.
         20 Ayaw agkalibangaw, in agpabelag sa kangay sogowan agpabelag din sa kangay. Osai in
         agpasandig sa kangay, agpasandig din sa agsogo sa kangay.
         21 Paka ina siyabi, malingetnget kay Isos remrem. Siyo keyen, Totoo ngani apo osai sa
         kanyo batay agpadakep sa kangay.
         22 Mayterekan in mga agadar. Siro yewed katawan no nakay in keyen Isos.
         23 Osai ka agadar piyagmaal wano Isos agitokkaw sa bangen kansiyo.
         24 Matang Simon Pidro mangingkimot sa kansiyo keyen, Kaimo tanongen no nakay pag mangyan
         ina in keyen Isos.
         25 Matang siyo domarede pasabangen kay gayed kay Isos. Siyo keyen, Laki Kapwan, nakay
         pag mangyan ina in kao keyen?
         26 Keyen Isos, ako batay agsogbo tinapay sa sabaw, kalbas kangay piyagtaboy kansiyo,
         na ina wa. Paka siyogbo wa in tinapay, kansiyo tiyaboy kay Odas, bodang Simon Iskaryoti.
         27 Paka kiyowa wa Odas in tinapay, Katanas misoroy wa sa kansiyo. Isos keyen, In kaimo
         piyagkapangwat na pangwaten wa.
         28 Kamayba osai sa kansiyo mga sarig agkoman yewed katawan no nakay batang kansiyo siyabi
         ina.
         29 Angkataw Odas in agalapet in kansiro kowarta siro keyen siyo piyagsogo Isos bomili
         in mga batay piyagkailangan sa piyasta, no yewed batay agtaboy kowarta sa mga maidap.
         30 Paka kiyoman wa Odas in baaw siyo toloy wa panaw. Ina betek yabi wa.
         31 Paka Odas panaw wa, Isos keyen, Ngona batay wa liyakonaw ako in Bodang Mangyan. Panawen
         sa kangay batay din liyakonaw in Diyos.
         32 Paka liyakonaw wa in Diyos, na toloy wakay in Diyos in batay aglakonaw sa Bodang.
         33 Laki mga bodang, ako idbatay wa dogay kanyo sarig. Ako batay kanyo piyagpamangkit,
         kamay kangay piyagsabi ngona sa kanyo in ako keyen sa mga poon Odyo, kamo yewed kataboy
         sa kangay pagtaboyan.
         34 Osai wakay kangay piyagtaboy otos sa kanyo, kamo maybelagan. No kataw nakay ako agpabelag
         sa kanyo na kamo kataw din ina maybelagan.
         35 No kamo agpaybelagan na in boo mga mangyan batay katawan kamo mga agadar sa kangay.
         36 Keyen Simon Pidro, Laki Kapwan, kao saano agtaboy? Isos keyen, Sa kangay batay pagtaboyan
         kao yewed kaanggat ngona, kamay dogayan kao batay miyanggat.
         37 Keyen Pidro, Laki Kapwan, Nakay batang ako yewed kaanggat sa kaimo ngona wa daan?
         Ako sandata wa matay agyanggat sa kaimo.
         38 Isos keyen, Kao mana sandata wa matay agyanggat sa kangay? Totoo ngani, bayo tomalaok
         in manok ako makatolo kaimo batay piyamangyan.

1 Keyen Isos, Ayaw kamo agpanremrem. Kamo pasandig wa sa Diyos, pasandig din sa kangay.
         2 Maliway lakoy in balay kangay Amang. No yewed maliway na kangay nges siyabi sa kanyo.
         Ako ista agtaboy, ako agpangwat kanyo batay talabang.
         3 No ako ista wa, paka mibaloy wa in kanyo batay talabang, na ako batay wakay atai,
         kamo batay wa kangay piyagpaanggat sa kangay pagtaboyan.
         4 Kanyo wa atawanan in dalan sa kangay pagtaboyan.
         5 Keyen Tomas, Laki Kapwan, kami yewed katawan no saano kao agtaboy, na nangkataw kami
         batay katawan in dalan?
         6 Keyen Isos, Ako in dalan, in totoo, in boway. Idapo ista karateng sa Amang no yewed
         domalan sa kangay.
         7 No ako kanyo atawanan, na atawanan wa din kamo in kangay Amang. Sigod ngona siyo
         kanyo wa atawanan, kanyo ngiitan.
         8 Pilipi keyen, Laki Kapwan, papangkiten wa sa kanyam in Amang, na ina sibay wa sa
         kanyam.
         9 Keyen Isos, Pilipi, dogay wa ako agyanggat sa kanyo. Ako nakay, ikkay kanyo atawanan?
         In kangitan sa kangay, kangitan din sa Amang. Nakay batang lames kao keyen, Papangkiten
         sa kanyam in Amang?
         10 Kao mana yewed maniwala keyen ako sa Amang, in Amang sa kangay? In kangay mga piyagsabi
         yewed kangay wakayte piyagsabi. In Amang in agbalay sa kangay in agpangwat kansiyo
         panawen.
         11 Kamo maniwala wa keyen ako sa Amang, in Amang sa kangay. No kamo dayo maniwala sa
         kangay piyagsabi, na kamo maniwala panawen sa kangay mga piyangwat.
         12 Ayaw agkanawey, in agpasandig sa kangay batay kabaloy agpangwat in kangay mga piyagpangwat.
         Labi kay lakonaw, angkataw ako ista wa agtaboy sa Amang.
         13 Kamayba nakay in kanyo piyagayay sa Amang sa kangay kabaloyan, kangay batay piyangwat
         matang in kalakoyen in Amang piyagngitan sa Bodang.
         14 Kangay batay piyagpangwat in kamayba nakay kanyo piyagayay sa kangay kabaloyan.
         15 No ako kanyo piyagmaal na kamo batay maniwala sa kangay mga otos.
         16 Ako batay omayay sa Amang, kalbas kamo kansiyo batay piyakan osai wakay ka Agpakaeyat
         remrem batay kanyo sarig anggan idapo kalobosan.
         17 Siyo in Abyan in agpatoldo in betek. In mga agkasadapan sa kobat yewed katanggap
         sa kansiyo, angkataw siyo yewed kansiro piyagngitan, yewed kansiro atawanan. Kamay
         siyo kanyo atawanan angkataw siyo sa kanyo, osai batay agbalay sa kanyo galem.
         18 Kamo idbatay kangay piyagbaliwan, idbatay yoolila. Ako batay wakay atai kanyo.
         19 Kadogayte waget ako idbatay wa piyagngitan in mga agkasadapan sa kobat, kamay ako
         batay kanyo piyagngitan. Panawen ako agkaboway, kamo batay din agkaboway.
         20 Ina pag ibeng kamo batay katawan ako sa Amang, kamo sa kangay, ako sa kanyo.
         21 In apo kangay mga otos, osai agpaniwala, siyo in agmaal sa kangay. Kalbas in agmaal
         sa kangay batay piyagmaal kangay Amang. Siyo batay din kangay piyagmaal, ako batay
         agpapangkit sa kansiyo.
         22 Odas, yewed in Iskaryoti pag Odas, keyen, Laki Kapwan, nakay batang kao batay agpapangkit
         sa kanyam waget, nakay batang yewed sa boo mangyan?
         23 Keyen Isos, No in mangyan agmaal sa kangay na siyo batay agpaniwala sa kangay mga
         piyagsabi, siyo batay piyagpakayawte kangay Amang, kami batay sa kansiyo, batay agbalay
         sa kansiyo galem.
         24 In yewed agmaal sa kangay yewed agpaniwala sa kangay mga piyagsabi. In kangay mga
         piyagsabi yewed batang sa kangay waget, no yewed batang sa Amang in agsogo sa kangay.
         25 Anda pag boo kangay piyagsabi sa kanyo in ako baywi kay kanyo sarig.
         26 Kamay in Agpakaeyat remrem, in Betek pag Abyan, in batay piyagsogo in Amang panawen
         sa kangay, siyo in batay agpatoldo sa kanyo in boote, osai agawit wakay in boo kangay
         siyabi sa kanyo.
         27 In apyaan pag remrem in kangay piyagbaliwan sa kanyo. Kangay apyaan pag remrem in
         kangay piyagtaboy sa kanyo, yewed kataw in piyagtaboy in mga mangyan atai sa kobat.
         Kamo ayaw agkariyaban, ayaw agkalimo.
         28 Kangay wa siyabi sa kanyo ako batay panaw, kamay ako batay wakay moli. No ako kanyo
         piyagmaal na kamo batay agkaanggay angkataw ako batay wa sa kangay Amang, angkataw
         in Amang labi kay kalakoy ako.
         29 Bayo batay mibaloy kangay wa piyagsabi sa kanyo, matang no mibaloy wa na kamo batay
         agpasandig sa kangay.
         30 Idbatay wa dogay ako agpanggisodan sa kanyo, angkataw agrateng wa in agsakop atai
         sa kobat. Siyo yewed kapandaeg sa kangay,
         31 kamay kangay piyagpangwat in mga otos kangay Amang matang in mga mangyan katawan
         ako agmaal sa kangay Amang. Malpanaydek wa, kitam wa.

1 Keyen Isos, Ako in poon gayed obas. In kangay Amang in agalapet.
         2 Kansiyo piyagpandodo in yewed agpanraweg pag mga sanga. In agpanraweg pag mga sanga,
         kansiyo din piyagpandodo in poso piyagpangkaspi in mga pasek, matang manraweg kayno
         gayed.
         3 Kamo in mga sanga. Piyangkaspi wa in kanyo mga pasek. In kangay mga siyabi sa kanyo
         ina in mangkaspi
         4 Kamo agaway agiskapet sa kangay, na ako agaway din agiskapet sa kanyo. In sanga idbatay
         kabaloy manraweg no yewed agiskapet sa poon. Na kataw din ina kamo yewed kapanraweg
         no kamo yewed agiskapet sa kangay.
         5 Ako in poon obas, kamo in mga sanga. In agiskapet sa kangay osai ako sa kansiyo,
         siyo in batay agpanraweg gayed, angkataw no kamo agisoway sa kangay, na kamo idapo
         batay abaloyan.
         6 In yewed agiskapet sa kangay batay piyagbenglay, batay maloto kataw in sanga. Kalbas
         in mga loto wa piyagtipon, piyagbenglay sa baya matang matebed.
         7 No kamo agiskapet sa kangay, no agbalay sa kanyo in kangay mga piyagsabi, na kanyo
         ayayen kamayba nakay in kanyo beet, ina batay piyagtaboy sa kanyo.
         8 Kangay Amang piyaglakonaw no kamo agpanraweg lakoy, matang atawanan kamo agadar sa
         kangay.
         9 No nangkataw ako piyagmaal in Amang, na kataw din ina kamo kangay din piyagmaal.
         Kailangan kamo agaway kay kangay piyagmaal.
         10 No kamo agpaniwala sa kangay mga otos, na kamo agaway kay kangay piyagmaal. Kataw
         ako, ako agpaniwala sa mga otos kangay amang, na ako agaway kay kansiyo piyagmaal.
         11 Ina kangay wa siyabi sa kanyo matang in kangay kaanggayan agbalay sa kanyo, matang
         kamo din agkaanggay wa gayed.
         12 Anda in kangay otos, kamo maybelagan, kataw in ako agpabelag sa kanyo.
         13 No in mangyan matay kapalit sa kansiyo mga pagbelag, na ina in agpakayawte lakonaw
         kay sa boo agpakayawte.
         14 Kamo kangay mga pagbelag no kamo agpaniwala sa kangay mga piyagsabi.
         15 Kamo yewed kangay piyagawit sogowan, angkataw yewed atawanan in sogowan in piyagpangwat
         in kansiyo kapwan. Dayem pagbelag in kangay pagawitan sa kanyo, angkataw kangay wa
         siyabi sa kanyo in boo siyabi sa kangay in Amang.
         16 Yewed kamo in omidang sa kangay, ako in omidang sa kanyo, osai agsogo sa kanyo matang
         kamo panaw kalbas batay manraweg, kalbas agaway in kanyo raweg. No kataw ina na kamayba
         nakay in kanyo piyagayay sa kangay Amang sa kangay kabaloyan na ina batay piyagtaboy
         sa kanyo.
         17 In kangay otos sa kanyo, kamo maybelagan.
         18 No agkagalit sa kanyo in mga mangyan, na kailangan kanyo atawanan ako in tokaw kansiro
         piyagkagalitan, kalbas kamo.
         19 No kamo agkasadapan sa kobat na kamo nges batay piyagmaal in mga agkasadapan sa kobat.
         Kamay kamo yewed agkasadapan sa kobat. Kaya agkagalit sa kanyo in mga agkasadapan
         sa kobat, angkataw kamo kangay iidang batang sa mga agkasadapan sa kobat.
         20 Remremen wakay in kangay siyabi sa kanyo keyen, Idapo sogowan lakonaw kay sa kansiyo
         kapwan. No ako kansiro piyangwatan daet, na kamo din kansiro batay piyagpangwatan
         daet. No siro maniwala sa kangay mga siyabi, na siro batay din maniwala sa kanyo mga
         batay siyabi.
         21 Kamay daet in kansiro batay piyagpangwat sa kanyo panawen sa kangay, angkataw siro
         yewed katawan sa agsogo sa kangay.
         22 No ako yewed atai pataboy agpamatoldo sa kansiro, na siro nges idapo daet. Kamay
         ngona siro idapo wa dailan sa kansiro daet.
         23 In agkagalit sa kangay agkagalit din sa kangay Amang.
         24 Siro nges idapo daet no yewed kangay piyagpapangkit sa kansiro in mga lakonaw pag
         panawen idapo mangyan kapangwat kalakoy ina. Kamay kamayba wa kansiro ngiitan in kangay
         mga piyangwat, ako kansiro piyagkagalitan, osai in kangay Amang.
         25 Kataw ina mibaloy wa in Agisolat sa kansiro mga Batas keyen idapo dailan in ako kansiro
         piyagkagalitan.
         26 Kamay in Agpakaeyat remrem, in Abyan in agpamatoldo in betek batay atai pataboy batang
         sa Amang, siyo kangay batay piyagsogo sa kanyo ibat ista sa Amang, na siyo in batay
         agbarita panawen sa kangay.
         27 Kamo batay din agbarita panawen sa kangay, angkataw kamo kangay mga sarig ibat sa
         parakayan kay.

1 Keyen Isos, Ina kangay piyagsabi sa kanyo matang kamo yewed agempet agpasandig sa
         kangay.
         2 Kamo batay kansiro piyagpamoyaw sa mga balay pagpaniponan. Dogayan in mangyan batay
         manremrem no siyo agbono sa kanyo na ina tolong sa Diyos.
         3 Kaya ina kansiro batay piyangwat, siro yewed katawan sa kangay osai sa kangay Amang.
         4 Kaya anda kangay piyagsabi sa kanyo, matang no betek wa kansiro piyagpangwat na kanyo
         wakay aremreman ina in kangay tangona siyabi sa kanyo. Anda ikkay kangay siyabi sa
         kanyo tangona angkataw kitam agpaysarigan kay.
         5 Kamay ngona ako ati wa sa agsogo sa kangay. Sa kanyo idapo agtanong sa kangay no
         saano batay ako pataboy.
         6 Ngona daan kamo maloba wano agremrem panawen sa kangay siyabi.
         7 Kamay kailangan kanyo atawanan, no ako agipanaw na labi kay maal sa kanyo, angkataw
         idbatay atai sa kanyo in Agpakaeyat remrem no ako yewed panaw. Kamay no ako panaw
         wa, na siyo kangay piyagsogo sa kanyo.
         8 Paka siyo rateng siyo batay agpatoldo sa mga agkasadapan sa kobat, keyen baribid
         in kansiro remrem sa daet, osai sa betek, osai sa batay parosa.
         9 Kaya baribid in kansiro remrem sa daet, angkataw siro yewed agpasandig sa kangay.
         10 Kaya baribid in kansiro remrem sa betek, angkataw ako batay wa sa Amang, idbatay
         wa kanyo ngiitan.
         11 Kaya baribid in kansiro remrem sa batay parosa, angkataw piyolong wa batay wa piyagparosa
         in agpansakop sa boo mga kobat.
         12 Karowan kay in kangay piyagsabi sa kanyo. Kamay kamo idbatay kay katawan ngona.
         13 Paka rateng wa in Abyan in agpatoldo in betek, kamo kansiyo batay piyagtolong matang
         kanyo atawanan in boo betek, angkataw in kansiyo batay piyagsabi yewed sa kansiyo
         waget remrem, dayem in kansiyo arengeyan, ina in kansiyo batay piyagsabi sa kanyo.
         Kansiyo batay piyagpatoldo sa kanyo in mga batay mibaloy dogayan.
         14 Ako batay piyaglakonaw, angkataw batang sa kangay in kansiyo batay piyagpatoldo sa
         kanyo.
         15 In boo sa Amang kangay, matang ako keyen batang sa kangay in kansiyo batay piyagpatoldo
         sa kanyo.
         16 Kadogayte waget ako idwa batay kanyo piyagngitan. Kalbas idwakay dogay ako tagoli
         wakay kanyo piyagngitan.
         17 Agpaypolongan in kalaati mga agadar keyen, Nakay lames in kansiyo beet siyabi, nakay
         batang siyo keyen kadogayte waget siyo idwa batay kantam piyagngitan, kalbas idwakay
         dogay siyo tagoli wakay kantam piyagngitan? Siyo keyen kay angkataw kono siyo batay
         sa Amang.
         18 Nakay lames in kansiyo beet siyabi keyen kadogayte waget? Yewed kantam atawanan in
         kansiyo beet siyabi.
         19 Isos katawan in beet siro agtanong sa kansiyo, matang siyo keyen sa kansiro, Kamo
         lames agpanggisodan panawen sa kangay siyabi keyen kadogayte waget ako idwa kanyo
         piyagngitan, kalbas idwakay dogay ako tagoli wakay kanyo piyagngitan?
         20 Totoo in kangay piyagsabi kamo batay manangis, agpalpanggoong, kamay in mga agkasadapan
         sa kobat batay agkaanggay. Kamo batay maloba agrongkot, kamay batay wakay tagoli agkaanggay.
         21 Kataw no betek agkaboslotan in osai ka kagbaiyan siyo agpanremrem angkataw rateng
         wa in betek maidap, kamay paka miboslot wa in bodang, idwa kansiyo piyagpanremrem
         in maidap, siyo agkaanggay wa panawen biyoslot wa osai ka bodang.
         22 Na kataw din ina kamo. Ngona in kanyo remrem malingetnget, kamay ako batay wakay
         tagoli kanyo ngiitan, na kamo batay agkaanggay wa gayed. Ina pag kaanggayan idbatay
         atakaw in roma.
         23 Ina pag ibeng kamo idbatay wa agtanong sa kangay kamayba nakay. Ayaw agkalibangaw,
         kamayba nakay in kanyo piyagayay sa Amang sa kangay kabaloyan batay kansiyo piyagtaboy
         sa kanyo.
         24 Anggan ngona kamo idapo kay yaayay sa kansiyo sa kangay kabaloyan. Kamo mangayay,
         na kamo batay piyakan, matang kamo agkaanggay wa gayed.
         25 Ina kangay mga siyabi sa kanyo sa mga alimbawa, kamay dogayan in kangay mga piyagsabi
         idwa alimbawa, dayem mapawa in kangay piyagsabi sa kanyo panawen sa kangay Amang.
         26 Ina pag ibeng kamo batay agayay sa kansiyo sa kangay kabaloyan. Yewed kangay piyagsabi
         sa kanyo kamo batay kangay piyagpandalangin sa amang,
         27 angkataw kamo piyagpakayawte in Amang. Kamo kansiyo piyagpakayawte angkataw ako kanyo
         piyagmaal osai kamo maniwala keyen ako batang sa Diyos.
         28 Ako batang sa Amang, atai pataboy sa kobat. Ngona ako batay agipanaw atai sa kobat,
         agoli wakay sa Amang.
         29 Keyen in kansiyo mga agadar, Ngona mapawa wa in kaimo piyagsabi sa kanyam, idwa alimbawa.
         30 Ngona kanyam atawanan kao katawan in boote, idwa kailangan piyagtanong. Panawen ina
         kami maniwala wa kao ngani batang sa Diyos.
         31 Keyen Isos, Ngona lames kamo maniwala wa?
         32 Bangen wa ngani in kabetek, kamo batay domalagan malsowayan, kaksiyo kaksiyo batay
         malipanaw. Ako kanyo batay biyaliwan ako waget, kamay ako yewed agboktong angkataw
         kangay sarig in Amang.
         33 Kangay piyagsabi anda sa kanyo matang apyaan in kanyo remrem kataw agiyagem sa kangay.
         Kamo batay apo kaidapan atai sa kobat, kamay pakaeyaten in remrem, ayaw agkalimo,
         kangay wa diyaeg in boo atai sa kobat.
         
            

         
      
   
      
         17
1 Paka Isos kasabi wa ina, siyo manangra sa langit keyen, Mambey, ngona wa in kabetek.
         Kaimo lakonawen ako in kaimo Bodang, matang kao liyakonaw din ako in kaimo Bodang.
         2 Angkataw ako kaimo piyakan in kabaloyan sa boo mga mangyan, matang agpakan boway
         idapo kalobosan sa boo kaimo mga tiyaboy sa kangay.
         3 In beet siyabi boway idapo kalobosan, na in kao kansiro atawanan keyen kao waget
         in Diyos, osai in kansiro din atawanan kaimo siyogo ako Kiristo Isos.
         4 Kao kangay liyakonaw atai sa kobat, kangay wa liyobos in panawen kaimo piyagpapangwat
         sa kangay.
         5 Mambey, kaimo taboyen sa kangay in kangay tangona kalakoyen, in ako asina kay sa
         kaimo bayo piyangwat in kobat.
         6 Kao kangay piyatoldo sa mga mangyan tiyaboy sa kangay batang atai sa kobat. Siro
         kaimo, kalbas kaimo tiyaboy sa kangay, kalbas siro maniwala sa kaimo mga siyabi.
         7 Ngona kansiro atawanan in boo kaimo mga tiyaboy sa kangay ina batang ngani sa kaimo,
         8 angkataw kangay piyatoldo wa sa kansiro in kangay atawanan sa kaimo, kalbas kansiro
         din tiyanggap. Kansiro ngani atawanan ako batang sa kaimo. Siro agpaniwala kao in
         agsogo sa ka ngay.
         9 Kangay piyagpandalangin siro. Yewed kangay piyagpandalangin in mga agkasadapan sa
         kobat, dayem in boo kaimo tiyaboy sa kangay, angkataw siro kaimo.
         10 In boo sa kangay na kaimo din, osai in boo kaimo na kangay din. Ako kansiro piyaglakonaw.
         11 Kalbas ngona ako batay wa asin sa kaimo, ako batay wa agipanaw sa kobat, kamay siro
         baywi kay atai sa kobat. Maal wano pag Amang, siro kaimo alapeten in kaimo kabaloyan
         lakoy, in kabaloyan in kaimo tiyaboy sa kangay, matang siro mibaloy osai waget, kataw
         daan kita osai waget.
         12 In ako kansiro kay sarig, siro kangay piyagalapet in kaimo kabaloyan lakoy, in tiyaboy
         sa kangay. Siro kangay yaalapet, kamayba osai sa kansiro idapo malibangaw. Dayem in
         siyo wakayte palibangaw, matang mibaloy in Agisolat.
         13 Kamay ngona ako agtaboy wakay sa kaimo. Anda kangay piyagsabi in ako baywi kay sa
         kobat, matang in kangay agkaanggay pag remrem agbalay gayed sa kansiro remrem.
         14 In kaimo siyabi kangay wa tiyaboy sa kansiro. Siro piyagkagalitan in mga agkasadapan
         sa kobat angkataw siro idwa agkasadapan sa kobat, kataw daan ako yewed agkasadapan
         sa kobat.
         15 Ako yewed agpandalangin keyen siro kowaen wa atai sa kobat. Dayem keyen siro kaimo
         alapeten panawen sa Daet.
         16 Siro yewed agkasadapan sa kobat, kataw daan din ako yewed agkasadapan sa kobat.
         17 Sa kabaloyan in totoo siro kaimo pabokoden. In kaimo agiplaong in totoo.
         18 No nangkataw ako kaimo siyogo sa kobat, na kataw daan din ina siro kangay piyagsogo
         sa kobat.
         19 Panawen sa kansiro kangay piyabokod in kangay sadiri, matang siro din mapabokod sa
         kabaloyan in totoo.
         20 Yewed waget siro in kangay piyagpandalangin. Kadayo in mga batay agpasandig sa kangay
         panawen sa kansiro piyagbarita.
         21 Mambey, in kangay pandalangin siro mibaloy osai waget. No nangkataw kao sa kangay,
         osai ako sa kaimo, na kataw daan din siro sa kanta, matang in boo mga mangyan maniwala
         keyen kao in agsogo sa kangay.
         22 In kalakoyen kaimo tiyaboy sa kangay, na kangay wa tiyaboy sa kansiro, matang siro
         mibaloy wa gayed osai waget, kataw daan din kita osai waget.
         23 Ako sa kansiro, kao sa kangay, matang siro mibaloy wa gayed osai waget. No kataw
         ina na atawanan in boo mga mangyan ako kaimo siyogo, osai atawanan siro kaimo piyagpakayawte
         kataw daan din in ako kaimo piyagpakayawte.
         24 Mambey, kangay din beet in kaimo mga tiyaboy sa kangay kangay sarig sa kangay pagpamatawan,
         matang kansiro piyanroris in kalakoyen kaimo tiyaboy sa kangay, angkataw ako kaimo
         piyagmaal in ikkay piyangwat in kobat.
         25 Maal wano pag Amang, kao yewed atawanan in mga agkasadapan sa kobat. Kamay kao kangay
         atawanan, osai atawanan in kangay mga agadar keyen kao in agsogo sa kangay.
         26 Kao kangay piyatoldo sa kansiro, osai batay kay piyagpatoldo, matang in kaimo pakayawte
         sa kangay agbalay sa kansiro galem, osai ako din sa kansiro. Ina in kalobosan in kay
         Isos pandalangin.

1 Paka siyabi wa Isos ina, siyo panaw wa, kadayo in kansiyo mga agadar. Siro motol
         sa sapa Kidron pataboy sa osai ka alamanan ista.
         2 Odas, in agpadakep kay Isos sa mga agkabono sa kansiyo, katawan ina pag kobat, angkataw
         Isos mapret ista pataboy, osai in kansiyo mga agadar.
         3 Odas ista pataboy agyanggat in amat mga polis batang sa balay lakoy Diyos, agyanggat
         osai ka barkadaan mga sondalo, siyogo in mga sasirdoti lakoy osai mga Parisiyo. Siro
         agbaba mga tinglaw, mga solo, mga torag.
         4 Isos katawan in boo batay mibaloy sa kansiyo, matang siro kansiyo tiyagbo, keyen,
         Nakay in kanyo piyagpamangkit?
         5 Siro keyen, Isos taga Nasarit. Keyen Isos, Ako ngani. Asina din Odas in agpadakep
         sa kansiyo.
         6 In Isos keyen Ako ngani, siro toloy pasiwi, kalbas mangaligan sa diya.
         7 Isos keyen wakay, Nakay in kanyo piyagpamangkit? Siro keyen, Isos taga Nasarit.
         8 Keyen Isos, Ako keyen wa sa kanyo, Ako Isos. Na no ako in kanyo piyagpamangkit na
         bayansiyo panaw anda pag mga mangyan.
         9 Ina kansiyo siyabi matang mibaloy in kansiyo pandalangin karai keyen, Mambey, idapo
         malibangaw in kaimo mga tiyaboy sa kangay kamayba osai waget.
         10 Liyakso Simon Pidro in kansiyo piyagtakles pisaw. Kansiyo piyalang in sogowan in
         mabwat pag poon sa mga sasirdoti, maagis in kansiyo talinga, in pamalang agbangen.
         Malko in ngaran in sogowan.
         11 Keyen Isos kay Pidro, Soroyen wa sa kaloban in kaimo pisaw. Yewed mayadi ako yewed
         domalan sa kaidapan tiyaboy in Amang sa kangay.
         12 Isos diyakep in mga polis Odyo, osai in barkadaan mga sondalo, in poonan in kansiro
         kapitan. Kalbas biyakos.
         13 Isos kansiro biyaba tokaw kay Anas, in biyanan Kaypas. Ina pag dagon Kaypas in mabwat
         pag poon sa mga sasirdoti.
         14 Kaypas in keyen sa mga poon Odyo in maal kay sa kansiro osai waget ka mangyan in
         matay kapalit sa boo mga Odyo.
         15 Simon Pidro mangagak kay Isos, osai osai kay ka agadar. Ina pag agadar atawanan in
         mabwat pag poon sa mga sasirdoti, matang siyo kaiso roy sarig Isos sa tongkodan balay.
         16 Pidro biyaliwan wakay sa awak sakbawan. Matang in agadar, in atawanan in mabwat pag
         poon sa mga sasirdoti, siyo ista pataboy, siyabiyan in daraga agdamay sa sakbawan,
         kalbas Pidro kansiyo piyaisoroy.
         17 In daraga keyen kay Pidro, Kao din yangon osai ka agadar asin pag mangyan? Keyen
         Pidro, Yewed.
         18 In mga sogowan asin agtaydek, osai in mga agdamay, piyagdimla, matang siro agpoypoy
         wa, agpanayang. Pidro agpaagem din agpanayang.
         19 In mabwat pag poon sa mga sasirdoti agbotog kay Isos panawen sa kansiyo mga agadar,
         osai sa kansiyo mga siyabi.
         20 Keyen Isos, Ako agiplaong sa adapan karowan, mapret ako agpatoldo sa mga balay pagpaniponan
         mga Odyo, osai sa balay lakoy Diyos. Ako idapo siyabi piyagtago.
         21 Nakay batang ako kaimo piyagbotog? In kaimo tanongen in mga karengey sa kangay, kansiro
         atawanan no nakay in kangay siyabi.
         22 Paka kansiyo siyabi ina siyo siyontok osai ka polis asin keyen, Nakay batang kao
         agsagot kataw ina sa mabwat pag poon sa mga sasirdoti?
         23 Keyen Isos, Amba, kaimo sabiyen sa kangay in kangay mga siyabi daet. Kamay no maal
         in kangay siyabi na nakay batang ako kaimo siyontok?
         24 Isos piyagbakos daan piyababa wa Anas kay Kaypas in mabwat pag poon sa mga sasirdoti.
         25 Ina betek Simon Pidro agtaydek kay din agpanayang. Siro keyen, Kao lames agadar din
         kay Isos? Pidro keyen, Yewed.
         26 Asina apo kabelagan in kay Pidro yaagisan talinga, siyo sogowan in mabwat pag poon
         sa mga sasirdoti. Siyo keyen, Yewed mana kao in kangay ngiitan kansiyo sarig sa alamanan?
         27 Pidro tagoli agsabi keyen, Yewed. Kalbas toloy tomalaok in manok.
         28 Isos batang kay Kaypas balay, siyo biyaba sa balay lakoy in gobirnador. Ina agkaboka
         wa. Yewed misoroy in mga poon Odyo sa balay lakoy in gobirnador, angkataw no siro
         misoroy sa balay yewed Odyo, na siro piyagayaw wa mamangan in yapon piyagawit Paskowa.
         29 Matang Gobirnador Pilato lomabo pataboy sa tongkodan, kalbas siro kansiyo tiyanong
         keyen, Nakay in kanyo piyagsombong sa kangay panawen atai pag mangyan?
         30 Siro keyen, No yewed agpangwat daet ina pag mangyan, na siyo idbatay kanyam biyaba
         sa kaimo.
         31 Pilato keyen sa kansiro, Siyo kanyo kowaen, kanyo parosaanen kataw in kanyo ogali.
         Keyen in mga poon Odyo, Kami piyagayaw agbono kamayba kay nakay.
         32 Ina mipangwat matang mibaloy in siyabi Isos in padalan kansiyo batay katayan.
         33 Pilato misoroy wakay sa kansiyo pagbalayan. Isos Biyerya. Keyen, Kao lames in poon
         lakoy in mga Odyo?
         34 Keyen Isos, Ina lames batang daan sa kaimo remrem? Nakay, apo agsabi sa kaimo?
         35 Keyen Pilato, Nakay, ako Odyo? In kaimo mga kamangyanan osai in mga poon sasirdoti
         in agpaanggat kaimo atai. Nakay in kaimo piyangwat?
         36 Isos keyen, In kangay sakopan yewed atai sa kobat. No in kangay sakopan atai sa kobat,
         na in kangay mga mangyan batay aglaban matang ako yewed piyadakep sa mga poon Odyo.
         Kamay in kangay sakopan yewed atai sa kobat.
         37 Keyen Pilato, Na kao mana poon lakoy? Keyen Isos, Kao wa in agsabi keyen ako poon
         lakoy. Ina wa in dailan kaya ako biyodang, osai atai pataboy sa kobat matang miplaong
         panawen sa totoo. In boo beet sa totoo siro agparengey sa kangay agiplaong.
         38 Keyen Pilato, Nakay in totoo? Paka ina masabi wa Pilato, siyo lompot wakay, keyen
         sa mga mangyan, Ako idapo ngiitan daet asin pag mangyan.
         39 Kamay kanyo ogali no ibeng Paskowa na kailangan ako agpalpas osai ka piyagbilanggo.
         Kanyo lames beet ako agpalpas in poon lakoy in mga Odyo?
         40 Siro agpango keyen, ayaw. Ayaw siyo, dayem Barabas. Barabas osai ka tolisan.

1 Kalbas Pilato agsogo keyen, Isos kowaen, kalbas bogbogen.
         2 In mga sondalo komwa dogiyen, piyangwat sarikaw, piyabalay kay Isos olo, siyo piyalambongan
         mapola wano.
         3 Siro malagakan pasabangen sa kansiyo keyen, Pakaabaen in boway in poon lakoy sa mga
         Odyo. Kalbas siyo toloy piyanontok.
         4 Lompot wakay Pilato, keyen sa mga mangyan, Baanda, siyo kangay piyagpapangkit sa
         kanyo matang kanyo atawanan ako idapo ngiitan daet sa kansiyo.
         5 Isos piyalompot, agisarikaw in dogiyen, aglambongan mapola wano. Keyen Pilato, Baanda
         in mangyan.
         6 Paka kangitan sa kansiyo in mga poon sasirdoti, osai in mga polis, siro mango mayraesan
         keyen, Pakowen sa kodos. Pakowen sa kodos. Keyen Pilato, Siyo kanyo kowaen, kamo in
         agpako sa kansiyo. Ako idapo ngiitan daet sa kansiyo.
         7 Keyen in mga Odyo, Kami apo mga Batas. Sa kanyam Batas kailangan siyo matay, angkataw
         siyo keyen siyo Bodang Diyos.
         8 In Pilato karengey ina pag siyabi siyo maloba alimowan.
         9 Tagoli wakay siyo misoroy sa kansiyo pagbalayan. Isos biyotog Pilato keyen, Kao taga
         nakay? Kamay Isos yewed somagot.
         10 Keyen Pilato, Nakay batang kao yewed somagot sa kangay? Kao beet yewed mipalpas?
         Nakay, kao beet piyako sa kodos? Kao mana yewed katawan ako in apo kabaloyan?
         11 Keyen Isos, Kao idapo kabaloyan sa kangay no yewed tiyaboy Diyos sa kaimo. Matang
         labi kay lakonaw in daet in agbaba sa kangay atai.
         12 In karengey ina Pilato, Labi kay siyo agkapalpas kay Isos. Kamay agpalpangowan in
         mga mangyan keyen, No kaimo piyalpas ina pag mangyan na kao idbatay wa piyabelag Sisar.
         Angkataw kamayba nakay in keyen siyo poon lakoy, na siyo kalaban wa Sisar.
         13 Paka Pilato karengey ina pag matiwid kansiyo piyalompot Isos. Pilato tomokkaw sa
         pagpanokkawan tanongan, sa betek piyagawit Bato Paltawan. No sa agiplaong Ibriyo na
         keyen, Gabata.
         14 Ina pag ibeng agsandata sa Paskowa, agakyat wa tangali. Keyen Pilato sa mga mangyan,
         Baanda in kanyo poon lakoy.
         15 Siro mango keyen, Bonowen, bonowen. Pakowen wa sa kodos. Keyen Pilato, Nakay, pakowen
         wa sa kodos in kanyo poon lakoy? Keyen in mga poon sasirdoti, Kami idapo poon lakoy
         no yewed Sisar.
         16 Matang Isos tiyaboy wa Pilato sa kansiro, matang piyako sa kodos.
         17 Kansiro kiyowa ngani Isos. Siyo piyapanaw sa bayan piyagpasan kansiyo kodos, pataboy
         sa kobat piyagawit Kobat Bitol Olo, no sa agiplaong Ibriyo na Golgota.
         18 Paka rateng ista siyo piyako sa kodos. Apo kay din dowai ka piyako sa mga kodos piyalkaktek,
         in osai kay Isos pamalang agbangen, in osai sa kansiyo tagwala.
         19 Somolat Pilato keyen, Isos taga Nasarit, in Poon Lakoy mga Odyo. Kalbas in solat
         piyaiskapet sa kodos.
         20 Karowan sa mga mangyan kabasa ina pag solat angkataw bangente sa Irosalim in betek
         pagpakowan kay Isos. Osai ina siyolat sa mga agiplaong Ibriyo, osai agiplaong Latin,
         osai agiplaong Girigo.
         21 Matang siyabi in mga poon sasirdoti kay Pilato keyen, Ayaw kaimo agsolaten keyen,
         In Poon Lakoy mga Odyo. Dayem keyen, Ina pag mangyan agsabi siyo Poon Lakoy mga Odyo.
         22 Pilato keyen, In kangay solat masolat wa.
         23 In Isos mapako wa in mga sondalo, piyagpalbagiyan in opat ka sondalo in kansiyo mga
         damit. Osai in kansiyo maaba pag lambong. Ina piyangwat idapo simat sigod sa ogbos
         anggan sa bitis.
         24 Maypolongan in mga sondalo keyen, Ayaw kantam aggisiyen anda. Kitam malpostaan matang
         atawanan no kay nakay wa damit anda. Kataw ina mibaloy wa in siyabi sa Agisolat keyen,
         Kansiro piyalbagiyan in kangay mga damit. Siro agpostaan sa kangay lambong maaba.
         Kataw ngani ina in piyangwat in mga sondalo.
         25 Agpalpantaydek in inang Isos sa bangen kay Isos pagsokbitan, in kadowai kay Isos
         inang belag, Mariya Kilyopas babai, in katolo Mariya Magdalina.
         26 In ngiitan Isos kansiyo inang, osai in kansiyo piyagmaal pag agadar asin din sa bangen,
         Isos keyen sa kansiyo inang, Dada, ina wa in kaimo bodang.
         27 Kalbas keyen din sa kansiyo agadar, Laki, ina wa in kaimo inang. Ibat ina pag betek
         in inang piyaanggat ina pag agadar sa kansiyo balay.
         28 Paka kalbas, Isos katawan mibaloy wa in boote. Matang mibaloy wa in Agisolat siyo
         keyen, Ako agkainem.
         29 Apo ista keden makno kagwali toba. Kansiro siyogbo asin kagwali bolak, kalbas piyaistebek
         wa oway, piyasopsop kay Isos.
         30 Paka masopsop Isos in toba siyo keyen, Mibaloy wa. Piyapekle wa in kansiyo olo, kalbas
         matay wa.
         31 Ina in ibeng agsandata sa Paskowa. Dayo in mga poon Odyo in mga bilog mataw sa mga
         kodos sa Ibeng Pamainga, angkataw kansiro piyaglakonaw ina pag Ibeng Pamainga. Matang
         kansiro yaayay kay Pilato keyen, Kao agsogo pangkagdowen in mga bitis, kalbas kowaen
         sa kodos in mga bilog.
         32 Ista wa pataboy in mga sondalo, kiyagdo in mga bitis in dowai ka piyako sa mga kodos
         sa bangen Isos.
         33 Kamay paka siro rateng kay Isos, kansiro ngiitan siyo matay wa, idwa kansiro kiyagdo
         in kansiyo bitis.
         34 Kamay kansiyo tagyang siyaldak torag osai ka sondalo. Toloy omampelek in daya osai
         sapa.
         35 In kangitan ina anda wa pag agbarita. Betek in kangay barita. Kangay atawanan betek
         in kangay mga piyagsabi, matang kamo maniwala.
         36 Ina mipangwat matang mibaloy in siyabi sa Agisolat keyen, Idapo magdo kamayba osai
         waget sa kansiyo mga bitol.
         37 Siyabi wakay in osai ka Agisolat keyen, Kansiro batay piyangkit in kansiro siyaldak.
         38 Paka kalbas, Osi taga Arimatiya pataboy kay Pilato. Osi osai ka agadar kay Isos,
         kamay patago, panawen agkalimo sa mga poon Odyo. Siyo omayay kay Pilato no maal kansiyo
         kiyowa in bilog Isos. Keyen Pilato, Kalobante. Matang Osi pataboy ista, kansiyo kiyowa
         in bilog.
         39 Miyanggat kansiyo Nikodimo. Siyo in tangona pataboy kay Isos yabi. Kansiyo piyagbaba
         langis mala masadap piyalageman mira osai alwi, limampo ka kilo.
         40 Kansiro kiyowa in bilog Isos, tiyeem sa lino pag benang, piyaagem in langis mala
         masadap, panawen sa ogali mga Odyo aglebeng.
         41 Sa bangen kay Isos pagpakowan apo alamanan. Asin apo lebengan, bayo kay, idapo kay
         batang liyebeng asin.
         42 Angkataw ina ibeng agsandata in mga Odyo sa Ibeng Pamainga, osai panawen bangen in
         lebengan, asina wa kansiro liyebeng Isos.

1 Agkaboka wa in ibeng Linggo, Mariya Magdalina pataboy sa lebengan. Kansiyo ngiitan
         kiyowa wa in bato lakoy agikopot sa sakbawan lebengan.
         2 Matang siyo toloy domalagan pataboy kay Simon Pidro osai sa piyagmaal Isos pag agadar.
         Mariya keyen, Idapo wa sa lebengan in bilog in Kapwan, idapo kanyam atawanan no saano
         biyaba.
         3 Kalbas Pidro panaw pataboy sa lebengan, osai in osai ka agadar.
         4 Tanan agdalagan, kamay Pidro piyagbaliwan, in osai ka agadar in tokaw rateng.
         5 Siyo mamaserek sa galem lebengan, kansiyo ngiitan agibolalang in mga lino pag benang,
         kamay siyo yewed misoroy.
         6 Paori rateng Simon Pidro. Siyo toloy misoroy sa lebengan, kansiyo ngiitan in mga
         lino pag benang agibolalang,
         7 osai in panyowan batang piyateem sa kansiyo olo, yewed agiyagem sa mga benang, no
         yewed agipiklo, agisoway in pagibangkagan.
         8 Kalbas misoroy din in tokaw rateng pag agadar, ina kansiyo ngiitan, kalbas maniwala
         wa.
         9 Anggan asin ikkay kansiro atawanan in piyagsabi sa Agisolat keyen, Batay wakay boway
         Isos.
         10 Kalbas moli wakay in dokalaki.
         11 Mariya agtaydek sa bangen lebengan agpanangis, siyo mamaserek sa galem lebengan.
         12 Kansiyo ngiitan dowai ka angil aglambong maboksi. Siro agtokkaw sa batang pagibolalangan
         in bilog Isos, in osai sa olo agbangen, in osai sa bitis agbangen.
         13 Siro keyen kay Mariya, Laki, nakay batang kao agpanangis? Keyen Mariya, Kansiro kiyowa
         in bilog kangay Kapwan, yewed kangay atawanan no saano kansiro biyaba.
         14 Paka ina siyabi, siyo pabalingling. Isos kansiyo ngiitan asin agtaydek, kamay siyo
         yewed katawan ina Isos.
         15 Keyen Isos, Laki, nakay batang kao agpanangis? Nakay in kaimo piyagpamangkit? Kay
         Mariya remrem siyo in agalapet in mga togda, matang siyo keyen, Laki, no kao in komwa
         sa kansiyo, na ako patoldowen no saano kaimo biyaba, kalbas kangay batay piyagkowa.
         16 Keyen Isos, Mariya. Kalbas Mariya patobang, siyo keyen, Raboni. In beet siyabi Agpamatoldo.
         17 Keyen Isos, Ako ayaw agatangen, angkataw ako ikkay karateng sa Amang. Kao ngaro ista
         pataboy sa kangay mga kabelagan. Kaimo sabiyen keyen ako batay monaik batay sa kangay
         Amang, siyo kanyo din Amang, sa kangay Diyos, siyo kanyo din Diyos.
         18 Kalbas Mariya Magdalina pataboy sa mga agadar keyen, Kangay ngiitan in Kapwan. Toloy
         kansiyo siyabi sa kansiro in bilin Isos.
         19 Paka yabi wa ina pag ibeng, agkatipon in mga agadar. Kiyopot in mga sakbawan balay,
         panawen siro agkalimo sa mga poon Odyo. Kalbas rateng Isos, tomaydek sa kansiro kagwaraan.
         Siyo keyen, Kataw nakay wa kamo?
         20 Paka ina siyabi, kansiyo piyapangkit in kansiyo mga bakwaw, anggan kansiyo tagyang.
         Paka siro kangitan sa Kapwan agkaanggay wano in mga agadar.
         21 Keyen Isos, Kamo apyaan wa. No nangkataw ako siyogo in Amang, kamo kangay din piyagsogo.
         22 Kalbas siro kansiyo piyaroypoyan, keyen, Kanyo tanggapen in Betek pag Abyan.
         23 Kamayba nakay no kanyo liibangaw in kansiyo daet, na malibangaw ngani. In yewed kanyo
         piyaglibangaw, na agaway daan.
         24 Tomas, in osai sa Labing Dowai ka agadar, in piyagawit Malsiing. In betek rateng
         Isos siyo idapo asin.
         25 Matang in kalaati mga agadar keyen sa kansiyo, Kanyam ngiitan in Kapwan. Keyen Tomas,
         Ako idbatay maniwala, dayem ako kangitan in salay batang pagpakowan sa kansiyo bakwaw,
         kangay piyagsoroy kangay solo, osai piyagsoroy in kangay bakwaw sa kansiyo tagyang.
         26 Paka sa kawalo wa ka ibeng tagoli wakay agkatipon sa galem balay in mga agadar. Asin
         din Tomas. Piyagkopot in mga sakbawan, kamay Isos misoroy tomaydek sa kansiro kagwaraan.
         Siyo keyen, Kamo apyaan wa.
         27 Kalbas siyo keyen kay Tomas, Kao mangkit kangay bakwaw, atai pataboyen in kaimo solo.
         In kaimo bakwaw soroyen sa kangay tagyang. Ayaw piyagbaslag in remrem, kao maniwala
         wa.
         28 Keyen Tomas, Kangay Kapwan, kangay Diyos.
         29 Keyen Isos, Kao mana maniwala wa angkataw ako kaimo ngiitan? Agkaanggay in mga agpaniwala
         kamayba ako yewed piyagngitan.
         30 Karowan kay in kay Isos piyangwat mga lakonaw pag panawen, ngiitan in kansiyo mga
         agadar, kamay idwa masolat atai pag aklat.
         31 Kaya siyolat in mga atai matang kamo maniwala keyen Isos ngani in Kiristo, in Bodang
         Diyos. Kataw ina kamo kansiyo piyaboway.

1 Kalbas tagoli wakay papangkit Isos sa mga agadar sa balabaan dagat Tibiryas, kataw
         tai.
         2 Agpaysarigan in osai Simon Pidro, in kadowai Tomas piyagawit Malsiing, in katolo
         Natanail taga Kana sa Galiliya, in kaopat osai in kalima in mga bodang Sibidiyo, in
         kaenem osai in kapito in dowai kay ka agadar.
         3 Keyen sa kansiro Simon Pidro, Ako batay mangisda. Siro keyen, Kami batay miyanggat.
         Siro panaw, somakay sa bangka, kamay ina pag yabi idapono abel.
         4 Badya kayte lened Isos tomaydek sa balabaan, kamay in mga agadar yewed katawan sa
         kansiyo.
         5 Siyo keyen, Mga bodang, kamo lames apo abel? Siro keyen, Idapono.
         6 Isos keyen, Palabowen in lambat sa pamalang agbangen bangka, na kamo batay kabel.
         Kalbas piyalabo ngani siro in lambat, kalbas yewed kansiro agoyod panawen sa karowan
         abel.
         7 In agadar in piyagmaal Isos keyen kay Pidro, Ina in Kapwan. In Simon Pidro karengey
         ina siyo toloy agsoroy lambong, angkataw siyo idapo lambong, kalbas toloy lomabo sa
         bangka tomalma kay Isos.
         8 Kamay in kansiyo mga sarig agadar anggan sa balabaan sa bangka daan, piyaggoyod in
         lambat makno isda. Yewed adayonaw sa balabaan, mga siyamnapo waget ka mitro.
         9 Paka siro patakdang wa sa balabaan siro kangitan ista baya apo isda piyagsiba, osai
         mga pamangnen.
         10 Keyen Isos, Atai babaen in kalaati kanyo abel isda.
         11 Kalbas Pidro monaik wakay sa bangka, kalbas giyoyod sa balabaan in lambat, makno
         mga lakonaw pag isda, 153 in boo. Kamayba karo ina yewed marognit in lambat.
         12 Keyen Isos, Kamo aywawa, kitam wa agambi. Kamayba osai sa kansiyo agadar idapo mangaas
         agtanong keyen, Nakay kao? Angkataw siro katawan siyo wa in Kapwan.
         13 Kiyowa Isos in pamangnen osai in isda, tiyaboy sa kansiro.
         14 Ina in katolo ka agpapangkit Isos sa mga agadar, in batang siyo matay.
         15 Paka siro kaambi wa Isos keyen kay Simon Pidro, Laki Simon, bodang Owan, kao lames
         agmaal sa kangay in labi kay atai pag mga mangyan? Siyo keyen, Aon, laki Kapwan, kao
         katawan ako agkabeet sa kaimo. Isos keyen, Na pakomanen in kangay mga bodang topa.
         16 Isos keyen wakay tagoli, Laki Simon, bodang Owan, kao lames agmaal sa kangay? Keyen
         Pidro, Aon, Laki Kapwan, kao katawan ako agkabeet sa kaimo. Isos keyen, Na kaimo alapeten
         in kangay mga topa.
         17 In katolo Isos agtanong keyen, Laki Simon, bodang Owan, kao lames agkabeet sa kangay?
         Pidro manremrem angkataw makatolo siyo tiyanong keyen, Kao lames agkabeet sa kangay?
         Siyo keyen, Laki Kapwan, kaimo atawanan in boote, kaimo ngani atawanan ako agkabeet
         sa kaimo. Keyen Isos, Na pakomanen in kangay mga topa.
         18 Ayaw agkalibangaw, in kao bodang kay kao wakayte agsoroy kaimo lambong, agipanawan
         no sa nakay in kaimo beet, kamay paka kao koyay wa, kao batay agodoy kaimo bakwaw,
         kao batay biyakos, batay biyaba sa yewed kaimo beet pagtaboyan.
         19 Kaya kansiyo siyabi ina matang agpaalam no nangkataw in batay katayan Pidro, matang
         in Diyos kansiyo batay piyagpakalakonaw. Kalbas keyen Isos sa kansiyo, Kao miyanggat
         sa kangay.
         20 Pidro managoli, kansiyo ngiitan agyanggat in kay Isos piyagmaal pag agadar. Siyo
         in taite agitokkaw sa bangen Isos in siro agyapon, in agtanong keyen, Laki Kapwan,
         nakay in batay agpadakep sa kaimo?
         21 In Pidro kangitan sa kansiyo Pidro keyen kay Isos, Laki Kapwan, nakay in batay mibaloy
         asin pag lalaki?
         22 Keyen Isos, No kangay beet siyo batay boway anggan ako atai wakay dogayan rateng,
         na ina sa kangay agbangen, yewed sa kaimo. Kao ngaro miyanggat sa kangay.
         23 Boo abaritaan in mga kabelagan keyen, Ina pag agadar idbatay wa matay. Kamay Isos
         idapo siyabi keyen siyo idbatay matay, no yewed keyen waget, No kangay beet siyo batay
         boway anggan ako atai wakay dogayan rateng, na ina sa kangay agbangen, yewed sa kaimo.
         24 Ina pag agadar in agbarita anda pag boo. Siyo din in somolat anda. Kanyam atawanan
         betek in kansiyo barita.
         25 Aronaw kay in mga piyangwat Isos. No nges boo masolat, na kangay remrem idbatay sibay
         pagpabolalangan in boo kobat sa mga aklat.PANAWENPANAWENPANAWENPANAWENPANAWEN

1 Laki Tiyopilo, sa tokaw pag aklat kangay siyolat in boo piyangwat Isos, osai piyatoldo,
         sogod siyo agparakay agpanawen,
         2 anggan sa ibeng siyo piyaonaik sa ogbos. Bayo siyo piyaonaik, sa kabaloyan in Betek
         pag Abyan, kansiyo piyabilinan in mga katiwala kansiyo iidang.
         3 In Isos batang wa matay siyo makakarowan wakay papangkit sa kansiro, siro kangitan
         ngani siyo boway wakay gayed. Apatnapo ka ibeng apo ibeng kansiro piyagngitan. In
         kansiyo piyagbarogi in Diyos agpapoon.
         4 In betek siyo agaway kay sa kansiro siyo agbilin keyen, Ayaw agipanaw sa Irosalim,
         panayaen in kangay siyabi sa kanyo, in piyangako kangay Amang Diyos.
         5 Angkataw Owan ngani agpansogbo sa sapa. Kamay idwa dogay kamo batay siyogbo sa Betek
         pag Abyan.
         6 In agkatipon Isos osai in kansiyo mga katiwala siro agtanong sa kansiyo keyen, Laki
         Kapwan, ngona daan lames in sakopan kaimo wakay piyagpaoli sa mga kasokponan Israil?
         7 Siyo keyen, Yewed maal kamo in katawan in mga kabetek, in mga tarato. Ina sa Diyos
         Amang, siyo waget in apo kabaloyan agpangwat tarato.
         8 Kamay paka rateng wa sa kanyo in Betek pag Abyan, kamo kansiyo batay piyakan kabaloyan,
         kalbas kamo batay agbarita panawen sa kangay sa Irosalim, sa boo Odiya, sa Samariya,
         anggan sa boo kobat.
         9 Paka masabi wa ina, siyo piyaonaik wa sa ogbos, piyaganggatan daan in mga katiwala,
         anggan siyo biyengbeng wa libo, idwa piyagngitan.
         10 In siyo agonaik siro agtangra kay sa langit, toloy apo dowai ka kaliyakiyan maboksi
         in lambong agtaydek asin sa kansiro bangen.
         11 In dokalaki miplaong keyen, Laki mga taga Galiliya, nakay batang kamo agtaydek, agtangra
         sa langit? Isos in kiyowa sa kanyo, piyaonaik sa langit, siyo daan in batay wakay
         atai pataboy, kataw daan in kanyo ngiitan siyo ista agonaik sa langit.
         12 Kalbas in mga katiwala panaw wa sa boksor Olibowan. Ina bangen sa Irosalim, kadogay
         agnganga in agipanaw. Siro moli wakay sa Irosalim.
         13 Siro in osai Pidro, in kadowai Owan, in katolo Santiyago, in kaopat Anris, in kalima
         Pilipi, in kaenem Tomas, in kapito Bartolomi, in kawalo Matiyo, in kasiyam Santiyago
         bodang Alpiyo, in kasampo Simon in ribildi, in kalabing osai Odas bodang Santiyago.
         Paka siro rateng wa sa Irosalim, siro monaik sa ogbos pag basag sa balay kansiro pagpamatawan.
         14 Siro boo agpalpandalangin waget, kadayo in mga kagbaiyan, anggan Mariya in inang
         Isos, osai in kay Isos mga belag kaliyakiyan.
         15 Idwa dogay in mga agpaniwala agkatipon, mga 120 ka mangyan. Kalbas Pidro tomaydek,
         miplaong keyen,
         16 Laki mga belag, kailangan mibaloy in mga Agisolat, in dodo in siyabi tangona Dabid,
         in siyo piyaiplaong in Betek pag Abyan. Na ina pag kansiyo siyabi panawen kay Odas
         in agpatoldo dalan sa mga agdakep kay Isos.
         17 Odas tangona sarig daan kitam, piyakan din bagiyan atai pag panawen.
         18 lTna pag Odas komwa osai ka poro kobat, in bayad in kowarta batang bayad kansiyo
         tiyampalas. Kalbas siyo malabo agisongkok, malto in boyon, maripatak in pena.
         19 Ina atawanan in boo mga agbalay sa Irosalim, anggan ina pag kobat piyagawit Akildama
         sa kansiro agiplaong. In beet siyabi Gimai.)
         20 Pidro keyen kay, Na sa aklat Mga Awit Dabid apo siyolat keyen, In pagoliyan ina ayaw
         wa agalapeten. Ayaw apo asin agpamataw kamayba nakay. Apo din Agisolat keyen, In kansiyo
         panawen osai wakay in komwa.
         21 Pidro keyen kay, Na in kanyam mga sarig taite in boo betek in Kapwan Isos agipanawan
         osai kitam,
         22 sogod sa Owan agbaotismo anggan sa ibeng Isos kiyowa sa kantam, na kailangan in osai
         miyanggat wa sa kanyam, agbarita keyen siyo kangitan ngani Isos boway wakay.
         23 Kadogayte kansiro iidang dowai ka kaliyakiyan, in osai Matiyas, in osai Osi piyagawit
         Barsabas no yewed Osto.
         24 Kalbas siro maypandalangin keyen, Laki Kapwan, kao katawan in remrem in boo mga mangyan,
         na kaimo sabiyen no nakay agbangen in kaimo iidang atai pag dowai ka mangyan,
         25 matang siyo kaimo wa katiwala, sa kansiyo wa in panawen biyenglay Odas, in Odas ista
         pataboy sa pagidapan sibay sa kansiyo.
         26 Kalbas in dokalaki kansiro piyostaan. Matiyas in mandaeg, kalbas siyo piyangwat wa
         katiwala, siyo wakay in kalabing dowai.

1 In rateng wa ngani in ibeng piyagawit Pintikostis, in boo mga agpaniwala agkatipon
         sa osai ka balay.
         2 Kalbas toloy apo agaleng batang sa langit, kagwali kowaya lakoy lakonaw. Kamayba
         saano sa balay pagtiponan maloba in agaleng.
         3 Kalbas apo lomwas sa kansiro kagwali baya agdildila, omarabang, baatte mangyan yaaponan.
         4 Kalbas siro boo toloy wa piyakan in Betek pag Abyan, siro toloy agiplaong in roma
         wakay pag mga agiplaong, angkataw siro piyaiplaong in Abyan.
         5 Apo mga agbalay sa Irosalim mga Odyo datiyan agsamba, batang sa boo daan kobat.
         6 Kalbas in siro karengey ina pag aglalae, omarigbo asin in karowan, agkagolo in remrem
         angkataw baatte mangyan karengey kansiyo daan agiplaong.
         7 Kalbas siro boo agsoyo wano, agpaypolongan keyen, Nakay ina, yewed lames boo taga
         Galiliya ina pag mga agiplaongan?
         8 Na nakay batang lames kitam boo wanote karengey siro agiplaong wa sa kantam mga agiplaong?
         9 Kitam mga taga Partiya, mga taga Midya, mga taga Ilam, mga agbalay sa Misapotamya,
         sa Odiya, sa Kapadosya, sa Ponto, sa Asya,
         10 sa Pirigya osai sa Pampilya, sa Iipto, osai sa mga sakop Libya sa bangen bayan Sirini,
         osai mga batang sa Roma, mga Odyo, osai mga mibaloy wa Odyo,
         11 mga taga Kiriti osai mga taga Arabya. Na nakay batang kitam karengey sa kantam mga
         agiplaong siro agsabi in mga lakonaw pag piyangwat Diyos?
         12 Kalbas siro boo agsoyo, osai magolo in remrem, agpanggisodan anggan keyen, Nakay
         lames in beet siyabi ina?
         13 Kamay in amat wakay agpatawa keyen, Siro mga lasing waget.
         14 Kalbas tomaydek kora Pidro, siro in labing dowai ka katiwala. Pidro miplaong maksen
         sa karowan mangyan keyen, Laki mga kabelagan, osai kamo boo mga agbalay sa Irosalim,
         ngona ako agpaliwanag in beet siyabi. Mamarengey sa kangay piyagsabi,
         15 angkataw anda pag mga mangyan yewed mga lasing kataw in kanyo piyagpanremrem, angkataw
         pangitlogan waget in ibeng.
         16 Anda dayem in siyabi tangona in poropita Owil keyen,
         17 In Diyos keyen, Anda in kangay batay piyagpangwat. Sa kalobosan pag mga ibeng in
         boo mga mangyan batay piyakan in kangay Abyan. Na in kanyo mga bodang batay agpalowas
         in kangay agiplaong, in kanyo mga begle batay agkaanapen, in kanyo mga aplaki batay
         din manaynep.
         18 Asin pag mga ibeng in kangay mga sogowan kaliyakiyan osai kagbaiyan batay piyakan
         kangay Abyan, na siro batay agpalowas in kangay agiplaong.
         19 Kalbas ako batay agpapangkit in mga makalimo sa langit, mga makasoyo sa kobat, daya,
         osai baya, osai elep aglibo.
         20 In ibeng batay kiyelep, in bolan batay mapola idwa mayadi kagwali daya. Paka kataw
         ina, na batay wa rateng in Ibeng in Kapwan, in ibeng lakoy makasoyo.
         21 Na batay piyaboway in baatte agberya sa Kapwan.
         22 Keyen kay Pidro, Laki mga kabelagan, mamarengey sa kangay piyagsabi. Isos taga Nasarit
         siyogo Diyos. Kaya kitam katawan, angkataw siyo apo lakoy kabaloyan agpangwat tanda,
         mga makasoyo. In Diyos in agpangwat, Isos in sogowan. Ina kantam atawanan angkataw
         ina kantam daan ngiitan.
         23 Kamay in Diyos apo tangona remrem, kansiyo atawanan in batay mibaloy. Kalbas ina
         mibaloy ngani in Isos tiyaboy sa kanyo, kalbas kanyo tiyaboy sa mga daeten pag mangyan,
         kanyo piyabono, piyapako sa kodos.
         24 Kalbas siyo piyaboway wakay Diyos, piyalpas wa sa kabaloyan katayan, angkataw idwa
         mayadi siyo piyagbakos in katayan.
         25 Angkataw siyo in biyarita Dabid keyen, Kangay ngiitan baatte sa bangen kangay in
         Kapwan. Siyo kangay sarig matang ako idbatay apaglebey.
         26 Panawen ina din agkaanggay in kangay bait, agkaanggay in kangay agiplaong. Anggan
         in kangay bilog agkaanggay agpanaya.
         27 Angkataw in kangay abiyan idbatay kaimo biyenglay sa pagbalayan in mga matay. Kaimo
         batay piyagayaw mabolok in bilog kaimo Betek pag Sogowan.
         28 Kaimo piyatoldo sa kangay in mga padalan ako batay agkaboway. Kaya ako batay agkaanggay
         wano, angkataw kao in kangay sarig.
         29 Pidro keyen kay, Laki mga belag, tiyak in kangay piyagsabi sa kanyo panawen sa kantam
         tangona kakoyayan Dabid. Siyo matay, siyangat, in kansiyo sangatan baywi kay atai
         sa kantam anggan ngona.
         30 Kamay Dabid osai ka poropita. Siyo katawan in Diyos mangako sa kansiyo keyen, In
         osai sa kaimo mga kasokponan dogayan batay agpoon sa kaimo sakopan.
         31 Ngiitan Dabid in batay piyangwat Diyos in Kiristo batay wakay piyaboway. Ina in dailan
         kaya kansiyo siyabi ina pag kasokponan idbatay biyenglay sa pagbalayan mga matay,
         in kansiyo bilog yewed piyayagan mabolok.
         32 Ina wa daan Isos in piyaboway wakay Diyos, kami boo kangitan wakay.
         33 Ngona siyo piyaonaik sa pamalang agbangen Diyos kansiyo Amang. Tangona Siyo piyakan
         in Betek pag Abyan in piyangako in Amang. Kalbas ngona ina kansiyo wakay tiyaboy sa
         kanyam. Siyo in agpangwat in kanyo ngona piyagngitan, kanyo piyagparengey.
         34 Dabid yewed monaik sa langit kataw Isos, kamay siyo daan in agsabi keyen, Siyabi
         in Diyos sa kangay Kapwan keyen, Kao tomokkaw sa kangay pamalang,
         35 anggan kangay wa piyasakop sa kaimo in mga agkabais sa kaimo.
         36 Na kailangan ngani atawanan in boo mga kasokponan Israil keyen ina daan pag Isos
         in kanyo piyako sa kodos, siyo wa daan piyangwat ngani Diyos in Kapwan osai Kiristo.
         37 Kalbas paka in mga mangyan karengey ina, siro maloba wa abiyatan in remrem, agsabi
         kay Pidro osai sa mga amat katiwala keyen, Na laki mga belag, kami nangkataw wa?
         38 Kalbas keyen Pidro, Kailangan baatte osai sa kanyo benglayen wa in kanyo mga daet.
         Kalbas pabaotismo wa sa ngaran IsoKiristo, matang liibangaw wa in kanyo mga daet.
         Na kamo batay wa din piyakan in Betek pag Abyan.
         39 Angkataw ina piyangako Diyos sa kantam boo, osai sa kantam mga kasokponan, anggan
         sa boo mga mangyan, kamayba sa nakay in piyagberya in Kapwan, in kantam Diyos.
         40 Kalbas Pidro aronaw kay siyabi sa kansiro, agpilit keyen, Kamo pasoway wa matang
         yewed piyarosa sarig in ngona pag mga Odyo mga daeten.
         41 Ina pag ibeng mga tolo ka libo ka mangyan maniwala sa kansiyo siyabi, biyaotismowan
         wa, mipaagem sa barkadaan mga agpaniwala.
         42 In mga agpaniwala baatte agparengey sa mga katiwala agpatoldo, agpaybelagan, agpalbagiyan
         pamangnen, osai agpaysipandalanginan.
         43 In mga katiwala agpangwat lakoy aronaw mga makasoyo. Kalbas in boo mga mangyan agsoyo.
         44 In boo mga maniwala agpaysarigan, piyalageman in kansiro boo sangkap.
         45 Kalbas in kansiro ogali siro agpabili kansiro mga sangkap, in abel kowarta biyagi
         sa boo mga agpaniwala no nangkalakoy in piyagkailangan in baatte osai.
         46 Ibengibeng siro agkatipon sa balay lakoy Diyos, agpalbagiyan pamangnen sa mga balay.
         Siro agpalpamangan, agkaanggay ngani agpalbagiyan.
         47 Siro agmaal sa Diyos, osai siro piyagmaal in boo mga mangyan. Ibengibeng in barkadaan
         piyagdagdagan in Kapwan in kansiyo mga piyagpaboway.

1 Osai ka ibeng mangiriyan wa, kabetek wa agsamba, Pidro osai Owan agonaik sa balay
         lakoy Diyos.
         2 Sa sakbawan piyagawit Maalen, apo kaliyakiyan piyagbaba, siyo pilaw sogod siyo biyoslot.
         Ibengibeng siyo piyagpatokkaw asin sa sakbawan matang agpangayay sa mga agrateng.
         3 Siyo kangitan Pidro osai Owan batay wa monaik sa balay lakoy Diyos, kalbas siyo mangayay
         sa kansiro.
         4 Kalbas dokalaki Pidro osai Owan agroris sa kansiyo. Kalbas keyen Pidro, Amba, kao
         mangkit kanyam.
         5 Kalbas mangkit ngani, agpanaya nges no batay piyakan.
         6 Kamay keyen Pidro, Ako idapono kowarta, kamay in atai sa kangay kangay piyagtaboy
         sa kaimo. Sa kabaloyan IsoKiristo taga Nasarit, amba, kao panaw wa.
         7 Siyo yaatang Pidro sa pamalang, yoorog. Kalbas kansiyo bitis, kansiyo darapa toloy
         piyakan eyat,
         8 siyo lomokso, tomaydek. Agparakay wa siyo agipanawan, kalbas miyanggat sa kansiro,
         misoroy sa balay lakoy Diyos. Siyo agipanawan, agloksowanan, agmaal sa Diyos.
         9 In boo asin mga mangyan kangitan siyo agipanawan agmaal sa Diyos,
         10 siro katawan ina in datiyan agitokkaw agpangayay sa Maalen pag sakbawan sa balay
         lakoy Diyos. Kalbas siro agsoyo wano idwa mayadi sa mipangwat sa kansiyo.
         11 Kalbas in siyo agatang kay Pidro osai kay Owan, in boo mga mangyan agsoyo, agdalagan,
         agtaboy sa dokalakiyan, sa piyagawit kay Solomon Solambi.
         12 Paka Pidro kangitan ina, siyo miplaong sa kansiro, keyen, Laki mga kasokponan Israil,
         nakay batang kamo agsoyo asin pag mibaloy? Nakay batang kami kanyo piyagpanroris?
         Kanyo lames remrem keyen kaya kami kabaloy agpaoraw sa kansiyo panawen kami in apo
         kabaloyan, panawen kami agsamba sa Diyos?
         13 Yewed kataw ina, dayem in Diyos in piyagmaal Abraam, osai Isaak, osai Akob, in Diyos
         piyagmaal in kantam mga kakoyayan, siyo in agpaoraw, matang Isos in kansiyo Sogowan
         piyagpakalakonaw. Isos in kanyo tiyaboy sa mga poon, siyo kanyo piyamangyan sa pangkit
         Pilato, siyo in batay nges piyalpas Pilato kanyo siyombong.
         14 Kanyo siyombong in Betek, in Maal wano pag Mangyan. Kalbas in kanyo yaayay palpasen
         in agpamono agbangen pag mangyan.
         15 Kataw ina kanyo biyono in Agpamaboway, kamay siyo piyaboway wakay Diyos, kanyam wakay
         ngiitan.
         16 In kabaloyan Isos in agpaoraw asin pag mangyan pilaw. Ina mibaloy panawen sa agpasandig
         kay Isos. In agpasandig kay Isos in agpaoraw gayed sa kansiyo, kataw ina kanyo boo
         piyagngitan.
         17 Pidro keyen kay, Kalbas ngona, laki mga belag, kangay atawanan, kaya kamo agbono
         kay Isos, angkataw kamo yewed katawan in beet siyabi in kanyo piyagpangwat, kadayo
         in kanyo mga poon.
         18 Kamay tangona piyagsabi in Diyos sa boo kansiyo mga poropita keyen in kansiyo Kiristo
         dogayan apo ina pag kaidapan. Na sa kanyo piyangwat kataw ina piyangwat wa Diyos in
         boo kansiyo tangona siyabi.
         19 Na ngona benglayen wa in kanyo mga daet, pasabangen wa sa Diyos, matang kansiyo liibangaw
         in kanyo mga daet.
         20 Na kamo batay piyakan in Kapwan mga kabetek piyagpakaeyat in kanyo mga remrem. Osai
         kansiyo batay siyogo sa kanyo in kansiyo tangona iidang batay Kiristo, in kansiyo
         piyangako batay tiyaboy sa kanyo. Na ina Isos.
         21 Kailangan siyo mataw sa langit anggan sa kabetek in boote piyagpangwat wakay bayo,
         kataw in piyasabi Diyos tangona sa kansiyo maalno pag mga poropita.
         22 Alimbawa in siyabi Mowisis keyen, In Diyos kanyo Kapwan batay agsogo wakay sa kanyo
         osai ka poropita batang sa kanyo mga kabelagan, kataw daan in ako siyogo. Na kamo
         maniwala sa boo kansiyo batay siyabi.
         23 Kamayba nakay in yewed maniwala asin pag poropita, na siyo batay ngani piyasoway
         sa mga mangyan, batay biyono Diyos. Ina in siyabi Mowisis.
         24 Kadayo in boo mga poropita, sogod kay Samwil anggan in boo mga paori sa kansiyo,
         siro din agbarita panawen sa mga agibaloy ngona pag mga ibeng.
         25 Sa kantam in mga piyangako Diyos in piyasabi sa mga poropita. Kamo din apo bagiyan
         sa kasondowan piyangwat Diyos sa kantam mga kakoyayan, in kansiyo siyabi kay Abraam
         keyen, In kaimo mga kasokponan dogayan in kangay batay padalan agpakamaal sa boo mga
         mangyan sa boo kobat.
         26 Na iidang in Diyos Isos in kansiyo Sogowan, kalbas siyogo, kitam in tokaw riyatengan,
         matang kitam piyagpakamaal in kitam piyagpakan kabaloyan agbenglay in kantam mga daet.

1 In dokalaki Pidro osai Owan agiplaong kay sa mga mangyan, toloy rateng in mga sasirdoti,
         osai in kapitan sa mga agdamay sa balay lakoy Diyos, anggan in mga Sadosiyo.
         2 Siro agkabais angkataw in dokalaki agpatoldo sa mga mangyan, osai agbarita keyen,
         Isos piyaboway wakay, matang atawanan keyen batay wakay boway in mga matay.
         3 Kalbas in dokalaki kansiro diyakep, biilanggo anggan omaga, angkataw bayapon wa.
         4 Kamay in mga agparengey karai sa agbarita, aronaw in maniwala. Kalbas in boo mga
         kaliyakiyan agpaniwala biilang wa, lima ka libo.
         5 Paka omaga wa, agkatipon sa Irosalim in mga poon, osai in mga koyay, anggan in mga
         agpatoldo in mga Batas.
         6 Asina din Anas in mabwat pag poon sa mga sasirdoti, osai Kaypas, osai Owan, osai
         Aliyanro, kadayo in boo mga kabelagan in mabwat pag poon sa mga sasirdoti.
         7 Kansiro piyataydek sa kagwaraan in dokalaki, biyotog keyen, Sa nakay pag kabaloyan
         kamo kapaoraw ina pag pilaw? Nakay in ngaran in agsogo sa kanyo agpangwat kataw ina?
         8 Kalbas Pidro maeyat in remrem batang sa Betek pag Abyan, siyo keyen, Laki mga poon
         sa mga mangyan, laki mga koyay,
         9 no ngona kami piyagosap panawen agtolong sa pilaw, no nangkataw siyo piyaoraw,
         10 na kailangan kanyo atawanan, anggan in boo mga kasokponan Israil, keyen anda pag
         mangyan in agtaydek sa kanyo kagwaraan, siyo maal wa panawen sa kabaloyan in ngaran
         Kiristo Isos taga Nasarit, in kanyo piyako sa kodos, kamay siyo piyaboway wakay Diyos.
         11 Isos in piyagawit in mga Agisolat, in dodo keyen, In towar biyenglay in mga agpangwat
         balay, siyo in mipangwat wa kalyongan.
         12 Idapo roma kapaboway no yewed Isos waget. Sa boo kobat idapono roma ngaran tiyaboy
         sa mga mangyan matang kitam piyaboway.
         13 Kalbas in mga poon agsoyo angkataw Pidro yewed agkalimo, osai Owan. Labi kay siro
         agsoyo in siro katawan in dokalaki mga mangyan waget, idbatang agpasok sa iskolan.
         Kalbas in mga poon katawan wa keyen in dokalaki batang pagbelag Isos.
         14 Kamay apo in batang pilaw agtaydek asin sa bangen, matang siro idapo masombong sa
         dokalaki.
         15 Matang in dokalaki piyasoway sa tiponan, kalbas siro maypolongan keyen,
         16 Nangkataw wa lames ina pag dokalaki? Angkataw in boo Irosalim katawan wa siro kapangwat
         makasoyo lakoy. Ina idbatay kantam atanggiyan.
         17 Na kantam wa ayawen siro agpatoldo agalapet in ngaran Isos kamayba kay nakay, matang
         ina pag barita idbatay kay piyabarita sa mga mangyan.
         18 Kalbas biyerya wakay in dokalaki, keyen, Ayaw agpatoldo agalapet in ngaran Isos.
         Ayaw agpamatoldo ina pag ngaran.
         19 Kamay keyen Pidro osai Owan, Remremen kamo no nakay in maal sa Diyos, osai in maniwala
         sa kanyo, osai in sa Diyos.
         20 Kami idbatay kaempet agbarita in kanyam ngani ngiitan, osai piyarengey.
         21 Kalbas in mga poon labi kay agayaw. Kalbas piyalpas wa in dokalaki. Idapo ngiitan
         dailan agparosa sa kansiro panawen sa mga mangyan, angkataw in boo mangyan agmaal
         sa Diyos panawen sa mibaloy.
         22 In pilaw, in piyangwatan ina pag tanda, siyo lampas wa apatnapo ka dagon.
         23 Paka piyalpas wa in dokalaki, siro ista pataboy sa barkadaan mga agpaniwala, agbarita
         in siyabi in mga poon sasirdoti, osai in mga koyay.
         24 Paka karengey ina, siro boo agpalpandalangin sa Diyos keyen, Laki Kapwan sa boo,
         kao in agpangwat in langit, osai in kobat, osai in dagat, in boote.
         25 Kao in agsabi, in kaimo Betek pag Abyan in agpasabi sa kaimo sogowan kanyam tangona
         kakoyayan Dabid keyen, Nakay batang tangona agkabais in mga yewed Odyo? Osai in mga
         mangyan agpaypolongan in idbatay mibaloy?
         26 In mga poon sa mga kobat agsandata. In mga poon agkatipon, aglaban sa Kapwan, osai
         sa kansiyo iidang piyangwat Kiristo.
         27 Kalbas atai sa Irosalim siro agkatipon ngani, aglaban kay Isos sa kaimo Betek pag
         Sogowan, in kaimo iidang. Siro kora Irodis, osai Ponsiyo Pilato, anggan in mga yewed
         Odyo, kadayo in mga kasokponan Israil.
         28 Siro agkatipon matang mipangwat wa ngani in boo kaimo tangona piyagremrem batay piyangwat
         sa kaimo kabaloyan.
         29 Laki Kapwan, ngona kao mamarengey sa kansiro pamalimlimo. Kami in kaimo mga sogowan
         kaimo pakaeyaten in remrem matang yewed agkalimo agpatoldo in kaimo barita.
         30 Palowasen in kaimo kabaloyan matang agpaoraw, agpangwat mga tanda mga makasoyo, sa
         kabaloyan Isos in kaimo betek pag Sogowan.
         31 Paka siro kalbas wa agpandalangin, in balay pagtiponan liyoni. Kalbas siro boo maeyat
         in remrem batang sa Betek pag Abyan, matang siro yewed agkalimo agbarita in agiplaong
         Diyos.
         32 In barkadaan mga agpaniwala osai waget in remrem, in bait. Idapo agpangayaw kansiyo
         mga sangkap, boo piyalageman.
         33 In mga katiwala apo lakoy kabaloyan agbarita in kansiro ngani ngiitan in Kapwan Isos
         boway wakay. Piyagngitan siro boo piyagpakayawte gayed in Diyos.
         34 Sa kansiro idapo agkaidapan, angkataw in kansiro ogali in mga apo kobat, apo balay,
         no siro agpabili, na in abel kowarta biyaba,
         35 tiyaboy sa mga katiwala, matang biyagi sa boo mga agpaniwala no nangkalakoy in piyagkailangan
         in baatte osai.
         36 Alimbawa, apo mangyan in ngaran Osi, in ngaran yaalis wa in mga katiwala, piyagawit
         wa Birnabi, in beet siyabi ina Agpakaeyat remrem. Siyo kasokponan Libi taga kobat
         Sipri katolong sasirdoti.
         37 Siyo apo kobat, kansiyo piyabili. In abel kowarta biyaba, tiyaboy sa mga katiwala.

1 Kamay apo taybalang, in lalaki Ananiyas, in babai Sapira, siro apo piyabili osai
         ka kobat.
         2 Siro taybalang maypolong, in kalaati kowarta biyetang wa, kadogayte in amat biyaba,
         tiyaboy sa mga katiwala.
         3 Kalbas Pidro miplaong keyen, Laki Ananiyas, nakay batang in kanyo remrem kanyo piyadaeg
         kay Katanas matang kamo agpadaya nges sa Betek pag Abyan? Kanyo biyetang in kalaati
         kowarta kanyo abel bayad sa kobat.
         4 In yewed kay piyabili, na kanyo daan, aon? Paka piyabili wa, in kanyo kowarta kanyo
         daan. Na nakay batang in kanyo remrem agpangwat kataw ina? In Diyos in kanyo nges
         piyagpadaya, yewed mangyan.
         5 Paka karengey ina pag agiplaong, Ananiyas toloy maligan, matay wa. In boo mga mangyan
         in karengey ina pag mibaloy agkalimo wa gayed.
         6 In mga begle pataboy kay Ananiyas, kansiro tiyeem, biyaba sa kobat, liyebeng.
         7 Paka kadalan mga tolo ka oras rateng in babai, siyo yewed katawan in mipangwat.
         8 Keyen Pidro, Kalakoy waget lames ina in bayad kanyo kobat? Amba, sabiyen sa kangay.
         Keyen in babai, Aon ngani, kalakoy waget ina.
         9 Siyabi Pidro, Nakay batang kamo maypolong agtepeng no in Abyan in Kapwan batay apadaya?
         Baati, sa sakbawan wa in aglalae in batang aglebeng kaimo lalaki. Kao din batay biyaba.
         10 Kalbas toloy maligan wa din in babai sa adapan Pidro, matay wa. Paka misoroy in mga
         begle, kansiro piyangkit, matay wakay in osai. Biyaba wakay din, piyaagem sa bangen
         lalaki, liyebeng.
         11 Kadogayte in boo barkadaan mga bodang Diyos maloba wano agkalimo, osai in boo karengey
         ina.
         12 In mga katiwala agpangwat sa pangkit in mga mangyan aronaw mga tandaan sa kabaloyan
         Diyos, mga makasoyo. In ogali in mga agpaniwala siro boo agtipontipon sa balay lakoy
         Diyos sa piyagawit kay Solomon Solambi.
         13 Kamayba in mga mangyan agmaal sa mga agpaniwala siro agkalimo miyagem sa kansiro.
         14 Kamay aronaw wakay in maniwala sa Kapwan, midagdag sa barkadaan, mga kaliyakiyan
         aro, mga kagbaiyan din aro.
         15 Panawen sa mga makasoyo piyagpangwat in mga katiwala in mga apo maskit piyagbaba
         sa balabaan karsada, piyagpapalibay sa mga damig, matang no asin domalan Pidro, na
         in amat kansiyo batay piyaganongan.
         16 Aronaw in mga mangyan sa mga bayan bangen sa Irosalim agrateng din agbaba in mga
         apo maskit, osai in mga piyaglowasan mamaw agpanrames, siro boo piyaoraw wakay.
         17 In mabwat pag poon sa mga sasirdoti maloba wano agpanagiri sa mga katiwala Isos,
         osai in boo kansiyo mga sarig, in mga Sadosiyo.
         18 Matang kansiyo diyakep in mga katiwala, biilanggo.
         19 Kamay ina daan pag yabi in sakbawan bilanggowan biyoswang osai ka angil siyogo in
         Kapwan, in dokalakiyan kansiyo piyapanaw. Miplaong in angil keyen,
         20 Kamo ista wakay sa balay lakoy Diyos, agpatoldo sa mga mangyan asin ina pag bayo
         wakay pag mga ogali.
         21 In mga katiwala maniwala sa angil, siro pasodip wa pataboy sa balay lakoy Diyos,
         agpatoldo ngani. In mabwat pag poon sa mga sasirdoti, anggan in kansiyo mga sarig,
         agberya sa boo mga koyay mga Odyo matang agtipon in boo mga tanongan, agsogo mga polis
         sa bilanggowan keyen, Atai wa babaen in dokalakiyan.
         22 Rateng sa bilanggowan in mga polis, piyangkit sa galem, idapo mana mangyan. Moli
         wakay, agbarita keyen,
         23 Kanyam piyangkit, piyagkopot daan gayed in sakbawan sa bilanggowan, in mga agdamay
         asin daan, kamay paka kanyam wa biyoswang, piyangkit, idapo wa galem.
         24 Paka karengey ina in kapitan sa mga agdamay sa balay lakoy Diyos, anggan in mga poon
         sasirdoti siro agpanremrem wano keyen, Nakay lames isag in kalobosan ina?
         25 Kalbas rateng in barita keyen, Ista wa mana sa balay lakoy Diyos in kanyo biilanggo,
         siro agtaydek agpatoldo sa mga mangyan.
         26 Kalbas ista wakay in kapitan, sarig in mga polis, piyaanggat in mga katiwala, kamay
         idwa giyaroti angkataw in mga polis agkalimo piyamenglayan bato in mga mangyan.
         27 Paka piyarateng wa in dokalakiyan sa tiponan, siro piyataydek sa kagwaraan. Miplaong
         in mabwat pag poon sa mga sasirdoti
         28 keyen, Maloba taite kanyam piyagayaw in kamo agpatoldo agalapet in ngaran Isos, bago
         ngona in boo Irosalim kanyo wa piyaratengan ina pag barita. Osai kami kanyo siyombong
         keyen kami in agbono kay Isos.
         29 Kalbas Pidro meles, anggan in mga katiwala keyen, Osai in mangyan waget, osai in
         Diyos, in Diyos agbangen in kailangan kanyam piyagpaniwalaan.
         30 Isos kanyo piyako sa kodos, biyono. Kalbas siyo piyaboway wakay in Diyos, in Diyos
         in piyagmaal in kantam mga kakoyayan.
         31 Kalbas ngona Isos piyaonaik wa Diyos sa kansiyo agbangen pamalang. Siyo in agpapoon
         osai in agpamaboway, matang in mga kasokponan Israil kabaloy wa agbenglay in kansiro
         mga daet, matang liibangaw wa Diyos.
         32 Ina wa in kanyam piyagbarita, angkataw kanyam ngani atawanan ina totoo. Ina wa din
         in barita in Betek pag Abyan, in tiyaboy Diyos sa mga agpaniwala sa kansiyo.
         33 Paka karengey ina in mga poon agkagalit wano gayed, siro boo agkabono sa dokalakiyan.
         34 Kamay apo osai ka Parisiyo sa tiponan, in ngaran Gamalil. Siyo osai ka agpatoldo
         in mga Batas Diyos, siyo piyagmaal gayed in boo mga mangyan. Siyo tomaydek, agsogo
         keyen, In dokalakiyan palompoten ngonate.
         35 Kadogayte keyen, Laki mga kasokponan Israil, kantam remremen gayed maal no nakay
         in maal pangwaten sa dokalakiyan.
         36 Angkataw tangona apo mangyan piyagawit Tiyodas, siyo agyabang agpoon. Kalbas apo
         miyanggat sa kansiyo mga opat ka daan ka mangyan. Kalbas siyo biyono, kadogayte mandalagan
         wa in kansiyo mga mangyan, maidapo wa ina pag barkadaan.
         37 Kalbas sa betek piyagbilang in mga mangyan, apo kay mangyan piyagawit Odas, taga
         Galiliya, siyo din agpaakay sa mga mangyan. Kalbas siyo din biyono, mandalagan wakay
         din in kansiyo mga mangyan.
         38 Na ngona anda pag dokalakiyan ayaw wa agladowen. Bayansiyo, nangkataw no in kansiro
         remrem osai in kansiro mga piyagpangwat batang waget sa mga mangyan, na in kansiro
         panawen idbatay mibaloy.
         39 Kamay no batang sa Diyos, na kitam idbatay kapandaeg. No kataw ina na batay atawanan
         kitam aglaban sa Diyos.
         40 Kalbas in mga poon maniwala kay Gamalil. Biyerya wakay in dokalakiyan, biyogbog,
         yaayaw wakay agpatoldo sa kabaloyan Isos. Kalbas piyalpas wa in dokalakiyan.
         41 Siro lomabo wa sa tiponan, agkaanggay wa keyen, In Diyos agmaal sa kantam. Baina,
         kitam piyarikoy panawen kay Isos.
         42 Kalbas ibengibeng osai sa balay lakoy Diyos, osai sa mga balay, siro agaway agpatoldo,
         agbarita in Maal pag Barita keyen, Isos in Kiristo.

1 Asin pag mga betek agkakarowan in mga agpaniwala. Kalbas malawayan wa osai in mga
         Odyo agiplaong Girigo, osai in mga Odyo agiplaong Odyo. In sa mga agiplaong Girigo
         agbangen keyen in kansiro mga balo piyagapi sa piyagbagi ibengibeng.
         2 Kadogayte in labing dowai ka katiwala agpatipon sa boo mga agpaniwala, keyen, Yewed
         maal in kami agempet agpatoldo in agiplaong Diyos, matang agbagi.
         3 Na laki mga belag, in maal kamo mangidang sa kanyo pito ka lalaki, mga piyagmaal,
         mga lakonaw in remrem batang sa Betek pag Abyan, mga apo katawanan. Na siro kanyam
         piyagsogo asin pag panawen,
         4 matang idwa piyagsalag in kanyam panawen agpandalangin osai agpatoldo in agiplaong
         Diyos.
         5 Kalbas in boo mga barkadaan agkaanggay sa siyabi in mga katiwala, in kansiro iidang
         in osai Istiban, siyo marigen in paniwala, lakonaw in remrem batang sa Betek pag Abyan.
         In kadowai Pilipi, in katolo Porokoro, in kaopat Nikanor, in kalima Timon, in kaenem
         Parminas, in kapito Nikolas siyo taga Antiyokya kamay mibaloy wa Odyo.
         6 Ina pag pito piyaadap sa mga katiwala, kalbas yaatang, piyandalangin.
         7 Kalbas labi kay karowan mangyan in karengey in agiplaong Diyos. In mga agpaniwala
         agkakarowan wano sa Irosalim, kadayo in mga sasirdoti, aronaw din in maniwala.
         8 Piyagngitan wano Istiban piyagpakayawte Diyos, angkataw siyo aronaw piyagpamangwat
         sa pangkit mga mangyan makasoyo mga tandaan sa kabaloyan lakoy tiyaboy Diyos sa kansiyo.
         9 Apo barkadaan mga Odyo piyagawit Piyalpas wa. Siro apo kansiro balay pagpaniponan,
         siro mga taga Sirini, osai in mga taga Aliyanriya. Apo din barkadaan mga Odyo taga
         Silisya, osai mga taga Asya. In kalaati sa kansiro lomaban kay Istiban agmatiwid,
         10 kamay siro idbatay kapandaeg sa kansiyo maal pag remrem, sa Abyan in agpaiplaong
         sa kansiyo.
         11 Kadogayte siro agtago agsogo sa mga mangyan agsabi keyen, Kami ngani karengey Istiban
         aglibak kay Mowisis, osai sa Diyos.
         12 Kataw ina kansiro riyengke in galit in mga mangyan, osai in mga koyay, osai in mga
         agpatoldo in mga Batas. Kalbas Istiban kansiro siyonggaban, diyakep, biyaba sa mga
         tanongan in mga Odyo.
         13 Kadogayte kansiro piyaadap in mga agbintang keyen, Ina pag mangyan agpansabi waget
         daet sa kantam balay lakoy Diyos, osai sa mga Batas Mowisis.
         14 Angkataw kami karengey siyo keyen ina pag Isos taga Nasarit batay agpokan sa kantam
         balay lakoy Diyos, batay agalis sa kantam mga ogali, in tiyaboy Mowisis.
         15 Kalbas in boo tiponan agroris sa kay Istiban mata, siro kangitan kagwali mata angil.

1 Kalbas in mabwat pag poon sa mga sasirdoti miplaong kay Istiban keyen, Nakay laki,
         betek ngani ina pag mga sombong?
         2 Miplaong Istiban keyen, Laki mga belag, laki mga koyay, kamo mamarengey sa kangay
         piyagsabi. In Diyos in lakonaw sa boo, siyo lomwas sa kantam tangona kakoyayan Abraam,
         in siyo agbalay kay sa Misapotamya, ikkay agbalay sa Aran.
         3 Siyabi sa kansiyo in Diyos keyen, Kao panaw wa sa kaimo kobat, sa kaimo mga kabelagan,
         pataboy sa kobat kangay batay piyagpatoldo sa kaimo.
         4 Kalbas siyo panaw wa ngani asin pag kobat, agbalay wa sa Aran anggan in kansiyo amang
         matay wa. Kalbas siyo piyapanaw wakay Diyos, anggan atai pag kobat, sa kantam pagbalayan
         ngona.
         5 Kamay siyo idapo piyakan kobat atai, kamayba kaslangte darapa. Kamay in pangako Diyos
         keyen anda pag kobat batay ngani dogayan kansiyo, osai sa kansiyo mga kasokponan,
         kamayba asin pag betek siyo idapo kay bodang.
         6 In siyabi Diyos keyen, In kaimo dogayan mga kasokponan batay agbalay sa kobat yewed
         siro in kapwan. Siro batay mga sogowan batay piyagpaidapan 400 ka dagon.
         7 Keyen in Diyos, Kamay ako batay agparosa sa mga agpansakop sa kansiro. Na no kalbas
         wa, siro batay wakay panaw asin, atai wakay pag kobat agpandalangin sa kangay.
         8 Kalbas in Diyos agsogo kay Abraam keyen, In mga kaliyakiyan toliyen, tanda sa kanta
         kasondowan. Kalbas Abraam apo wa bodang, Isaak. Paka ngani sa kawalo ka ibeng kansiyo
         tiyoli. Kalbas Isaak apo wa bodang, Akob. In bodang Akob labing dowai, in kantam tangona
         mga kakoyayan.
         9 Keyen kay Istiban, In kantam mga kakoyayan agpanagiri kay Osi. Kalbas Osi piyabili,
         matang sogowan waget sa Iipto. Kamay in Diyos agaway kay agalapet sa kansiyo.
         10 Siyo piyaboway Diyos sa boo mga kaidapan, piyakan in maal pag remrem, anggan siyo
         piyagmaal in poon lakoy sa Iipto. Osi piyangwat Paraon poon sa Iipto. Kadayo kay Paraon
         balay Osi katiwala wa din asin.
         11 Istiban keyen kay, Kalbas apo domalan agkayawes sa boo Iipto, kadayo sa Kanaan, agkaidapan
         wano, in kantam mga kakoyayan idapo piyagngitan pamangnen.
         12 Kalbas abaritaan Akob keyen apo pamangnen sa Iipto, kalbas kansiyo siyogo kansiyo
         mga bodang in kantam mga kakoyayan. Ina in tokaw pag siro pataboy ista.
         13 Kalbas in tagoli wakay keyen Osi sa kansiyo mga belag, Mga laki, ako Osi. Kalbas
         in kabelagan Osi piyatoldo wa kay Paraon.
         14 Kalbas Osi agsogo keyen, Atai wa pataboyen kantam amang Akob, anggan in kantam kabelagan.
         Siro pitompo lima ka mangyan.
         15 Kalbas Akob malkoyog wa sa Iipto, siyo ista wa matay, kadayo kantam mga kakoyayan
         ista wa din matay.
         16 Kansiro mga bilog biyaba wakay sa Sikim, asina wa liyebeng. Ina pag lebengan biili
         tangona Abraam sa mga kasokponan Amor sa Sikim, in bayad kowarta daan.
         17 Keyen kay Istiban, Paka batay wa mibaloy in pangako Diyos in kansiyo siyabi kay Abraam,
         na agkakarowan wa gayed in mga kasokponan Israil sa Iipto.
         18 Kalbas apo wakay bayo pag poon sa Iipto, siyo idapo katawan panawen kay Osi.
         19 Siyo agpadaya, piyagpaidapan in kantam mga kakoyayan, piyanggais biyenglay in kansiro
         mga bodang, matang mangatay.
         20 Asin pag betek Mowisis biyoslot. Siyo maalen wano pag bodang sa pangkit Diyos. Tolo
         ka bolan siyo piyaistobo sa balay daan kansiyo mga koyay.
         21 Kalbas paka biyenglay wa, siyo kiyowa wakay kay Paraon bodang, yaalapet wa ina pag
         kagbaiyan, mibaloy wa kansiyo bodang.
         22 Kalbas Mowisis piyaadar wa sa boo atawanan in mga taga Iipto, maeyat in kansiyo agiplaong,
         maeyat din in kansiyo panawen.
         23 Istiban agiplaong kay keyen, Paka Mowisis apatnapo wa ka dagon, siyo manremrem keyen,
         Ako paya batay mangkit sa kangay mga belag kasokponan Israil.
         24 Kalbas kansiyo ngiitan in osai sa kansiro piyagpangwatan daet osai ka taga Iipto.
         Kalbas kansiyo tiyolong in kasokponan Israil, in taga Iipto kansiyo diyaeg, biyono.
         25 In kansiyo remrem in kansiyo mga kabelagan batay wa agremrem keyen siyo piyagsogo
         Diyos agpalpas sa kansiro. Kamay siro idapo agremrem kataw ina.
         26 Goribas wakay Mowisis apo wakay ngiitan dowai ka kasokponan Israil agpalaway. Kalbas
         siyo agosay nges keyen, Mga laki, kamo taybelag daan, na nakay batang kamo agpalaway?
         27 Kamay siyo diyekse in agpamangwat daet agbangen keyen, Nakay in agsogo sa kaimo agpoon,
         matang tanongan sa kanyam?
         28 Kao lames batay agbono sa kangay, kataw kaponi sa taga Iipto?
         29 Paka Mowisis karengey ina, siyo toloy wa domalagan asin sa Iipto, ista wa naw agbalay
         sa kobat Midyan. Ista wa siyo mamangkit babai, kalbas mamodang, dowai ka kaliyakiyan.
         30 Istiban keyen kay, Paka kadalan apatnapo ka dagon, Mowisis agipanawan sa moyod sa
         boksor Sinai, apo lomwas angil sa kansiyo sa osai ka yangawte agigang baya.
         31 Mowisis agsoyo sa kansiyo ngiitan, siyo pasabangen kay, kansiyo piyagroris. Kalbas
         siyo karengey in agiplaong in Kapwan keyen,
         32 Laki Mowisis, ako in Diyos piyagmaal kaimo mga kakoyayan, Abraam, Isaak, osai Akob.
         Kadogayte Mowisis mangirabot, siyo yewed kapangaas agpangkit.
         33 Keyen in Kapwan, Kowaen wa in kaimo tapatos, angkataw ina pag kobat kaimo paglaedan
         piyagtalaga sa kangay.
         34 Kangay ngani ngiitan in kangay mga mangyan maloba wano piyagpaidapan sa Iipto. Ako
         karengey siro mga agpalpangadedek wa. Kaya ako lompot, ako batay agpalpas sa kansiro.
         Amba, kao kangay piyagpaoli wakay sa Iipto.
         35 Istiban keyen kay, Kamay in kantam mga kakoyayan dayo kay Mowisis. Kansiro siyabi
         keyen, Nakay in agsogo sa kaimo agpoon, matang tanongan sa kanyam? Kamay Mowisis daan
         in siyogo Diyos agpoon, osai agpalpas sa kansiro sa tolong in angil in kansiyo ngiitan
         sa yangawte.
         36 Mowisis daan in agpalpas sa kantam mga kakoyayan sa Iipto. Asin siyo agpangwat lakoy
         mga tandaan mga makasoyo, kadayo sa dagat Mapola, kadayo din sa moyod apatnapo ka
         dagon.
         37 Ina daan pag Mowisis in agsabi sa mga kasokponan Israil keyen, In Diyos batay wakay
         agsogo poropita batang sa kanyo mga kabelagan, kataw daan in ako siyogo.
         38 Mowisis sarig in mga kasokponan Israil agkatipon sa moyod. Siyo in sarig in kantam
         mga kakoyayan osai sarig in angil in miplaong sa kansiyo sa boksor Sinai. Siyo in
         piyakan Diyos mga agiplaong agkaboway, matang kansiyo wakay tiyaboy sa kantam.
         39 Keyen kay Istiban, Kamay in kantam mga kakoyayan dayo maniwala kay Mowisis. Siyo
         biyenglay. Kansiro remrem keyen, Dayem nges kitam kaoli wakay sa Iipto.
         40 Kansiro siyabi kay Aaron keyen, Ina pag Mowisis in agpalpas kantam sa Iipto, saken
         wa no manakay siyo. Na kami pangwatanen wakay mga rarawan batay kanyam mga diyos agpatoldo
         dalan sa kantam.
         41 Kalbas kansiro piyangwat kagwali bodang baka. Siro agbono mga ayop, yaandog asin
         sa kansiro piyagawit diyos, agpiyasta agmaal sa kansiro waget piyangwat.
         42 Kalbas in Diyos paawak wa, siro piyabayaan wa sa agsamba sa mga magirem sa langit.
         Kataw in siyolat sa aklat in mga poropita keyen, Laki mga kasokponan Israil, in kamo
         sa moyod apatnapo ka dagon, in kanyo mga biyono ayop, mga pansola, tiyaboy lames kay
         nakay? Yewed sa kangay.
         43 Kanyo biyaba in torda in yewed Diyos piyagawit Molok, kanyo biyaba in rarawan magirem
         in yewed Diyos piyagawit Ripan, in mga rarawan kanyo piyangwat matang pagsambaan.
         Na kamo kangay batay piyagbenglay sa ripay Babilon.
         44 Keyen kay Istiban, Sa moyod in kantam mga kakoyayan apo in torda tanda in Diyos kansiro
         sarig. Mowisis siyogo Diyos agpangwat, kalbas kansiyo ngani piyangwat kataw in pagtoladan
         piyapangkit sa kansiyo.
         45 Paka Oswi wakay in poon, in torda piyagbaba din in kantam mga kakoyayan in siro mandaeg
         sa mga tiribo piyamoyaw Diyos atai pag kobat. In torda kansiro biyaba atai, ina atai
         kay anggan sa kabetek Dabid.
         46 Dabid piyagmaal in Diyos, kalbas siyo mandalangin keyen, Ako batay agpangwat balay
         lakoy sa kaimo, kao in Diyos piyagmaal in mga kasokponan Israil.
         47 Kamay Solomon wakay in agpangwat in balay lakoy Diyos.
         48 Kamay in Mabwat sa Boo yewed agbalay sa mga piyangwat mangyan. Kataw in siyabi in
         Diyos siyolat in poropita keyen,
         49 In langit in kangay pagtokkawan, in kobat in kangay paglaedan. Na kataw nakay pag
         balay in kanyo batay piyangwat sa kangay? Saano in kangay batay pagpamatawan?
         50 Ako daan in agpangwat ina pag boo.
         51 Keyen kay Istiban sa mga tanongan, Kamo mga dayo padaeg, dayo pasakop sa Diyos, dayo
         agparengey sa Diyos. Kamo din baatte aglaban sa Betek pag Abyan. In kanyo ngona piyagpangwat
         kataw in piyangwat tangona kanyo mga kakoyayan.
         52 In kanyo mga kakoyayan agpaidap sa boo mga poropita, kansiro tangona biyono in mga
         poropita in mga keyen batay rateng in betek gayed pag Sogowan Diyos. Kalbas ngona
         siyo kanyo piyadakep, kanyo biyono.
         53 Kamo in piyakan Diyos kansiyo mga Batas biyaba mga angil, bago yewed kanyo piyaniwalaan.
         54 Paka karengey ina in mga tanongan, siro agkaibengan wa labi sa galit kay Istiban.
         55 Kamay siyo lakonaw in remrem batang sa Betek pag Abyan. Siyo agtangra sa langit,
         kansiyo ngiitan in rawa Diyos, osai Isos agtaydek sa pamalang agbangen Diyos.
         56 Miplaong Istiban keyen, Baati, ako kangitan mabolwat in sakbawan sa langit, Isos
         in Bodang Mangyan agitaydek sa pamalang agbangen Diyos.
         57 Kalbas in mga poon mango lakoy maksen, piyangkopot in talinga. Istiban diyarosog,
         58 giyoyod piyalampas sa bayan, piyamenglayan bato. In mga agsombong karai in kansiro
         mga lambong piyapataw sa osai ka begle, in ngaran Saolo.
         59 In Istiban piyagpamenglayan bato siyo mandalangin maksen keyen, Laki Isos, Kapwan,
         kowaen wa in kangay abyan.
         60 Kadogayte kansiyo piyataydek kansiyo dolang, miplaong lakoy maksen keyen, Laki Kapwan,
         kaimo libangawen anda pag daet, in mga mangyan ayaw agparosaanen. Paka kalbas wa miplaong
         siyo matay wa.

1 Saolo agantabay sa agbono. Piyarakay asin pag ibeng, in mga agpaniwala sa Irosalim,
         siro piyagpaidapan wa gayed. Siro boo maypandalagan wa, omarabang sa mga kobat sa
         Odiya, osai sa Samariya. In mga katiwala waget in mataw.
         2 Istiban siyangat in mga mangyan agmaal sa Diyos. Siro agrongkot wano anggan maloba
         agpalpanangis.
         3 Kamay Saolo agkasida gayed sa barkadaan mga bodang Diyos, siyo agpangisoroy sa mga
         balay, agpanggoyod sa mga agpaniwala, mga kaliyakiyan, mga kagbaiyan din, piyagbenglay
         sa bilanggowan.
         4 In mga omarabang agipanawan, agpatoldo daan in Maal pag Barita.
         5 Pilipi pataboy sa bayan Samariya, agpatoldo panawen sa Kiristo.
         6 Paka siro karengey kay Pilipi, osai kangitan in mga makasoyo kansiyo piyagpangwat,
         in karowan malpaniwala sa kansiyo piyagsabi.
         7 Angkataw maypandalagan in mga mamaw sa aronaw mangyan piyaglowasan, agpango maksen.
         Aronaw din mga mangyan yewed wa kapaglebey, osai mga mangyan pilay, piyaoraw din Pilipi.
         8 Siro agkaanggay wano asin pag bayan.
         9 Asin pag bayan apo mangyan piyagawit Simon. Siyo dogay wa salimangkaan, in mga taga
         Samariya agsoyo sa kansiyo mga piyagpangwat lakoy. Siyo agpakabwat keyen siyo lakonaw
         lakoy.
         10 Siyo piyagpaniwalaan in boo, anggan in mga lakonaw, anggan in mga mangyan waget.
         Ina pag mangyan kansiro piyagawit in Kabaloyan Lakoy batang sa Diyos.
         11 Siro agparengey sa kansiyo, angkataw dogay wa siro agsoyo sa kansiyo salimangka.
         12 Kalbas siro maniwala wakay sa kay Pilipi Maal pag Barita keyen in Diyos agpapoon
         wa, maniwala wa kamo kay IsoKiristo. Paka siro maniwala wa, siro biyaotismowan, mga
         kaliyakiyan, mga kagbaiyan din.
         13 Kadayo Simon maniwala din. Paka biyaotismowan wa, siyo miyanggat wa kay Pilipi, siyo
         agsoyo sa mga lakonaw pag panawen piyagpangwat Pilipi, mga makasoyo.
         14 Kalbas in mga katiwala sa Irosalim abaritaan keyen, In mga taga Samariya agpaniwala
         wa din sa agiplaong Diyos. Kalbas kansiro siyogo ista dokalaki Pidro osai Owan.
         15 Paka in dokalaki rateng wa sa Samariya, siro agpandalangin sa mga agpaniwala keyen
         siro pakanen in Betek pag Abyan.
         16 Angkataw kamayba nakay sa kansiro ikkay riyatengan in Betek pag Abyan. In siro biyaotismowan
         na sa ngaran waget Isos in Kapwan.
         17 Kalbas siro yaatang in dokalaki. Siro piyakan wa in Betek pag Abyan.
         18 Paka Simon kangitan in Betek pag Abyan tiyaboy sa mga yaatang wa in mga katiwala,
         siyo miplaong kay dokalaki Pidro osai Owan keyen, Kamo pakanen kowarta,
         19 ako din pakanen ina pag kabaloyan, matang kamayba nakay in kangay yaatang, na siyo
         piyakan din in Betek pag Abyan.
         20 Kamay Pidro keyen, Kadayo kaimo kowarta, kadayo kao ista wa sa toyongan, angkataw
         kaimo remrem keyen batay mabayad kowarta in kabaloyan piyagtaboy Diyos.
         21 Kao piyagayaw agyanggat atai pag panawen, angkataw in kaimo remrem daet sa Diyos.
         22 Na benglayen wa in kaimo daet, mandalangin sa Kapwan, karam nges mayadi liibangaw
         in kaimo daet pag remrem in kao agkataw ina.
         23 Ako kangitan kao agpanagiri wano, kao piyagbakos daet.
         24 Kalbas Simon keyen, Ako kanyo dalanginen sa Kapwan, matang yewed rateng kangay in
         kanyo mga baritaen.
         25 In dokalaki, paka kalbas wa agbarita agpatoldo in agiplaong Diyos, siro moli wakay
         sa Irosalim. Siro agpatoldo in Maal pag Barita sa mga bayante sa Samariya kansiro
         diyalan.
         26 Pilipi siyogo osai ka angil in Kapwan keyen, Kao panaw wa ngani, pataboy sa dalan
         agongali, batang sa Irosalim agtaboy sa Gasa, ina pag dalan apo moyod.
         27 Kalbas siyo panaw wa, ista wa pataboy. Siyo kangitan kaliyakiyan taga Itiyopya, mabwat
         in tongkolin. Siyo katiwala Kandasi, in poon lakoy kagbaiyan sa mga taga Itiyopya.
         Siyo in agalapet in kay Kandasi boo mga sangkap. Ina pag lalaki batang pataboy sa
         Irosalim, agsamba,
         28 kalbas ngona agoli wakay. Siyo agitokkaw agsakay sa kalisa, agbasa sa aklat in apo
         siyabi Isaiyas in poropita.
         29 Pilipi siyogo in Abyan Diyos keyen, Amba kao pataboy ista pag kalisa, miyanggat.
         30 Domalagan Pilipi, pataboy sa kansiyo. Siyo karengey agbasa in apo tongkolin sa siyabi
         Isaiyas in poropita. Keyen Pilipi, Kao lames katawan in beet siyabi ina in kaimo piyagbasa?
         31 Keyen in apo tongkolin, Nangkataw ako batay katawan, no idapo agpaliwanag sa kangay?
         Laki, somakay wa kao, atai wa tomokkaw sa kangay bangen.
         32 Sa mga Agisolat in dodo kansiyo piyagbasa keyen, Siyo kataw topa piyagali batay piyagbono.
         Siyo yewed miplaong kataw in bodang topa yewed agana no piyagogoy.
         33 Siyo piyaidapo kabolowan, idapo tanongan batay mamarengey sa kansiyo. Siyo idapo
         batay bodang piyagpanggisodan dogayan, angkataw siyo biyono wa, idapo wa.
         34 In apo tongkolin miplaong kay Pilipi keyen, Laki, nakay in piyagpanggisodan in poropita?
         No siyo daan, no osai wakay ka mangyan?
         35 Kalbas Pilipi miplaong, piyarakay daan asin pag solat siyo agpatoldo sa kansiyo in
         Maal pag Barita Isos.
         36 Siro agipanaw kay sa dalan, rateng sa linaw. Keyen in apo tongkolin, Baati, apo sapa,
         maal lames ako biyaotismowan?
         38 Kalbas kansiyo piyaempet in kalisa, siro tanan lompot sa sapa, osai Pilipi, osai
         in apo tongkolin, kalbas biyaotismowan wa.
         39 Paka siro patakdang wakay, Pilipi toloy wa biyaba in Abyan in Kapwan, siyo idwa piyagngitan
         ina pag lalaki. In apo tongkolin agipanaw wakay sa kansiyo dalan, agkaanggay wano.
         40 Kamay Pilipi bayo katawan siyo mana sa Asoto wa. Kalbas siyo agipanawan kay, agpatoldo
         in Maal pag Barita sa boo mga bayante, anggan rateng sa Sisariya.

1 Kamay Saolo agaway kay agpamosong, agkabono sa mga agpaniwala sa Kapwan. Kalbas siyo
         pataboy sa mabwat pag poon sa mga sasirdoti,
         2 mangayay mga solat batay biyaba sa mga balay pagpaniponan mga Odyo sa bayan Damasko,
         matang siro katawan siyo siyogo in mabwat pag sasirdoti. Kalbas no siyo apo ngiitan
         agpaniwala sa mga ogali Isos, na kansiyo batay diyakep, kamayba kaliyakiyan, kamayba
         kagbaiyan, biyaba sa Irosalim.
         3 Kalbas siyo agipanaw wa. Paka bangen wa sa bayan Damasko, toloy mangkilat lakoy batang
         sa langit, agrawa wa lakoy in boo kansiyo balabaan.
         4 Saolo malabo sa diya. Siyo karengey agiplaong keyen, Saolo, laki Saolo, nakay batang
         ako kaimo piyagpaidapan?
         5 Keyen Saolo, Laki, kao nakay? Keyen, Ako Isos, in kaimo piyagpaidapan.
         6 Miyorog wa kao, kao ista wa sa bayan. Ista kao batay piyatoldo in kaimo batay panawen.
         7 In kay Saolo mga sarig abolaleg wa, idwa kaiplaong. Siro karengey in agiplaongan,
         kamay idapo ngiitan.
         8 Kalbas miyorog Saolo. Paka mangimata siyo yewed kangitan, matang siyo yaakay, piyarateng
         sa Damasko.
         9 Saolo tolo ka ibeng beleg, yewed mamangan, yewed din minem.
         10 Sa Damasko apo mangyan agpaniwala kay Isos in ngaran Ananiyas. Siyo agkaanapen, lomwas
         sa kansiyo in Kapwan, keyen, Laki Ananiyas. Siyo keyen, Laki Kapwan, ako anda daan.
         11 Keyen in Kapwan, Kao panaw wa, ista pataboy sa dalan piyagawit Matoron, pataboy sa
         balay Odas. Asin pamangkiten mangyan taga Tartos, in ngaran Saolo. Siyo asin agpandalangin.
         12 Siyo batang manainep osai ka mangyan piyagawit Ananiyas misoroy sa balay, omatang
         sa kansiyo, matang siyo kangitan wakay.
         13 Kamay keyen Ananiyas, Laki Kapwan, in aronaw barita keyen ina pag mangyan agpamangwat
         lakoy daet sa kaimo mga bodang sa Irosalim.
         14 Kadayo atai siyo apo kabaloyan batang sa mga poon sasirdoti, matang in boo atai agmaal
         sa kaimo batay kansiyo diyakep.
         15 Kamay keyen in Kapwan, Dali wa, angkataw siyo kangay iidang batay siyogo agbarita
         panawen sa kangay sa mga yewed Odyo, anggan sa mga poon lakoy, anggan din sa mga kasokponan
         Israil.
         16 Ako batay agpatoldo sa kansiyo keyen siyo dogayan aronaw kaidapan matang ako batay
         piyaglakonaw.
         17 Kalbas ista wa ngani pataboy Ananiyas, omakyat sa balay, omatang kay Saolo, keyen,
         Laki belag Saolo, ako siyogo Isos in Kapwan, in lomwas taite sa kaimo sa dalan, in
         kao atai agtaboy. Kaya ako kansiyo siyogo sa kaimo, matang kao kangitan wakay, osai
         matang kao piyakan in Betek pag Abyan.
         18 Kalbas toloy apo maragrag batang sa kay Saolo mata kagwali sariksik. Kalbas siyo
         kangitan wakay, siyo tomaydek wa, kalbas biyaotismowan.
         19 Kalbas siyo mamangan wakay, apo wakay eyat. Saolo dogay kayte agpamataw sa Damasko,
         agyanggat sa mga agpaniwala.
         20 Siyo toloy agbarita panawen kay Isos sa mga balay pagpaniponan mga Odyo keyen, Isos
         in Bodang Diyos.
         21 In boo agparengey, agsoyo keyen, Tomag ina wa in agpamono sa Irosalim sa mga ista
         agmaal kay Isos. Kadayo atai ina din in kansiyo panawen, in mga agpaniwala batay kansiyo
         diyakep, batay biyaba sa mga poon sasirdoti.
         22 Kalbas kay Saolo kabaloyan agistobo, siyo agmatiwid agpatoldo keyen Isos ngani in
         Kiristo. In mga Odyo agbalay sa Damasko idbatay kapandaeg sa kansiyo mga matiwid.
         23 Paka dogay kayte agpaypolongan in mga Odyo keyen Saolo bonowen wa.
         24 Kansiro piyagdamay in mga sakbawan sa alabat bayan, ibeng din, yabi din, matang siyo
         mabono. Kamay Saolo abaritaan keyen, Kao kono batay wa biyono.
         25 Kalbas osai ka yabi in kansiyo mga agadar komwa lakoy galang, Saolo siyoroy, piyalooy
         sa awak alabat.
         26 Saolo pataboy sa Irosalim, siyo beet wa nges miyanggat sa mga agpaniwala, kamay siro
         boo agkalimo sa kansiyo keyen karam yewed agpaniwala.
         27 Kalbas Birnabi agpaanggat kansiyo sa mga katiwala, agpanggisod sa kansiro keyen,
         Taite sa dalan Saolo batang kangitan sa Kapwan, in Kapwan miplaong sa kansiyo. Siyo
         idwa din agkalimo agpatoldo panawen kay Isos sa Damasko.
         28 Kalbas Saolo agpamataw wa sa kansiro, agipanawan wa sa Irosalim, yewed agkalimo agpatoldo
         panawen sa Kapwan.
         29 Kalbas siyo agiplaongan din sa mga Odyo agiplaong Girigo, siro agpalsisagotan, kamay
         siro batay nges agbono sa kansiyo.
         30 Paka ina atawanan wa in mga agpaniwala, Saolo kansiro tiyonton sa Sisariya, piyapanaw
         wa, piyataboy sa Tartos.
         31 Paka kataw wa ina in mga barkadaan mga bodang Diyos sa Odiya apyaan wa, kadayo sa
         Galiliya, anggan sa Samariya. Siro agkakarowan, in kansiro remrem piyagpakaeyat in
         Betek pag Abyan, in siro agogali maal, agkamaal sa Kapwan.
         32 In Pidro agipanawan sa mga amat bayan, siyo rateng wa din sa mga bodang Diyos sa
         bayante Lida.
         33 Asin siyo kangitan mangyan in ngaran Iniyas. Siyo apo maskit, walo wa ka dagon yewed
         kapaglebey.
         34 Keyen Pidro, Laki Iniyas, kao piyagpaoraw wa IsoKiristo. Miyorog wa, pakapyaen wa
         in kaimo esekan. Toloy ngani siyo miyorog.
         35 In boo taga Lida, in boo taga Patag Saron, siro kangitan ina, kalbas maniwala wa
         sa Kapwan.
         36 Sa bayan wakay Oppi apo kagbaiyan agpaniwala, in ngaran Tabita, no sa agiplaong Girigo
         na Dorkas, na in beet siyabi songayan. Maalno in kansiyo mga panawen, siyo baatte
         agtolong sa mga maidap.
         37 Asin pag betek siyo apo maskit, kalbas matay wa. In bilog yoogas, kadogayte piyabolalang
         sa ogbos pag basag.
         38 In bayan Lida bangen sa Oppi matang paka in mga agpaniwala abaritaan keyen Pidro
         sa Lida, kansiro siyogo dowai ka lalaki, komwa sa kansiyo keyen, Amba, kitam wa sa
         Oppi, ayaw agpabeya.
         39 Kalbas Pidro panaw wa, miyanggat. Paka rateng wa siyo piyaanggat sa ogbos pag basag.
         In boo mga balo agpasabangen agpalpanangis. Piyapangkit kay Pidro in mga damit, mga
         lambong piyangwat taite Dorkas, in siyo agkaboway kay.
         40 Kamay siro boo piyalompot Pidro. Kalbas Pidro piyatadyok in dolang, mandalangin,
         kalbas patobang sa matay, keyen, Laki Tabita, miyorog wa kao. Kalbas siyo mangimata.
         Paka kangitan kay Pidro, siyo tomokkaw.
         41 Kalbas kay Pidro yaatang, piyataydek. Kalbas biyerya in mga balo osai in amat mga
         bodang Diyos, Dorkas piyapangkit, boway wakay.
         42 Kalbas ina biyarita wa sa boo Oppi, anggan aronaw in maniwala sa Kapwan.
         43 Pidro dogay kay agpamataw sa Oppi sa kay Simon balay, in agpamakapya balat ayop batay
         piyagpangwat damit.

1 Sa bayan Sisariya apo mangyan yewed Odyo, in ngaran Kornilyo. Siyo kapitan osai ka
         daan ka sondalo, sakop sa barkadaan mga sondalo piyagawit Barkadaan taga Italya.
         2 Siyo agpansamba sa Diyos, agmaal sa Diyos, osai in boo kansiyo mga kamalay. Siyo
         baatte agtolong sa maidap pag mga Odyo, osai mapret agpandalangin sa Diyos.
         3 Mangiriyan wa in ibeng siyo agkaanapen, kansiyo wa gayed ngiitan misoroy sa kansiyo
         balay osai ka angil batang sa Diyos. Keyen in angil, Laki Kornilyo.
         4 Kornilyo alimowan, agterek sa angil keyen, Nakay, Laki? Keyen in angil, In kaimo
         mga pandalangin makaanggay sa Diyos, osai in kao agtolong sa mga maidap.
         5 Ngona kao agsogo mga mangyan sa Oppi, atai paanggaten Simon in piyagawit din Pidro.
         6 Siyo agpamataw sa balay Simon, in agpakapya balat ayop, in balay sa balabaan dagat.
         7 Paka in angil kalbas agiplaong siyo panaw wa. Kalbas Kornilyo agberya sa dowai ka
         sogowan, in katolo sondalo. In sondalo kay Kornilyo katolong, agsamba din sa Diyos.
         8 Kalbas Kornilyo agbarita sa kansiro in barita angil, kalbas siro siyogo wa sa Oppi.
         9 Goribas wa tangali siro agipanaw kay agkabangen wa rateng sa bayan Oppi, Pidro monaik
         wa sa ogbos balay sa atep agipatag, batay agpandalangin.
         10 Kalbas siyo agkayawes wa, beet wa mamangan. Piyagtongtong kay in pamangnen siyo agkaanapen,
         11 kangitan maboswang in langit, apo piyagpalooy teem lakoy piyageket sa opat ka sokol,
         piyagparateng sa diya.
         12 In galem karowan, kamayba nakay in mga agipanawan, in mga aginanapan, in mga agilayogan.
         13 Kalbas apo miplaong keyen, Laki Pidro, miyorog wa, agbono wa, mamangan wa.
         14 Kamay Pidro keyen, Ablayan, laki Kapwan. Ako idbatang mamangan in sa mga Odyo piyagawit
         keyen piyagayaw.
         15 Kalbas tagoli wakay miplaong keyen, In liinis wa Diyos, ayaw kaimo agawiten keyen
         piyagayaw.
         16 Anggan makatolo mipangwat kataw ina, kalbas giyoyod wakay sa langit in teem.
         17 Kadogayte in Pidro agremrem kay keyen, Nakay lames in beet siyabi ina in kangay ngiitan,
         rateng wa in mga siyogo Kornilyo. Siro piyatoldo wa kay Simon balay, agtaydek wa sa
         sakbawan,
         18 agberya keyen, Atai lames apo mangyan agpamataw in ngaran Simon, piyagawit din Pidro?
         19 Pidro agpanremrem kay in beet siyabi kansiyo ngiitan, kalbas miplaong in Abyan Diyos
         sa kansiyo keyen, Baina wa, tolo ka mangyan, kao piyagpamangkit.
         20 Dali wa, lomabo wa, kao miyanggat wa. Ayaw manremrem, ako dayem in agsogo sa kansiro.
         21 Lomabo ngani Pidro, pataboy sa dokalakiyan keyen, Ako in kanyo piyagpamangkit. Nakay
         in kanyo panawen sa kangay?
         22 Siro keyen, Kami piyagsogo Kornilyo. Siyo kapitan mga sondalo, maalno pag mangyan,
         agmaal sa Diyos, siyo piyagmaal din in boo mga Odyo. Siyo siyogo osai ka angil batang
         sa Diyos keyen, Pidro pataboyen atai, mamarengey sa kansiyo barita.
         23 Kalbas siro piyaonaik wa Pidro sa balay, piyaesek wa asin. Paka ibeng wakay panaw
         wa, siro maysarigan wa. Apo din miyanggat mga belag agpaniwala taga Oppi.
         24 Goribas wakay kora Pidro rateng wa sa Sisariya. Kornilyo agpanaya sa kansiyo kadayo
         in kansiyo mga kabelagan osai in kansiyo mga pagbelag gayed, angkataw siro kansiyo
         biyerya keyen, Matipon wa, agrateng wa dokalakiyan Pidro.
         25 Paka Pidro agrateng wa, Kornilyo toloy patagbo, patalegeb sa bangen kay Pidro bitis,
         agmaal sa kansiyo.
         26 Kamay siyo kay Pidro toloy yoorog keyen, Tomaydek kao, ako beken mangyan waget din.
         27 Siro agpanggisodan kay misoroy wa sa balay, aronaw ngani mangyan agkatipon wa.
         28 Kalbas Pidro miplaong sa kansiro keyen, Kamo katawan in mga Odyo piyagayaw agyanggat,
         piyagayaw misoroy sa balay yewed Odyo. Kamay siyabi in Diyos sa kangay keyen kamayba
         nakay pag mangyan ayaw agawiten keyen piyagayaw.
         29 Matang ngani in ako piyagpaanggat, ako yewed manremrem, ako toloy miyanggat. Na nakay
         wa in kanyo kailangan sa kangay?
         30 Kalbas keyen Kornilyo, Ngona in kaopat ka ibeng, kataw ngona mangiriyan in ibeng,
         ako atai sa balay, agpandalangin. Kalbas toloy lomwas mangyan sa kangay bangen, makasolap
         in lambong, maboksi.
         31 Miplaong keyen, Laki Kornilyo, in kaimo pandalangin makaanggay sa Diyos, osai in
         kao agtolong sa mga maidap.
         32 Na kao agsogo sa Oppi, atai pataboyen Simon in piyagawit din Pidro. Siyo agpamataw
         sa balay Simon in agpakapya balat ayop, in balay sa balabaan dagat.
         33 Kalbas toloy ngani ako agsogo komwa sa kaimo. Kalbas salamat ngani sa kaimo, laki,
         kao rateng atai. Kaya ngona kami boo atai sa pangkit Diyos, matang agparengey sa kaimo
         in boo agiplaong Diyos.
         34 Kalbas Pidro miplaong keyen, Ngona wa ngani ako katawan in Diyos yewed agpangidang
         sa mga mangyan.
         35 Kamayba nakay pag mga mangyan, no siyo agmaal sa Diyos osai agpangwat in betek, na
         siyo piyagpabodang Diyos.
         36 Kanyo atawanan in agiplaong Diyos piyababa sa mga kasokponan Israil, in Maal pag
         Barita keyen, IsoKiristo in agpakapya, siyo in Kapwan sa boo.
         37 Kanyo din atawanan in lakonaw pag mibaloy atai sa boo kobat in mga kasokponan Israil,
         agparakay sa Galiliya in Owan agpatoldo osai agbaotismo sa mga mangyan.
         38 In kangay beet siyabi Isos taga Nasarit piyakan Diyos in Betek pag Abyan, osai kabaloyan.
         Siyo agipanawan, agpangwat maal, agpaoraw sa boo piyagpaidapan in diyablo, angkataw
         in Diyos agyanggat sa kansiyo.
         39 Kami kangitan in boo kansiyo piyangwat sa kobat mga Odyo, anggan sa Irosalim. Kalbas
         siyo biyono, piyako sa kodos,
         40 kamay sa katolo ka ibeng siyo yoorog wakay Diyos, piyapangkit wakay,
         41 yewed sa boo mangyan, dayem sa kanyam, kami waget in iidang Diyos matang kangitan.
         Paka siyo miyorog wakay batang wa matay, siyo mamangan pamangnen, kanyam kalanglang.
         42 Kami kansiyo siyogo agbarita sa mga mangyan, osai agpatoldo keyen siyo piyangwat
         Diyos tanongan, kadayo sa mga agkaboway kay, kadayo sa mga matay wa.
         43 Siyo in piyagpanggisodan in boo mga poropita keyen, Kamayba nakay in agpasandig sa
         kansiyo, na in kansiyo mga daet piyaglibangaw sa kabaloyan Isos.
         44 Pidro agiplaongan kay, in boo agparengey sa piyagpatoldo toloy wa riyatengan in Betek
         pag Abyan.
         45 In mga agpaniwala in miyanggat kay Pidro, siro mga Odyo. Kalbas siro agsoyo keyen
         kadayo mana yewed mga Odyo piyakan din Diyos in Betek pag Abyan.
         46 Baina, siro agiplaongan sa yewed kansiro agiplaong agmaal sa Diyos. Kalbas miplaong
         Pidro
         47 keyen, Nakay mga laki? Apo lames agayaw agbaotismo atai pag mga mangyan? Baina, siro
         piyakan in Betek pag Abyan, kataw daan kitam tangona.
         48 Kalbas kansiyo siyogo keyen, Siro baotismowen wa sa ngaran IsoKiristo. Kalbas siro
         keyen, Laki Pidro, kao dogay kayte mamataw atai.

1 Kalbas in mga katiwala Isos osai in mga belag agpaniwala sa boo kobat Odiya kabarita
         keyen anggan din in mga yewed Odyo, siro maniwala wa din sa agiplaong Diyos.
         2 Kalbas paka Pidro monaker sa Irosalim, siyo piyangelel in mga beet agtoli sa mga
         yewed Odyo.
         3 keyen, Nakay batang kao monaik sa balay mga yewed Odyo, mga yewed tiyoli, kao agpalanglang
         kay din asin?
         4 Kalbas giisod wa gayed Pidro in boo mibaloy.
         5 Pidro keyen, In ako sa bayan Oppi agpandalangin, ako agkaanapen, ako kangitan kagwali
         lakoy teem piyageket sa opat ka sokol, piyagpalooy batang sa langit, piyarateng sa
         kangay.
         6 Kalbas kangay riyoris, in galem aronaw, kamayba nakay in mga agipanawan, in mga aginanapan,
         in mga agilayogan.
         7 Kalbas apo miplaong sa kangay keyen, Laki Pidro, miyorog wa, agbono wa, mamangan
         wa.
         8 Kamay ako keyen, Ablayan, laki Kapwan, ako idbatang mamangan marames, idbatang mamangan
         in sa mga Odyo piyagawit keyen piyagayaw.
         9 Kamay tagoli kay miplaong batang sa langit keyen, In liinis wa Diyos, ayaw kaimo
         agawiten piyagayaw.
         10 Makatolo mipangwat kataw ina, kalbas giyoyod wakay lakoy boo sa langit.
         11 Ina daan betek sa balay kanyam pagpamatawan apo rateng tolo ka lalaki siyogo sa kangay
         batang sa Sisariya.
         12 Keyen in Abyan Diyos sa kangay, Kao miyanggat, ayaw wa manremrem. Anda pag enem ka
         belag agpaniwala, siro miyanggat din sa kangay. Kami misoroy kay Kornilyo balay.
         13 Kalbas Kornilyo agbarita in kansiyo ngiitan angil agtaydek sa kansiyo balay, miplaong
         keyen, Kao agsogo mangyan sa Oppi, atai pataboyen Simon, in piyagawit din Pidro.
         14 Siyo batay agsabi barita agpaboway sa kaimo, osai sa kaimo boo kamalay. Ina in siyabi
         in angil.
         15 Kalbas ako bayo kay agiplaong kay kora Kornilyo, siro toloy riyatengan in Betek pag
         Abyan, kataw daan in kitam tangona.
         16 Kalbas ako manremrem tangona in Kapwan apo siyabi keyen, Owan agsogbo sa sapa, kamay
         kamo batay siyogbo sa Betek pag Abyan.
         17 Na no siro piyakan Diyos kataw din in tiyaboy sa kantam tangona in kitam agpasandig
         kay IsoKiristo in Kapwan, na nangkataw ako? Ako dayo aglaban sa Diyos.
         18 Paka karengey ina in mga Odyo, siro idapo wa masabi. Siro agmaal wa sa Diyos keyen,
         Na mana kamayba in mga yewed Odyo, no siro agbenglay in kansiro mga daet, na siro
         piyagpaboway wa din Diyos.
         19 In mga maypandalagan sa kaidapan in betek Istiban biyono, in amat pataboy anggan
         sa Pinisya, sa Sipri, sa Antiyokya. Siro agbarita panawen kay Isos, kamay sa mga waget
         Odyo.
         20 Apo wakay mga taga Sipri, mga din taga Sirini pataboy sa Antiyokya. Siro agbarita
         din sa mga yewed Odyo, agpatoldo in Maal pag Barita Isos in Kapwan.
         21 Siro apo in kabaloyan in Kapwan, aronaw wano in maniwala, pasandig wa sa Kapwan.
         22 In barita batang sa Antiyokya rateng sa barkadaan mga bodang Diyos sa Irosalim, matang
         kansiro siyogo Birnabi sa Antiyokya.
         23 Paka rateng wa, kansiyo ngiitan in agpakayawte in Diyos sa kansiro, siyo agkaanggay.
         Kalbas siro boo kansiyo piyatoldo keyen, Ayaw agempet agpaniwala sa Kapwan, ayaw aglimbang.
         24 Birnabi maal pag mangyan, maeyat in remrem batang sa Betek pag Abyan, marigen in
         paniwala. Kalbas aronaw mangyan kansiyo maakay sa Kapwan.
         25 Kalbas Birnabi pataboy sa Tartos, agpamangkit kay Saolo.
         26 Paka ngiitan, Saolo kansiyo piyaanggat sa Antiyokya. Osai ka boo dagon siro malageman
         asin pag barkadaan mga bodang Diyos, agpatoldo sa karowan mangyan. Sa Antiyokya in
         parakayan piyagawit Kiristiyano in mga agpaniwala kay Isos.
         27 Asin pag betek apo rateng sa Antiyokya mga poropita batang sa Irosalim.
         28 In osai, in ngaran Agabo. Siyo piyatoldo in Abyan in batay agrateng, kalbas siyo
         tomaydek keyen, Batay apo domalan lakoy agkayawes sa boo kobat. (Ina mibaloy ngani
         sa betek Kalaodyo in poon lakoy.)
         29 Kalbas in mga agpaniwala maypolongan keyen, Kitam agpababa tolong sa mga belag agbalay
         sa Odiya, no nangkalakoy in abaloyan kitam in baatte osai.
         30 Kalbas ina ngani in piyangwat. In tolong piyababa sa mga koyay sa barkadaan ista
         mga bodang Diyos. In agbaba dokalaki Birnabi, osai Saolo.

1 Asin pag betek in poon lakoy Irodis agparakay agpaidap sa kalaati sa barkadaan mga
         bodang Diyos.
         2 Kansiyo piyapogot Santiyago, in kay Owan belag.
         3 Kalbas kansiyo ngiitan ina makaanggay sa mga Odyo, matang sa betek piyasta in agkoman
         tinapay idapo pamaistobo, Pidro din kansiyo diyakep,
         4 piyabilanggo, in agdamay labing enem ka sondalo, siro agpaypalitan baatte opat. In
         remrem Irodis no kalbas wa in Paskowa, na Pidro batay piyagosap sa pangkit in mga
         mangyan,
         5 matang Pidro sa bilanggowan kay piyagdamay. Kamay siyo piyagpandalangin gayedte sa
         Diyos in mga agpaniwala.
         6 Paka in remrem Irodis goribas wa in Pidro piyagpalowas sa mga mangyan. Kamay ina
         pag yabi Pidro agesek, piyageket karakara sa dowai ka sondalo, sa awak sakbawan apo
         din mga agdamay sa bilanggowan.
         7 Kalbas toloy lomwas osai ka angil batang sa Kapwan, agrawa in galem bilanggowan.
         Pidro diyekse sa tagyang, piyolaw keyen, Miyorog wa, ayaw agpabeya. Kalbas toloy malabo
         in mga karakara sa kansiyo bakwaw.
         8 Keyen in angil, Aglambong wa, soroyen wa in tapatos. Kalbas siyoroy. Keyen, Agislen
         wa, kao miyanggat wa sa kangay.
         9 Lomabo ngani Pidro, miyanggat. Siyo keyen siyo agkaanapen waget, karam yewed totoo
         in piyagpangwat in angil.
         10 Siro lomawey sa osai ka agdamay, kalbas sa kadowai anggan rateng sa sakbawan piyagbengbeng
         bakal, no lampas asin na bayan wa. Mabolwat lakoy in sakbawan siyo wakayte. Siro komislot
         wa, gomisod sa osai ka dalan, kalbas Pidro toloy wa biyaliwan in angil.
         11 Kalbas Pidro bayo katawan keyen totoo wa ngani, in angil siyogo in Kapwan, matang
         siyo piyalpas wa sa kabaloyan Irodis, osai sa boo piyagpanaya in mga Odyo.
         12 Paka Pidro katawan wa ina, siyo pataboy sa balay Mariya inang Owan Markos. Asin aronaw
         agkatipon, agpandalangin.
         13 Kalbas siyo agtoktok sa sakbawan lakoy. Apo sogowan daraga in ngaran Roda, asin pataboy
         batay agbolwat.
         14 In kansiyo piyarengey kay Pidro agiplaong, siyo agkaanggay, anggayan wa gayed, anggan
         toloy domalagan sa galem balay, ikkay biyolwat in sakbawan. Siyo keyen, Asina wa Pidro
         sa sakbawan lakoy.
         15 Keyen in mga mangyan, Kao agkapayagan. Kamay Roda agpilit keyen, Apo ngani. Siro
         keyen, In angil waget, in agalapet sa kansi yo.
         16 Kamay Pidro agaway agtoktok. Kalbas kansiro biyolwat in sakbawan, piyangkit, Pidro
         mana ngani. Siro agsoyo.
         17 Kamay kay Pidro solo piyabetek sa bibi in beet siyabi keyen, Ayaw aglalae. Kalbas
         kansiyo giisod in padalan no nangkataw siyo piyalpas in Kapwan sa bilanggowan. Kalbas
         keyen, Kanyo wa sabiyen kay Santiyago, osai sa amat kay mga belag. Kalbas siyo panaw
         wa, ista pataboy sa osai wakay ka kobat.
         18 Paka ibeng wa, magolo wano in mga sondalo agdamay keyen, Saano wa Pidro?
         19 Irodis agpapamangkit kay Pidro, idapo ngiitan. Kalbas kansiyo yoosap in mga agdamay,
         piyabono. Kalbas Irodis panaw wa sa Odiya, pataboy sa Sisariya, mataw wa asin.
         20 Irodis agkagalit wano sa mga taga Tiro, osai sa mga taga Sidon. Kalbas siro maypolongan
         pataboy kay Irodis, matang piyasarigan Balasto, in kay Irodis katiwala. Siro batay
         agdaing kay Irodis angkataw sa kansiro kobat idapo pamangnen no yewed in batang daan
         sa kobat Irodis.
         21 Paka sa tarato pag ibeng Irodis agsoroy kansiyo damit, maal wano pag damit, tomokkaw
         sa pagpanokkawan poon lakoy, kalbas agiplaong sa kansiro.
         22 Kalbas in mga mangyan agiplaong maksen keyen, Ina yewed mangyan, ina in agiplaongan
         osai ka diyos.
         23 Irodis toloy wa piyakaskitan osai ka angil batang sa Kapwan, angkataw yewed piyagpakalakonaw
         in Diyos, siyo yeeyang, bayo matay wa.
         24 Kamay labi kay karowan mangyan in karengey in agiplaong Diyos, aronaw wa in maniwala.
         25 Kalbas dokalaki Birnabi osai Saolo, paka mibaloy wa in kansiro panawen sa Irosalim,
         siro moli wakay sa Antiyokya. Kansiro piyaanggat Owan Markos.

1 Sa barkadaan mga bodang Diyos sa Antiyokya apo mga poropita, apo din mga agpatoldo.
         Siro in osai Birnabi, in kadowai Simyon in piyagawit Maitem, in katolo Losyo taga
         Sirini, in kaopat Manaen in pagbelag Irodis in gobirnador, in kalima Saolo.
         2 Sa betek siro yewed agpamangan matang siro agpakadogay agmaal sa Kapwan, siyabi in
         Betek pag Abyan keyen, In dokalaki Birnabi osai Saolo pabokoden wa. Siro kangay biyerya,
         kangay piyagsogo sa osai ka panawen.
         3 Paka kalbas wa siro yewed agpamangan, osai agpandalangin, in dokalaki kansiro yaatang,
         kalbas piyapanaw wa.
         4 In dokalaki siyogo in Betek pag Abyan, matang siro mongali pataboy sa Silyosya. Asin
         siro somakay sa parkado, panaw, rateng sa kobat Sipri.
         5 Paka rateng sa bayan Salamina, siro agpatoldo in agiplaong Diyos sa mga balay pagpaniponan
         mga Odyo. Apo din Owan Markos agtolong sa kansiro.
         6 Diyalan wa in boo kobat Sipri anggan sa bayan Papos. Ista siro kangitan mangyan salimangkaan,
         in ngaran Barisos. Siyo Odyo agpakagwali poropita.
         7 Siyo pagbelag Gobirnador Sirgiyo Paolo. Apo katawanan in gobirnador. Kalbas in dokalaki
         Birnabi osai Saolo piyaberya in gobirnador, angkataw siyo agkaparengey sa agiplaong
         Diyos.
         8 Kamay lomaban in salimangkaan. In kansiyo ngaran no piyaaling sa agiplaong Girigo
         na Ilimas. In kansiyo beet ayaw maniwala kay Isos in gobirnador.
         9 Kalbas Saolo, piyagawit din Pablo, lakonaw in remrem batang sa Betek pag Abyan, siyo
         agterek sa salimangkaan,
         10 keyen, Kao bodang Katanas. Kao aglaban sa boo betek, kao agpamadaya wano, agpanampalas
         wano. Baatte kaimo piyagpabaribid in totoo pag barita panawen sa Kapwan.
         11 Baina, kao ngona piyagparosa in Kapwan, kao batay beleg, kao dogay idbatay kangitan
         ibeng. Kalbas toloy libowen in kansiyo mata, kadogayte lened wa, agpangapkap nges
         siyo, agpamangkit agakay.
         12 In gobirnador, paka kangitan in mibaloy, siyo maniwala wa kay Isos, angkataw siyo
         agsoyo sa baritaen panawen sa Kapwan.
         13 Kalbas in dokalakiyan Pablo somakay wa sa parkado, panaw wa sa Papos, rateng sa bayan
         Pirga sa kobat Pampilya. Kalbas siro biyaliwan wa Owan Markos, siyo moli wakay sa
         Irosalim.
         14 Kalbas siro panaw wakay sa Pirga, rateng sa bayan Antiyokya sa kobat Pisidya. Sa
         Ibeng Pamainga siro misoroy sa balay pagpaniponan mga Odyo, tomokkaw.
         15 Apo in agbasa sa mga siyolat Mowisis, osai in mga poropita. Paka kalbas wa ina, in
         mga poon sa balay pagpaniponan agpasogo sa dokalaki keyen, Laki mga kabelagan mga
         kasokponan Israil, no kamo apo piyagpatoldo barita pampaeyat sa remrem mga mangyan,
         na manggisodan wa.
         16 Kalbas Pablo tomaydek, keyen, Ayaw aglalae, Laki mga kasokponan Israil, osai kamo
         in mga yewed Odyo pag mga agmaal sa Diyos, mamarengey wa.
         17 In Diyos in piyagsamba in mga kasokponan Israil, siyo in omidang sa kantam mga kakoyayan.
         Siro kansiyo piyakarowan in siro panyawan waget sa kobat Iipto, kalbas sa kansiyo
         lakoy kabaloyan siro kansiyo piyalpas asin pag kobat.
         18 Mga apatnapo ka dagon sa moyod kansiyo piyagtiis in kansiro mga riklamo.
         19 Kalbas paka siida wa Diyos pito ka sakopan sa kobat Kanaan, ina pag kobat kansiyo
         wakay tiyaboy sa mga kasokponan Israil, matang kansiro pagbalayan mga 450 ka dagon.
         20 Paka kalbas wa ina, siro piyakan Diyos mga tanongan anggan sa kabetek Samwil in poropita.
         21 Kalbas in siro omayay poon lakoy, Saolo piyatoldo Diyos sa kansiro. Siyo in bodang
         Kiis sa kasokponan Binamin. Siyo agpoon lakoy apatnapo ka dagon.
         22 Paka siyo kiyowa wakay Diyos, Dabid wakay in kansiyo piyatoldo, matang agpoon sa
         kansiro. Siyabi in Diyos keyen, Kangay ngiitan Dabid, in bodang Isi makaanggay sa
         kangay. Siyo batay maniwala kamayba nakay in kangay beet.
         23 Batang sa kasokponan Dabid Isos, in piyangwat Diyos Agpamaboway sa mga kasokponan
         Israil, kataw daan din in kansiyo piyangako.
         24 Paka Isos batay wa agparakay agpanawen Owan agpatoldo wa sa boo mga kasokponan Israil
         keyen, Benglayen wa in daet, pabaotismo wa.
         25 Paka batay wa lobos in kay Owan panawen siyo miplaong keyen, Kanyo lames remrem nakay
         ako? Yewed ako in kanyo piyagpanaya Agpamaboway, kamay siyo agrateng sa kangay paoriyan,
         ako yewed sibay kamayba agorak waget kansiyo tapatos.
         26 Agiplaong kay Pablo keyen, Laki mga belag, mga kasokponan Abraam, kadayo din mga
         yewed Odyo agmaal sa Diyos, kitam in piyagparatengan anda pag barita in agpamaboway.
         27 Angkataw in mga taga Irosalim, kadayo in kansiro mga poon, siro yewed katawan Isos
         in Agpamaboway, yewed din katawan in beet siyabi in mga poropita, in piyagbasa baatte
         Ibeng Pamainga. Kamay ina pag siyabi in mga poropita kansiro ngani piyangwat, in siro
         agkasondo keyen, Isos bonowen.
         28 Kamayba siro idapo ngiitan daet sa kansiyo siro omayay kay Pilato keyen, Pabonowen.
         29 Paka mipangwat wa sa kansiyo in boo siyolat, siyo kiyowa wakay sa kodos, siyangat
         wa.
         30 Siyo matay, kamay siyo piyaboway wakay Diyos.
         31 Kalbas karowan wakay ibeng apo ibeng siyo ngiitan in mga tangona agsarig sa kansiyo
         batang sa Galiliya anggan rateng sa Irosalim. Siro wa in agpabarita sa mga kasokponan
         Israil.
         32 Keyen Pablo, Kanyam piyagbaba sa kanyo in Maal pag Barita keyen, In piyangako Diyos
         tangona sa mga kakoyayan in mga Odyo,
         33 na in Isos piyaboway wakay ina pag pangako mibaloy wa sa kantam, sa kansiro mga kasokponan.
         Ina kataw daan in siyolat sa kadowai ka awit, keyen, Kao kangay Bodang. Ibat ngona
         ako kaimo Amang.
         34 Isos batang matay, piyaboway wakay Diyos, idbatay wa tagoli matay. Ina din in siyabi
         Diyos tangona keyen, Totoo ngani kamo kangay batay piyakan in mga maal wano in kangay
         mga piyangako kay Dabid.
         35 Kataw daan in siyabi sa osai wakay ka betek keyen, In kaimo Betek pag Sogowan idbatay
         kaimo piyabayaan matay anggan mabolok.
         36 In Dabid agkaboway kay siyo agpaniwala sa beet Diyos. Kalbas siyo matay, miyanggat
         wa sa mga kakoyayan. Siyo mabolok.
         37 Kamay yewed mabolok in piyaboway wakay Diyos.
         38 Na, laki mga belag, kailangan kamo katawan wa in kanyam piyagbarita sa kanyo keyen
         in mga daet piyaglibangaw panawen kay Isos.
         39 No siyo agpasandig kay Isos, na siyo piyalpas wa sa parosa kansiyo daet, liibangaw
         wa in boo kansiyo daet, in idbatay alibangaw panawen sa mga Batas Mowisis.
         40 Agingat wa ngani kamo, karam isag mibaloy sa kanyo in siyabi in mga poropita keyen,
         41 Laki mga aglibak sa siyabi Diyos, ngona in kangay piyagpangwat lakonaw, idbatay kanyo
         piyaniwala, kamayba apo agpatoldo sa kanyo in beet siyabi. mangkit wa kamo, agsoyo
         wa, kalbas matay wa.
         42 Kalbas in Pablo osai Birnabi aglompot wa sa balay pagpaniponan, in mga mangyan omayay
         keyen, Isag pag Ibeng Pamainga kami patoldowen wakay ina pag barita.
         43 In mga mangyan agipanaw wa, aronaw in miyanggat kay dokalaki, mga Odyo, aronaw din
         in mga mibaloy wa Odyo. In dokalaki agpanitolan kay, agpatoldo agpakaeyat sa kansiro
         remrem keyen, Ayaw kamo aglimbang, pasandigen in kanyo remrem sa Diyos in agpakayawte.
         44 Isag pag Ibeng Pamainga agkabangen nges boo bayan agtipon agkaparengey sa agiplaong
         in Kapwan.
         45 Kamay paka in mga Odyo kangitan karo ina mangyan siro agpanagiri wano, aglaban sa
         piyagsabi Pablo, aglibak sa kansiyo.
         46 Kamay Pablo osai Birnabi yewed agkalimo miplaong keyen, Kailangan kamo in tokaw riyatengan
         in agiplaong Diyos, kamay kataw kamo dayo, kataw kanyo remrem keyen kamo yewed sibay
         piyakan in boway idapo kalobosan, na kami ista wa agbangen sa mga yewed Odyo.
         47 Angkataw kami siyogo in Kapwan, keyen, Kao kangay piyangwat kagwali tinglaw sa mga
         yewed Odyo, matang kaimo piyatoldo in boway idapo kalobosan sa boo mga mangyan sa
         boo mga kobat.
         48 Paka karengey ina in mga yewed Odyo, siro agkaanggay agmaal sa agiplaong in Kapwan.
         In mga iidang Diyos batay piyakan boway idapo kalobosan maniwala wa.
         49 Kalbas in agiplaong Diyos omarabang asin pag boo kobat.
         50 Kamay in mga kaliyakiyan agpapoon asin pag bayan, osai in mga kagbaiyan agsamba piyagmaal
         mga mangyan, siro piyamaakay in mga Odyo anggan dokalaki Pablo piyagpaidapan wa, kalbas
         biyoyaw wa asin pag kobat.
         51 Kamay in dokalaki agragrag in bogabo sa kansiro darapa, in beet siyabi in mga asin
         batay piyarosa Diyos. Kalbas siro ista wa pataboy sa bayan Ikonyo.
         52 In mga agpaniwala sa Antiyokya agkaanggay wano, maeyat in remrem batang sa Betek
         pag Abyan.

1 Kataw daan din ina in mibaloy sa Ikonyo. In dokalaki Pablo osai Birnabi misoroy sa
         balay pagpaniponan mga Odyo. Siro agiplaong maal anggan aronaw in maniwala, mga Odyo,
         mga yewed Odyo.
         2 Kamay in dayo maniwala pag mga Odyo agpamaakay sa mga yewed Odyo, matang siro agremrem
         daet sa mga agpaniwala.
         3 Dogay kayte agpamataw asin in dokalaki. Siro yewed agkalimo agbarita keyen in Kapwan
         agpakayawte. Siro piyakan in Kapwan kabaloyan agpangwat din mga makasoyo, mga tanda
         matang atawanan totoo in kansiro barita.
         4 Kamay in mga mangyan asin pag bayan piyagsaliit, in amat sa mga Odyo agbangen, in
         amat wakay sa mga katiwala.
         5 Kalbas apo mga Odyo, kadayo mga yewed Odyo, anggan mga poon maypolongan wa, batay
         agpangwat daet, agbenglay bato sa dokalaki.
         6 Paka ina atawanan in dokalaki siro domalagan wa, pataboy sa Lisra anggan sa Dirbi,
         mga bayan sa Likaonya, anggan din sa mga kobat sa balabaan.
         7 Asin pag mga kobat siro agpatoldo in Maal pag Barita.
         8 Sa Lisra apo osai ka mangyan sogod biyoslot pilaw, yewed kapaodoy in mga bitis, idbatang
         panaw.
         9 Siyo agtokkaw agparengey kay Pablo agiplaong. Kalbas Pablo agterek sa kansiyo, kangitan
         in kansiyo paniwala siyo batay piyaboway.
         10 Miplaong Pablo maksen keyen, Kao tomaydek wa maal. Kalbas siyo lomokso, agipanawan
         wa.
         11 In piyangwat Pablo ngiitan in karowan, kalbas siro miplaong maksen, kamay sa agiplaong
         Likaonya, keyen, Atai wa maypanlowas sa kantam in mga diyos, kagwali mangyan.
         12 Matang Birnabi kansiro wa piyagawit diyos Siyos, Pablo piyagawit diyos Irmis, angkataw
         siyo agbangen in agiplaongan.
         13 In pagsambaan kay Siyos sa bosngawan bayan. In agpapoon agsamba kay Siyos, kadayo
         in mga mangyan, siro agbaba mga baka agbogwayan betakan sa bangen sakbawan, batay
         nges piyagbono matang agsamba kay dokalaki.
         14 Kamay paka ina atawanan Birnabi osai Pablo, in mga katiwala, siro agrognit kansiro
         lambong, in beet siyabi siro maloba wano aglaban sa batay piyagpangwat. Siro bigla
         domalagan, somaray sa karowan, agpango lakoy keyen,
         15 Mga laki, nakay batang kamo agkataw ina? Kami dayem mangyan daan, kataw daan kamo.
         Kami yewed mga diyos. Kami dayem agbaba in Maal pag Barita panawen kay Isos keyen
         benglayen wa ina pag mga idapo kabolowan, agmaal wa sa agkaboway pag Diyos, in agpangwat
         in langit osai in diya, osai in dagat, anggan in boo sa galem asin.
         16 Tangona in Diyos pomayag sa boo mga mangyan agogali in kansiro daan mga ogali,
         17 kamay kansiyo datiyan piyagpapangkit sa kantam no kataw nakay siyo, in siyo agpangwat
         maal, agtaboy sa kantam odan batang sa langit, osai mga ani sa tagani, anggan kitam
         siyawaan pamangnen, piyakaanggay wano.
         18 Kamayba in dokalaki agayaw kataw ina in karowan mangyan idbatay wa nges maempet agsamba
         sa kansiro, kamay maempet din.
         19 Kamay apo asin rateng mga Odyo batang sa Antiyokya sa Pisidya, osai batang sa Ikonyo.
         Kansiro piyaakayan in mga mangyan, kalbas Pablo biyenglayan wa bato, giyoyod lampas
         sa bayan. Siro keyen, Matay wa ina.
         20 Kamay paka in mga agpaniwala agtipon sa kansiyo bangen, tomaydek wa siyo, moli wakay
         sa bayan. Paka omaga siro dokalaki Birnabi pataboy wa sa Dirbi.
         21 In Pablo osai Birnabi agpatoldo in Maal pag Barita sa Dirbi, aronaw wa in kansiro
         aakay agpaniwala wa. Kadogayte siro moli wakay sa Lisra, anggan sa Ikonyo, anggan
         sa Antiyokya sa Pisidya.
         22 Siro agpatoldo sa mga agpaniwala, agpakaeyat sa remrem keyen, Ayaw aglimbang in agpaniwala.
         Kailangan kitam aronaw maidap, bayo misoroy sa sakopan Diyos.
         23 Sa baatte barkadaan mga agpaniwala in dokalaki in agidang kansiro mga koyay. Kalbas
         paka agpandalangin wa idwa mamangan, siro piyaalapet in dokalaki sa Kapwan, in kansiro
         piyagpasandigan.
         24 Paka in dokalaki kadalan wa sa Pisidya, siro rateng sa Pampilya.
         25 Siro agpatoldo in barita sa bayan Pirga, kalbas mongali agtaboy sa bayan Atalya.
         26 Paka asin siro somakay sa parkado, pataboy sa Antiyokya, sa kansiro riyakayan tangona
         in siro piyaalapet sa agpakayawte pag Diyos matang siro agpanawen. Ngona mibaloy wa
         ina pag panawen.
         27 Paka rateng wa, kansiro tiipon in barkadaan mga bodang Diyos, piyanggisodan in boo
         piyangwat Diyos, sa kansiro mga panawen keyen, In mga yewed Odyo piyagpakan din Diyos
         padalan agpasandig sa kansiyo.
         28 Kalbas siro dogay wakay agpamataw asin sa mga agpaniwala.

1 Kamay apo rateng sa Antiyokya mga kaliyakiyan batang sa Odiya. Siro agpatoldo sa
         mga belag agpaniwala keyen, No yewed tiyoli kataw in Batas Mowisis, na kamo idbatay
         apaboway.
         2 Pablo osai Birnabi maloba agmatiwid aglaban sa kansiro. Kalbas in polong keyen, Dokalakiyan
         Pablo osai Birnabi osai in amat kay pataboy sa Irosalim, ista maypolongan osai in
         mga katiwala osai din in mga koyay, no ngani toliyen.
         3 Kalbas siro siyogo wa in barkadaan mga bodang Diyos. In siro agdalan sa Pinisya,
         kalbas sa Samariya, siro agbarita keyen, In mga yewed Odyo agpasabangen wa din sa
         Diyos. Ina makaanggay wano sa boo asin agpaniwala.
         4 Paka rateng sa Irosalim, siro piyabelag in barkadaan mga bodang Diyos, osai in mga
         katiwala, osai in mga koyay. Kalbas kansiro piyanggisodan in boo piyangwat Diyos,
         sa kansiro mga panawen.
         5 Apo mga Parisiyo agpaniwala, siro tomaydek, miplaong keyen, Kailangan toliyen in
         mga yewed Odyo pag mga agpasandig kay Isos, kailangan siro maniwala sa mga Batas Mowisis.
         6 In mga katiwala anggan in mga koyay agkatipon matang agpolong no ngani toliyen in
         mga yewed Odyo.
         7 Dogay wa agpolong, kadogayte tomaydek wa Pidro, miplaong keyen, Laki mga belag, kanyo
         atawanan in Diyos tangona omidang sa kantam. Kalbas ako in kansiyo siyogo sa mga yewed
         Odyo, matang agpatoldo sa kansiro in Maal pag Barita, matang siro maniwala.
         8 Kalbas siro piyabodang in Diyos in katawan in mga remrem mangyan, baina siro kansiyo
         piyakan in Betek pag Abyan, kataw daan din kitam.
         9 In Diyos yewed agpangidang osai sa kansiro sa mga yewed Odyo, osai sa kantam sa mga
         Odyo. Baina in kansiro din mga daet liibangaw wa panawen siro agpasandig kay Kiristo.
         10 Na nakay batang ngona kamo agtepeng no in Diyos batay agkagalit? Kanyo piyagpakabyat
         in panawen sa mga agpaniwala. Ina pag mga Batas idbatay abaloyan kamayba kantam mga
         kakoyayan, kamayba kitam.
         11 Ayaw wa. In kantam piyagtiwala, kaya kitam piyagpaboway panawen kitam piyagpakayawte
         Isos in Kapwan. Na kadayo din siro kataw daan ina.
         12 Kalbas in boo tiponan idwa agiplaong, in siro agparengey kay Birnabi osai kay Pablo,
         in kansiro piyagpanggisodan in mga tanda, in mga makasoyo piyangwat Diyos sa mga yewed
         Odyo, sa kansiro mga panawen.
         13 Paka siro kalbas wa, Santiyago wakay in miplaong keyen, Laki mga belag, mamarengey
         sa kangay.
         14 Giisod wa Simon no nangkataw tangona piyalowas Diyos in siyo agpakayawte sa mga yewed
         Odyo. Baina, iidang sa kansiro in mga batay kansiyo.
         15 Kataw din ina in siyabi in mga poropita, sa mga Agisolat keyen,
         16 In siyabi in Kapwan keyen, Paka kalbas wa, ako batay wakay moli, batay wakay kangay
         piyakapya in kasokponan Dabid, in masida wa. Kamayba masida wa gayed batay wakay kangay
         piyangwat, batay wakay kangay tiyadyok,
         17 matang in mga amat mangyan agpamangkit sa kangay, osai in boo kangay piyagapo sa
         mga yewed Odyo.
         18 Ina in piyagsabi in Kapwan, ibat tangonanaw kataw ina in kansiyo datiyan piyagsabi.
         Ina in siyabi sa mga Agisolat.
         19 Santiyago keyen kay, Na in kangay remrem ayaw kantam pagpaidapanen in mga yewed Odyo,
         in mga agpasabangen sa Diyos.
         20 Kitam agsolat waget sa kansiro keyen ayaw agkoman in pansola, osai ayaw agpanggaraw,
         osai ayaw agpamangan daya osai in mga ablasen siyesel.
         21 Angkataw ibat tangona apo agpatoldo in kay Mowisis mga Batas sa boo mga bayan. Ina
         piyagbasa sa mga balay pagpaniponan mga Odyo baatte Ibeng Pamainga.
         22 Kalbas in mga katiwala, anggan in mga koyay, kadayo in boo barkadaan mga bodang Diyos,
         in kansiro polong keyen, Kitam agidang mga mangyan, sogowen sa Antiyokya, in sarig
         Pablo osai Birnabi. Kalbas in siyogo Odas piyagawit Barsabas, osai Silas, angkataw
         siro piyagmaal in mga belag agpaniwala.
         23 Siro agbaba solat batang sa barkadaan keyen, Kami kanyo mga belag, mga katiwala,
         mga koyay in agsolat sa kanyo. Laki mga belag yewed Odyo sa Antiyokya, osai sa Siriya,
         osai din sa Silisya,
         24 sa kanyam apo rateng barita keyen apo mga mangyan batang kono sa kanyam agpatoldo
         sa kanyo maidap, anggan malingetnget kono in kanyo remrem. Kamay siro yewed kanyam
         siyogo.
         25 Matang in polong kami boo keyen, Kami agsogo sa kanyo in kanyam iidang mangyan. In
         sarig Pablo osai Birnabi, in kanyam mga piyagmaal.
         26 Ina pag dokalaki yewed agaman kansiro boway in siro agpanawen kay IsoKiristo kantam
         Kapwan.
         27 Kaya ngani kanyam siyogo Odas osai Silas, matang anda pag barita kansiro din batay
         piyagsabi gayed sa kanyo.
         28 In beet in Betek pag Abyan, osai in kanyam polong, kamo ayaw wa agpaidapanen. No
         yewed anda waget in kailangan,
         29 in ayaw agpamangan in pansola, ayaw agpamangan daya osai in mga ablasen siyesel,
         osai ayaw agpanggaraw. No in mga ina idwa kanyo piyagpangwat na kamo boway wa. Ina
         waget, mga laki.
         30 Kalbas in dokalakiyan siyogo wa, mongali, pataboy sa Antiyokya. Paka rateng, kansiro
         tiipon in barkadaan mga bodang Diyos, tiyaboy in solat.
         31 Paka mabasa wa, in mga agpaniwala agkaanggay sa siyabi.
         32 Kalbas in dokalaki Odas, in osai Silas, siro din mga poropita, siro agpatoldo aronaw
         sa mga belag, agpakaeyat sa kansiro mga remrem.
         33 Siro dogay kayte asin, kalbas siro piyalpas wa in mga belag, piyaoli sa mga agsogo
         sa kansiro.
         35 In dokalaki Pablo, in osai Birnabi, agaway sa Antiyokya, agpatoldo, agpaliwanag in
         agiplaong in Kapwan. Aronaw din in amat agpatoldo.
         36 Paka dogay kayte, Pablo miplaong kay Birnabi keyen, Amba, kita wa, ista wakay mangkit
         sa mga belag sa boo mga bayan kanta piyatoldowan in agiplaong in Kapwan, no nangkataw
         wa lames siro.
         37 In beet Birnabi paanggaten Owan Markos.
         38 Kamay in remrem Pablo ayaw wa agpaanggaten in moli tangona batang sa Pampilya, in
         idwa miyanggat anggan mibaloy wa in kansiro panawen.
         39 Kalbas siro agpalaway, anggan siro malsoway wa. Birnabi agpaanggat kay Markos, somakay
         sa parkado, pataboy sa Sipri.
         40 Kamay kay Pablo iidang Silas wa in kansiyo sarig. Paka siro piyandalangin in mga
         belag, piyaalapet sa Kapwan in agpakayawte, siro panaw wa,
         41 domalan sa Siriya osai sa Silisya, agsabi in mga agpakaeyat sa remrem sa mga barkadaan
         mga bodang Diyos.

1 Kora Pablo rateng sa Dirbi, kalbas sa Lisra. Apo asin osai ka agpaniwala, in ngaran
         Timotiyo, in inang Odyo agpaniwala din, in amang Girigo.
         2 Timotiyo piyagmaal in boo mga belag sa Lisra, kadayo sa Ikonyo.
         3 In kay Pablo beet Timotiyo paanggaten. Kalbas siyo piyatoli wa Pablo, panawen sa
         mga Odyo asin pag mga kobat, angkataw siro boo katawan in kansiyo amang Girigo.
         4 In siro agdalan sa mga bayan kansiro biyarita sa mga agpaniwala in mga bilin taite
         in mga katiwala, osai in mga koyay sa Irosalim keyen kanyo alapeten.
         5 In mga barkadaan agistobo in paniwala, osai ibengibeng agkakarowan.
         6 Kalbas in dokalakiyan Pablo domalan sa mga kobat Pirigya, osai Galasya, angkataw
         in Betek pag Abyan agayaw siro agpatoldo in barita sa kobat Asya.
         7 Siro rateng sa betek Misya, kalbas batay nges pataboy sa kobat Bitinya, kamay siro
         yaayaw din asin in Abyan Isos,
         8 matang siro domalan waget sa Misya, mongali, pataboy wa sa Torowas.
         9 Ina pag yabi Pablo manaynep, apo agtaydek mangyan taga Masidonya, agdaing sa kansiyo
         keyen, Kao atai pataboy sa kobat Masidonya, kami tolongen.
         10 Panawen siyo manaynep kataw ina, kanyam atawanan keyen kami piyagsogo Diyos agpatoldo
         in Maal pag Barita sa kansiro. Matang kami toloy agpamangkit dalan pataboy sa Masidonya.
         11 Kalbas kami somakay sa parkado, panaw wa sa Torowas, toloy sa kobat Samotrasya. Paka
         goribas wakay sa bayan Niyapolis,
         12 kalbas monaker sa Pilipos. Ina in lakonaw pag bayan asin pag betek sa kobat Masidonya,
         piyangwat mga taga Roma. Kami mamataw kayte asin pag bayan.
         13 Paka Ibeng Pamainga, kami lampas sa alabat bayan, pataboy sa sapa. In kanyam remrem
         karam asin apo poro pandalanginan mga Odyo. Kalbas apo ngani asin mga kagbaiyan agkatipon.
         Kami malpanokkaw, agpanggisodan sa kansiro.
         14 In osai sa mga kagbaiyan agparengey, in ngaran Lidya, taga bayan Tiyatira. In kansiyo
         panawen agpamabili kondiman. Siyo datiyan din agsamba sa Diyos. Kalbas in Kapwan agboswang
         kansiyo remrem, siyo maniwala sa piyagsabi Pablo.
         15 Siyo biyaotismowan, kadayo in kansiyo mga kamalay, kalbas siyo agsabi sa kanyam keyen,
         Kataw sa kanyo remrem ako agpaniwala ngani sa Kapwan, na kamo mamataw sa kangay balay.
         Kami kansiyo piilit.
         16 Osai ka ibeng in kami agtaboy sa pandalanginan kami atagbowan osai ka daraga, sogowan
         piyagalapet. Siyo piyaglowasan iskanto, agsabi in mga batay rateng. In kansiyo mga
         kapwan mayaman wa panawen sa kansiyo kabaloyan agkataw ina.
         17 Kami kora Pablo kansiyo yaagakagak, agiplaong maksen keyen, Ina pag mga mangyan mga
         sogowan Diyos in Mabwat sa boo, siro agpatoldo sa kanyo in padalan kamo apaboway.
         18 Ibengibeng siyo agkataw ina, anggan Pablo idwa katiis. Siyo managoli, miplaong sa
         iskanto keyen, Kao kangay piyagsogo sa kabaloyan IsoKiristo, kao bali wa, ayaw wa
         asin pag daraga. Kalbas in iskanto toloy wa ngani panaw sa kansiyo.
         19 Paka in mga kapwan katawan idapo wa batay pakinabang asin pag kagbaiyan, Pablo osai
         Silas diyakep, giyoyod, piyataboy sa palingki, sa mga poon.
         20 Siro piyaadap sa mga poon taga Roma keyen, Anda pag dokalaki Odyo, agpagolo sa kantam
         bayan.
         21 Siro agpatoldo mga ogali piyagayaw sa kantam batas. Kitam mga taga Roma yewed maal
         agalapet ina, agpamangwat ina.
         22 In boo karowan somonggab kay dokalaki, in kansiro mga lambong giyoyod in mga poon,
         agsogo keyen, Bogbogen wa oway.
         23 Paka piyamogbog wa gayed, siro diyekse sa bilanggowan. In bilin sa agdamay keyen,
         Ayaw galot in agdamay.
         24 Angkataw ina in bilin, siro siyoroy sa potok bilanggowan, piyangaw.
         25 Kagwaraan wa yabi Pablo agpandalangin, osai Silas, agbaren mga awit sa Diyos, in
         mga amat piyagbilanggo agparengey.
         26 Toloy lomoni lakoy, anggan mamaglebey wa in pagtadyokan bilanggowan, in boo mga sakbawan
         toloy mangaboswang, in boo piyagbilanggo mangalowat in karakara.
         27 Apolawan in agdamay, kangitan agiboswang in mga sakbawan, in remrem mipalpas wa in
         mga piyagbilanggo. Toloy liyakso kansiyo pisaw, batay wa nges pabono.
         28 Kamay Pablo mango keyen, Ayaw agpabono. Kami anda daan, boo.
         29 Kalbas merya in agdamay, omayay tinglaw, toloy misoroy, patalegeb sa bangen Pablo
         osai Silas, agtagelgey, agkalimo.
         30 Kalbas siro kansiyo piyalabas sa bilanggowan keyen, Laki dokalaki, nakay lames in
         kailangan kangay pangwaten, matang ako piyaboway?
         31 Siro keyen, Maniwala kao kay Isos, sa Kapwan, na kao batay piyaboway, kadayo in kaimo
         mga kamalay.
         32 In barita panawen sa Kapwan piyatoldo sa kansiyo kadayo sa boo galem kansiyo balay.
         33 Yabi daan in dokalaki piyaanggat in agdamay, yoogas in kansiro mga sogat. Kalbas
         siyo toloy biyaotismowan, kadayo in kansiyo mga kamalay, boo.
         34 Kalbas in dokalaki piyaonaik sa kansiyo balay, piyakan pamangnen. In agdamay agkaanggay,
         osai in boo kansiyo kamalay, angkataw agpaniwala wa sa Diyos.
         35 Paka ibeng wa, in mga poon agsogo polis keyen, In dokalaki kaponi palpasen wa.
         36 Kalbas in agdamay agbarita kay kora Pablo keyen, In mga poon apo wa siyogo agpalpas
         sa kanyo, na kamo panaw wa, ayaw nges apo kamay nakay.
         37 Kamay siyabi Pablo sa mga polis keyen, Ayaw kataw ina. Kamayba idapo ngiitan daet
         sa kanyam, kami kansiro piyabogbog sa pangkit mga mangyan, kami biilanggo, bago kami
         sa listaan mga taga Roma. Kalbas nakay, kami batay piyagpalpas piyagtago? Ayaw. Siro
         daan in atai pataboy in agpalpas sa kanyam.
         38 Kalbas in mga polis agsabi ina pag barita sa mga poon. Paka katawan in mga poon in
         dokalaki sa listaan mga taga Roma, siro agkalimo.
         39 Matang siro ista pataboy sa bilanggowan, agdaing kay dokalaki agpalpas sa kansiro.
         In mga poon agsabi keyen, Amba, kamo nges panaw wa atai pag bayan.
         40 Kalbas in dokalaki panaw wa sa bilanggowan, pataboy wa kay Lidya balay, asin ngiitan
         in mga belag. In dokalaki agiplaong in mga agpakaeyat sa remrem, kalbas panaw wa asin
         pag bayan.

1 Pablo osai Silas domalan sa mga bayan Ampipolis osai Apolonya, rateng sa bayan Tisalonika.
         In mga Odyo asin apo balay pagpaniponan,
         2 kalbas Pablo misoroy, angkataw ina kansiyo ogali. Tolo ka Ibeng Pamainga siyo osai
         in mga mangyan, kansiro piyagpolong in mga Agisolat.
         3 Pablo agpaliwanag in mga beet siyabi keyen, Atai pag mga Agisolat kantam piyagngitan
         kailangan ngani in Kiristo piyaidap, matay, kalbas miyorog wakay. Isos in kangay ngona
         piyagbarita sa kanyo, siyo in Kiristo.
         4 Kalbas in amat piyamaakay, miyanggat kay Pablo, osai kay Silas, kadayo din in mga
         yewed Odyo datiyan agsamba aronaw, kadayo mga mabwat pag kagbaiyan, aronaw din.
         5 Kamay in mga Odyo agpanagiri. Siro agpaanggat mga daet pag mangyan batang sa palingki,
         agpatipon karowan, agpanggolo sa bayan. Kalbas kiyaig in kay Ason balay, agpamangkit
         kay dokalaki Pablo, batay nges biyaba sa karowan,
         6 kamay in dokalaki idapo asin. Kalbas Ason wa in diyakep, osai in mga amat kay agpaniwala,
         giyoyod sa mga poon bayan, agiplaong maksen keyen, Ina pag dokalaki Pablo agpagolo
         sa boo kobat, rateng wa din atai sa kantam bayan,
         7 osai Ason agpabelag sa kansiro. Siro boo dayo maniwala sa kay Sisar mga batas. Siro
         keyen apo osai wakay ka poon, in ngaran Isos.
         8 Paka karengey ina, in mga mangyan agkariyaban, kadayo in mga poon.
         9 Paka kora Ason agbayad wa in kowarta pampalpas, na siro piyalpas wa.
         10 Yabi wa in dokalaki Pablo toloy piyapanaw in mga belag siyogo sa bayan Biriya. Paka
         rateng wa, siro misoroy sa balay pagpaniponan mga Odyo.
         11 In mga Odyo, osai sa Tisalonika, osai sa Biriya, in sa Biriya agbangen in maal in
         remrem, angkataw siro agkaanggay agparengey sa barita. Ibengibeng siro agpamangkit
         sa mga Agisolat no ngani betek in piyagsabi Pablo,
         12 matang aronaw in maniwala, aronaw din mga yewed Odyo maniwala, mga kaliyakiyan, mga
         mabwat pag kagbaiyan.
         13 Kamay in mga Odyo sa Tisalonika abaritaan keyen, Sa Biriya din Pablo agpatoldo in
         siyo keyen agiplaong Diyos. Kalbas siro ista pataboy, agpamaakay agpanggolo sa karowan.
         14 Kalbas Pablo toloy wa piyapanaw in mga belag, pataboy sa balabaan dagat. Kamay Silas
         mataw kay asin, osai Timotiyo.
         15 Pablo tiyonton kansiyo mga sarig anggan sa bayan Atinas. Kalbas in mga sarig moli
         wakay, agbaba barita kay Silas osai kay Timotiyo keyen, Mga laki, kamo piyagpanaya
         Pablo sa Atinas. Ayaw wa agpabeya.
         16 In Pablo sa Atinas agpanaya kay dokalaki Silas osai Timotiyo, kansiyo remrem malingetnget,
         angkataw kansiyo ngiitan in mga yewed Diyos asin pag bayan aronaw wano.
         17 Sa balay pagpaniponan mga Odyo siyo agpanggisodan osai in mga Odyo, osai in yewed
         Odyo pag mga agsamba. Ibengibeng siyo sa palingki agpanggisodan, kamayba nakay in
         kansiyo atagbo asin.
         18 Siyo agpalmatiwidan osai in mga agpatoldo in adar Ipikoros, osai in mga piyagawit
         Istowiko pag agpatoldo. In amat keyen, Nakay in piyagsabi ina pag agyabang agpanggisodan
         waget? In amat wakay keyen, Tomag siyo agpatoldo osai wakay ka mga diyos, in osai
         kansiyo piyagawit Isos, in osai kansiyo piyagawit Boway wakay.
         19 Matang siyo piyaanggat sa tiponan piyagawit Ariyopago, keyen, Amba, kami patoldowen
         in bayo pag adar kaimo piyagpanggisodan.
         20 Angkataw in kaimo piyagsabi bayo wakay sa kanyam, matang ngani kami beet nges katawan
         in beet siyabi ina.
         21 Siro in boo mga taga Atinas, osai in mga taga amat kobat agbalay asin, siro baatte
         agpatoldo osai agparengey kamayba nakay pag barita in bayo.
         22 Kalbas Pablo tomaydek sa kagwaraan in tiponan keyen, Laki mga taga Atinas, in kangay
         atawanan kamo maloba agsamba sa boote.
         23 Angkataw in ako agipanawan, kangay ngiitan kanyo mga piyagsambaan. Apo din ngiitan
         osai ka piyagsambaan apo solat keyen, Sa Diyos yewed atawanan. Na ina pag Diyos in
         kanyo piyagsamba kamayba yewed kanyo atawanan, ina in kangay piyagpatoldo sa kanyo.
         24 In Diyos in agpangwat in kobat, anggan in boo asin, siyo din in Kapwan langit, Kapwan
         din kobat, siyo yewed agbalay sa mga balay piyangwat waget mangyan,
         25 siyo yewed piyagtolong mangyan, siyo idapo kailangan sa kantam, angkataw siyo daan
         in agpakan payeng sa boo mangyan, agtaboy boway, in boote siyo in agtaboy.
         26 In boo mga mangyan kansiyo piyangwat batang osai waget ka bilog mangyan, matang kitam
         agbalay sa boo kobat. Siyo in agsabi no nangkadogay kitam agkaboway, osai no saano
         in kantam mga pagbalayan.
         27 Kaya in mga mangyan piyangwat matang kitam mamangkit sa Diyos, matang kitam karemrem
         sa kansiyo, katawan sa kansiyo. Kamay siyo yewed adayonaw kamayba kay nakay pag mangyan.
         28 Angkataw apo keyen, Kaya kitam atai sa kobat, angkataw Diyos in agpangwat sa kantam,
         agpaboway sa kantam osai agpakan eyat sa kantam. Ina din in siyabi in amat kanyo mga
         koyay lakoy keyen, Kitam ngani mga bodang Diyos.
         29 Na no kitam mga bodang Diyos, ayaw kitam agremrem keyen in Diyos kagwali ginto, kagwali
         pilak, kagwali bato. Ayaw keyen siyo kagwali rarawan piyangwat mangyan batang sa kansiyo
         remrem.
         30 Piyabayaan wa Diyos in mga kabetek tangona in mga mangyan yewed katawan sa kansiyo.
         Kamay ngona siyo agsogo sa boo mga mangyan sa boo kobat keyen benglayen wa in kansiro
         mga daet.
         31 Angkataw siyo apo wa tarato batay agpaosap sa boo mga mangyan. In batay tanongan
         osai ka mangyan kansiyo iidang. Betek ngani in kansiyo batay pasiya. Siyo batang wa
         matay piyaboway wakay Diyos, matang kantam atawanan ina ngani in kantam tanongan.
         32 Paka siro karengey keyen in mga matay piyagpaboway wakay, siro in amat agpatawa wa.
         Kamay in amat wakay keyen, Kami batay wakay agparengey sa kaimo asin pag barita.
         33 Kalbas Pablo panaw wa sa kansiro.
         34 Kamay apo maniwala sa kansiyo, in osai Diyonisyo, osai ka koyay sa tiponan. Apo din
         osai ka kagbaiyan, in ngaran Damaris. Apo kay din mga amat.

1 Paka kalbas wa ina Pablo panaw wa sa Atinas, pataboy sa bayan Korinto.
         2 Siyo katagbo asin Odyo, in ngaran Akwila, tangona taga Ponto, osai kansiyo babai,
         in ngaran Pirisila. Ngona siro bayo kay rateng batang sa kobat lakoy Italya, angkataw
         in boo mga Odyo sa bayan Roma piyamoyaw Kalaodyo in poon lakoy asin. Kalbas Pablo
         agpasabangen sa kansiro.
         3 Osai Pablo osai kora Akwila, osai waget in anap boway, in agpangwat torda, matang
         siyo agpamataw sa kansiro, siro agpalpamanawen.
         4 Baatte Ibeng Pamainga Pablo sa balay pagpaniponan mga Odyo agmatiwid agpilit sa mga
         Odyo, osai sa mga yewed Odyo.
         5 Paka rateng wa Silas osai Timotiyo batang sa Masidonya, Pablo idwa katokor aganap
         boway, angkataw ibengibeng siyo agpatoldo waget sa mga Odyo keyen, Totoo ngani Isos
         in Kiristo.
         6 Kamay Pablo piyaglabanan in mga Odyo, piyaglibak. Kalbas siyo agpigpig kansiyo damit
         keyen, Piyawa, no kamo yewed piyaboway na sa kanyo agbangen in daet, yewed sa kangay.
         Sogod ngona ako batay wa sa mga yewed Odyo.
         7 Kalbas siyo panaw wa sa kansiro, pataboy sa balay Tisiyo Osto, osai ka datiyan agsamba
         sa Diyos. Ina pag balay sa bangen gayed in balay pagpaniponan mga Odyo.
         8 In ngaran in poon sa balay pagpaniponan Kirispo. Siyo maniwala wa sa Kapwan, kadayo
         in boo kansiyo mga kamalay. In mga taga Korinto, aronaw in agparengey kay Pablo, aronaw
         in maniwala, kalbas biyaotismowan.
         9 Osai ka yabi Pablo manainep, in Kapwan miplaong sa kansiyo keyen, Ayaw agkalimo miplaong,
         ayaw agempet,
         10 angkataw ako in kaimo sarig. Idapo batay agpangwat daet sa kaimo. Angkataw in kangay
         mga mangyan atai pag bayan aronaw.
         11 Matang Pablo asin agpamataw osai ka dagon kalaati, agpatoldo sa kansiro in agiplaong
         Diyos.
         12 Kamay in betek Galyon piyangwat in gobirnador sa kobat Akaya, in mga Odyo malpanonggab
         kay Pablo. Siyo biyaba sa mga poon,
         13 keyen, Anda pag lalaki agpamaakay sa mga mangyan agsamba sa Diyos, bago piyagayaw
         sa mga batas in kataw ina pag agsamba.
         14 Pablo batay nges miplaong, kamay tokaw miplaong Galyon keyen, Kamo mga Odyo, ai.
         No karai agpangwat ngani daet, no manampalas, na in maal nges ako agaway kay agparengey
         sa kanyo.
         15 Kamay no in sombong panawen waget sa mga agiplaong, mga waget ngaran sa kanyo mga
         Batas, na kamo wa in baala. Ako ayaw wa agtanongen asin pag mga kataw ina.
         16 Kalbas siro kansiyo piyamoyaw sa tiponan.
         17 Kalbas kansiro wakay siyonggaban Sosinis, siyo in poon sa balay pagpaniponan mga
         Odyo, kansiro biyogbog sa pangkit in mga poon, kamay Galyon idwa agkalawagen asin.
         18 Kalbas Pablo dogay kayte asin agpamataw sa Korinto, kalbas agpamaalam sa mga belag,
         somakay sa parkado, pataboy sa Siriya. Miyanggat kora Pirisila osai Akwila. Paka rateng
         sa bayan Singkiriya, Pablo pagopit kansiyo abok, angkataw mibaloy wa in kansiyo osai
         ka pangako sa Diyos.
         19 Rateng wakay sa Ipiso. (No isag Pablo agipanaw wakay asin na in taybalang mataw wa.)
         Siyo misoroy sa balay pagpaniponan agpalpamatiwidan osai in mga Odyo.
         20 In kansiro beet siyo dogay kayte agpamataw asin, kamay siyo dayo.
         21 In siyo agsakay batay wa panaw sa Ipiso, siyo miplaong keyen, Ako agipanaw wa. No
         beet in Diyos ako atai wakay moli, na ako atai wakay. Kalbas panaw wa.
         22 Paka rateng sa Sisariya, Pablo monaker wa, pataboy wa sa Irosalim, manggisodan ista
         sa barkadaan mga bodang Diyos. Kalbas mongali wakay, pataboy sa Antiyokya.
         23 Siyo dogay kayte asin agpamataw. Kalbas panaw wakay, domalan sa mga bayan sa kobat
         Galasya, kadayo sa kobat Pirigya, agsabi in mga agpakaeyat sa remrem sa mga agpaniwala.
         24 Osai ka Odyo rateng sa Ipiso, in ngaran Apolos. Siyo taga Aliyanriya, maalen in kansiyo
         agiplaong osai lakonaw in kansiyo atawanan sa mga Agisolat.
         25 Siyo batang piyaadar sa adar keyen Isos in Kapwan, kalbas agkasadapan agbarita sa
         mga amat. In kansiyo piyagpatoldo in barita Isos boo betek, kamay in kansiyo atawanan
         agbaotismo kataw waget in piyatoldo Owan.
         26 Siyo yewed agkalimo agpatoldo sa balay pagpaniponan in mga Odyo. Taybalang Pirisila
         osai Akwila karengey kansiyo agiplaong. Kalbas Apolos piyagpaanggat, in kansiyo atawanan
         mga ogali Diyos diyagdagan in taybalang.
         27 Siyo beet pataboy sa kobat Akaya. In mga belag keyen, Dali. Kalbas siro agsolat sa
         mga barkadaan mga bodang Diyos ista, keyen, Apolos pabelagen wa. Paka rateng sa Akaya,
         siyo agtolong lakoy sa mga piyagpakayawte Diyos, sa mga agpaniwala ista,
         28 angkataw siro kangitan in kansiyo lakoy matiwid agpandaeg ngani sa mga Odyo. Kansiyo
         piyagpaliwanag in beet siyabi in mga Agisolat keyen, Isos ngani in Kiristo.

1 In betek Apolos sa Korinto, Pablo agipanawan sa agbaw, anggan rateng sa Ipiso. Asin
         siyo katagbo mga amat wakay pag mga agpaniwala.
         2 Siyabi Pablo sa kansiro keyen, Nakay ina? In kamo maniwala, kamo lames piyakan in
         Betek pag Abyan? Siro keyen, Yewed. Kami idbatang abaritaan keyen apo Betek pag Abyan.
         3 Kalbas Pablo keyen, Na nakay in beet siyabi in kamo biyaotismowan? Keyen, Kataw in
         piyatoldo Owan.
         4 Keyen Pablo, Owan agbaotismo sa mga agbenglay kansiro mga daet. Kamay siyo agpatoldo
         sa mga kasokponan Israil keyen kailangan maniwala sa batay rateng sa kansiyo paoriyan,
         na ina wa Isos.
         5 Paka karengey ina, siro biyaotismowan wa sa ngaran Isos in Kapwan.
         6 In Pablo omatang sa kansiro siro piyakan in Betek pag Abyan, kalbas siro toloy agiplaongan
         sa yewed kansiro agiplaong, osai agbarita in mga batang sa Diyos.
         7 Siro mga labing dowai ka mangyan.
         8 Tolo ka bolan Pablo agtaboytaboy sa balay pagpaniponan mga Odyo, yewed agkalimo agpanggisodan
         sa kansiro, agpilit agakay sa kansiro keyen, Pakapyaen wa in kanyo remrem panawen
         sa agpapoon Diyos.
         9 Kamay apo mga agsonggar, dayo maniwala. In adar keyen Isos in Kapwan kansiro piyagpansabiyan
         daet sa boo mga barkadaan. Matang Pablo panaw wa sa kansiro, in mga agpaniwala miyanggat
         din, kalbas ibengibeng siyo agbarogi sa kay Tirano balay pagpaniponan.
         10 Dowai ka dagon kataw ina, anggan in boo mga taga kobat Asya karengey wa sa barita
         panawen sa Kapwan, kadayo in mga Odyo, kadayo in mga yewed Odyo.
         11 Pablo piyakan Diyos kabaloyan agpangwat mga makasoyo wano,
         12 anggan in mga apo maskit, no kiyowaan mga panyo, mga lambong batang kay Pablo, na
         maoraw wa in maskit, panaw wa sa kansiro in mga mamaw.
         13 Apo mga Odyo, balaonan agipanawan. Siro mangaas nges agboyaw mga mamaw agsabi in
         ngaran Isos in Kapwan. Siro miplaong sa mga mamaw keyen, Sa ngaran Isos in piyagpatoldo
         Pablo, kamo kangay piyagboyaw. Kamo panaw wa asin pag mangyan.
         14 Osai ka tayariyan pito ka kaliyakiyan, in amang Iskiba. Siyo Odyo, osai ka mabwat
         pag poon sa mga sasirdoti. Siro agsabi kataw ina,
         15 kalbas in mamaw meles keyen, Isos osai Pablo kangay atawanan, kamay kamo nakay?
         16 Kalbas siro siyonggaban lakoy in piyaglowasan mamaw, siro boo diyaeg, asogatan aro,
         domalagan wa asin pag balay, idapo wa gayed in mga lambong.
         17 Kalbas ina abaritaan wa in boo mga taga Ipiso, kadayo in mga Odyo, kadayo in mga
         yewed Odyo, kalbas siro boo agkalimo wa. Kalbas in ngaran in Kapwan Isos labi wa piyagmaal.
         18 Osai din in mga maniwala, aronaw in pasabangen sa amat mga agpaniwala, omamin in
         kansiro mga piyagpamangwat daet pag ogali.
         19 Aronaw din mga balaonan, biyaba in kansiro mga aklat pamalaon, kansiro tiyebed sa
         pangkit in boo mangyan. In kalakoyen in bayad ina pag mga papil tangona alaga limampo
         ka libo ka ibeng agpanawen.
         20 Kataw ina sa kabaloyan in Kapwan in barita panawen sa kansiyo omarabang, agpandaeg
         lakoy.
         21 Paka kalbas wa ina pag mga mibaloy, Pablo piyagsogo in Abyan manremrem keyen, Ako
         paya batay sa Irosalim, kamay batay kay domalan sa kobat Masidonya, osai sa kobat
         Akaya. Siyo keyen, Paka kalbas wa sa Irosalim, kailangan din ako pataboy sa bayan
         lakoy Roma.
         22 Kalbas dowai ka kansiyo katolong kansiyo siyogo wa tokaw sa Masidonya, in osai Timotiyo,
         in osai Irasto. Kamay siyo dogay kayte asin sa Asya.
         23 Asin pag betek apo lakoy golo panawen sa adar in keyen Isos in Kapwan,
         24 angkataw apo mangyan in ngaran Dimitriyo. Siyo pandayan pilak, agpangwat mga balayte
         rarawan sa pagsambaan Diyana, in kansiro piyagdiyos. Dimitriyo osai in kansiyo mga
         agpanawen aronaw in agrateng kowarta.
         25 Siro tiipon Dimitriyo, osai in amat kay pag mga pandayan agpangwat kataw ina, kalbas
         miplaong keyen, Mga laki, kanyo atawanan in kantam kowarta batang atai pag panawen
         lakonaw.
         26 Kamo kangitan, kamo abaritaan, in piyagpangwat ina pag Pablo. Kansiyo piyagsabi keyen,
         In mga rarawan piyagpangwat mangyan yewed Diyos. Kalbas aronaw wa kansiyo piyamaakay,
         yewed waget atai sa Ipiso, no yewed sa boo Asya.
         27 Na karam isag anda in kantam panawen batay piyaglibak. Dimitriyo keyen kay, Yewed
         waget ina. Kadayo Diyana diyos lakoy kagbaiyan, karam isag kansiyo balay piyagidapo
         wa kabolowan. Karam isag siyo idbatay wa piyaglakonaw. Bago siyo nges in piyagmaal
         in boo mga taga Asya, taga boo kobat.
         28 Paka in mga taga Ipiso karengey ina, siro agkagalit wano. Siro mango keyen, Kantam
         Diyana lakonaw.
         29 In boo bayan agkagolo, kansiro diyarosog dowai ka sarig Pablo, in osai Gayo, in osai
         Aristarko mga taga Masidonya. Kalbas kansiro giyoyod, siro boo pataboy sa pagpangaronan
         lakoy.
         30 Pablo beet nges pataboy sa karowan, kamay siyo piyagayaw in mga agpaniwala.
         31 Sa mga poon sa Asya, in amat kay Pablo pagbelag. Siro agayaw wano kay Pablo keyen,
         Kao ayaw mangaas misoroy asin sa alabat pagpangaronan.
         32 In tiponan agkagolo wano. Baatte mangyan in miplaong maksen, in piyagsabi osai wakay.
         Aronaw in yewed katawan no nakay batang ina pag matipon.
         33 In kalaati keyen ina panawen kay Aliyanro angkataw siyo piyataydek in mga Odyo. Kalbas
         Aliyanro agribway in kansiyo bakwaw, in beet nges miplaong sa mga mangyan.
         34 Kamay paka kansiro atawanan siyo Odyo, siro boo agpayraesan agiplaong maksen. Dowai
         ka boo oras siro keyen, Kantam Diyana lakonaw.
         35 Karowan in agpalpangowan, kamay paka dogay wa in osai ka poon sa bayan kabaloy wa
         agayaw asin pag aglalae. Siyo keyen, Laki mga taga Ipiso, in bayan Ipiso in agalapet
         kay Diyana lakoy balay, osai sa bato lakoy in malabo batang sa langit. Boo mga mangyan
         katawan ina,
         36 ina idbatay masida. Na ayaw wa aglalae, ayaw kay bigla.
         37 In dokalaki kanyo piyaanggat atai, siro idbatang manakaw sa balay lakoy Diyana, idbatang
         aglibak sa kansiyo.
         38 No ngani Dimitriyo osai kansiyo mga sarig panday apo piyagsombong, na apo mga ibeng
         pagpangosapan, apo mga tanongan, asina wa in agsombong.
         39 Kamay no kamo apo kay piyagtanong, na batay piyagpolong sa betek agpaltiponan in
         mga mangyan kataw in sa mga batas.
         40 Ayaw agbigla angkataw karam isag kitam piyagsombong panawen sa golo ngona pag ibeng,
         kitam idapo batay masabi maal pag dailan no nakay batang anda pag golo.
         41 Paka masabi ina, kansiyo wa liyobos in tipon.

1 Paka kalbas wakay in agkagolo, in mga agpaniwala biyerya Pablo, kansiyo piyakaeyat
         kansiro remrem. Kalbas siyo keyen, Ako agipanaw wa. Kalbas siyo panaw wa, pataboy
         sa Masidonya.
         2 Siyo domalan asin pag mga kobat, agpansabi in mga makaeyat sa kansiro remrem. Kalbas
         rateng sa kobat Akaya.
         3 Tolo ka bolan siyo asin agpamataw. Kadogayte batay nges somakay sa parkado, pataboy
         sa Siriya. Kamay siyo abaritaan keyen in mga Odyo batay agbono sa kansiyo, matang
         siyo manremrem wakay keyen, Na ako paya domalan wakay sa Masidonya.
         4 In agyanggat, in osai Sopatir bodang Piro taga Biriya. Apo din taga Tisalonika, in
         osai Aristarko, in osai Sigondo. Apo din Gayo taga Dirbi, osai Timotiyo. In taga Asya
         Tikiko osai Toropimo.
         5 Siro tokaw wa, kami Pablo kansiro piyagpanaya sa Torowas.
         6 Paka kalbas wa in mga ibeng in piyasta agpamangan tinapay idapo pamaistobo, kami
         somakay wa sa parkado, panaw wa sa Pilipos. Sa kalima ka ibeng kami rateng sa kansiro
         sa Torowas, kami boo asin agpamataw pito ka ibeng.
         7 In Sabado bayapon kami agkatipon, batay malpamangan. Pablo agpatoldo sa kansiro,
         agiplaongan dogay, anggan kagwaraan yabi, angkataw siyo batay wa panaw goribas.
         8 In kanyam pagpaniponan basag sa ogbos, aronaw in tinglaw.
         9 Apo begle, in ngaran Yotiko, agibangtol sa bintana. Siyo agrongronga wano. Pablo
         agiplaongan kay, Yotiko aesekan wa gayed, malabo batang sa katolo ka basag anggan
         sa diya. Kalbas kansiro yaatang, matay wa mana.
         10 Pablo lomabo, pasapaw sa kansiyo, kiyapet. Keyen, Ayaw pangkariyaban, siyo boway
         kay.
         11 Kalbas Pablo monaik wakay. Kami maldodowan wa pamangnen, malpamangan. Siyo agpatoldo
         kay dogay, anggan maboka, kalbas panaw wa.
         12 In begle piyaanggat wakay in mga belag, agpalkaanggayan wano.
         13 Kami tokaw wa somakay sa parkado, angkataw in beet Pablo kansiyo dalan sa kobat agbangen.
         Kami panaw wa, pataboy sa Ason. Asin kono batay somakay Pablo.
         14 Kami maltagbowan sa Ason, somakay wa din Pablo, kadogayte kami boo rateng sa Mitilini.
         15 Panaw wakay asin, paka goribas rateng sa betek Kiyos, goribas wakay sa Samo, goribas
         wakay sa Milito.
         16 Pablo keyen, Ayaw wa paya domalan sa Ipiso, matang yewed aglimbang sa Asya. Angkataw
         siyo agkalaliyan, agpilit agrateng sa Irosalim ikkay ibeng Pintikostis.
         17 Sa Milito Pablo agsogo merya sa mga koyay sa barkadaan mga bodang Diyos sa Ipiso.
         18 Paka siro rateng, siyo miplaong keyen, Kamo katawan in boo kangay mga ogali no kataw
         nakay, ibat sa ibeng tangona ako rateng atai sa Asya.
         19 Kamayba lakonaw in kangay mga kaidapan batang sa mga remrem daet in mga Odyo, ako
         agpakabwatte remrem in ako agpanawen anggan agpanangis sa panawen in Kapwan.
         20 Kanyo atawanan in ako agpatoldo sa kanyo ako yewed agkarikoy agsabi kamayba nakay
         in makamaal sa kanyo. Ako agpatoldo sa kanyo sa mga tiponan, kadayo sa kanyo mga balay.
         21 Kadayo sa mga Odyo, kadayo din sa mga yewed Odyo ako agpilit keyen, Benglayen wa
         in kanyo mga daet, pasabangen wa sa Diyos, pasandig sa kantam Kapwan IsoKiristo.
         22 Kalbas baanda ako piyagsogo in Abyan pataboy sa Irosalim. Saken no ako batay niyakay
         ista,
         23 kamay sa baatte bayan kangay diyalan in Betek pag Abyan agsabi sa kangay keyen ako
         batay piyagbilanggo sa Irosalim, batay piyagpaidapan.
         24 Kamay ako yewed agaman kangay boway, in kangay piyaglakonaw in panawen in tiyaboy
         in Kapwan Isos sa kangay. In kangay waget beet mibaloy wa ina in agpatoldo in Maal
         pag Barita keyen in Diyos agpakayawte.
         25 Ako batang agipanawan agpatoldo sa boo mangyan in Diyos agpapoon, kamay ngona ako
         katawan kangay bilog idbatay wakay ngiitan, kamayba nakay sa kanyo.
         26 Na ngona in kangay piyagsabi, kamayba nakay sa kanyo no siyo yewed piyaboway na yewed
         sa kangay in daet,
         27 angkataw ako idbatang agkarikoy agpatoldo sa kanyo in boo remrem Diyos kansiyo batay
         piyangwat.
         28 Kanyo alapeten in kanyo bayo pag boway, osai in sa boo mga agpaniwala, in piyaalapet
         in Betek pag Abyan sa kanyo. Kanyo ngani alapeten in barkadaan mga bodang Diyos, in
         kansiyo biili in bayad in katayan kansiyo daan Bodang.
         29 In kangay atawanan, isag paka ako idapo wa atai, apo batay rateng sa kanyo mga matapang
         pag mangyan kagwali mga balagis, batay agsida sa barkadaan mga bodang Diyos.
         30 Dogayan apo din batang sa kanyo mga batay agpatoldo mga yewed totoo. Siro batay agpamaakay
         sa mga agpaniwala.
         31 Na kamo agingat. Ayaw agkanawey ako tolo ka dagon kadayo ibeng kadayo yabi ako yewed
         aglimbang agpatoldo sa kanyo boo, anggan agpanangis.
         32 Ngona kamo kangay piyagpaalapet sa Diyos, osai sa barita keyen siyo agpakayawte wano.
         Siyo kabaloy agpakaeyat sa kanyo, osai kataboy sa kanyo in boo maal in kansiyo siyandata
         sa boo kansiyo mga mangyan.
         33 Ako idbatang agamag kowarta, mga sangkap, mga damit, kamayba kay nakay.
         34 Kamo katawan ako wakayte in agpamangkit kowarta, sibay sa kangay mga kailangan, anggan
         din sa kangay mga sarig.
         35 Sa baatte kabetek kangay piyapangkit sa kanyo kailangan kitam kataw ina ageyat agpanawen
         matang agtolong sa mga idapo eyat. Remremen in agiplaong Isos in Kapwan, in siyo keyen,
         Osai in agtaboy, osai in piyagpakan, in agtaboy agbangen in agkaanggay.
         36 Paka Pablo kalbas wa agiplaongan, siro boo omaron pasongo. Siro piyandalangin Pablo.
         37 Siro boo agpanangis. Pablo kansiro piyagkapet, piyagpakayawte.
         38 Kaya siro maloba agrongkot, panawen sa kansiyo siyabi keyen, Kamo idbatay wakay kangitan
         kangay bilog. Kalbas siyo kansiro siyarig sa mapor.

1 Paka kami panaw wa sa mga taga Ipiso kami somakay wa sa parkado, toloytoloy pataboy
         sa Koos. Paka goribas wakay kami rateng sa Rodas. Panaw wakay asin rateng sa Patara.
         2 Asin kanyam wakay ngiitan osai ka parkado batay sa Pinisya. Asina wakay somakay,
         panaw wakay.
         3 Kami lomawey sa kobat Sipri, ina kanyam ngiitan sa tagwala agbangen, agipanaw kay
         anggan rateng sa bayan Tiro sa kobat Siriya. Asin kami lompot wa angkataw asin piyagpalompot
         in mga palnowan sa parkado.
         4 Kanyam piyamangkit asin in mga agpaniwala kay Isos, ngiitan. Kami agpamataw sa kansiro
         anggan pito ka ibeng. Siro piyatoldo in Abyan Diyos agsabi kay Pablo keyen, Kao ayaw
         wa ista pataboy sa Irosalim.
         5 Kalbas paka lampas wa in pito ka ibeng kami panaw wa batay wakay somakay sa parkado.
         Siro baatte talnakiyan boo miyanggat sa kanyam anggan lampas wa sa bayan. Paka sa
         balabaan wa dagat kami boo asin omaron pasongo, mandalangin.
         6 Kalbas kami agpaalam wa, kami agbangen somakay wa sa parkado, siro agbangen moli
         wakay.
         7 Panaw wakay sa Tiro agipanaw in parkado anggan sa bayan Tolimayda. Asin kami patagbo
         sa mga belag, kami asin mesek yabi.
         8 Kagoribasan kami panaw wakay, rateng sa bayan Sisariya. Kami asin agpamataw sa balay
         Pilipi in misyoniro. Siyo in osai sa Pito ka iidang tangona agbagi pamangnen sa Irosalim.
         9 Siyo apo opat ka bodang daraga boo poropita.
         10 Sa mga ibeng kami asin agpamataw apo rateng batang sa Odiya osai wakay ka poropita
         in ngaran Agabo.
         11 Siyo pataboy sa kanyam, kiyowa in kay Pablo bayakes, kalbas piyabakos sa kansiyo
         daan mga bitis, osai sa bakwaw. Kansiyo siyabi keyen, Anda in piyagsabi in Betek pag
         Abyan keyen, Kataw tai batay piyagbakos mga Odyo sa Irosalim in kapwan anda pag bayakes,
         kalbas batay piyagtaboy sa mga yewed Odyo.
         12 Paka kami karengey ina kami kadayo in mga taga asin agpilit nges kay Pablo keyen,
         Ayaw wa pataboy sa Irosalim.
         13 Kamay siyabi wakay Pablo keyen, Nakay batang kamo agpanangis, agpagolo sa kangay
         remrem? Ako beken sandata wa pabakos sa Irosalim, kamayba biyono, panawen sa Kapwan
         Isos.
         14 In siyo idwa kanyam aayaw, kami omempet wa keyen, Na mibaloy wa in beet in Kapwan.
         15 Paka kalbas ina pag mga ibeng kami mangimis wa, pataboy sa Irosalim.
         16 Apo agpaniwala miyanggat sa kanyam mga taga Sisariya. Kami kansiro tiyonton sa balay
         Manason in kanyam batay pagpamatawan. Siyo taga Sipri, dogay wa agpaniwala.
         17 Paka kami rateng sa Irosalim kami piyagkaanggayan in mga belag ista.
         18 Kagoribasan kami kora Pablo pataboy kay Santiyago. Asina din in boo mga koyay sa
         barkadaan.
         19 Pablo anggayan sa kansiro. Kalbas kansiyo giisod in boo wanote mga piyangwat Diyos
         sa mga yewed Odyo sa kansiyo piyanawen.
         20 In siro karengey ina siro agmaal sa Diyos. Kalbas kansiro siyabi kay Pablo keyen,
         Laki belag, kaimo atawanan aronaw wano in mga Odyo agpasandig wa kay Isos, anggan
         mga libo wa in karowen. Siro boo agpilit wano agpaniwala sa mga Batas Mowisis.
         21 Kalbas siro abaritaan keyen in kao agpatoldo sa mga Odyo agbalay sa mga kobat mga
         yewed Odyo, na in kaimo kono piyagpatoldo keyen siro ayaw wa maniwala sa mga Batas
         Mowisis. In kaimo kono piyagsabi ayaw wa kansiro toliyen in kansiro mga bodang, osai
         ayaw wa agalapeten in ogali mga Odyo.
         22 Kalbas kansiro batay wa ngani atawanan keyen kao atai wa, na nangkataw wa in maal
         pangwaten matang atawanan keyen kaimo din piyagalapet in mga Batas Mowisis?
         23 Sa kanyam remrem anda wa in maal kaimo pangwaten. Apo atai opat ka kaliyakiyan apo
         pangako sa Diyos.
         24 Na siro kaimo paanggaten, kamo boo agpangwat in ogali aglobos pangako in siyabi sa
         mga Batas. Kao wa in baala sa boo bayad matang maal wa siro agpabolog kansiro olo.
         No kataw ina na batay atawanan in boo mangyan keyen yewed mana betek in barita panawen
         sa kaimo, angkataw kaimo din piyagalapet in mga Batas Mowisis.
         25 Kamay in mga wakay yewed Odyo pag mga agpasandig kay Isos, kami batang wa agsolat
         sa kansiro agpatoldo keyen ayaw siro agkoman in pansola, kamayba daya, kamayba ablasen
         siyesel, osai ayaw manggaraw.
         26 Matang paka goribas wa piyaanggat Pablo in dokalakiyan. Kansiro wa piyangwat in ogali
         aglobos pangako, kalbas Pablo misoroy wa sa balay lakoy Diyos matang agsabi no nangkadogay
         siro batay sandata agtaboy in andog panawen sa baatte osai sa kansiro.
         27 Agkabangen wa rateng in kapito ka ibeng, Pablo ngiitan mga Odyo taga Asya sa balay
         lakoy Diyos. Kansiro piyagpangolokan in karowan mangyan, kalbas Pablo kansiro wa diyakep.
         28 Siro agpango keyen, Laki mga belag, kami tolongen. Sa boo kobat anda wa pag mangyan
         in agpatoldo daeten sa mga kasokponan Israil, aglaban sa mga Batas Mowisis, agsabi
         din daet sa balay lakoy Diyos. Yewed waget ina, siyo agpaanggat kay din mga yewed
         Odyo atai sa galem balay lakoy Diyos, matang marames wa in tiyalaga nges sa Diyos.
         29 Kaya kataw ina kansiro siyabi, panawen kansiro ngiitan Toropimo taga Ipiso agyanggat
         kay Pablo sa bayan. Kansiro remrem siyo piyaanggat din Pablo sa galem balay lakoy
         Diyos.
         30 Magolo wa anggan in boo bayan. In mga mangyan agpaypandalagan asin pataboy. Kansiro
         siyonggaban Pablo, giyoyod, piyalompot sa balay lakoy Diyos. Kalbas toloy wa kiyopot
         in mga sakbawan.
         31 Siro agpilit agbono kay Pablo, kamay rateng sa mabwat pag kapitan mga sondalo taga
         Roma in barita keyen agkagolo wano in boo mangyan sa Irosalim.
         32 Siyo toloy agpaanggat mga sondalo, kadayo mga kapitan, domalagan ista pataboy sa
         mga mangyan. Paka in mga mangyan kangitan sa kapitan lakoy osai sa mga sondalo, kansiro
         wa yeempet in agbogbog kay Pablo.
         33 Pasabangen in kapitan, Pablo diyakep, piyabakos dowai ka karakara. Keyen siyo, Nakay
         pag mangyan anda? Nakay in kansiyo piyangwat?
         34 In mga mangyan agpalpangowan, yewed tikkataw in piyagsabi. Agkagolo wano matang in
         kapitan idwa katawan no nakay in betek, matang Pablo kansiyo piyababa sa balay mga
         sondalo.
         35 Paka siro sa poon wa agdan in mga mangyan agpalkatapangan, anggan kailangan wa Pablo
         yoosong in mga sondalo.
         36 Angkataw agagak sa kansiro in mga mangyan agpango wano keyen, Siyo bonowen.
         37 Paka Pablo batay wa piyasoroy sa balay mga sondalo kansiyo siyabi sa kapitan keyen,
         Laki, maal lames ako manggisodan sa kaimo? Keyen in kapitan, Kao mana katawan agiplaong
         Girigo?
         38 Na no kataw ina yewed mana kao in taga Iipto taite in agpangolok sa mga mangyan agpanonggar,
         kalbas agpaanggat sa moyod 4,000 ka mangyan mga agpamono mangyan.
         39 Kalbas Pablo meles keyen, Laki, ako osai ka Odyo taga bayan Tarso sa kobat Silisya.
         Ina lakonaw pag bayan. In kangay nges beet ako manggisodan sa mga mangyan.
         40 Keyen in kapitan, Kalobante. Matang Pablo tomaydek sa batingal agdan, siyalbon kansiyo
         bakwaw in beet siyabi ayaw aglalae. Paka siro idwa aglalae siyo agiplaong wa sa agiplaong
         Ibriyo.

1 Pablo miplaong keyen, Laki mga koyay, laki mga belag, amba kanyo parengeyen in kangay
         piyaggisod no nakay batang yewed maal ako biyono.
         2 Paka siro karengey siyo agiplaong sa agiplaong Ibriyo na siro agparengey wa gayed.
         Pablo agaway kay agiplaong keyen,
         3 Ako osai ka Odyo, taga bayan Tarso sa kobat Silisya, kamay mistobo atai sa Irosalim,
         angkataw ako agadar kay Gamalil. Ako piyatoldo wa gayed in mga Batas in kantam mga
         kakoyayan. Ako ageyat wano agpaniwala sa mga Batas Diyos kataw din ngona kamo boo.
         4 Kangay piyagpaidapan osai piyagpabono in mga agpaniwala sa Adar Isos. Siro kangay
         piyagbakos, piyagbilanggo, kamaybawa kaliyakiyan, kamaybawa kagbaiyan.
         5 Amba kanyo tanongen in mabwat pag poon sa mga sasirdoti, kadayo in boo mga koyay.
         Baina, ako kansiro piyakan mga solat sa mga Odyo sa bayan Damasko, kalbas ako ista
         pataboy matang dakepen in ista mga agpaniwala asin pag adar, bakosen, babaen sa Irosalim
         matang parosaanen.
         6 Tangali wa in ibeng ako bangen wa sa bayan Damasko, toloy romawa wa lakoy in boo
         kobat, balawas lakoy batang sa langit.
         7 Ako toloy wa malabo sa diya. Kalbas ako karengey apo miplaong, siyabi sa kangay keyen,
         Laki Saolo, Saolo, nakay batang ako kaimo piyagpaidapan?
         8 Kalbas ako keyen, Laki Kapwan, nakay kao? Siyo keyen, Ako Isos taga Nasarit, in kaimo
         piyagpaidapan.
         9 In rawa lakoy ngiitan in kangay mga sarig, kamay yewed kansiro arengeyan in agiplaong
         sa kangay.
         10 Kalbas ako keyen wakay, Laki Kapwan, nakay in kangay pangwaten? Kalbas siyabi wakay
         sa kangay in Kapwan keyen, Kao tomaydek, pataboy wa sa Damasko. Ista batay siyabi
         sa kaimo in boo kailangan kaimo pangwaten.
         11 Ina daan ako mabeleg wa, piyagsolap in rawa lakoy, matang ako piyagakay wa kangay
         mga sarig anggan rateng sa Damasko.
         12 Ista apo osai ka kaliyakiyan, in ngaran Ananiyas. Siyo agmaal ngani sa Diyos, agpaniwala
         sa mga Batas, osai piyagpakalakonaw in boo mga Odyo ista agbalay.
         13 Siyo pasabangen sa kangay, tomaydek sa kangay bangen keyen, Laki belag Saolo, kao
         kangitan wakay. Kalbas ina daan pag betek ako toloy wakay kangitan, siyo kangay ngiitan.
         14 Kalbas kay Ananiyas kay siyabi keyen, Kao iidang in Diyos in piyagmaal kantam mga
         kakoyayan matang kaimo atawanan in kansiyo beet, matang din kaimo ngiitan in kansiyo
         Betek pag Sogowan, anggan din kaimo arengeyan in kansiyo agiplaongan,
         15 angkataw kao batay agbarita panawen sa kansiyo, kaimo batay siyabi sa boo mga mangyan
         in kaimo ngiitan, osai arengeyan.
         16 Kalbas ngona ayaw wa agpabeya. Kao tomaydek wa, pabaotismo wa. Kao mandalangin wa
         sa kansiyo ngaran, matang kao malinis wa, idapo wa in kaimo mga daet.
         17 Pablo agiplaong kay keyen, Ako moli wakay atai sa Irosalim. Sa betek ako sa balay
         lakoy Diyos agpandalangin ako agkaanapen apo ngiitan.
         18 Kangay ngiitan in Kapwan, siyabi sa kangay keyen, Kao ayaw agpabeya, panaw wa sa
         Irosalim angkataw in mga mangyan atai idbatay maniwala sa kaimo barita panawen sa
         kangay.
         19 Kalbas ako keyen, Laki Kapwan, kansiro ngani atawanan keyen in mga agpasandig sa
         kaimo kangay piyamangkit sa baatte balay pagpaniponan matang kangay piyabilanggo,
         osai piyabogbog.
         20 Osai in Istiban agbarita panawen sa kaimo, in siyo piyagbono ako asina din agiyagem
         sa mga agbono. Ako in agdamay sa mga lambong in mga agbono sa kansiyo.
         21 Kamay siyabi sa kangay in Kapwan keyen, Panaw wa ngani, angkataw kao kangay piyagsogo
         sa adayonaw, sa mga yewed Odyo.
         22 Anggan asin pag agiplaong in mga mangyan agparengey kay Pablo, kamay paka siyo keyen
         mga yewed Odyo siro toloy wa malpangowan keyen, Bonowen in kataw ina pag mangyan.
         Yewed mayadi siyo boway.
         23 Siro agaway kay agpalpangowan, agribway din kansiro mga islen, osai agsalbon in mga
         bogabo.
         24 Matang siyogo in mabwat pag kapitan keyen, Pablo paanggaten wa sa galem balay mga
         sondalo, kalbas bogbogen, botogen no nakay batang kaloba ina in agkagalit sa kansiyo
         in mga Odyo.
         25 Kamay paka siyo biyakos wa batay piyagbogbog, siyabi Pablo sa kapitan asin agtaydek
         keyen, Maal lames sa mga batas in agbogbog kataw ina sa mangyan sa listaan mga taga
         Roma, kamayba idapo kay kasondowan in tanongan?
         26 Paka karengey ina in kapitan siyo pataboy sa mabwat pag kapitan keyen, Ina mana pag
         mangyan sa listaan mga taga Roma. Nakay in kaimo batay piyangwat asin?
         27 Matang pasabangen kay Pablo in mabwat pag kapitan keyen, Totoo lames ngani kao sa
         listaan mga taga Roma? Keyen Pablo, Totoo.
         28 Keyen in kapitan, Lakonaw in kangay biyayad matang ako liista sa mga taga Roma. Keyen
         wakay Pablo, Kamay ako sogod ako biyodang.
         29 Toloy panaw sa kansiyo in mga batay nges agbotog sa kansiyo. Kadayo in mabwat pag
         kapitan alimowan wa angkataw Pablo kansiyo piyabakos karakara, bago mana siyo liista
         sa mga taga Roma.
         30 Beet atawanan in mabwat pag kapitan mga sondalo no nakay batang lames in mga Odyo
         agsombong kay Pablo, matang paka goribas kansiyo wa piyalowat in kay Pablo bakos,
         kansiyo piyatipon in mga poon sasirdoti, in boo mga tanongan in mga Odyo, Pablo piyaanggat,
         piyaadap sa tiponan.

1 Kay Pablo piyanriwa gayed in tiponan, siyabi keyen, Laki mga belag, anggan ngona
         pag ibeng sa kangay boo boway in kangay remrem panawen sa kangay mga ogali apyaan
         sa pangkit Diyos.
         2 Paka Ananiyas in mabwat pag poon sa mga sasirdoti karengey ina, kansiyo siyogo in
         mga sa bangen Pablo keyen, Sampalen sa bibi. Kalbas siyampal wa ngani.
         3 Siyabi wakay Pablo keyen, Kao batay piyarosa Diyos, kao pag agpakagwali waget. Kao
         asin agtokkaw matang ako kaimo piyagtanong no ako sa mga Batas, bago ako kaimo piyagpasampal
         baribid sa mga Batas.
         4 Siyabi in asin mga agtaydek keyen, Kao mana mangaas agsonggar sa mabwat pag poon
         sa mga sasirdoti iidang Diyos?
         5 Keyen wakay Pablo, A mana, mga belag, no nges karai ako katawan ina in mabwat pag
         poon sa mga sasirdoti, na ako idbatay. Angkataw in siyabi ngani sa mga Agisolat keyen,
         Ayaw agsonggar sa kanyo poon.
         6 Atawanan Pablo in kalaati asin mga Sadosiyo, in kalaati wakay mga Parisiyo, matang
         kansiyo siyabi maksen keyen, Mga belag, ako Parisiyo, kadayo kangay amang Parisiyo.
         Kaya ako piyagpadaet ngona panawen sa kangay atawanan keyen in mga matay batay wakay
         piyaboway.
         7 Paka siyabi wa Pablo ina, agpalawayan wa osai in mga Parisiyo osai in mga Sadosiyo,
         mabaslag wa in tiponan.
         8 Angkataw in piyagsabi in mga Sadosiyo keyen in mga matay idbatay wa daan boway, osai
         keyen idapo mga angil, idapo mga mamaw. Kamay in mga wakay Parisiyo, siro agpaniwala
         asin pag boo.
         9 Siro boo malpangowan. Kadogay tomaydek in kalaati mga agpatoldo in mga Batas, siro
         Parisiyo agbangen. Siro agmatiwid maksen keyen, Kami idapo ngiitan daet atai pag mangyan.
         Kitam yewed katawan, karam apo ngani mamaw miplaong sa kansiyo, karam angil.
         10 Paka maloba wa in siro agpalawayan, in remrem in kapitan keyen karam isag Pablo piyandodo
         wa. Matang kansiyo siyogo in mga sondalo keyen, Amba kamo ista wa, Pablo agawen, betangen
         wa sa balay mga sondalo.
         11 Ina daan pag yabi in Kapwan tomaydek sa kay Pablo bangen keyen, Pakaeyaten in kaimo
         remrem. No nangkataw kao batang agbarita panawen sa kangay atai sa Irosalim, na kataw
         daan din ina kao batay agbarita sa bayan lakoy Roma.
         12 Paka omaga wa apo mga Odyo maypolongan, mansawet keyen, No Pablo yewed kay kantam
         mabono, na kitam ayaw kay mamangan pamangnen kamayba minem.
         13 In mga malpangako kataw ina siro labi kay apatnapo ka mangyan.
         14 Kalbas siro pataboy sa mga poon sasirdoti osai sa mga koyay, in piyagsabi keyen,
         Kanyam wa gayed sawetan kami idbatay mamangan pamangnen kamayba osai wagette ka somol
         anggan yewed kay kanyam mabono Pablo.
         15 Na ngona ayayen kamo osai in boo mga tanongan sa mabwat pag kapitan keyen, Amba papangkiten
         wakay atai Pablo. Kamo agpangwat dailan keyen siyo piyagosap kay. Kalbas yewed kay
         rateng sa kanyo kanyam wa piyagbono.
         16 Kay Pablo belag kagbaiyan apo bodang begle wa. Ina pag begle kabarita ina pag polong
         keyen Pablo piyagbono. Matang siyo pataboy wa sa balay mga sondalo, matang agbarita
         kay Pablo.
         17 Kalbas kay Pablo biyerya osai ka kapitan, siyabi keyen, Anda pag begle kaimo sarigen
         sa mabwat pag kapitan, angkataw siyo apo batay siyabi sa kapitan.
         18 Kalbas in begle piyaanggat sa mabwat pag kapitan, siyabi keyen, Ako biyerya Pablo
         in piyagbilanggo, siyogo somarig atai pag begle sa kaimo. Apo kono batay piyagsabi
         sa kaimo.
         19 Kalbas in begle yaakay in mabwat pag kapitan, piyabokod sa mga karowan keyen, Nakay
         in kaimo batay siyabi sa kangay?
         20 Keyen wakay in begle, In polong in mga Odyo keyen, No nges goribas kaimo piyalowas
         wakay Pablo sa boo mga tanongan. Kamay kansiro waget dailan in siyo kono piyagosap
         kay.
         21 Kamay kao ayaw maniwala sa kansiro angkataw in batay agdamay sa dalan siro labi kay
         apatnapo ka mangyan. Siro mansawet wa siro idbatay kay mamangan kamayba minem, anggan
         Pablo yewed kay kansiro mabono. Ngona siro sandata wa gayed, kansiro waget piyagpanaya
         in kao mangako.
         22 In siyabi in mabwat pag kapitan keyen, Ayaw kaimo agsabiyen kamayba kay nakay keyen
         ina kaimo wa biyarita sa kangay. Kalbas in begle piyapanaw wa.
         23 Kalbas biyerya in mabwat pag kapitan dowai ka kapitan, siyogo keyen, Anggan isag
         bayapon kalbas wa manyapon, kanyo sandataen 200 ka sondalo, agyanggat pitompo ka agsakay
         sa kabayo, apo din 200 ka agbaba torag, matang pataboy sa Sisariya.
         24 Kanyo din sandataen in mga kabayo batay sakayan Pablo, kalbas siyo tontonen kay Gobirnador
         Pilis. Kanyo alapeten gayed maal.
         25 Kalbas siyo somolat kay Pilis keyen,
         26 Laki Gobirnador lakoy Pilis, ako Kalaodyo Lisiyas in agsolat sa kaimo. Kagwali wa
         nakay kao?
         27 Anda pag kaliyakiyan in ngaran Pablo diyakep in mga Odyo, kansiro nges batay biyono.
         Kamay kangay atawanan siyo sa listaan mga taga Roma matang kangay piyaanggat in mga
         sondalo, matang siyo yewed biyono.
         28 Kangay beet atawanan no nakay in kansiro sombong matang siyo kangay piyapangkit sa
         kansiro mga tanongan.
         29 Kangay ngiitan in kansiro sombong panawen sa mga Batas mga Odyo, kamay idapo sombong
         sibay makabono sa kansiyo, kamayba biilanggo.
         30 In ako kabarita keyen apo polong siyo batay piyagbono siyo toloy kangay piyatonton
         sa kaimo. Kangay wakay siyabi sa mga agsombong keyen sa kaimo wa kansiro sabiyen in
         sombong.
         31 Kalbas in mga sondalo maniwala sa siyabi. Ina daan pag yabi Pablo kiyowa, tiyonton
         wa sa bayan Antipatris.
         32 Paka goribas wakay in mga sondalo moli wakay sa balay. In mga waget agsakay sa kabayo
         in tomonton kay Pablo sa gobirnador.
         33 Paka rateng sa Sisariya Pablo tiyaboy wa sa gobirnador, tiyaboy din in solat.
         34 Paka mabasa wa in solat Pablo tiyanong in gobirnador keyen, Kao taga saano pag kobat?
         In kansiyo atawanan Pablo taga Silisya
         35 kansiyo siyabi keyen, Kao kangay batay piyagparengey no rateng wa in mga agsombong.
         Kalbas siyo agsogo keyen, Pablo damayen sa balay lakoy Irodis.

1 Paka kadalan lima ka ibeng pataboy sa Sisariya Ananiyas in mabwat pag poon sa mga
         sasirdoti, sarig in kalaati pag mga koyay, sarig din osai ka katawan gayed agmatiwid
         in ngaran Tirtolo. Pablo kansiro siyombong kay Gobirnador Pilis.
         2 Paka Pablo piyalowas wa, piyarakay wa Tirtolo in agsombong. Keyen in kansiyo siyabi,
         Laki Gobirnador Pilis, kao lakonaw, kaya kami apyaan atai pag kobat panawen kao katawan
         wano agpapoon. Dogay wa kaimo piyagpakapya in boway sa kanyam kobat, matang ngona
         badya wa maal.
         3 Ina kanyam atawanan matang kamayba saano kao baatte kanyam piyagkaanggayan.
         4 Kamay karam kao apo panawen. Kamay kataw kao mabait wano, na kao mamarengey kadogayte
         waget sa kanyam piyagsabi sa kaimo.
         5 Kanyam ngiitan ina pag Pablo aleleng, agpanggolo sa mga Odyo sa boo mga kobat. Siyo
         agpapoon sa panig in mga Nasarino.
         6 Osai din kansiyo nges piilit agpanrames sa balay lakoy Diyos, matang siyo kanyam
         diyakep.
         8 Na siyo kaimo wa tanongen. Kaimo batay atawanan totoo in boo kanyam mga siyabi panawen
         sa kansiyo.
         9 Ina in siyabi Tirtolo. Kalbas in mga Odyo agiyayon sa kansiyo sombong. Siro keyen,
         Boo betek in kansiyo siyabi.
         10 Paka Pablo piyaiplaong in gobirnador siyo keyen, Laki Gobirnador, kangay atawanan
         kao dogay wa tanongan sa mga mangyan atai pag kobat, matang ako agkaanggay agaman
         kangay boway sa kaimo adap.
         11 Sogod ako rateng sa Irosalim matang agsamba anggan ngona na labing dowai waget ka
         ibeng. Ina toloy batay kaimo atawanan no kao agtanong.
         12 Ako yewed kansiro ngiitan agpalsisagotan kamayba kay nakay sa galem balay lakoy Diyos.
         Ako idapo din agrengke manggolo sa mga balay pagpaniponan mga Odyo, kamayba sa nakay
         pag betek sa bayan.
         13 Siro idapo din asabi patonay nges sa kansiro mga pasaen sa kangay.
         14 Kamay anda in kangay piyagamin, in ako agsamba sa Diyos in piyagmaal tangona kanyam
         mga kakoyayan, na in kangay piyagpaniwalaan in Adar Isos. Kamay in mga agpasaen sa
         kangay keyen ina baribid pag adar. Bago kangay din piyagpaniwalaan in boo mga Batas
         Mowisis osai in mga siyolat in mga poropita.
         15 In kangay piyagpanaya sa Diyos kataw din in kansiro, in batay wakay piyaboway Diyos
         in boo mga mangyan, kadayo in mga maal kadayo in mga daeten.
         16 Matang ako baatte agpilit agpangwat maal sa pangkit Diyos kadayo din sa mga mangyan
         matang apyaan in kangay remrem.
         17 Apo mga dagon ako idapo sa Irosalim. Kalbas ako moli wakay ista agbaba tolong sa
         mga agkaidapan sa kangay mga kabelagan mga kasokponan Israil, osai agandog mga ayop
         sa Diyos.
         18 Kangay wa piyangwat in ogali aglobos pangako, kalbas ako kansiro ngiitan sa galem
         balay lakoy Diyos. Yewed karowan in asin mangyan, idapo din agkagolo.
         19 Kamay apo asin mga Odyo taga Asya. No siro apo ngiitan daet sa kangay, na siro wa
         nges in atai pataboy agsombong sa kaimo.
         20 No yewed in mga mangyan atai in agsabi no nakay in kansiro ngiitan sa kangay daet
         in ako taite piyagosap kansiro mga tanongan.
         21 Karam kansiro remrem keyen daeten in kangay mango sa adap in mga tanongan keyen,
         Kaya ako kanyo piyagpadaet ngona panawen sa kangay atawanan in mga matay batay wakay
         piyaboway.
         22 Lakonaw in kay Pilis atawanan panawen sa Adar Isos, matang kansiyo wa piyaempet in
         osap keyen, No rateng wa atai in Kapitan Lisiyas na kangay batay piyagremrem in kanyo
         osap.
         23 Kalbas in kapitan siyogo Pilis keyen, Pablo damayen, kamay ayaw maloba, osai ayaw
         agayawen in kansiyo mga pagbelag agtolong sa kansiyo.
         24 Paka apo wakay mga ibeng diyalan, rateng wakay Pilis osai in kansiyo babai in ngaran
         Dorosila, siyo Odyo. Kalbas biyerya wakay Pablo. Kansiro piyarengey in piyagsabi Pablo
         panawen sa agpaniwala kay Kiristo Isos.
         25 Kamay paka kay Pablo piyagpaliwanag in agpangwat in betek, osai in agsakop sa kantam
         remrem, kadayo in parosa agrateng, na Pilis alimowan wa, toloy keyen, Kao panaw wa.
         No ako katokor wakay na kao piyagberya wakay.
         26 In remrem Pilis siyo batay piyakan Pablo kowarta matang makakarowan Pablo piyagberya
         agbarogi wakay.
         27 Kadalan wa dowai ka dagon piyalitan wa Pilis. Porsiyo Pisto wakay in gobirnador.
         In beet Pilis in mga Odyo agkaanggay daan sa kansiyo matang Pablo biyaliwan sa bilanggowan.

1 Paka kadalan tolo ka ibeng sogod in Pisto rateng sa kobat kansiyo batay pagsakopan,
         siyo panaw wa sa Sisariya pataboy sa Irosalim.
         2 Ista Pablo siyombong kay Pisto in mga poon sasirdoti, osai in mga koyay sa mga Odyo.
         3 Kansiro piilit sa gobirnador keyen, No kao mabait sa kanyam na Pablo atai babaen
         sa Irosalim. Kamay siro apo polong Pablo elegen sa dalan, bonowen.
         4 Keyen wakay Pisto, Pablo piyagbilanggo sa Sisariya. Kalbas ako batay wa din agoli
         ista.
         5 Na miyanggat wa sa kangay in kanyo mga koyay. Kalbas ista wa osapen ina pag mangyan
         no siyo apo piyangwat daet.
         6 Pisto mataw sa Irosalim walo kay ka ibeng no yewed sampo bayo moli sa Sisariya. Paka
         goribas siyo tomokkaw sa pagpangosapan, agsogo keyen, Pablo atai babaen.
         7 Paka rateng Pablo siyo riibok in mga Odyo batang sa Irosalim. Aronaw in kansiro mga
         piyalowas mga maloba pag sombong sa kansiyo, kamay siro idapo piyalowas patonay sa
         kansiro mga siyabi.
         8 Kalbas miplaong Pablo keyen, Ako idapo piyangwat daet sa mga Batas in mga Odyo, kamayba
         sa balay lakoy Diyos, kamayba din kay Poon Lakoy Sisar.
         9 Pisto beet kiyaanggayan in mga Odyo matang kansiyo siyabi kay Pablo keyen, Kao lames
         beet pataboy sa Irosalim matang kao ista kangay osapen panawen asin pag mga sombong?
         10 Keyen wakay Pablo, Ako atai piyagosap sa kabaloyan Poon Lakoy Sisar. Kailangan atai
         wa ako osapen. Ako idapo piyangwat daet sa mga Odyo. Ina kaimo daan ngani atawanan.
         11 No ako apo somala sa batas, agpangwat kamayba nakay pag daet sibay bonowen na ako
         idbatay agayaw. Kamay no yewed mga totoo in kansiro mga pasaen sa kangay, na ako yewed
         mayadi tiyaboy sa kansiro. Ako paadapen kay Poon Lakoy Sisar angkataw ako liista taga
         Roma.
         12 Pisto papolong sa kansiyo mga konsiyal. Paka kalbas keyen, Kataw kaimo siyabi kao
         paadapen kay Poon Lakoy Sisar, na kao ista batay biyaba sa kansiyo.
         13 Paka dogay wakay, in poon lakoy asin pag kobat in ngaran Agripa, siro rateng sa Sisariya
         osai kansiyo babai in ngaran Birnisi. Siro agpabelag kay Pisto.
         14 In siro dogay kayte ista agpamataw giisod Pisto kay Agripa in osap taite kay Pablo.
         Kansiyo siyabi keyen, Apo atai osai ka kaliyakiyan biyaliwan Pilis sa bilanggowan.
         15 In ako taite sa Irosalim siyo siyombong sa kangay in mga poon sasirdoti osai in mga
         koyay mga Odyo. Kansiro yaayay siyo parosaen.
         16 Kamay kangay siyabi sa kansiro keyen yewed ogali in mga taga Roma in agparosa sa
         mangyan siyombong no yewed kay maltagbo osai in siyombong osai in agsombong, matang
         in siyombong kaiplaong no nangkataw in siyabi panawen sa pasaen.
         17 Matang paka siro atai wa rateng ako yewed aglimbang. Kagoribasan wa daan ako tomokkaw
         sa pagpanokkawan tanongan, Pablo kangay wa piyaadap sa osap.
         18 In kangay remrem karam in kansiro batay sombong lakonaw pag daet, kamay paka miplaong
         in mga agsombong na yewed mana lakonaw.
         19 In kansiro waget piyagpalsisagotan in panawen waget sa kansiro piyagpaniwalaan, osai
         panawen sa osai ka mangyan in ngaran Isos. Ina pag mangyan matay wa, kamay piyagrigen
         Pablo keyen siyo agkaboway.
         20 Kalbas yewed kangay atawanan no nangkataw in pangwaten sa mga kataw ina, matang kangay
         tiyanong kay Pablo no siyo beet pataboy sa Irosalim matang ista wa osapen.
         21 Kamay kay Pablo yaayay keyen siyo damayen kay atai, paadapen kay Poon Lakoy Sisar.
         Matang kangay siyogo keyen damayen kay anggan kangay wa piyagpababa kay Sisar.
         22 Siyabi wakay Agripa kay Pisto keyen, Ako din nges agkaparengey in kay Pablo agiplaongan.
         Keyen wakay Pisto, Na goribas wa kao agparengey.
         23 Paka goribas lomwas wakay Agripa, osai Birnisi, misoroy wa sa balay pagpangosapan,
         agyanggat in mga mabwat pag mga kapitan sondalo, osai in lakonaw pag mga mangyan asin
         pag bayan. Siro boo agmaal kay Agripa. Pisto agsogo, kalbas Pablo piyaadap.
         24 Kalbas keyen Pisto, Poon Lakoy Agripa, osai kamo in boo mga atai, anda wa Pablo in
         kaliyakiyan siyombong sa kangay in boo mga Odyo. Kamayba atai kamayba sa Irosalim
         siro agpango keyen idwa maal siyo boway.
         25 Kamay ako idapo atawanan dailan matang siyo bonowen. Kamay kataw kansiyo yaayay siyo
         paadapen kay Poon Lakoy Sisar, na kangay remrem siyo kangay piyagpababa ista.
         26 Kamay ako yewed katawan no nakay in batay kangay siyabi sa solat kay Sisar lakoy
         panawen asin pag mangyan. Na ina in dailan kaya siyo kangay piyaadap sa kanyo, labi
         kayno gayed sa kaimo, laki poon lakoy Agripa, matang paka kalbas siyo kaimo biyotog,
         na ako apo wa batay asabi sa solat.
         27 Kataw kangay remrem yewed mayadi piyababa ista in osai ka piyagbilanggo no yewed
         siyabi sa solat in mga sombong panawen sa kansiyo.

1 Siyabi Agripa kay Pablo keyen, Maal wa kao miplaong. Kalbas Pablo agodoy kansiyo
         bakwaw matang agmaal kay Agripa. Kalbas siyo agparakay wa miplaong.
         2 Pablo keyen, Laki Poon Lakoy Agripa, ngona ako agkaanggay in kao agparengey sa kangay
         mga piyagsabi panawen sa mga pasaen in mga Odyo sa kangay.
         3 Angkataw kaimo wa gayed atawanan in boo mga ogali in mga Odyo kadayo in kansiro mga
         piyagpalsisagotan, na in kangay piyagayay kao agbanta agparengey sa kangay.
         4 In kangay mga ogali atawanan in boo mga Odyo, angkataw sogod ako bodang kay ako agbalay
         sa kangay bayan osai sa Irosalim.
         5 Dogay wa ako kansiro atawanan, matang no nges kansiro beet, siro wa daan in kasabi
         ako agogali in mga ogali Parisiyo, in maloba pag adar sa kanyam mga piyagpaniwalaan.
         6 Bago ngona ako piyagosap panawen ako agpanaya sa piyangako in Diyos sa kanyam tangona
         mga kakoyayan.
         7 Kaya kami in labing dowai ka tiribo mga Odyo maloba agsamba sa Diyos kamayba ibeng
         kamayba yabi panawen din ina pag piyangako in kansiro piyagpanaya. Laki Poon Lakoy
         Agripa, kaya ako siyombong in amat mga Odyo panawen asina pag piyagpanaya.
         8 Nakay batang kamo yewed batay maniwala in Diyos agpaboway wakay sa mga matay wa?
         9 In kangay remrem tangona kailangan kangay pangwaten in boo kangay abaloyan aglaban
         sa mga agpaniwala kay Isos in taga Nasarit.
         10 Kataw ngani ina in kangay piyangwat sa Irosalim. Ako piyakan kabaloyan in mga poon
         sasirdoti, kalbas karowan pag mga bodang Diyos in kangay piyabilanggo. Osai in siro
         piyagbono ako agiyayon wa din.
         11 Mapret wano siro kangay piyagparosa sa mga balay pagpaniponan matang siro kangay
         piyagpilit nges agsabi daet kay Isos. Sa kalobaen in ako agkagalit sa kansiro siro
         kangay piyagpaidapan kamayba sa adayonaw pag mga bayan lakoy.
         12 Ina in dailan kaya ako pataboy sa Damasko, ako siyogo apo in kabaloyan in mga poon
         sasirdoti.
         13 Tangali wa in ibeng, laki Poon Lakoy, in kami agipanaw kangay ngiitan in rawa lakoy
         batang sa ogbos, makasolap labi kay sa ibeng. Agrawa in boo kobat sa kabetek kami
         agpaysarigan.
         14 Kami boo malabo sa diya. Ako karengey agiplaongan sa agiplaong Ibriyo, agsabi sa
         kangay keyen, Laki Saolo, Saolo, nakay batang ako kaimo piyagpaidapan? In kao aglaban
         sa kangay kataw ina na kao daan in piyagkaskitan.
         15 Kalbas ako keyen, Laki Kapwan, kao nakay? Siyabi in Kapwan keyen, Ako Isos, in kaimo
         piyagpaidapan.
         16 Tomaydek kao. Kaya ako papangkit sa kaimo matang kao sogowen. Kaimo sabiyen sa mga
         mangyan in ako kaimo ngiitan ngona kadayo in kangay mga batay kay piyagpapangkit sa
         kaimo.
         17 Kao kangay batay piyagpaboway sa mga Odyo kadayo sa mga yewed Odyo. Kao kangay piyagsogo
         sa mga yewed Odyo,
         18 matang siro piyakan katawanan matang siro dayo wa sa lened dayem pataboy wa sa rawa,
         siro kiyowa wa sa kabaloyan Katanas, kalbas tiyaboy wa sa Diyos. Kataw ina, in siro
         agpasandig sa kangay, batay liibangaw in kansiro mga daet, osai siro batay piyaagem
         sa mga bodang Diyos.
         19 Na ngani, laki Poon Lakoy Agripa, ako maniwala wa ngani sa agpapangkit sa kangay
         batang sa langit.
         20 Ako agpamarita tokaw sa mga taga Damasko, kalbas sa mga taga Irosalim, sa boo kobat
         Odiya, kadayo din sa mga yewed Odyo. In kangay piyatoldo keyen, Benglayen wa in daet,
         pasabangen wa sa Diyos, alisen wa in kanyo mga ogali matang atawanan biyenglay wa
         ngani in daet.
         21 Ina in dailan kaya ako diyakep in mga Odyo in ako sa balay lakoy Diyos, batay nges
         biyono.
         22 Kamay ako baatte tiyolong Diyos matang ngona ako agtaydek atai, in kangay ngiitan
         kangay piyagbarita sa mga mabwat, kadayo sa mga kabwatte. In kangay piyagsabi in siyabi
         daan in mga poropita osai Mowisis in keyen batay mibaloy,
         23 in siro keyen kailangan piyagpaidapan in Kiristo, biyono. Kalbas siyo in tokaw batay
         piyaboway wakay matang agbarita sa mga Odyo, kadayo sa mga yewed Odyo keyen maal wa
         siro piyaboway.
         24 Pablo agiplaong kay, yewed kay lobos in kansiyo piyagsabi, Pisto miplaong maksen
         keyen, Pablo kao agkalibed wa. Masida wa in kaimo bait, sa kaimo lakonaw pag atawanan.
         25 Kamay Pablo somagot keyen, Laki Pisto lakoy, ako yewed agkalibed. In kangay mga piyagsabi
         boo totoo, in kangay bait maal daan.
         26 In kangay boo piyagsabi atawanan in Poon Lakoy Agripa matang yewed maidap sa kangay
         in agiplaong sa kansiyo. Ako katawan idapo piyagbetang sa kansiyo angkataw ina ngiitan
         in boo.
         27 Laki Poon Lakoy Agripa, kaimo lames piyagpaniwalaan in siyolat in mga poropita? Ako
         katawan kao agpaniwala asin.
         28 Siyabi Agripa kay Pablo keyen, Kaimo lames piyagremrem kadogayte waget ako batay
         kaimo maakay agpaniwala kay Kiristo?
         29 Keyen wakay Pablo, Kamayba kadogayte, kamayba dogay, in kangay piyagpandalangin sa
         Diyos yewed waget kao no yewed in boo din karengey ngona sa kangay, mibaloy wa kataw
         ako kay Kiristo. Kamay ayaw kataw tai piyageket karakara.
         30 Kadogay tomaydek wa in poon lakoy, osai in gobirnador, kadayo din Birnisi, anggan
         in boo mga sarig.
         31 Paka siro lompot wa siro agpolongpolong keyen, Ina pag mangyan idapo piyangwat daet
         matang maal bonowen, kamayba biilanggo waget.
         32 Siyabi Agripa kay Pisto keyen, No nges ina pag mangyan yewed omayay keyen paadapen
         kay Poon Lakoy Sisar, na maal wa nges palpasen.

1 Paka siro maypolong wa kami batay wa piyataboy sa kobat Italya, Pablo piyaalapet
         kay Kapitan Olyo, osai in amat pag mga biilanggo. Olyo taga Roma, osai ka kapitan
         sa barkadaan mga sondalo piyagawit kay Poon Lakoy Sisar Barkadaan.
         2 Kami piyasakay sa mapor batang sa Adramitiyo batay wa panaw agtaboy sa mga bayan
         sa balabaan dagat sa kobat Asya. Kami panaw wa. Kanyam sarig Aristarko osai ka taga
         Tisalonika sa kobat Masidonya.
         3 Kagoribasan kami rateng sa bayan Sidon. Kapitan Olyo agpakayawte kay Pablo, siyo
         pomayag Pablo patagbo sa kansiyo mga pagbelag asin matang siyo piyakan in kansiyo
         mga piyagkailangan.
         4 Kami somakay wakay, panaw wakay asin kami pasaog badyate agbalaba sa kobat Sipri,
         angkataw kami piyagtagbo kowaya.
         5 Paka madalan wa in dagat sa betek Silisya osai Pampilya kami rateng sa Mira, osai
         ka bayan sa kobat Lisiya. Kami lompot wa.
         6 Ista ngiitan Kapitan Olyo in osai ka mapor batang sa Aliyanriya, batay agtaboy sa
         Italya. Kalbas kami asin wakay piyasakay.
         7 Mainaen in agipanaw, karowan kayte ka ibeng kami agkaidapan bayo rateng sa betek
         bayan Kinido. Kataw kami piyagtagbo kay in kowaya, kami pabaribid pasaog agbalaba
         sa kobat Kirita sa betek Salmon.
         8 Kami aidapan agbalaba anggan kami rateng sa bayanan piyagawit Maal pag Saogan, bangen
         sa bayan Lasiya.
         9 Kami mipadogay anggan makalimo wa in agipanaw sa dagat angkataw bangen wa in pamagyo,
         kadalan wa in Ibeng Agdaing sa Diyos in Yewed Agpamangan pag ibeng. Matang siyabi
         Pablo sa kansiro keyen,
         10 Mga laki, kangay atawanan no kitam agipanaw kay na ablayan, aronaw in batay masida,
         apo din batay maidapo mga palnowan kadayo in mapor, osai apo din batay mga matay sa
         kantam.
         11 Kamay in Kapitan Olyo yewed maniwala sa siyabi Pablo, dayem sa siyabi in kapwan mapor
         osai in agpapanaw.
         12 Osai din ina pag bayanan yewed maal pag pagpamatawan anggan kalbas wa in mga bolan
         pamagyo, matang siyabi in karowan keyen, Dali kay, karam kitam karateng sa bayan Pinisi.
         Ina osai ka saogan mapor sa kobat Kirita yewed piyagdalanan kowaya bagyo matang maal
         pag pagpamatawan.
         13 Paka agaroros batang sa dagat kansiro remrem keyen maal wa kitam panaw, matang kansiro
         wa giyoyod in tidik apo kawit, kalbas agipanaw agbalaba sa kobat Kirita.
         14 Kamay yewed kayte dogay lomwas lakoy in bagyo piyagawit Yorakolon batang sa agbaw.
         15 In mapor piyagbogbog kowaya, idwa kabaloy lomaban, matang kami padaeg wa, pababa
         wa sa kowaya.
         16 Kami biyaba kowaya mipasaog sa osai ka porote piyagawit Kalaoda. Kalbas kanyam piyaonaik
         piyasakay sa mapor in bangkate kamayba maidap.
         17 Paka mapaonaik wa ina, in mapor piyagbekkes wa robid lakoy. Siro agkalimo batay midonggol
         sa yewed malayem sa bangen kobat Libya matang kansiro piyalompot in torda lakoy agitaydek,
         kalbas palimes waget.
         18 Maloba kay in bagyo matang kagoribasan siro agparakay agbenglay sa dagat in mga palnowan.
         19 Kalbas kagoribasan kay kadayo in kalaati gamit sa mapor biyenglay wa din.
         20 Aronaw wa pag mga ibeng aglened waget, kadayo magirem idapo piyagngitan, osai agaway
         kay in bagyo maloba wano, matang in kanyam remrem kami idbatay wa boway.
         21 Paka dogay wa yewed agpalpamangan in mga mangyan sa mapor, Pablo tomaydek kalbas
         miplaong keyen, Mga laki, no nges kamo maniwala taite sa kangay siyabi, no nges kitam
         yewed panaw sa Kirita, na kitam idbatay aratengan kaidapan kataw tai.
         22 Kamay ngona pakaeyaten ngani in kanyo remrem angkataw idapo batay matay sa kantam,
         kamaybawa osai waget. Kamay in mapor batay masida wa gayed.
         23 Angkataw karai yabi papangkit sa kangay osai ka angil batang sa Diyos kangay Kapwan,
         in kangay piyagpaniwalaan.
         24 Kansiyo siyabi keyen, Ayaw agkalimo, laki Pablo. Kao batay ngani paadap sa Poon Lakoy
         Sisar. Osai angkataw kao piyagpakayawte in Diyos, in boo kaimo mga sarig sa mapor
         batay kansiyo piyagpaboway.
         25 Na laki mga laki, pakaeyaten in kanyo remrem, angkataw ako agpasandig sa Diyos keyen
         batay ngani mibaloy in boo kansiyo siyabi sa kangay.
         26 Kamay in mapor batay mibenglay sa osai ka poro.
         27 Sa kalabing opat wa ka yabi kami piyagbagyo sa dagat Adriyatiko, paka kagwaraan wa
         yabi in remrem in mga agpapanaw sa mapor keyen tomag bangen wa in kobat.
         28 Kansiro siyokat in kalayemen in sapa, dalwampo ka depa. Ista kayte siyokat wakay,
         labing lima waget ka depa.
         29 Siro agkalimo in mapor batay mibalbay sa mga bato lakoy matang kansiro liyabo opat
         ka tidik apo kawit sa paori. Kalbas mandalangin keyen agkaboka wa nges.
         30 In mga agpapanaw sa mapor batay nges maypandalagan sa mapor, matang kansiro piyalooy
         in bangkate. Siro agpakagwali batay aglabo tidik apo kawit sa tokawan.
         31 Kamay siyabi Pablo kay Kapitan Olyo osai sa mga sondalo keyen, No ina pag mga mangyan
         panaw sa mapor na kamo idbatay boway.
         32 Matang tiyaras wa in mga sondalo in mga eket in bangkate, bayansiyo malabo sa dagat.
         33 Paka agkaboka wa siro boo piyagpilit Pablo malpamangan, keyen, Labing opat wa ka
         ibeng kamo agkariyaban, idapo kiyoman kamayba nakay.
         34 Kitam wa ngani mamangan, mga laki, matang kitam maeyat matang boway. Idapo batay
         maidapo sa kantam kamayba osai wagette ka abok.
         35 Paka siyabi wa ina Pablo, siyo komwa pamangnen kalbas mandalangin agkaanggay sa Diyos,
         siro boo karengey. Kansiyo piyandoros in pamangnen, mamangan wa.
         36 Siro boo piyakaeyat wa in remrem, kalbas siro din agkoman wa.
         37 Kami boo sa mapor 276 ka mangyan.
         38 Paka kami bosog wa kansiro wa biyenglay sa dagat in tera tirigo, matang langkay in
         mapor.
         39 Paka maboka wate siro apo ngiitan kobat kamay yewed kansiro atawanan no nakay pag
         kobat. Kamay kansiro ngiitan osai ka sokol apo bowanginan. In kansiro polong no kabaloy
         na ista wa patakdangen in mapor.
         40 Matang kansiro biyogloy in mga eket sa paori, biyaliwan wa sa galem dagat in mga
         tidik apo kawit. Kansiro din liyowat in eket sa mga tablate pampapeles, osai piyataydek
         in torda sa tokawan agbangen, matang in mapor biyaba nges kowaya sa bowanginan.
         41 Kamay in mapor midonggol sa kalayemte. In tokawan agbangen somaray wa sa bowangin,
         idwa apaglebey, in paoriyan agbangen piyagbalbayan sapa lakoy anggan agpangadodog.
         42 In remrem in mga sondalo bonowen wa in boo mga biilanggo, karam romangoy domalagan.
         43 Kamay siro yaayaw in Kapitan Olyo angkataw kansiyo beet Pablo ayaw agbonowen. Kansiyo
         siyogo in mga katawan romangoy lomokso wa sa sapa romangoy wa anggan sa balabaan.
         44 In amat wakay kansiyo siyogo miskapet sa mga tabla, no yewed sa mga towar batang
         sa mapor, palotang wa. Kataw ina kami boo rateng sa bowanginan boway daan.

1 Paka kami sa bowanginan wa abowayan ngani, kami piyatoldo in ngaran in poro kobat
         keyen Malta.
         2 In mga taga ista agpakayawte wano sa kanyam, kami kansiro piyabelag, piyoypoy in
         baya anggan timbonan, angkataw agodan wa, madimla.
         3 Pablo manyangaw wa. Paka kansiyo wa piyagtongo in yangaw, toloy apo lomwas olay aibengan,
         toloy komayat mibibeleng sa kansiyo bakwaw.
         4 Paka ngiitan in mga taga ista in olay agisokbit sa kay Pablo bakwaw siro agpanggisodan
         keyen, Totoo ngani ina pag mangyan agpamono mangyan. Kamayba siyo yewed matay sa dagat,
         in Diyos idwa pomayag siyo agkaboway kay.
         5 Kamay in olay kansiyo riikrik sa baya, siyo idapono kamay nakay.
         6 Siro agpanaya kansiyo bilog mabaktek no yewed maligan toloy matay. Dogay wa siro
         agpanaya kamay idapono mibaloy sa kansiyo, kalbas bayo wakay kansiro remrem keyen,
         Siyo mana osai ka diyos.
         7 In poon ista pag poro kobat in ngaran Pobliyo. Bangen asin in kansiyo kobat. Kami
         kansiyo piyabelag, piyaesek sa kansiyo balay tolo ka yabi.
         8 In amang Pobliyo agibolalang, maibeng in bilog, agpanganggey. Pablo pasabangen sa
         kansiyo, siyo yaatang, piyandalangin, maoraw wa.
         9 Paka ina atawanan in roma kay pag mga apo maskit asin pag kobat siro pasabangen din
         kay Pablo, piyaoraw din.
         10 Aronaw in kansiro tiyaboy sa kanyam. Paka dogay wakay in kami batay wakay panaw asin
         kami piyakan in boo kanyam mga piyagkailangan.
         11 Kami tolo ka bolan mamataw asin kalbas somakay sa osai ka mapor asina kay din agpakalbas
         in pamagyo pag mga bolan. In ngaran in mapor Malsiing, batang sa Aliyanriya. Kami
         panaw wa.
         12 Rateng sa bayan Sirakosa, kami mataw tolo ka ibeng ista.
         13 Kami panaw wakay, kalbas rateng sa bayan Rigiyo. Kagoribasan lomwas in kowaya batang
         sa paoriyan, matang dowai waget ka ibeng kami rateng sa bayanan Potiyoli, lompot wa.
         14 Asin kami apo atagbowan mga belag kay Kiristo. Kami kansiro kay piyagayaw panaw,
         pito ka ibeng kami mataw. Sogod ina kami panaw wakay, agpataboy sa Roma.
         15 In mga belag sa Roma abaritaan keyen kami agrateng wa, matang siro tomagbo wa sa
         kanyam sa bayante piyagawit Palingki Apiyo. Apo din sa bayante piyagawit Tolo ka Pagpamanganan.
         Paka ngiitan Pablo in mga belag, siyo agkaanggay wano sa Diyos, maeyat wakay in kansiyo
         remrem.
         16 Paka kami rateng sa Roma, Pablo piyayagan mamangkit pagbalayan. Asin siyo agpamataw
         kamay apo daan sondalo agdamay sa kansiyo.
         17 Paka kadalan tolo ka ibeng piyaberya Pablo in mga poon mga Odyo sa Roma. Paka matipon
         wa siyabi Pablo keyen, Laki mga kabelagan, kamayba ako idapo piyangwat daet sa amat
         mga Odyo, idapo din daet sa mga ogali kantam mga kakoyayan, ako diyakep sa Irosalim
         kalbas tiyaboy sa mga tanongan taga Roma.
         18 In ako yoosap in mga taga Roma siro idapo ngiitan daet sa kangay, yewed maal bonowen,
         matang kansiro beet ako palpasen wa.
         19 Kamay in ista mga Odyo agayaw, matang ako idapo ngiitan padalan no yewed paadapen
         atai kay Poon Lakoy Sisar, kamay ako idapo pasaen sa kantam mga mangyan.
         20 Kaya ako piyageket anda pag karakara panawen kay Kiristo, in piyagpanaya kitam in
         mga kasokponan Israil. Ina wa in dailan kaya kamo kangay biyerya, beet manggisodan
         sa kanyo.
         21 Siyabi wakay in mga Odyo keyen, Idapo rateng sa kanyam solat batang sa Odiya panawen
         sa kaimo, kadayo sa kantam mga mangyan batang ista atai agtaboy, siro idapo din agkabaritaan
         piyagsabi daet panawen sa kaimo.
         22 Kamay kanyam beet arengeyan no nakay in kaimo mga remrem. Angkataw kanyam atawanan
         sa boo kobat in adar Isos piyagsabiyan daet.
         23 Siro agpangwat tarato keyen kadogay ina pag ibeng. Kalbas sa kabetek tarato aronaw
         mga Odyo in pataboy sa kay Pablo pagbalayan. Boo ibeng siyo agpatoldo sa kansiro in
         Maal pag Barita panawen sa Diyos agpapoon. Kansiyo piyagpaliwanag in mga siyolat Mowisis
         osai in mga poropita, agpilit agakay sa kansiro agpasandig kay Isos.
         24 In kalaati maniwala sa kansiyo siyabi, kamay in kalaati wakay dayo.
         25 In siro batay wa panaw siro agpalsisagotan. Kamay bayo siro panaw Pablo apo kay osai
         ka siyabi keyen, Maalno in siyabi in Betek pag Abyan sa kanyo mga kakoyayan, in siyolat
         in poropita Isaiyas keyen,
         26 Kao pataboy asin pag mga mangyan, kaimo sabiyen sa kansiro keyen, Kamayba kamo agparengey,
         agparengey kamo idbatay katawan. Kamayba kamo agriwa, agriwa kamo idbatay kangitan.
         27 Angkataw marigen wa in remrem ina pag mga mangyan. Kansiro kiyopot in kansiro mga
         talinga. Pesekan wa in kansiro mga mata. No nges yewed kataw ina na kansiro mata batay
         kangitan, kansiro talinga batay karengey, osai in kansiro remrem batay katawan. Na
         siro batay wakay moli sa kangay, matang kangay batay piyakapya. Ina in siyabi in Kapwan.
         28 Pablo keyen kay, Na kailangan kanyo atawanan, piyalowas wa sa mga yewed Odyo anda
         pag barita keyen in Diyos agpamaboway. Siro agbangen in batay ngani agparengey.
         30 Dowai ka dagon Pablo agpamataw sa bayan Roma sa balay kansiyo piyagbayadan. Kansiyo
         piyabelag in boo mga pataboy sa kansiyo.
         31 Siyo yewed agkalimo agbarita panawen sa Diyos agpapoon osai agpatoldo panawen kay
         IsoKiristo in Kapwan. Idapo agayaw sa kansiyo.ROMAROMAROMAROMAROMA

1 Ako Pablo in agsolat sa mga taga Roma. Ako sogowan Kiristo Isos, iidang Diyos matang
         sogowan lakoy, kansiyo tiyalaga agpatoldo in kansiyo Maal pag Barita.
         2 Ina pag Barita in piyangako Diyos tangona naw, piyababa sa kansiyo mga poropita,
         in kansiro siyolat sa mga Agisolat.
         3 Ina pag Maal pag Barita panawen sa kansiyo Bodang IsoKiristo kantam Kapwan. In kansiyo
         bilog mangyan kasokponan Dabid,
         4 kamay sa kaalenen kansiyo abyan, ngiitan siyo Bodang ngani Diyos, panawen sa kabaloyan
         lakoy in siyo batang matay tagoli wakay boway.
         5 Panawen sa kansiyo kami piyakan Diyos in maalen pag tiyaboy, in kami piyagsogo agbarita
         sa kabaloyan Kiristo agakay sa mga mangyan sa boo kobat matang siro pasakop agpaniwala
         sa kansiyo.
         6 Kamo din agiyagem asin, angkataw kamo mga iidang IsoKiristo.
         7 Kamo in boo mga piyagpakayawte Diyos sa bayan Roma in kangay piyagsolatan. Kamo kansiyo
         iidang matang kansiyo mga bodang. Kamo pakayawteen Diyos osai pakanen in apyaan pag
         remrem, in Diyos kantam Amang osai IsoKiristo kantam Kapwan.
         8 In tokaw kangay piyagsabi keyen, Panawen kay IsoKiristo kamo boo kangay piyagkaanggay
         sa Diyos angkataw in kanyo paniwala piyagbarita sa boo kobat.
         9 Kangay boo remrem Diyos in kangay piyagtiwalaan, matang kangay piyagpatoldo in Maal
         pag Barita panawen sa Bodang Diyos. Atawanan in Diyos kamo baatte kangay piyagpandalangin.
         10 Baatte kangay piyagayay sa kansiyo in ako pataboyen asin sa kanyo no nges ina in
         kansiyo beet.
         11 Dogay wa ako beet wano katagbo sa kanyo matang agbagi in piyagtaboy Diyos sa kantam
         abyan matang kamo piyakaeyat.
         12 In kangay beet siyabi kitam boo agpaysitolongan agpalsipaeyatan sa kantam paniwala.
         13 Laki mga belag, kangay beet kanyo atawanan makakarowan wa ako batay wa nges pataboy
         asin sa kanyo, kamay baatte ako agkaeleg. Ako beet din asin agakay mga mangyan kay
         Kiristo kataw daan in kangay piyangwat sa roma mga yewed Odyo.
         14 Kailangan ngani ako agbarita sa mga taga bayan kadayo sa mga taga agbaw, sa mga katawan
         kadayo sa mga yewed katawan.
         15 Ina in dailan kaya ako beet din agpatoldo in Maal pag Barita asin sa bayan Roma.
         16 Yewed kangay piyagkarikoyan in agpatoldo in Maal pag Barita, angkataw ina in kabaloyan
         Diyos in agpaboway sa baatte agpasandig sa kansiyo, tokaw sa mga Odyo, kalbas kadayo
         din sa mga yewed Odyo.
         17 Angkataw in Maal pag Barita in agsabi in padalan Diyos agpangwat idapo daet sa mga
         mangyan. Ina panawen siro agpasandig sa kansiyo ibat sa parakayan, na anggan din sa
         kalobosan ina panawen daan din siro agpasandig sa kansiyo. Kataw in mga Agisolat keyen,
         In agibetek sa pangkit Diyos, siyo batay agkaboway panawen siyo agpasandig sa kansiyo.
         18 Piyagpapangkit Diyos batang sa langit in kansiyo galit sa boo daet piyagpamangwat
         mga mangyan aglaban sa kansiyo. Angkataw sa kansiro mga daet pag ogali in betek piyagtakleb
         wa.
         19 Angkataw in maal atawanan panawen sa Diyos mapawa nges sa kansiro angkataw kansiyo
         wa piyapangkit.
         20 Ibat kay naw in piyangwat in kobat in kansiyo idapo kalobosan pag kabaloyan osai
         in kansiyo kadiyosen, kamayba ina yewed piyagngitan, na ina mapawa gayed piyagngitan
         sa kansiyo mga piyangwat, maal nges atawanan. Matang in mangyan idapo wa batay dailan.
         21 Kamaybawa kansiro wa atawanan apo Diyos, siyo yewed kansiro piyagpakabwat kataw in
         kailangan sa Diyos. Idapo, kamayba piyagkaanggayan. Dayem in kansiro mga piyagremrem
         in mga idapo kabolowan, siro biyeleg wa in kansiro idapo bait pag remrem.
         22 Kansiro remrem siro apo katawanan, kamay siro idapo bait.
         23 Angkataw kansiro piyagpaidapo kabolowan in kalakoyen in Diyos in idbatay matay. Kansiro
         wakay piyagmaal in mga rarawan piyangwat waget kataw mangyan agkatay, kataw mga bantog,
         mga ayop, mga aginanap.
         24 Ina in dailan kaya siro piyabayaan Diyos sa kansiro mga marames pag piyagkabeet anggan
         siro agpalpamangwatan makarikoy sa kansiro mga bilog.
         25 Kansiro piyagpaidapo kabolowan in totoo panawen sa Diyos, miskapet wakay sa baribid.
         Kansiro piyagmaal piyaglakonaw in mga piyangwat waget, yewed in Agpangwat, bago nges
         siyo in kailangan pagmaalen anggan idapo kalobosan. Aon ngani.
         26 Ina in dailan kaya siro piyabayaan Diyos sa kansiro mga makarikoy pag piyagkabeet.
         Kamayba in mga kagbaiyan dayo wa palalay sa mga kaliyakiyan. In kansiro piyangwat
         lalaki kagbaiyan daan.
         27 Kataw din ina in mga kaliyakiyan, dayo wa din palalay sa mga kagbaiyan, dayem kansiro
         piyangwat babai kaliyakiyan daan. Siro agpalpamangwat in makarikoy sa osai osai. Matang
         panawen sa kansiro daet, piyagpaidapan in kansiro bilog, piyarosa agibetek sa kansiro
         daet.
         28 Kansiro piyagpaawakan in Diyos, matang siro kansiyo wa piyabayaan. In kansiro mga
         remrem mibaloy wa idapo bait, siro agloblob wa sa daet.
         29 Kansiro wa gayed piyagogali in boo wano daet, mga baribid wa gayed, mga solangan,
         mga agremrem daet. Siro mga agpanagiri, mga agbono mangyan, mga agpamalaway, mga agpamadaya,
         mga aleleng. Siro mga agkasadapan agbarita daet,
         30 mga agpamasaen, mga agkairis sa Diyos, mga agpanlibak, mga agyabang, mga agpakabwat.
         Siro mga sanay wa agpamangwat baatte osai wakay ka daet, mga agpandaeg sa mga koyay.
         31 Siro mga idapo bait, mga bosliyen. Siro yewed katawan agpakayawte, mga yewed katawan
         agpangkit sa idap in roma mangyan.
         32 Siro nges katawan in Batas Diyos keyen, Piyagbono in agpangwat mga kataw ina. Kamayba
         siro katawan ina siro agaway kay agpamangwat, agkaanggay kay gayed sa amat mga agpamangwat
         kataw ina.

1 Na laki, kamayba nakay pag mangyan kao, no kao agsabi keyen in roma apo daet, na
         kao yewed batay kadailan. Angkataw in kao agpadaet sa roma na kaimo din piyagpadaet
         in kaimo sadiri. Angkataw kao agpamangwat din in kataw ina, in kaimo piyagsabi keyen
         daet.
         2 Kantam atawanan agibetek ngani in parosa Diyos sa mga mangyan agpamangwat kataw ina.
         3 Na nakay, kaimo lames remrem kao idbatay piyagparosa Diyos no kao agpadaet sa mga
         agpamangwat kataw ina kamay kao agpamangwat din?
         4 Kaimo lames piyagidapo kabolowan in Diyos angkataw siyo mabait, katawan agbanta,
         yewed toloy agkagalit? Kao yewed lames katawan kaya siyo mabait matang kao piyagpakan
         kabetek agbenglay kaimo daet?
         5 Kamay kataw kao marigen in remrem, osai idbatay agbenglay in kaimo daet, na labi
         kay kaimo piyagpaistobo in batay dogayan parosa sa kaimo sa ibeng piyagpalowas Diyos
         in kansiyo galit, piyagparosa in mga agpamangwat daet.
         6 Angkataw in Diyos in batay agbayad sa baatte mangyan no nakay in kansiro mga piyangwat.
         7 In bayad sa mga yewed aglimbang agpangwat maal angkataw kansiro beet siro piyagmaal
         Diyos, piyalakonaw, idbatay wa matay, na in bayad piyagtaboy Diyos sa kansiro, ina
         boway idapo kalobosan.
         8 Dayem sa mga madamot, mga agpaniwala sa baribid yewed sa betek, na sa kansiro agbangen
         in piyagtaboy Diyos galit lakoy agparosa.
         9 Kaidapan, maloba wa gayed idbatay apyaan in batay tiyaboy Diyos sa baatte mangyan
         agpamangwat daet, tokawan sa mga Odyo, kalbas kadayo din sa mga yewed Odyo.
         10 Dayem in piyagtaboy Diyos sa baatte mangyan agpamangwat maal, siro piyalakonaw, piyagmaal,
         osai apyaan. Ina din tokawan sa mga Odyo, kalbas kadayo din sa mga yewed Odyo.
         11 Angkataw in Diyos yewed agpangidang.
         12 In mga yewed Odyo idapo in mga Batas Diyos piyasolat kay Mowisis, siro batay piyagparosa
         Diyos kamayba siro yewed katawan sa mga Batas. In mga Odyo wakay agbangen siro katawan
         sa mga Batas, siro batay piyagparosa Diyos no nangkataw in siyabi sa mga Batas.
         13 Angkataw yewed in mga agparengey waget sa mga Batas, dayem in mga agpangwat ina,
         na siro in batay piyangwat Diyos idapo daet.
         14 In mga yewed Odyo no siro wakayte agpangwat in piyagsabi sa mga Batas, na ina kagwali
         wa batas sa kansiro kamayba siro idapo in mga Batas.
         15 Piyagngitan in mga Batas agibalay sa kansiro mga remrem, panawen sa kansiro piyagpangwat.
         In kansiro mga bait agsabi din ina agibalay sa kansiro mga remrem, angkataw apo betek
         in kansiro remrem keyen, Ina pag kangay piyangwat daet, apo wakay betek keyen, Anda
         agbangen maal.
         16 Ina boo batay mibaloy sa Ibeng dogayan in Diyos batay agosap sa mga mangyan panawen
         sa kansiro mga remrem piyagbetang. Kiristo Isos in sogowan agosap. Ina in piyagsabi
         in Maal pag Barita kangay piyagpatoldo.
         17 Kao keyen kao Odyo, agpasandig sa mga Batas Diyos, osai agpakalakonaw keyen, Kitam
         in mga Odyo in mga iidang Diyos.
         18 Kaimo atawanan in beet Diyos. Panawen kao agadar sa mga Batas kao katawan keyen anda
         maal, ina daet.
         19 In kaimo remrem kao agakay sa mga beleg, agparawa sa mga piyagkalenedan in remrem.
         20 Kao agpabait sa mga idapo bait, agpatoldo sa mga bodang, angkataw kaimo abel sa mga
         Batas in boo atawanan osai in boo betek.
         21 Kao agpatoldo sa mga roma, na nakay batang yewed piyatoldo in kaimo sadiri? Kao agpatoldo
         keyen, Ayaw agpanakaw. Baina, kao agpanakaw din.
         22 Kao keyen, Ayaw agpanggaraw, bago kao agpanggaraw din. Kao agkaramesan sa mga yewed
         Diyos. Baina, kao agpanakaw sa mga balay in mga yewed Diyos.
         23 Kao agpakalakonaw keyen kao sakop sa mga Batas, bago in kao yewed agpaniwala sa mga
         Batas, na in Diyos kaimo piyagpaidapo kabolowan sa pangkit mga roma.
         24 Kataw in mga Agisolat keyen, Panawen sa kanyo sa mga Odyo in ngaran Diyos piyagidapo
         kabolowan in mga yewed Odyo.
         25 No kaimo piyagpangwat in mga Batas Diyos na apo kabolowan in kao tiyoli. Kamay no
         kao yewed agpangwat in mga Batas, na idapo wa kabolowan in kao tiyoli.
         26 Kamayba in yewed Odyo, in yewed tiyoli no agpangwat in piyagsabi sa mga Batas na
         siyo kagwali wa daan tiyoli sa pangkit Diyos.
         27 Na in mga yewed tiyoli, panawen siro agpangwat in piyagsabi in mga Batas, siro batay
         agsabi sa kanyo keyen, Kamo in mga tiyoli apo daet, angkataw kamo apo wa daan in mga
         Batas sa mga Agisolat, kamay kamo yewed agpangwat ina.
         28 In totoo toli yewed waget in piyagpangwat sa bilog. Kaya in mangyan Odyo, yewed panawen
         waget sa piyagngitan sa kansiyo bilog,
         29 no yewed panawen sa bayo wakay kansiyo remrem, kansiyo bait. Ina in Abyan Diyos in
         agpangwat, yewed in mga Batas sa mga Agisolat. In kataw ina pag mangyan, in agmaal
         sa kansiyo yewed in mga mangyan no yewed in Diyos.

1 Na nakay batang in mga Odyo aglabis kay sa mga yewed Odyo? Nakay in pakinabang sa
         toli?
         2 Karowan ngani. In tokaw sa boo, sa mga Odyo piyaalapet in mga agiplaong Diyos.
         3 No in kalaati Odyo bosliyen, na sa kanyo remrem nakay, in Diyos lames agpamosliyen
         din?
         4 Yewed ngani mayadi. In Diyos yewed ngani bosliyen kamayba in boo mangyan bosliyen.
         Kataw in mga Agisolat keyen, Diyos, atawanan in kaimo mga agiplaong yewed bosliyen.
         Osai no kao piyagosap na kao batay daan mandaeg.
         5 Kataw anda in matiwid mga mangyan. No labi kay piyagngitan in kaalenen in Diyos panawen
         sa daeten in kantam mga piyagpangwat, na nakay, kantam lames asabi keyen in Diyos
         daeten in siyo agparosa sa kantam?
         6 Yewed ngani mayadi. No in Diyos daeten, na nangkataw siyo batay kaosap sa boo mga
         mangyan?
         7 Aronaw kay in agmatiwid keyen, No labi kay lomwas in kalakoyen in Diyos panawen ako
         bosliyen, angkataw labi kay piyagngitan in siyo agpangwat in kansiyo mga siyabi, na
         no kataw ina nakay batang ako kansiyo piyagparosa kataw in osai ka agpamangwat daet?
         8 Nakay batang yewed maal kitam mamangwat daet no batay maal in kalobosan? In mga agpamasaen
         sa kangay keyen kataw ina kono in kangay piyagpatoldo. Na maal ngani siro parosaen
         Diyos.
         9 Na nakay, kitam in mga Odyo mabwat kay lames sa mga yewed Odyo? Kapya. Kataw karai
         in kangay siyabi, kamayba nakay pag mga mangyan, kamayba in mga Odyo, kamayba in mga
         yewed, kitam boo yewed kabaloy yewed agpangwat daet.
         10 Kataw in siyabi sa mga Agisolat keyen, Idapo mangyan agpangwat maal. Idapo, kamayba
         osai waget.
         11 Idapo katawan. Idapo agpamangkit sa Diyos.
         12 In boo mangyan pabaribid wa. Siro boo wa mga aleleng. Idapo mabait. Idapo, kamayba
         osai waget.
         13 In kansiro mga bibi marames wa gayed, kagwali lebengan idwa tiyabon, angkataw in
         kansiro mga agiplaong agpamadaya, in kansiro mga agiplaong makakatay kataw in kayat
         dopong.
         14 Siro maloba wa agpamanes agpansabi mga makakaskit pag agiplaong.
         15 Siro agkalaliyan agbono mangyan.
         16 Kamayba saano siro domalan, apo liyangat mga maskit, mga kaidapan.
         17 Siro yewed katawan in apyaan pag dalan.
         18 Siro idapo katawan agkalimo sa Diyos.
         19 Kantam atawanan in boo piyagsabi sa mga Batas Diyos ina piyagsabi sa kantam boo angkataw
         in boo mangyan sakop sa mga Batas. Na in boo mangyan yewed kadailan angkataw in boo
         batay piyagosap Diyos.
         20 In mangyan idbatay piyagpangwat Diyos idapo daet panawen sa agpangwat in piyagsabi
         sa mga Batas, angkataw idapo mangyan kabaloy agpangwat in mga Batas. Kamay panawen
         sa mga Batas kaya in mangyan katawan siyo apo daet.
         21 Kamay ngona piyagpapangkit wa gayed in padalan Diyos agpangwat idapo daet sa mga
         mangyan. Ina yewed panawen sa mga Batas kamayba piyatonayan in mga Batas osai in mga
         poropita.
         22 In mga agpasandig kay IsoKiristo piyagpangwat Diyos idapo daet. Ina sa boo agpasandig
         kay Isos, kamayba kataw nakay pag mangyan.
         23 Angkataw in boo pabaribid wa, yewed sibay sa kalakoyen siyandata nges Diyos sa kantam.
         24 Kamay kamayba kataw ina kitam piyagpangwat Diyos idapo daet panawen sa kansiyo lakonaw
         pag agpakayawte, osai panawen kay Kiristo Isos in agpalpas sa kantam.
         25 Kiristo in iidang Diyos matang in siyo biyono siyo wa in padalan aglibangaw sa daet
         in mga agpasandig sa kansiyo. Ina piyangwat Diyos matang piyagngitan siyo betek ngani.
         Tangona kansiyo piyagbanta in daet piyagpangwat mga mangyan, siro idwa kansiyo piyarosa.
         26 Kalbas ngona pag betek panawen sa kansiyo piyangwat, piyagngitan din in siyo idapo
         daet, osai in kansiyo din piyagpangwat idapo daet in mga agpasandig kay Isos.
         27 Na ngona kitam idapo wa dailan agpakabwat, angkataw in kitam idapo daet yewed sa
         kitam agpangwat in mga Batas, dayem sa kitam agpasandig kay Kiristo.
         28 Angkataw atawanan wa in mangyan piyagpangwat Diyos idapo daet yewed panawen sa agpaniwala
         sa mga Batas no yewed panawen sa agpasandig sa kansiyo.
         29 In Diyos yewed waget sa mga Odyo. Siyo Diyos din sa mga yewed Odyo. Siyo Diyos sa
         boo
         30 angkataw siyo osai waget. Kamayba in mga Odyo, siro kansiyo piyagpangwat idapo daet
         panawen siro agpasandig kay Kiristo. Kadayo din in mga yewed Odyo, siro kansiyo din
         piyagpangwat idapo daet panawen siro agpasandig kay Kiristo.
         31 Na nakay, panawen sa agpasandig kay Kiristo kanyam wa lames piyagidapo kabolowan
         in mga Batas? Kapya. Kanyam kay ngani piyagpalakonaw in mga Batas.

1 Kantam remremen in kantam tangona kakoyayan Abraam, no nakay in mibaloy sa kansiyo.
         2 No kaya siyo piyangwat idapo daet panawen sa kansiyo piyagpangwat, na maal wa siyo
         agpakabwat. Kamay siyo yewed maal agpakabwat sa pangkit Diyos,
         3 angkataw piyagsabi in mga Agisolat keyen, In dailan kaya Abraam piyangwat Diyos idapo
         daet, panawen siyo agpasandig sa Diyos.
         4 No in mangyan agpanawen, na in piyagtaboy sa kansiyo yewed piyagawit taboy waget,
         no yewed bayad sa panawen.
         5 Kamay in agkabeet idapo daet, yewed panawen sa siyo agpangwat maal, dayem panawen
         sa siyo agpasandig sa Diyos in agpangwat idapo daet sa mga mangyan daeten, na ina
         pag mangyan in piyagpangwat idapo daet panawen siyo agpasandig sa Diyos.
         6 Ina din in beet siyabi Dabid in siyo keyen, Agkaanggay in mangyan piyangwat Diyos
         idapo daet yewed dailan sa kansiyo mga panawen.
         7 Keyen Dabid, Boway wa in mangyan aleleng no liibangaw wa Diyos in daet, idapo wa
         ngani daet.
         8 Boway wa in mangyan in daet idbatay wa piyagremrem in Kapwan.
         9 Ina pag kaanggayan in siyabi Dabid, ina yewed waget sa mga Odyo. Yewed. Ina sa mga
         yewed din Odyo. Kantam piyagsabi batang sa mga Agisolat keyen, Kaya Abraam piyangwat
         Diyos idapo daet panawen siyo agpasandig sa kansiyo.
         10 Nangkadogay lames mibaloy ina, no siyo ikkay tiyoli, no siyo tiyoli wa? Ina mibaloy
         wa in yewed kay siyo tiyoli.
         11 In siyo ikkay tiyoli siyo piyangwat Diyos idapo daet panawen siyo agpasandig sa kansiyo.
         Kalbas siyo tiyoli wa matang tanda siyo piyangwat wa idapo daet. Kataw ina siyo mibaloy
         wa amang in boo agpasandig sa Diyos, in boo piyangwat idapo daet kamayba yewed tiyoli.
         12 Kataw din ina siyo amang in mga tiyoli, yewed waget panawen sa siro tiyoli no yewed
         panawen sa siro agtolad sa kantam tangona kakoyayan agpasandig sa Diyos, kataw in
         piyangwat Abraam in siyo ikkay tiyoli.
         13 In Diyos mangako kay Abraam, kadayo sa kansiyo mga kasokponan keyen in boo kobat
         batay kansiro, yewed panawen Abraam agpaniwala sa mga Batas no yewed panawen siyo
         agpasandig sa Diyos, kataw ina siyo piyangwat idapo daet.
         14 Kamay apo mga agremrem keyen idapo batay piyakan in pangako no yewed in mga agpaniwala
         sa mga Batas. Kamay no kataw ina na idapo batay piyakan, angkataw idapo kabaloy agpaniwala
         sa mga Batas. Osai sa mga agremrem kataw ina kansiro din remrem idapo kabolowan in
         agpasandig sa Diyos.
         15 In piyagkabel sa mga Batas in galit Diyos, angkataw no idapo Batas na idapo din daet.
         16 Na in pangako agiyagem waget sa agpasandig matang yewed piyagbayadan, dayem piyagtaboy
         waget Diyos panawen sa kansiyo lakonaw pag agpakayawte sa mga kasokponan Abraam, yewed
         waget sa mga agpaniwala sa mga Batas no yewed kadayo din sa boo mga kataw siyo agpasandig
         sa Diyos. Siyo in amang sa kantam boo.
         17 Keyen in mga Agisolat, Kao kangay piyangwat amang sa karowan mga mangyan. Ina pag
         pangako piyagpangwat Diyos in kay Abraam piyagpasandigan, in Diyos in agpaboway sa
         mga matay, osai in agberya sa mga idapo kay, matang siro mibaloy wa.
         18 Kamayba tiyak idbatay wa mamodang Abraam, siyo agpanaya kay din, agpasandig kay sa
         Diyos, matang siyo mibaloy wa ngani amang sa karowan mga mangyan. Kataw in siyabi
         Diyos kay Abraam keyen, In kaimo mga kasokponan batay karo in mga magirem.
         19 Marigen daan in kansiyo agpasandig sa Diyos kamayba siyo mga osai wa ka daan ka dagon,
         koyayte wa gayed, osai Sara baog din, osai koyayte wa din.
         20 Yewed piyagbaslag in kansiyo remrem sa pangako Diyos, dayem labi kay siyo agpakaeyat
         in agpasandig, agmaal sa Diyos.
         21 Siyo agpaniwala ngani in Diyos kabaloy agpangwat in kansiyo pangako.
         22 Matang siyo piyangwat Diyos idapo daet panawen siyo agpasandig sa kansiyo.
         23 Kamay in siyabi keyen in piyangwat Diyos idapo daet, ina siyolat yewed waget kay
         Abraam,
         24 dayem kadayo din sa kantam. Kitam din piyangwat idapo daet panawen kitam agpasandig
         sa Diyos in agpaboway wakay tagoli kay Isos in kantam Kapwan.
         25 Siyo piyabono panawen sa kantam mga daet, kalbas piyaboway wakay matang kitam apangwat
         idapo daet.

1 Na kataw kitam piyangwat wa Diyos idapo daet panawen sa agpasandig kay IsoKiristo
         kantam Kapwan, na panawen din sa kansiyo kitam apyaan, idwa agkalimo sa Diyos.
         2 Panawen sa agpasandig kay Kiristo kitam kansiyo wa yaakay piyasagalem sa lakonaw
         pag agpakayawte Diyos in kantam piyagpasandigan ngona. Matang kantam piyagkaanggayan
         in kitam katiyak batay apo bagiyan sa kansiyo kalakoyen.
         3 Yewed waget ina, no yewed kitam agkaanggay din sa kantam mga kaidapan angkataw kantam
         atawanan no kitam piyagpaidapan na kitam labi wa agbanta.
         4 Kadogay in kitam yewed aglimbang kitam piyagpakarigen. Kadogay in kitam marigen kitam
         katiyak ngani.
         5 Kadogay in kantam piyagtiyak batay ngani mibaloy, angkataw in agpakayawte Diyos piyabalay
         wa sa kantam galem. In Betek pag Abyan in tiyaboy wa sa kantam, siyo in agpabalay.
         6 In kitam idapo kay kabaloyan Kiristo biyono panawen sa mga agpamangwat daet, sa kabetek
         tarato Diyos.
         7 Maidap sa mangyan agtaboy kansiyo boway panawen sa osai ka mangyan idapo daet, kamay
         karam apo mangyan mangaas agpangwat ina panawen sa osai ka mangyan maal.
         8 Kamay tangona in kitam agaway kay agpamangwat daet Kiristo biyono panawen sa kantam.
         Kataw ina piyapangkit Diyos in kansiyo agpakayawte sa kantam.
         9 Na in kitam piyangwat idapo daet panawen Kiristo biyono, na labi wa kitam batay kansiyo
         piyalpas sa galit Diyos.
         10 Tangona kitam mga kalaban Diyos. Kamay ngona panawen in kansiyo Bodang biyono, kitam
         kansiyo wa piyangwat bodang. Na kataw bodang wa, labi kay kitam batay piyaboway piyaagem
         sa kay Kiristo boway.
         11 Yewed waget ina. Kitam agkaanggay wa sa Diyos panawen sa kantam Kapwan IsoKiristo,
         angkataw kitam piyangwat wa Diyos kansiyo bodang panawen sa kansiyo.
         12 Panawen sa osai ka mangyan, rateng sa kobat in daet. Kalbas panawen sa kansiyo daet,
         rateng wa din in katayan. Kalbas romarab sa boo mangyan, matang in boo agkatay panawen
         in boo apo daet.
         13 In ikkay tiyaboy Diyos in mga Batas, apo wa daet sa kobat. Kamay in idapo kay in
         mga Batas yewed kay masabi keyen in daet aglaban sa batas.
         14 Kamaybawa kataw ina, sogod in kabetek Adan anggan sa kabetek Mowisis in mga mangyan
         agkatay wa daan, kamayba in kansiro mga daet yewed kataw in kay Adan, aglaban sa batas
         Diyos. Adan rarawan sa osai ka batay rateng.
         15 Kamay ina pag dowai yewed tikkataw, angkataw in piyangwat Diyos panawen sa kansiyo
         lakonaw pag agpakayawte labi kay kalakoy in kay Adan aglaban sa batas. Panawen sa
         daet osai ka mangyan, Adan, aronaw mangyan in matay. Kamay panawen din sa osai ka
         mangyan, IsoKiristo, rateng sa karowan in maalen pag piyagtaboy Diyos panawen sa kansiyo
         lakonaw pag agpakayawte.
         16 In piyagtaboy Diyos yewed kataw in mibaloy panawen sa kay Adan piyangwat daet. Angkataw
         panawen kay Adan osai waget ka piyangwat daet in siyabi Diyos keyen, Parosaen wa.
         Kamay panawen sa lakonaw pag piyagtaboy Diyos, kamayba karowan in daet, in siyabi
         Diyos keyen, Kangay wa piyaglibangaw in daet.
         17 Panawen sa osai ka mangyan, Adan, in mga mangyan sakop wa sa katayan, panawen sa
         kansiyo daet. Kamay panawen din sa osai ka mangyan, IsoKiristo, labi kay lakonaw in
         tiyaboy sa mga piyakayawte wano gayed Diyos, sa kansiyo piyangwat idapo wa daet. Siro
         batay boway, batay dogayan agpapoon.
         18 Na no panawen sa osai waget ka daet pag panawen in boo mangyan piyarosa, na kataw
         daan din ina panawen sa osai waget ka maal pag panawen in boo mangyan piyalpas, piyakan
         boway.
         19 No panawen sa daet osai waget ka mangyan aronaw mangyan agpangwat daet, na kataw
         daan din ina panawen sa paniwala osai waget ka mangyan, na aronaw mangyan in batay
         piyangwat Diyos idapo daet.
         20 Paka apo wa in mga Batas Diyos karowan wa in yewed agpaniwala. Kamay paka karowan
         wa in yewed agpaniwala labi wa mistobo in lakonaw pag agpakayawte in Diyos.
         21 Na ngani no kataw in daet agpandaeg panawen sa katayan, na kataw daan din in lakonaw
         pag agpakayawte in Diyos agpandaeg panawen siyo agpangwat idapo daet sa mga mangyan,
         matang tiyaboy in boway idapo kalobosan panawen kay IsoKiristo kantam Kapwan.

1 Na nangkataw wa? Kitam lames agaway kay agpamangwat daet matang mistobo kay in lakonaw
         pag agpakayawte Diyos?
         2 Ayaw wa. Kitam dayem matay wa sa mga daet, na kitam idwa kailangan agogali daet.
         3 Yewed lames kanyo atawanan kitam boo biyaotismowan agiyagem kay Kiristo Isos na kitam
         agiyagem din sa kansiyo katayan?
         4 In kitam biyaotismowan, kitam matay sarig siyo kalbas liyebeng, na no kataw Kiristo
         boway wakay panawen sa kabaloyan lakoy in Amang, na kitam din kabaloy wa agogali in
         bayo wakay pag boway.
         5 Angkataw no kitam agiyagem kay Kiristo in siyo matay, na tiyak kitam batay din agiyagem
         sa kansiyo in siyo boway wakay.
         6 Kantam atawanan in kantam datiyan boway agiyagem sa kansiyo in siyo piyako sa kodos,
         matang biyono wa in daeten pag piyagkabeet kantam bilog. Na no kataw ina kitam idwa
         sakop sa daet.
         7 Angkataw in mga matay wa siro piyalpas wa, idwa sakop sa mga daet.
         8 Kamay kantam piyagpaniwala no kitam matay agiyagem kay Kiristo, na kitam batay din
         boway agiyagem sa kansiyo.
         9 Kantam atawanan Kiristo tagoli boway, na idbatay wa tagoli wakay matay, na siyo idwa
         sakop sa katayan.
         10 Siyo makaosai waget matay panawen sa daet. Ngona in kansiyo boway sakop wa sa Diyos.
         11 Na kataw din ina kantam remremen kitam matay wa sa daet, kamay agkaboway sakop wa
         sa Diyos, panawen kitam agpalageman kay Kiristo Isos.
         12 Na in kantam agkatay pag bilog ayaw agpasakopen sa daet matang ayaw kitam sakop sa
         daeten pag mga piyagkabeet kantam bilog.
         13 Kamaybawa nakay sa kantam bilog ayaw agpasakopen sa daet matang sogowan sa daet.
         Dayem kitam pasakop wa sa Diyos, angkataw kitam piyaboway wa sa katayan. In boo sa
         kantam pasakopen sa kansiyo matang sogowan wa sa maal.
         14 Angkataw idwa kailangan kitam sakop sa daet, angkataw kitam idwa sakop sa mga Batas,
         no yewed sakop wa sa lakonaw pag agpakayawte Diyos.
         15 Na nakay, kitam lames agpangwat daet panawen kitam idwa sakop sa mga Batas, no yewed
         sakop sa lakonaw pag agpakayawte Diyos? Ayaw ngani.
         16 Kantam atawanan no kitam pasakop wa sa mangyan matang kansiyo sogowan, na kitam sogowan
         wa ngani siyo. No in mangyan pasakop sa daet, na siyo batay matay. Dayem no siyo pasakop
         sa Diyos na siyo batay piyangwat idapo daet.
         17 Kamay kitam agkaanggay sa Diyos angkataw kitam in tangona sakop sa daet, ngona maniwala
         wa gayed sa piyatoldo sa kantam.
         18 Kitam piyalpas wa sa daet, ngona sakop wakay sa maal.
         19 Kangay piyagalapet in mga agiplaong baatte piyagalapet mga mangyan matang toloy kanyo
         atawanan. No nangkataw tangona kitam pasakop sa agpanggaraw, sa kaalelengan agistobo,
         na ngona wakay kitam pasakop wa sa maal pag mga ogali matang kitam mibaloy maal wano
         gayed.
         20 In kitam tangona sakop kay sa daet kitam yewed agkalawagen sa maal.
         21 Na nakay ngani in kantam abel asin pag mga panawen in kantam ngona piyagkarikoyan?
         In batay kalobosan ina pag mga kataw ina katayan.
         22 Kamay ngona kitam piyalpas wa sa daet, kalbas sakop wa sa Diyos. Na in kantam abel
         asin kitam agogali labi kay maalno, kalbas in batay kalobosan ina boway idapo kalobosan.
         23 Angkataw in bayad daet katayan, kamay in piyagtaboy in Diyos in boway Kiristo Isos
         kantam Kapwan. Ina pag boway idapo kalobosan idapo ngani bayad.

1 Laki mga belag, kanyo wa atawanan in batas, na kamo katawan in osai ka mangyan sakop
         sa batas anggan waget siyo agkaboway kay.
         2 Alimbawa, in batas in osai ka kagbaiyan agiyagem sa kansiyo lalaki anggan waget siyo
         agkaboway, kamay no in lalaki matay, na siyo mipalpas wa sa mga batas panawen sa taybalang.
         3 Na no boway kay in kansiyo lalaki no siyo mamangkit wakay sa roma, na ina agpanggaraw.
         Kamay no matay wa in kansiyo lalaki na siyo idwa sakop asin pag batas. No siyo mamangkit
         wakay lalaki, na ina yewed agpanggaraw.
         4 Na mga belag, kataw din ina sa kantam. In kitam miyagem wa sa bilog Kiristo, kitam
         matay wa sa mga Batas, matang kitam maal wa apo wakay kapwan, ina Kiristo in boway
         wakay, matang in Diyos apo abel sa kantam in mga maalen pag panawen.
         5 Tangona in kitam agogali kay in kantam tangona piyagkabeet, na in mga daeten pag
         piyagkabeet kantam mga bilog piyolaw in mga Batas agpilit sa kantam agpamangwat in
         mga daet matang kitam matay.
         6 Kamay ngona in kitam matay wa sa mga daet agpansakop sa kantam, na kitam idwa sakop
         sa mga Batas. Ngona kitam sakop sogowan wa sa Diyos, idwa sa datiyan pag mga Batas
         in mga agisolat, dayem sa bayo wakay pag boway batang sa Abyan Diyos.
         7 Na nakay, in mga Batas lames daet? Yewed ngani. Kamay no idapo in mga Batas na ako
         nges idbatay katawan keyen ina daet. No in mga Batas idapo siyabi keyen, Ayaw agpansolang,
         na ako nges yewed katawan daet in agpansolang.
         8 Kamay panawen asin daan pag otos kangay galem piyolaw daet yaakay sa agpansolang
         sa boote. Angkataw no idapo in otos na matay in daet.
         9 Tangona in ako yewed kay katawan keyen apo otos, ako boway daan. Kamay paka kangay
         wa atawanan ina, abowayan wakay in daet, ako wakay matay.
         10 Ina daan nges pag otos in kailangan agpaboway sa kangay, bago mana ina daan in piyangwat
         padalan matang ako biyono.
         11 Angkataw in otos piyangwat in daet padalan matang ako piyadaya. Kataw ina ako biyono
         ngani in daet.
         12 In mga Batas Diyos maal wano, in baatte ngani otos idapo daet, boo betek, maal wano.
         13 Na nakay, in maalen pag otos lames in agbono sa kangay? Yewed ngani. In maal, in
         otos, piyangwat padalan in daet, kamay in daet wa daan in agbono sa kangay. Panawen
         ina ngiitan wa gayed in kadaetan lakoy in daet.
         14 Kantam atawanan in mga Batas tolong sa abyan. Kamay ako bilog, sogowan daet.
         15 Yewed kangay atawanan no nakay batang ako kataw tai. Baanda, in kangay beet piyangwat
         idwa kangay piyagpangwat. No nakay in kangay dayo piyangwat na ina in kangay piyagpangwat.
         16 No ako dayo in kangay piyagpangwat daet, na in beet siyabi ako keyen maalno in mga
         Batas.
         17 Na idwa ako gayed in agpangwat ina, no yewed in daet in agbalay sa kangay.
         18 Kangay atawanan idapo maalno agbalay sa kangay, na in beet siyabi sa kangay bilog
         in agkapangwat daet. Angkataw kamayba ako beet agpangwat maal, kamay ako yewed kabaloy.
         19 Angkataw yewed kangay piyagpangwat in maalno kangay beet. Dayem in kangay mana piyagpangwat
         in daet in dayo kangay piyangwat.
         20 No ako agpangwat in kangay dayo piyangwat, na idwa ako gayed in agpangwat, no yewed
         in daet wa daan in agbalay sa kangay.
         21 Na anda in kangay atawanan sa kangay. Kamayba ako beet agpangwat in maalno, in daet
         idbatay panaw sa kangay.
         22 Sa galem gayed kangay remrem ako agkaanggay sa mga Batas Diyos.
         23 Kamay apo kay osai ka batas agbalay sa kangay bilog. Ina aglaban sa batas sa kangay
         remrem. Panawen ina ako sakop sa daet agbalay sa kangay bilog.
         24 Na ako ayawte ngani. Nakay ngani in batay agpaboway sa kangay sa kangay bilog in
         agbaba sa katayan?
         25 Kitam wa agkaanggay sa Diyos angkataw in agpaboway IsoKiristo wa in kantam Kapwan.
         Na kataw ina ako no ako waget, in kangay remrem sogowan in mga Batas Diyos, kamay
         in kangay bilog sogowan daet.

1 Na ngani in mga agiyagem kay Kiristo Isos, idbatay wa piyarosa.
         2 Ako idwa sakop sa batas daet osai katayan, angkataw ako piyalpas wa in agpamaboway
         pag batas in Abyan Diyos panawen kay Kiristo Isos.
         3 Piyangwat in Diyos in yewed apangwat in mga Batas panawen sa idapo kabaloyan in mangyan.
         Kansiyo siyogo in kansiyo Bodang apo bilog kataw kantam, kamay in kantam agbangen
         agpamangwat daet. Isos siyogo matang tiyaboy in kansiyo boway panawen sa daet. Kalbas
         in betek siyo apo ina pag bilog in daet kansiyo wa gayed piyakadaet.
         4 Ina pag piyangwat Diyos matang in boo mga otos sa mga Batas kantam wa abaloyan, in
         kitam idwa agogali in piyagkabeet kantam bilog no yewed in piyagkabeet in Abyan Diyos.
         5 Angkataw in mga agogali in mga piyagkabeet kansiro bilog, kansiro remrem baatte sakop
         sa mga piyagkabeet kansiro bilog. Kamay in mga agogali in mga piyagpatoldo in Abyan,
         kansiro remrem baatte sakop sa piyagkabeet in Abyan.
         6 In mga apo remrem sakop sa mga piyagkabeet kansiro bilog, ina agitaboy sa katayan.
         Kamay in mga apo remrem sakop sa piyagkabeet in Abyan, na agkaboway, apyaan.
         7 Angkataw in baatte agremrem sa mga piyagkabeet in bilog, ina aglaban sa Diyos, yewed
         agpaniwala sa mga Batas Diyos, yewed din kabaloy maniwala.
         8 In mga agogali in mga piyagkabeet kansiro bilog idbatay kabaloy agpakaanggay sa Diyos.
         9 Kamay no agbalay ngani sa kantam in Abyan Diyos, na kitam idwa agogali in mga piyagkabeet
         kantam mga bilog, no yewed in piyagkabeet in Abyan Diyos. No in osai ka mangyan idapo
         in Abyan Kiristo, na siyo yewed kay Kiristo.
         10 Angkataw no Kiristo agbalay sa kantam na kamayba wa kantam bilog matay wa panawen
         sa kantam daet, na agkaboway in kantam abyan panawen kitam piyaidapo wa daet.
         11 No agbalay sa kantam in Abyan Diyos in agpaboway wakay kay IsoKiristo, na ina din
         pag Diyos in batay agtaboy boway sa kantam mga agkatay pag bilog, angkataw in kansiyo
         Abyan agbalay sa kantam.
         12 Na, laki mga belag, idwa kitam sakop sa mga piyagkabeet kantam bilog. Na kitam idwa
         kailangan agogali sa mga piyagkabeet kantam bilog.
         13 No kitam agogali in mga piyagkabeet kantam bilog, na kitam batay ngani matay. Dayem
         no sa kabaloyan in Abyan kantam piyagbono in mga daeten pag ogali kantam bilog, na
         kitam batay boway.
         14 In boo mga piyagpatoldo in Abyan Diyos siro mga bodang Diyos.
         15 Angkataw in Abyan tiyaboy Diyos sa kantam yewed agpansakop agpamalimlimo sa kantam,
         no yewed kitam kansiyo piyagpangwat bodang Diyos matang sa kabaloyan in Abyan maal
         wa kitam agawit sa Diyos keyen, Amang, kangay Amang.
         16 In Abyan Diyos sarig ngani kantam abyan in keyen kitam ngani mga bodang Diyos.
         17 Kalbas panawen kitam kansiyo mga bodang kitam batay piyagpakan in mga piyangako Diyos.
         Sarig Kiristo kitam batay piyagpakan in mga siyandata Diyos batay kay Kiristo. No
         ngona kitam kansiyo sarig piyagpaidapan, na dogayan kitam batay din piyagpakalakonaw
         sarig siyo.
         18 Kamayba nangkalakoy in mga kaidapan ngona betek no sa kangay ina tomag idapo daan
         no batay piyagpaytikkalakoy osai in kalakoyen lakoy piyagpalowas batay sa kantam.
         19 In boo mga piyangwat Diyos agkabeet wano in piyagpalowas Diyos in kansiyo mga bodang.
         20 In boo mga piyangwat masida wa, idbatay wa mibaloy in kaalenen kaya siro piyangwat.
         Kaya kataw ina yewed panawen sa kansiro beet dayem panawen ina in remrem Diyos. Kamay
         kamayba kataw ina na batay wakay maal,
         21 angkataw in boo mga piyangwat kamayba ngona agkabolok, dogayan batay piyalpas, idwa
         agkabolok, matang sarig in mga bodang Diyos in siro piyalpas wa gayed.
         22 Kitam katawan anggan ngona in boo mga piyangwat agdaing sa piyagkaidapan kataw in
         kagbaiyan agboslotan.
         23 Yewed waget siro in kataw ina, kadayo din kitam in piyakan in Abyan, in tokawan tiyaboy
         Diyos sa kantam, kitam din agdaing agkabyatan sa kantam galem anggan kitam agpanaya
         kay sa kabetek in Diyos batay agpalowas in kitam kansiyo ngani mga bodang, in kitam
         piyalpas wa gayed kadayo in kantam mga bilog.
         24 Kitam piyaboway wa, kalbas kantam piyagpanaya ina pag batay mibaloy. Kamay no abel
         wa in piyagpanaya na idwa piyagpanaya. Nakay in agpanaya sa abel wa daan?
         25 Kamay no kitam agpanaya sa yewed kay kantam abel, na kitam yewed aglimbang agpanaya.
         26 Osai kay ka dailan kaya kitam piyagtolong in Abyan Diyos angkataw kitam idapo kabaloyan.
         Kitam yewed gayed katawan mandalangin maal, matang in Abyan in agpangayay sa Diyos
         panawen sa kantam. In kansiyo piyagalapet in mga agiplaong idbatay masabi mangyan.
         27 In Diyos in kabaloy agpangkit sa remrem mangyan, siyo katawan daan in beet siyabi
         in Abyan, angkataw in piyagpandalangin in Abyan sa mga bodang Diyos, ina wa daan in
         beet Diyos.
         28 Kantam wa atawanan sa boote mga mibaloy sa mga agkaanggay sa Diyos siyo agtolong
         sa kansiro matang in boote mibaloy maal sa kansiro, siro in kansiyo mga iidang matang
         piyagpangwat in kansiyo beet.
         29 Angkataw tangona daan naw in Diyos katawan wa daan no nakay agbangen in kansiyo,
         kalbas siro kansiyo wa siyandata matang kataw wa daan kansiyo Bodang, matang siyo
         wa ngani in panganay sa tayariyan aro.
         30 In kansiyo mga siyandata kansiyo iidang, kalbas in kansiyo mga iidang kansiyo wa
         piyangwat idapo daet, kalbas in kansiyo piyangwat idapo daet kansiyo piyakalakonaw.
         31 Batang asin pag boo nakay in kantam atawanan? No in Diyos sa kantam agbangen, na
         nakay in batay kapandaeg sa kantam? Idapo.
         32 Yewed kansiyo piyagayaw in kansiyo Bodang, dayem tiyaboy ngani sa kantam boo. Na
         no tiyaboy sa kantam in kansiyo Bodang, na batay din tiyaboy sa kantam in boote sarig
         kansiyo Bodang.
         33 Nakay in batay agabla sa kantam, sa mga iidang Diyos? In Diyos idbatay, angkataw
         siyo wa daan in agpangwat sa kantam idapo daet.
         34 Nakay in batay agparosa sa kantam? Kiristo Isos idbatay, angkataw siyo in biyono,
         kalbas piyaboway wakay, kalbas ngona sa pamalang agbangen Diyos agpandalangin sa kantam.
         35 Kamayba kitam maloba piyagpaidapan, piyagpangwatan daet, agkayawes, maidap, piyagpamalimlimowan,
         kamayba piyagbono, na idapo batay kapasoway sa kantam sa pakayawte Kiristo. Idapo.
         36 Kataw in siyabi sa mga Agisolat keyen, Panawen sa kaimo kami boo ibeng batay piyagbono,
         kami kataw in mga topa batay piyagbono.
         37 Idapo ngani. Asin pag boo kitam mandaeg daan panawen sa kabaloyan Kiristo in agpakayawte
         sa kantam.
         38 Kangay ngani atawanan idapo batay kapasoway sa kantam sa pakayawte Diyos. Kamayba
         matay, kamayba boway, kamayba angil, kamayba mamaw, kamayba nakay ngona betek, kamayba
         sa agrateng kay, kamayba in mga poon mamaw,
         39 kamayba in mga sa ogbos, kamayba in mga sa galem diya, kamayba nakay pag mga piyangwat,
         na idapo wano kabaloy agpasoway sa kantam sa pakayawte Diyos piyagpalowas Kiristo
         Isos kantam Kapwan.

1 Ako agrongkot wano panawen sa kangay mga kabelagan in mga bodang Israil. In kangay
         piyagsabi atawanan Kiristo totoo ngani. In kangay piyagsabi yewed baribid. In Betek
         pag Abyan katawan din idapo magolo sa kangay galem sa kangay piyagsabi sa kanyo.
         2 In kangay piyagsabi ako maloba wano agrongkot, idbatay maoraw in maskit sa kangay
         remrem panawen sa mga bodang Israil.
         3 Siro kangay mga kamangyanan, kangay mga kabelagan. In maal kay nges ako agbangen
         in misoway kay Kiristo, in parosaanen in Diyos, matang siro piyasabangen.
         4 Siro mga bodang Israil, yaawit Diyos kansiyo mga bodang piyapangkit sa kansiro in
         kansiyo kalakoyen. In kasondowan tiyaboy din sa kansiro, osai in mga Batas, in betek
         pag agsamba, osai in mga pangako.
         5 Siro in kasokponan in mga kakoyayan lakoy. Ina din pag kasokponan in rakayan in bilog
         Kiristo in Diyos mabwat wano sa boo. Siyo palagi paglakonawen anggan idapo kalobosan.
         Ina wa ngani.
         6 Yewed kangay piyagsabi keyen yewed mibaloy in pangako Diyos. Angkataw yewed in boo
         batang kay Israil in iidang Diyos kansiyo mga mangyan.
         7 Osai in kay Abraam mga kasokponan siro yewed boo bodang Diyos. In Diyos keyen kay
         Abraam, In batang waget kay Isaak in batay piyagawit kaimo mga kasokponan.
         8 Na in beet siyabi ina yewed in boo kay Abraam bodang piyagawit bodang Diyos, no yewed
         in mga waget biyodang panawen sa pangako Diyos, siro waget in piyagawit kasokponan
         Abraam.
         9 Baina keyen in pangako, Sa kataw ngona betek ako atai wakay, kalbas ina pag betek
         Sara batay wa mamodang, kaliyakiyante.
         10 Yewed waget ina. In kay Ribika bodang malsiing, bodang sa kantam kakoyayan Isaak,
         11 -
         12 in siro ikkay biyodang idapo kay kapangwat kamayba maal kamayba daet, siyabi wa Diyos
         kay Ribika keyen, In kakaan agbangen in batay sogowan in ariyan. Na asin piyagngitan
         in Diyos agidang panawen sa kansiyo wa daan beet, yewed panawen sa mga piyagpangwat
         mangyan.
         13 Kataw in mga Agisolat keyen, Akob in kangay iidang, Isaw kangay piyangidangan.
         14 Na nakay, kantam lames asabi keyen in Diyos baribid? Yewed ngani mayadi.
         15 Angkataw keyen in siyabi Diyos kay Mowisis, Ako batay agpakayawte sa kangay beet
         pakayawteen. Wara ako in agidang no nakay in kangay batay piyagpakayawte.
         16 Na in piyagpangwat Diyos yewed sa beet mangyan, yewed sa eyat mangyan, dayem batang
         waget sa kansiyo pakayawte.
         17 Angkataw sa mga Agisolat kansiyo siyabi kay Paraon keyen, Kaya kao kangay piyangwat
         poon lakoy, matang waget panawen sa kaimo kangay batay piyapangkit in kangay kabaloyan,
         matang in kangay ngaran atawanan sa boo mga kobat.
         18 Na ngani in Diyos agpakayawte no nakay in kansiyo beet piyakayawte. Osai kansiyo
         piyakarigen in remrem no nakay in kansiyo beet piyakarigen.
         19 Karam apo batay agsabi sa kangay keyen, No idapo batay kabaloy aglaban sa kansiyo
         beet, na nakay batang in Diyos agparosa kay sa kantam?
         20 Kamay kitam mangyan waget. Idapo batay kalaban kataw ina sa Diyos. In piyangwat lames
         batay kasabi sa agpangwat keyen, Nakay batang ako piyangwat kataw tai?
         21 Yewed mana maal in agpamangwat keden, batang sa osai waget ka tikmel diya, agpangwat
         osai ka keden maalno, osai wakay ka keden daeten?
         22 Kamayba beet piyalowas in Diyos in kansiyo galit, osai beet piyapangkit in kansiyo
         kabaloyan, siyo maloba agbanta sa mga mangyan kailangan parosaen, bonowen.
         23 Ina kansiyo piyangwat matang piyalowas in kansiyo idapo kaloba ina pag kalakoyen
         in tiyaboy sa kantam kitam in kansiyo mga piyagpakayawte, in tangona kansiyo siyandata
         batay piyagpakan in kansiyo kalakoyen.
         24 Kitam ina pag mga mangyan in kansiyo iidang yewed waget batang sa mga Odyo, no yewed
         batang din sa mga yewed Odyo.
         25 Kataw ina in kansiyo siyabi sa aklat Osiyas keyen, In datiyan yewed kangay mga mangyan,
         na kangay batay piyagawit kangay mga mangyan. Osai in datiyan yewed kangay piyagpakayawte
         kangay batay piyagpakayawte.
         26 Osai sa kobat in mga mangyan piyagsabiyan keyen, Kamo yewed kangay mga mangyan, siro
         batay piyagawit mga bodang Diyos agkaboway.
         27 Anda wakay in biyarita Isaiyas panawen sa mga bodang Israil keyen, Kamayba in mga
         bodang Israil in karowen karo in bowangin sa dagat korang waget in batay piyaboway.
         28 Angkataw maloba osai malakas batay piyagpangwat in Kapwan in kansiyo parosa sa boo
         kobat.
         29 Isaiyas din in agsabi keyen, No in Kapwan in Apo Kabaloyan idapo piyatera agkaboway
         sa kantam mga kasokponan, na kitam nges mibaloy kataw in Sodoma, osai kataw in Gomora.
         30 Na in kantam atawanan batang asin piyagkaanggayan Diyos in mga yewed Odyo in mga
         yewed agpilit makaanggay sa kansiyo pangkit. Panawen siro agpasandig sa kansiyo siro
         kansiyo piyangwat idapo daet.
         31 Dayem in mga bodang Israil, in mga agpilit agpaniwala sa mga Batas matang nges makaanggay
         sa pangkit Diyos, kamay siro galot.
         32 Kaya siro galot angkataw siro wakayte agpamangkit padalan agpakaanggay sa Diyos,
         yewed panawen sa agpasandig sa kansiyo, no yewed panawen sa kansiro waget piyangwat.
         Siro asolpo sa bato makasolpo,
         33 in siyabi sa mga Agisolat keyen, Baanda, kangay piyabolalang sa Siyon osai ka bato
         makasolpo, lakonaw pag bato makairos. Kamay kamayba nakay in agpasandig sa kansiyo
         idbatay wa mangalwasi.

1 Mga belag, maloba kangay piyagkabeet, kangay piyagpandalangin sa Diyos keyen, Pabowayen
         in mga bodang Israil.
         2 In kangay ngiitan sa kansiro siro agpilit wano makaanggay sa pangkit Diyos kamay
         baribid in kansiro atawanan.
         3 Angkataw yewed kansiro atawanan in padalan Diyos agpangwat sa mangyan idapo daet.
         Kalbas siro agpilit nges agpangwat in kansiro sadiri padalan, idwa aggisod sa padalan
         Diyos.
         4 Kay Kiristo wa mibaloy in dailan kaya apo in mga Batas, matang kamayba nakay in agpasandig
         sa kansiyo kansiyo piyagpangwat idapo daet.
         5 In siyolat Mowisis panawen sa mga Batas agpangwat sa mangyan idapo daet, keyen, No
         in mangyan kabaloy agpangwat in boo mga Batas, na siyo batay piyaboway.
         6 Kamay anda wakay in piyagsabi panawen sa piyagpangwat idapo daet panawen sa agpasandig
         keyen, Ayaw agremremen keyen, Nakay in batay monaik sa langit? In beet siyabi matang
         Kiristo piyalompot.
         7 Ayaw din agremremen keyen, Nakay in batay lompot sa toyongan? In beet siyabi matang
         Kiristo kiyowa batang sa mga matay.
         8 Kamay in piyagsabi keyen, In agiplaong Diyos bangen sa kaimo, in kaimo wa daan piyagsabi,
         in kaimo piyagremrem. Na ina in agiplaong kanyam piyagbarita, in keyen agpasandig
         sa Diyos,
         9 in keyen, No kaimo piyagsabi keyen Isos in Kapwan, osai no in kaimo remrem agpasandig
         keyen siyo piyaboway wakay Diyos, na kao batay piyaboway.
         10 Angkataw no kantam remrem agpasandig sa Diyos na kitam kansiyo piyagpangwat idapo
         daet. Osai no kitam agpalowas ina sa kantam piyagsabi na kitam piyagpaboway.
         11 Keyen in mga Agisolat, Kamayba nakay in agpasandig sa kansiyo idbatay mangalwasi.
         12 Pikkataw daan in Odyo osai in yewed Odyo. Osai waget in Kapwan sa boo mangyan. In
         boo mga agayay sa kansiyo piyagpakan in kansiyo mga piyagtaboy.
         13 Baina in mga Agisolat keyen, In boo mga mangayay sa Kapwan batay piyaboway.
         14 Kamay in mga mangyan idbatay omayay sa yewed kansiro piyagpasandigan. Osai siro idbatay
         agpasandig sa kansiyo no siro yewed karengey in barita panawen sa kansiyo. Osai siro
         idbatay karengey in barita no idapo agpatoldo in barita.
         15 Osai idapo batay agbarita no yewed siyogo. Kataw in mga Agisolat keyen, In agrateng
         in agbaba maalno pag barita makaanggay wano sa kangitan.
         16 Kamay in maniwala sa maalno pag barita yewed boo. In siyabi Isaiyas keyen, Laki Kapwan,
         nakay in maniwala sa kanyam barita?
         17 Na in paniwala batang sa agparengey. In piyagparengey in barita panawen kay Kiristo.
         18 Kamay karam apo agtanong keyen, Siro lames ikkay karengey in barita? Karengey wa
         ngani, angkataw in mga Agisolat keyen, In mga agpatoldo in barita pataboy wa sa boo
         kobat. In kansiro agiplaong rateng wa sa boo kobat.
         19 Apo kay keyen, In mga bodang Israil lames yewed katawan? Mowisis in tokaw agsagot
         keyen, Batay piyagidang Diyos in mga mangyan yewed gayed bansa matang kamo batay agpanagiri.
         Batay piyagidang Diyos mga mangyan idapo katawanan matang kamo batay agkagalit.
         20 Isaiyas labi kay maeyat agsabi in siyabi Diyos keyen, Ako atagbo in mga yewed agpamangkit
         sa kangay. Ako papangkit sa mga mangyan yewed agtanong panawen sa kangay.
         21 Kamay panawen sa mga bodang Israil kansiyo siyabi keyen, Boo ibeng ako agberya agpakayawte
         sa mga mangyan songgaran, dayo maniwala.

1 Na nakay, biyenglay wa lames Diyos in kansiyo mga mangyan? Yewed. Baina ako osai
         daan ka bodang Israil, kasokponan Abraam, sa tiribo Binamin.
         2 Yewed biyenglay in Diyos in kansiyo mga mangyan in tangona kansiyo iidang. Kanyo
         atawanan in siyabi sa mga Agisolat panawen kay Iliyas in siyo agdaing sa Diyos panawen
         sa piyangwat in mga bodang Israil.
         3 Siyo keyen, Kapwan, kansiro biyono in kaimo mga poropita, kansiro riyegnas in mga
         paltawan pansonogan andog sa kaimo. Ako waget in agitera, kadogay ako beet kay biyono.
         4 Kamay in siyabi Diyos sa kansiyo keyen, Ako apo kay piyatera pito ka libo ka kaliyakiyan
         yewed agsamba sa yewed Diyos piyagawit Baal.
         5 Na ngona din kataw ina, apo kay agitera mga iidang Diyos panawen sa kansiyo lakonaw
         pag agpakayawte.
         6 Siro kansiyo ngani iidang panawen sa kansiyo lakonaw pag agpakayawte, yewed panawen
         sa kansiro mga panawen. Angkataw no ina panawen sa kansiro mga piyagpangwat, na yewed
         wa masabi ina panawen sa lakonaw pag agpakayawte.
         7 Na in atawanan asin in kansiro piyagkaamag yewed abel in boo mga bodang Israil angkataw
         in amat marigen in remrem. In mga waget iidang Diyos in kaabel ina.
         8 Kataw in siyabi sa mga Agisolat keyen, Anggan ngona pag betek, piyaidapo katawanan
         in Diyos in kansiro mga remrem. Kansiro mga mata biyeleg wa, kansiro talinga biingi
         wa din.
         9 Siyabi din Dabid keyen, Dayem nges kansiro mga katiponan mibaloy wa kagwali salaod,
         kagwali balatik. Siro nges maligan, piyarosa.
         10 Dayem nges malened kansiro mga mata matang siro idwa kangitan. Siro nges mabokkong
         agkaidapan anggan agkaboway.
         11 Na nakay, in beet siyabi in asolpo in mga bodang Israil, siro lames maligan wa gayed?
         Yewed ngani. Kamay panawen siro mairos agpangwat daet, rateng wa sa mga yewed Odyo
         in boway idapo kalobosan. Matang in mga Odyo aamagan sa abel in mga yewed Odyo.
         12 Na ngona, no panawen sa daet in mga Odyo batay makamaal sa boo mangyan, osai no panawen
         siro galot in mga yewed Odyo apo pakinabang, na no siro boo maniwala labi kay lakonaw
         in batay pakinabang.
         13 Laki mga yewed Odyo, anda wakay in kangay piyagsabi sa kanyo. Panawen ako katiwala
         siyogo Kiristo sa mga yewed Odyo, na kangay piyaglakonaw in agbarita sa kanyo,
         14 matang in kangay mga kabelagan in mga Odyo aamagan, matang no kataw ina, batay din
         piyaboway in amat sa kansiro.
         15 No panawen in mga Odyo biyenglay Diyos, in mga mangyan sa boo kobat maybelagan wa
         osai in Diyos, na no in Diyos tagoli wakay agtanggap sa mga Odyo, na ina kagwali in
         matay wa piyaboway wakay.
         16 In arina piyagpangwat tinapay, no in tokaw pag tinapay tiyaboy sa Diyos, na ina pag
         boo, Diyos wa daan in kapwan. No sa yangaw piyagtalaga sa Diyos in mga dalig, na kadayo
         in mga sanga Diyos wa daan in kapwan.
         17 Alimbawa osai ka togda yangaw piyagawit olibo, diyodo in kalaati sanga, kalbas apo
         wakay mga sanga batang sa olibo kobat piyasokpon sa dodowan matang kansiro makowa
         in reta batang sa mga dalig. Na kamo in mga yewed Odyo kataw ina pag olibo kobat piyasokpon
         wa matang ngona kamo piyagpakan bagiyan in sa mga Odyo.
         18 Na yewed mayadi kamo agidapo kabolowan sa mga sanga in togda. Ayaw agyabang. Kanyo
         remremen yewed kamo in agpaboway sa mga dalig. Siro agbangen in agpaboway sa kanyo.
         19 Na karam kanyo batay siyabi keyen, Diyodo in mga sanga matang kami misokpon.
         20 Betek ina, kamay kaya siro diyodo panawen siro yewed agpasandig sa Diyos. Kalbas
         kaya kamo siyokpon panawen kamo agpasandig sa kansiyo. Na ayaw agyabang, dayem alimowan
         wa agbangen.
         21 Angkataw no in mga sanga in togda in mga Odyo yewed piyagalwasi in Diyos, na kamo
         din idbatay kansiyo piyagalwasi.
         22 Asin kantam piyagngitan in Diyos mabait osai matapang. Siyo matapang sa mga yewed
         agpasandig sa kansiyo, kamay mabait sa kanyo no kamo agaway kay agpasandig sa kansiyo
         kabaiten. No yewed, na kamo piyagdodo din.
         23 In mga Odyo, no siro agpasandig wakay sa Diyos, na siro piyagsokpon wakay. Angkataw
         in Diyos apo kabaloyan agsokpon wakay tagoli sa kansiro.
         24 No kamo in sanga in olibo kobat piyasokpon sa togda olibo, kamayba yewed kataw ina
         in ogali olibo, na labi kay in mga Odyo batay wakay misokpon sa olibo kansiro daan
         dodowan.
         25 Mga Belag, apo osai ka piyagbetang kangay nges beet kanyo atawanan, matang yewed
         batay agpakabwat in kanyo remrem. In mga bodang Israil in siro ngona yewed agpasandig
         ina kadogayte waget, yewed anggan dogayan, anggan waget kapasabangen wa sa Diyos in
         boo karowen in mga yewed Odyo.
         26 No kataw ina batay wa piyaboway in boo mga bodang Israil, kataw in mga Agisolat keyen,
         Batay rateng in Agpamaboway batang sa Siyon. Kansiyo batay kiyowa sa mga kasokponan
         Akob in boo kansiro daet.
         27 Paka kangay wa kiyowa in kansiro mga daet, na ina wa in kangay batay kasondowan sa
         kansiro.
         28 Panawen siro dayo in Maal pag Barita siro mibaloy wa kalaban Diyos, matang kamo in
         mga yewed Odyo apo wa pakinabang. Kamay panawen siro kansiyo iidang, siro kansiyo
         daan piyagmaal panawen sa kansiro mga kakoyayan.
         29 Angkataw in Diyos yewed agiyalis in remrem panawen sa kansiyo mga iidang osai sa
         kansiyo mga tiyaboy.
         30 Tangona kamo mga aglaban sa Diyos. Kamay ngona kamo kansiyo piyagpakayawte panawen
         in mga Odyo aglaban wa sa kansiyo.
         31 Kataw din ina ngona, in kamo piyagpakayawte in Diyos in mga Odyo aglaban sa kansiyo,
         na in mga Odyo batay din kansiyo piyagpakayawte kataw kamo piyagpakayawte.
         32 Angkataw in Diyos pomayag in boo mangyan pasakop sa kansiro mga daet, matang kansiyo
         batay apalowas sa kansiro in kansiyo pakayawte.
         33 Idbatay wano lobos in yaman Diyos, osai in kansiyo katawanan, kadayo in kansiyo atawanan.
         Idapo batay katawan in kansiyo mga remrem. Idapo batay katawan in kansiyo mga padalan.
         34 Kataw in siyabi sa mga Agisolat keyen, Nakay in katawan in remrem in Kapwan? Idapo.
         Nakay in kabaloy agpatoldo sa kansiyo? Idapo din.
         35 Nakay in kataboy sa Diyos matang in Diyos agbayad wakay sa kansiyo? Idapo ngani.
         36 Angkataw siyo in agpangwat in boote, siyo in agalapet sa boote, osai kansiyo wa daan
         in boote. Na siyo pakalakonawen anggan idapo kalobosan. Ina wa ngani.
         
            

         
      
   
      
         12
1 Na ngani, mga belag, ako agpilit sa kanyo panawen in Diyos maloba wa agpakayawte
         sa kantam, kanyo wa ngani taboyen sa Diyos in kanyo bilog agkaboway, makaanggay sa
         kansiyo. Kanyo wa ngani talagaen sa kansiyo. Kataw ina in betek pag agsamba sa Diyos.
         2 Ayaw kanyo agtoladen in mga ogali in mga yewed agpaniwala, no yewed paalisen Diyos
         in kanyo datiyan remrem matang miyalis wa in boo kanyo ogali. Kataw ina kamo batay
         katawan no nakay in beet Diyos, no nakay in maal, in makaanggay, in betek wa gayed
         pag kansiyo beet.
         3 Panawen sa kabaloyan tiyaboy Diyos sa kangay, kangay piyagsabi sa baatte osai sa
         kanyo keyen, in kanyo kalakoyen ayaw agpakabwaten lampas sa agibetek. No yewed remremen
         gayed maal in kanyo kalakoyen, no nangkalakoy in paniwala tiyaboy Diyos sa kanyo.
         4 In osai ka bilog mangyan karowan in sangkap. Baatte sangkap osai wakay in panawen.
         5 Na kataw din ina kitam, kamaybawa karowan kitam piyalageman sa osai waget ka bilog
         Kiristo. In baatte osai agiskapet sa mga roma.
         6 Baatte osai wakay in kantam mga kabaloyan no nangkalakoy in tiyaboy Diyos sa kantam.
         No kitam in piyakan in agpalowas in batang sa Diyos, na ina wa in kantam pangwaten
         no nangkalakoy in kantam paniwala.
         7 No in tiyaboy sa kantam in agtolong, na agtolong wa ngani. No in agpatoldo in tiyaboy,
         na kitam wa agpatoldo.
         8 No in tiyaboy sa kantam in agpaeyat remrem, na kitam wa agpaeyat remrem. No kitam
         piyakan in agtaboy sa mga maidap, na ayaw mabyat in remrem agtaboy. No in agpoon,
         na ayaw aglimbang agpapoon. No in agpakayawte sa amat, na in agkaanggay pag agpakayawte.
         9 In agpakayawte ayaw agpakagwali waget. Kadaetanen in daet pag ogali, dayem in maal
         pag ogali, ina in alapeten.
         10 Kitam maybelagan, kataw kitam tayariyan wa gayed. Pakalakoyen in agmaal sa kantam
         belag labi kay sa kantam sadiri.
         11 Ayaw aglimbang, in boo remrem pasakopen sa Kapwan agpanawen.
         12 Kitam wa agkaanggay sa piyagpanaya. No kitam piyagpaidapan na agbanta wate. Osai
         palagi agpandalangin.
         13 Kantam tolongen in mga belag agpaniwala sa kansiro mga kailangan. Pabelagen in mga
         mangyan agrateng.
         14 In mga agpamangwat daet sa kantam dalanginen keyen pakayawteen. Ayaw kantam agpamanesen.
         Dalanginen ngani.
         15 No apo agkaanggay na kitam wa din agkaanggay. Kitam din manangis sa mga agpanangis.
         16 Malsiyayonan in remrem. Kitam ayaw agpakabwat, dayem pabelagen in mga maidap. Kitam
         ayaw keyen lakonaw in kantam atawanan.
         17 Ayaw kitam mangganti sa daet. Kitam agpilit agpapangkit in maal pag ogali sa boo
         mangyan.
         18 No nges ngani maal na kitam agpangwat in boo kantam abaloyan, matang agkaboway maal
         kadayo in boo mangyan.
         19 Laki mga belag, ayaw kitam agpalgantiyan. Bayansiyo in Diyos in agparosa. Angkataw
         in siyabi sa mga Agisolat keyen, Keyen in Kapwan, Ako in agpamarosa, bayansiyo ako
         in agparosa.
         20 Ayaw kitam agganti, dayem no agkayawes in kantam kaaway, na kantam pakanen pamangnen,
         no siyo agkainem, na pakanen sapa. Na no kataw ina siyo batay arikoyan wa gayed.
         21 Kitam ayaw agpadaeg sa daeten pag remrem. No yewed pangwaten in maal matang diyaeg
         in daet.

1 In baatte mangyan pasakop sa mga poon lakoy. Angkataw idapo kabaloyan yewed batang
         sa Diyos. Ina pag mga kabaloyan piyangwat Diyos.
         2 Matang no siyo aglaban sa mga apo kabaloyan na siyo aglaban sa piyangwat Diyos. In
         agkataw ina agayay parosa.
         3 In mga agpamangwat maal yewed kailangan agkalimo sa mga poon. Dayem in mga agpangwat
         daet, na siro agkalimo ngani. No kitam beet yewed agkalimo sa mga poon, na kitam agpangwat
         wa maal, na kitam kansiro batay piyagmaal.
         4 Angkataw siro mga sogowan Diyos agalapet sa kantam. Kamay no kitam agpangwat daet
         na kitam agkalimo wa, angkataw siro apo ngani kabaloyan agparosa. Siro sogowan Diyos,
         matang parosaen in mga agpamangwat daet.
         5 Na kailangan ngani kitam pasakop, yewed waget matang idbatay piyarosa Diyos, no yewed
         panawen ina wa daan in betek.
         6 Ina din in dailan kaya kitam agbayad bowis. In mga poon apo kabaloyan siro mga sogowan
         Diyos. Ina in kansiro tongkolin.
         7 Kantam taboyen sa baatte osai in kailangan taboyen. Bayaden in bowis sa kailangan
         piyagbayadan, maniwala sa kailangan paniwalaen, pagmaalen in kailangan pagmaalen.
         8 Ayaw agpangotang, dayem kitam maybelagan, angkataw in agpakayawte sa roma, na ina
         agpaniwala wa sa mga Batas.
         9 Angkataw in mga Batas kataw in ayaw agpanggaraw, ayaw agbono mangyan, ayaw agpanakaw,
         ayaw agpansolang, kadayo in roma kay pag mga batas, na ina pag boo agisagalem atai
         pag siyabi keyen, Pagmaalen in roma mangyan, kataw daan in kaimo bilog.
         10 In agpakayawte yewed agpangwat daet kamayba kay nakay. Na in agpakayawte, ina in
         agpaniwala sa boo mga Batas.
         11 Kaya kailangan kantam pangwaten ina angkataw kantam atawanan in kabetek ngona, idwa
         kabetek age sek. Kitam mipolaw wa, angkataw bangen wa in kitam piyagpaboway, bangen
         wa labi kay sa tangona in kitam bayo kay agpasandig sa kansiyo.
         12 In yabi agkaidapo wa, bangen wa in mapawa. Kantam wa benglayen in boo mga daet piyagpangwat
         sa yabi. Boo remrem piliten wa agpangwat in maal sa mapawa.
         13 Kailangan in kantam mga ogali maalen, yewed makarikoy. Ayaw agsidaen in kabetek kataw
         in aglasing, osai in daeten pag agkaanggay. Ayaw agpanggaraw, mga makarikoy pag panawen.
         Ayaw agpalaway, agpalpanagiri.
         14 Dayem kantam soroyen in Kapwan IsoKiristo. Ayaw wa kantam agremremen in boo daeten
         pag makaanggay sa kantam bilog.

1 No apo mangyan kalakoyte in paniwala na kantam alapeten. Ayaw kay aggisoden in kansiyo
         piyagremrem.
         2 Apo agpaniwala keyen maal mamangan kamayba nakay. Apo wakay kalakoyte in paniwala,
         golay waget in kansiyo piyagkoman.
         3 In agkoman kamayba nakay ayaw aglibak sa agkoman waget golay. Osai in agkoman kamayba
         nakay ayaw agsabiyanen in agkoman waget golay, angkataw siyo piyagalapet Diyos.
         4 Ayaw kitam agsabiyanen in osai ka sogowan in roma mangyan. In kansiyo waget Kapwan
         in batay agsabi no siyo maalno no yewed. Kalbas siyo batay ngani maal, angkataw in
         Kapwan kabaloy agpangwat siyo maal.
         5 Apo mangyan agremrem keyen in osai ka ibeng lakonaw labi kay sa roma ibeng. Apo wakay
         agremrem keyen in boo ibeng tikkalakoyan. Kailangan in baatte mangyan ayaw piyagbaslag
         in remrem panawen sa mga ibeng.
         6 Kaya in osai ka mangyan agogali sa osai ka ibeng, panawen sa Kapwan. In agkoman kamayba
         nakay, na kaya siyo agkoman panawen sa Kapwan, angkataw siyo agkaanggay sa Diyos.
         In yewed agkoman kataw ina, na kaya yewed agkoman panawen din sa Kapwan, angkataw
         siyo din agkaanggay sa Diyos.
         7 Kamayba nakay sa kantam idapo agkaboway panawen waget sa kantam sadiri. Idapo din
         agkatay panawen waget sa kantam sadiri.
         8 No kitam agkaboway na ina panawen sa Kapwan. No kitam agkatay na ina din panawen
         sa Kapwan. Na ngani kamaybawa boway, kamaybawa matay, kitam sa Kapwan wa gayed.
         9 Angkataw kaya Kiristo matay kadogay tagoli wakay boway matang siyo in Kapwan kadayo
         sa mga matay, kadayo sa mga agkaboway.
         10 Na ayaw kantam agsabiyanen in kantam mga belag sa agpaniwala. Ayaw kantam aglibaken
         in kantam belag. Angkataw kitam boo batay piyagsokat Diyos no kitam maalno no yewed.
         11 Angkataw siyabi sa mga Agisolat keyen, Keyen in Kapwan, Kataw ako agkaboway, baatte
         mangyan batay agpaselang sa kangay, osai baatte mangyan batay agsabi in Diyos in lakonaw.
         12 Na ngani in baatte osai sa kantam batay piyagbotog Diyos.
         13 Na ayaw wa kitam agidapo kabolowan sa baatte osai. Dayem piliten ayaw agpangwat eleg
         sa paniwala kantam belag, ayaw agpaakay sa kansiyo sa daet.
         14 Panawen ako agiyagem sa Kapwan Isos kangay ngani atawanan idapo pamangnen piyagayaw.
         Kamay no piyagremrem in mangyan ina piyagayaw kiyoman, na piyagayaw ngani sa kansiyo
         ina.
         15 No panawen sa pamangnen kantam piyagkoman magolo in remrem kantam belag, na asin
         kitam idwa agpakayawte sa kantam belag. Panawen sa kansiyo Kiristo matay. Na siyo
         ayaw kantam agpasakopen sa parosa Diyos panawen waget sa kantam pamangnen.
         16 No nakay in sa kantam atawanan maal, na ayaw agpabayaan sabiyanen in roma.
         17 Angkataw in mangyan piyagsakop Diyos yewed panawen sa piyagkoman, osai sa piyaginem,
         dayem panawen siyo agibetek, apyaan in remrem, agkaanggay. Ina boo batang sa Betek
         pag Abyan.
         18 In kataw ina pag agpaniwala kay Kiristo, siyo piyagkaanggayan Diyos, osai piyagmaal
         in mga mangyan.
         19 Na kitam agpilit agogali in mga makamaal sa agpalageman, osai in makapaeyat remrem
         sa baatte osai.
         20 Ayaw agsidaen in piyangwat Diyos panawen waget sa kantam pamangnen. In boo pamangnen
         maal, kamay ayaw agkomanen in batay makadaet sa roma.
         21 In maal kay ayaw wa mamangan in ablasen, ayaw minem alak, ayaw agpangwat kamayba
         nakay in makadaet sa kantam belag sa agpaniwala.
         22 In kantam remrem asin pag mga kataw ina kitam waget osai in Diyos in kailangan katawan,
         yewed kailangan piyagsabi sa roma. Agkaanggay in mangyan yewed magolo in remrem sa
         kansiyo piyagpangwat kansiyo atawanan maal.
         23 Kamay in mangyan no piyagbaslag in remrem sa kansiyo piyagkoman, na siyo batay piyarosa
         Diyos, angkataw in siyo agkoman yewed panawen sa kansiyo paniwala. In kamayba nakay
         in yewed batang sa paniwala na ina daet.

1 Kitam in mga maeyat in agpaniwala kailangan kantam tolongen in mga mainaen sa agpaniwala.
         Ayaw in kantam waget sadiri piyagkaanggayan in remremen.
         2 Kantam tolongen in roma mangyan matang siyo agkaanggay kadogay maeyat wakay in kansiyo
         paniwala.
         3 Angkataw kamayba Kiristo yewed agkabeet sa kansiyo sadiri piyagkaanggayan, no yewed
         siyo kataw in sa mga Agisolat keyen, In siro agpanlibak sa kaimo, ako in liibak.
         4 In boo mga siyabi tangona sa mga Agisolat, kaya ina siyolat matang kitam katawan,
         angkataw no kitam agbasa sa mga Agisolat na piyagpakaeyat in kantam remrem matang
         agkaanggay agpanaya.
         5 In Diyos in agpakarigen osai in agpaeyat sa kantam remrem. Na kangay piyagpandalangin
         sa kansiyo keyen, Kamo boo palagemanen kanyo remrem sa agpangwat in beet Kiristo Isos,
         6 matang kamo agpaysarigan agmaal sa Diyos sa Amang kantam Kapwan IsoKiristo.
         7 No nangkataw kitam piyagalapet Kiristo, na kataw din ina in kantam pangwaten sa kantam
         mga belag, matang in Diyos piyagpakalakoy.
         8 Kangay piyagsabi sa kanyo kaya Kiristo mibaloy sogowan mga Odyo matang piyapangkit
         in Diyos yewed bosliyen, kansiyo ngani piyagpangwat in kansiyo mga pangako sa mga
         kakoyayan.
         9 Osai matang din in mga yewed Odyo agmaal din sa Diyos panawen siyo agpakayawte. Kataw
         in siyabi sa mga Agisolat keyen, Na kao kangay batay piyagmaal sa adap in mga yewed
         Odyo. Ako batay agbaren agmaal sa kaimo ngaran.
         10 Siyabi wakay keyen, Mga yewed Odyo, agkaanggay wa kamo sarig in mga mangyan iidang
         Diyos.
         11 Apo kay din siyabi keyen, Kamo in mga yewed Odyo, kanyo pagmaalen in Kapwan. In boo
         mga mangyan agmaal sa kansiyo.
         12 Siyabi wakay Isaiyas keyen, Batay rateng in kasokponan Isi. Siyo batay lomwas matang
         agpapoon sa mga yewed Odyo. Siro batay agpasandig sa kansiyo.
         13 In Diyos in agtaboy in piyagpanaya, na kansiyo wa taboyen sa kanyo in makaanggay
         osai in apyaan pag remrem, matang kamo agkaanggay agpanaya panawen sa kabaloyan in
         Betek pag Abyan.
         14 Mga belag, kangay ngani atawanan kamo agpangwat maal wano, kamo aronaw in atawanan,
         osai kamo kabaloy agpalsipatoldowan.
         15 Kamay anda kangay siyolat sa kanyo apo betek kagwali matapang matang kamo kangay
         wakay piyagpatoldo. Kaya ako agpangaas agsolat kataw ina panawen in tiyaboy Diyos
         sa kangay,
         16 in ako sogowan Kiristo Isos sa mga yewed Odyo. Matang ako sasirdoti agpatoldo sa
         kansiro in Maal pag Barita Diyos, matang siro piyagtaboy sa Diyos, makaanggay sa kansiyo,
         piyangwat maal wano in Betek pag Abyan.
         17 Na panawen ako sogowan Kiristo Isos kangay piyagpalakoy in kangay panawen sa Diyos.
         18 Ako idapo batay siyabi, no yewed in piyangwat Kiristo in ako kansiyo siyogo matang
         in mga yewed Odyo yaakay Kiristo sa agpaniwala sa Diyos. Ina panawen sa kangay mga
         agiplaong osai piyangwat,
         19 panawen din sa mga tanda mga makasoyo pag panawen, sa kabaloyan in Betek pag Abyan.
         Matang sa boo kobat, sogod sa Irosalim anggan sa Iliriko kangay wa piyamatoldo gayed
         in Maal pag Barita panawen kay Kiristo.
         20 Palagi in kangay beet agpatoldo in Maal pag Barita sa boo kobat yewed kay aratengan
         in ngaran Kiristo, matang ako yewed kagwali agdagdag towar sa mga arigi tiyadyok in
         mga roma.
         21 No yewed kataw in siyabi sa mga Agisolat keyen, In mga ikkay abaritaan panawen sa
         kansiyo batay kangitan sa kansiyo. In mga ikkay karengey panawen sa kansiyo batay
         katawan.
         22 Ina in dailan kaya ako yewed kay katokor pataboy sa kanyo.
         23 Kamay ngona lobos wa in kangay panawen atai pag kobat, osai panawen dogay wa ako
         beet wano pataboy asin sa kanyo,
         24 kangay remrem ako batay domalan sa kanyo in ako agpataboy sa Ispanya matang kitam
         nges maltagbowan. Ako beet mataw kayte agpainga asin. Kangay din remrem kamo batay
         tomolong sa kangay in ako panaw batay sa Ispanya.
         25 Kamay ngona ako batay kay pataboy sa Irosalim, agbaba tolong sa mga belag ista.
         26 Angkataw in remrem in mga barkadaan mga bodang Diyos sa Masidonya osai sa Akaya keyen
         maal siro agpababa tolong sa mga maidap sa mga bodang Diyos sa Irosalim.
         27 Siro agkaanggay agtolong. Kamay ina kailangan kansiro piyagpangwat angkataw siro
         in mga yewed Odyo piyakan mga Odyo in mga piyagkailangan in abyan, na maal ngani siro
         wakay agtolong sa mga Odyo sa mga piyagkailangan in bilog.
         28 Na paka tiyaboy wa in tolong sa mga belag sa Irosalim ako batay domalan asin lampas
         sa Ispanya.
         29 Kangay atawanan in ako asin agpataboy sa kanyo ako apo piyagbaba bonton wano in tolong
         batang kay Kiristo.
         30 Laki mga belag, panawen sa Kapwan IsoKiristo osai panawen in agpalsipakayawtean tiyaboy
         in Abyan Diyos sa kantam, ako agayay tolong sa kanyo sa pandalangin. Ako dalanginen
         gayed,
         31 matang ako agipalpas sa mga yewed agpasandig sa Diyos sa Odiya, osai matang in mga
         belag ista agkaanggay sa kangay piyagbaba tolong.
         32 No kataw ina, na ako batay agkaanggay agrateng sa kanyo agpainga sa kanyo, no ina
         in beet Diyos.
         33 Kamo boo alapeten in Diyos in agtaboy in apyaan pag remrem. Ina wa ngani.

1 Kangay piyagpapangkit sa kanyo Pibi in kantam belag pag kagbaiyan. Siyo agpanawen
         sa barkadaan mga bodang Diyos sa bayan Sinkiriyo.
         2 Panawen sa Kapwan siyo kanyo pabelagen kalakoy in betek sa mga iidang Diyos. Siyo
         tolongen sa boo kansiyo kailangan angkataw lakonaw in kansiyo tolong sa karowan, kadayo
         sa kangay.
         3 Kagwali wa nakay taybalang Pirisila osai Akwila, in kangay sarig agpanawen kay Kiristo
         Isos?
         4 Siro bangen nges matay matang ako yewed matay. Yewed waget ako in agkaanggay, kadayo
         in boo mga barkadaan mga bodang Diyos sa mga yewed Odyo.
         5 Nangkagwali wakay in barkadaan mga bodang Diyos in agsamba sa kansiro balay? Osai
         in kangay pagbelag Ipinito, kataw wa nakay siyo? Siyo in tokaw pag agpasandig kay
         Kiristo ista sa kobat lakoy Asya.
         6 Osai Mariya, in agpanawen gayed sa kanyo.
         7 Osai kora Adroniko osai Onya, siro Odyo din kataw ako. Siro taite kangay sarig sa
         bilanggowan. Atawanan siro mga sogowan Kiristo, tokaw kay sa kangay agpasandig sa
         kansiyo.
         8 Kagwali wa nakay Ampilyato, kangay piyagmaal sa kay Kiristo?
         9 Osai Orbano kantam katolong agpanawen kay Kiristo. Osai kangay pagbelag Istakis.
         10 Kadayo Apilis, atawanan siyo yewed aglimbang agpasandig kay Kiristo. Osai in balayan
         Aristobolo.
         11 Kadayo Orodiyon, Odyo din kataw ako. Osai in mga belag agpasandig kay Kiristo sa
         balay Narsiso.
         12 Osai nangkagwali wakay Tiripina osai Tiriposa, mga maeyat agpanawen sa Kapwan? Kadayo
         din Pirsida in kangay piyagbelag, lakonaw in kansiyo piyanawen sa Kapwan.
         13 Osai Ropo in lakonaw pag sogowan in Kapwan, osai in kansiyo inang, kangay din inang.
         14 Osai kora Asindirito, osai Piligonti, osai Irmis, osai Patrobas, osai Irmas, osai
         in boo mga belag kansiro sarig.
         15 Osai kora Pilogogo, osai Olya, osai Niryo osai kansiyo belag kagbaiyan, osai Olimpas,
         osai in boo mga belag kansiro sarig.
         16 No kamo maltagbowan na malkaanggayan kamo. In boo mga barkadaan mga agpasandig kay
         Kiristo siro keyen, Kamo kagwali wa nakay?
         17 Mga belag, tandaen in mga agbaslagbaslag sa kanyo barkadaan, in mga agpaakay agbenglay
         in mga piyatoldo kanyo wa piyaniwalaan. Siro kanyo panliliyanen.
         18 In mga kataw ina mangyan yewed sogowan Kiristo kantam Kapwan, no yewed sa kansiro
         waget sadiri mga beet. Panawen waget sa kansiro mga maalno kamay bosliyen pag panggisoden
         kansiro piyaglibangaw in mga ikkay maeyat in paniwala.
         19 In kamo agpaniwala kay Kiristo biyarita wa sa boo mangyan. Ako agkaanggay wano asin.
         Kamay in kangay beet kamo apo atawanan panawen sa mga maalno, kamay idapo atawanan
         sa mga daet.
         20 In Diyos in agtaboy in apyaan pag remrem. Idwa dogay batay wa kansiyo piyadaeg Katanas,
         batay kanyo piyanlaedan. Sa kanyo in lakonaw pag agpakayawte kantam Kapwan IsoKiristo.
         21 Timotiyo, in kangay katolong agpanawen, siyo keyen, Kagwali wa nakay kamo? Kadayo
         Losyo, Ason osai Sosipatro, siro kangay kabelagan.
         22 Ako Tirsiyo in agsolat anda in kay Pablo solat, ako din keyen, Panawen kitam agpaybelagan
         sa Kapwan kagwali wa nakay kamo?
         23 Keyen din Gayo, kansiyo balay kangay pagitokodan. Atai agsamba in boo barkadaan mga
         bodang Diyos. Osai Irasto in agalapet kowarta atai pag bayan, osai kantam belag Kowarto.
         25 Ngona kantam pagmaalen in Diyos, in kabaloy agparigen sa kantam panawen in Maalno
         pag Barita kangay piyagpatoldo panawen kay IsoKiristo. Ina pag Maalno pag Barita tangona
         dogay wano piyagbetang kamay ngona piyalowas wa.
         26 Panawen sa sogo in Diyos idapo kalobosan ina pag barita piyatoldo wa sa boo mga mangyan,
         matang siro agpasandig kay Kiristo, maniwala sa kansiyo. Ina pag boo siyabi in mga
         poropita sa mga Agisolat.
         27 In osai waget ka Diyos in katawan sa boo, siyo pakalakonawen anggan idapo kalobosan,
         panawen kay IsoKiristo. Ina wa ngani.1 KORINTO1 KORINTO1 KORINTO1 KORINTO1 KORINTO

1 Ako Pablo in agpasolat, osai Tostinis kantam belag. Ako biyerya in Diyos matang ako
         katiwala Kiristo Isos agbarita.
         2 Kami agsolat sa barkadaan mga bodang Diyos sa Korinto, sa mga iidang Diyos, kansiyo
         piyabokod, piyaagem kay Kiristo Isos, sarig din in boo mga iidang sa boo kobat, in
         boo agpandalangin kay IsoKiristo, Kapwan kantam boo.
         3 Kamo kangay piyagpandalangin matang in Diyos kantam Amang, osai IsoKiristo kantam
         Kapwan agpakaanggay, osai agpakapya wa gayed sa kanyo remrem.
         4 Baatte ako agkaanggay sa Diyos panawen sa kansiyo mga piyagtaboy sa kanyo. Kiristo
         Isos in agbaba agtaboy.
         5 -
         6 Kaya atawanan totoo in barita panawen kay Kiristo, angkataw ngiitan miyalis wa in
         kanyo mga ogali. Kataw kamo piyaagem wa sa kansiyo, kamo piyakan kabaloyan kamayba
         nakay pag kabaloyan, kamayba sa agiplaong, kamayba sa atawanan.
         7 Anggan kamo apo in boo piyagtaboy in Betek pag Abyan, in kitam agpanaya kay anggan
         IsoKiristo kantam Kapwan batay wakay atai ngiitan.
         8 Kitam kansiyo piyagpakaeyat anggan dogayan matang kitam idapo lebag sa galem sa kabetek
         agrateng wakay IsoKiristo kantam Kapwan.
         9 In betek pag Diyos in agberya sa kantam matang piyaagem wa sa kansiyo bodang, IsoKiristo
         kantam Kapwan.
         10 Laki mga belag, ako siyogo rsoKiristo kantam Kapwan agsabi wa gayed sa kanyo keyen,
         Ayaw agpaylabanan. Maybelagan wa kamo boo. Osai wageten in kanyo remrem, osai in kanyo
         beet.
         11 Laki mga belag, ako biyaritaan kay Kolowi mga kamalay keyen, Kamo agpalawayan.
         12 In beet kangay siyabi baatte sa kanyo osai wakay in piyagsabi. In osai keyen, Ako
         kay Pablo. In osai keyen, Ako kay Apolos. In osai keyen, Ako kay Pidro. In osai keyen,
         Ako kay Kiristo.
         13 Nakay, kanyo lames remrem Kiristo agkadodo? Kanyo lames remrem ako Pablo in piyako
         sa kodos panawen sa kanyo? In kamo biyaotismowan nakay, sa ngaran lames Pablo?
         14 Ako agkaanggay sa Diyos, kataw ako idapo biyaotismowan sa kanyo, no yewed Kirispo
         osai Gayo.
         15 Matang kamayba osai waget yewed mayadi agsabi keyen siyo biyaotismowan sa ngaran
         Pablo.
         16 A, apo kay mana kangay wa biyaotismowan, in balayan Istipanas. No yewed ina, na ako
         idapo atawanan roma mangyan kangay biyaotismowan.
         17 Ako siyogo Kiristo agpatoldo in Maal pag Barita. Ako yewed siyogo agbaotismo. Ako
         agpatoldo ngani, kamay yewed kataw in agiplaong mga katawanan, in mga agkasadapan
         sa kobat. In kangay piyagpatoldo toloy atawanan matang yewed maidapo in kabaloyan
         in katayan Kiristo sa kodos.
         18 Sa remrem in mga agitaboy sa toyongan, idapo kabolowan in piyagpatoldo keyen, Kiristo
         matay sa kodos. Dayem sa kantam agbangen, sa mga piyagpamaboway, in Kiristo matay
         sa kodos, ina in kabaloyan Diyos agpamaboway.
         19 Angkataw keyen in Agisolat, Kangay batay piyagsida in atawanan in mga katawan. Osai
         kangay batay piyagpaidapo kabolowan in atawanan in mga katawan.
         20 Na idapo wa kabolowan in mga katawan. Idapo wa kabolowan in mga batang agadar. Idapo
         wa kabolowan in mga agmatiwid atai sa kobat. In piyapangkit Diyos in atawanan atai
         sa kobat idapo kabolowan.
         21 Sa maal pag remrem Diyos no in mangyan siyo wakayte agadar na siyo idbatay katagbo
         sa Diyos. Dayem in beet Diyos batay piyagpamaboway in mga agpasandig sa kansiyo panawen
         sa Maal pag Barita. Ina kanyam piyagpamatoldo, kamayba idapo kabolowan sa remrem in
         mga agpasandig sa kobat.
         22 In mga Odyo dayo maniwala no idapo ngiitan makasoyo pag panawen. In mga agbangen
         Girigo na agkaamag sa mga atawanan.
         23 Kamay in kanyam agbangen piyagpatoldo in Kiristo piyako sa kodos. Sa remrem mga Odyo
         ina daeten wano. Sa remrem mga yewed Odyo ina idapo kabolowan.
         24 Kamay sa mga biyerya Diyos, kamayba Odyo kamayba Girigo, Kiristo in kabaloyan Diyos
         agpamaboway. Siyo in remrem Diyos.
         25 In remrem Diyos, kamayba idapo kabolowan sa pangkit mangyan, na labi kalakoy sa boo
         remrem mga mangyan. In kabaloyan Diyos, kamayba idapo kabolowan sa pangkit mangyan,
         na labi kalakoy sa boo kabaloyan mga mangyan.
         26 Mga belag, remremen in kanyo kalakoyen tangona in kamo biyerya Diyos. Sa pangkit
         mga mangyan kamo karowan in yewed katawan, karowan in idapo kabaloyan, karowan in
         kalakoyte waget.
         27 Iidang Diyos in mga idapo atawanan atai sa kobat matang piyarikoy in mga katawan.
         Osai iidang Diyos in mga idapo kabaloyan atai sa kobat matang piyarikoy in mga apo
         kabaloyan.
         28 Iidang Diyos in mga kalakoyte, in mga piyagpaidapo kabolowan atai sa kobat matang
         piyagpaidapo kabolowan in mga piyagpakalakoy atai sa kobat.
         29 Matang kamayba nakay pag mangyan yewed mayadi agpakalakonaw sa pangkit Diyos.
         30 Kitam kansiyo piyaagem kay Kiristo Isos. Kiristo Isos in paywaraan Diyos agtaboy
         kansiyo remrem sa kantam. Panawen sa kansiyo kitam idapo wa daet, kitam piyabokod,
         osai piyaboway.
         31 Kataw ina in siyabi sa Agisolat keyen, No apo agpakalakoy, na in Kapwan in pakalakonawen.

1 Mga belag, in ako pataboy sa kanyo kangay wa piyalowas in batang piyagbetang pag
         remrem Diyos. Kamay in kangay mga agiplaong yewed malayem, yewed maidap atawanan.
         2 Angkataw in ako pataboy sa kanyo in kangay remrem ako idapo batay piyagpatoldo sa
         kanyo no yewed in IsoKiristo in piyako sa kodos.
         3 Ako idapo eyat in ako sa kanyo. Ako agkalimo, agtagelgey.
         4 Ako agbarita agpatoldo sa kanyo, yewed sa masadap pag mga agiplaong batang sa atawanan
         mangyan, no yewed in kabaloyan in Betek pag Abyan in agpatonay sa barita.
         5 Matang in kamo agpasandig kay Kiristo kamo agpasandig sa kabaloyan Diyos, yewed sa
         atawanan mangyan.
         6 Kamay sa mga gorangen wa sa agpaniwala kami agpatoldo in atawanan. Kamay yewed in
         atawanan atai sa kobat, kamayba in mga koyay atai sa kobat. Ina pag mga koyay agkaidapo.
         7 In kanyam piyagpatoldo in remrem Diyos, in batang piyagbetang sa mga mangyan. In
         ikkay mibaloy in kobat, ina in kansiyo remrem siyandata matang kitam batay piyakalakonaw.
         8 In mga koyay atai sa kobat, kamayba osai waget yewed katawan ina pag remrem Diyos.
         No kansiro atawanan na idbatay wa nges kansiro piyako sa kodos in lakonaw lakoy pag
         Kapwan.
         9 Kataw tai in siyabi in Agisolat keyen, Yewed kay ngiitan mata, ikkay arengeyan talinga,
         ikkay riyemrem mangyan in siyandata Diyos batay piyagtaboy sa mga agmaal sa kansiyo.
         10 Kamay ina piyalowas wa Diyos sa kantam, piyalowas in kansiyo Abyan. In Abyan katawan
         in boote, kamayba in idbatay atawanan pag remrem Diyos.
         11 Idapo batay katawan in remrem osai ka mangyan, no yewed in kansiyo daan abyan. Na
         kataw din ina idapo batay katawan in remrem Diyos, no yewed in Abyan waget Diyos.
         12 In tiyaboy sa kantam yewed in remrem agpasandig sa atawanan mangyan, dayem in Abyan
         Diyos, matang kantam atawanan in kansiyo mga piyagtaboy sa kantam.
         13 In kanyam mga piyagsabi batang sa Abyan Diyos, yewed batang sa atawanan mangyan.
         Na in mga atawanan in Abyan in kanyam piyagpatoldo sa mga apo in Abyan Diyos.
         14 No in mangyan idapo in Abyan Diyos, na siyo dayo komwa in mga piyagtaboy in Abyan
         Diyos. Ina pag mga piyagtaboy kansiyo piyagidapo kabolowan, yewed kansiyo atawanan.
         Angkataw in mga apo in Abyan Diyos, ina waget in katawan.
         15 In mga mangyan piyagbalayan in Abyan Diyos katawan in kalakoyen kamayba nakay. Kamay
         idapo batay katawan in kalakoyen ina pag mangyan.
         16 Kataw tai in Agisolat keyen, Idapo batay katawan in remrem in Kapwan. Idapo batay
         kapatoldo sa kansiyo. Kamay in remrem Kiristo agbalay wa daan sa kantam galem.

1 Mga belag, yewed kay mayadi ako agpatoldo sa kanyo kataw in ako agpatoldo sa mga
         piyagbalayan in Abyan Diyos. Kailangan kamo kangay piyagpatoldo kataw in agpatoldo
         sa mga agpanremrem waget sa bilog, kataw sa mga bodangte kay sa agpaniwala kay Kiristo.
         2 Kamo kangay piyagpakan soso, yewed in baaw gayed, angkataw kamo ikkay kabaloy agkoman.
         Anggan ngona kamo ikkay kabaloy,
         3 angkataw kamo agpanremrem kay sa bilog waget. Kaya atawanan kamo agpanremrem kay
         sa bilog waget, angkataw kamo agpanagiri kay, agpalawayan kay, ogali waget daan mangyan.
         4 In kamo agkataw ina, in osai keyen, Ako kay Pablo, in osai wakay keyen, Ako kay Apolos,
         na in kanyo ogali ogali kay daan mangyan.
         5 Nakay in tongkolin Apolos? Nakay in tongkolin Pablo? Kami sogowan waget Diyos, kansiyo
         siyogo matang kamo yaakay maniwala kay Kiristo. Baatte osai sa kanyam agpangwat in
         panawen tiyaboy Diyos sa kanyam.
         6 Ako in agtogda asin, Apolos in aglalos asin, kamay in Diyos in agpaistobo sa togda.
         7 Kalakoyte in agtogda, osai in aglalos. In Diyos agbangen in lakonaw, siyo in agpaistobo.
         8 In agtogda osai in aglalos tanan agpanawen. In baatte osai batay piyagbayadan sibay
         sa kansiyo panawen.
         9 Kami tanan agpaytolong sa panawen Diyos. Kamo in agay Diyos. Kamo din in balay piyagpangwat
         Diyos.
         10 Kataw ako piyakan Diyos kabaloyan agtadyok, ako in agarigi. Osai wakay ka mangyan
         in agpangwat. Kamay in baatte agpangwat anda pag balay na pakarigenen.
         11 Yewed mayadi piyabalay in roma wakay pag arigi, no yewed in piyabalay wa Diyos, in
         IsoKiristo.
         12 In mga agpangwat apo agpabalay ginto, pilak, marigen pag bato. Apo wakay agpabalay
         yangaw, garasen, lalosen.
         13 In baatte agpangwat, in karigenen kansiyo piyangwat batay atawanan sa Ibeng Agtepeng,
         angkataw batay piyadalan sa baya. Ina pag Ibeng in panawen in baatte osai piyagtepeng
         sa baya, no nakay in marigen, no nakay in matebed.
         14 No kansiyo piyaiskapet sa arigi agaway, yewed matebed, na batay piyagbayadan siyo.
         15 Kamay no matebed, na siyo idapo wa batay bayad. Kamay siyo gayed piyaboway daan,
         kamay idapo piyagbaba kataw domalagan waget sa baya.
         16 Kailangan kanyo atawanan kamo pag barkadaan balay lakoy Diyos, in kanyo galem pagbalayan
         kansiyo Abyan.
         17 No in mangyan agsida sa balay lakoy Diyos, na siyo batay piyarosaan Diyos, angkataw
         piyagpabokod sa Diyos in kansiyo lakoy balay. Kitam in kansiyo balay lakoy.
         18 Kamayba nakay ayaw agpabaribiden in remrem. No kansiyo remrem siyo katawan wa in
         atai sa kobat, na kailangan siyo keyen in kansiyo atawanan idapo kabolowan, matang
         siyo batay katawan wa ngani.
         19 Angkataw in atawanan atai sa kobat idapo kabolowan sa pangkit Diyos. Keyen in Agisolat,
         In mga katawan batay piyagkabel Diyos sa kansiro daan salaod.
         20 Osai wakay keyen, Atawanan in Kapwan idapo kabolowan in piyagremrem in mga katawan.
         21 Na ayaw agpakalakoyen in panawen mangyan. Kanyo in boo,
         22 osai Pablo, kadayo Apolos, osai Pidro, osai in kobat, in boway, in katayan, kadayo
         din ngona pag betek, kadayo in agrateng kay. Kanyo in boote.
         23 Kalbas kamo kay Kiristo, Kiristo sa Diyos.
         
            

         
      
   
      
         4
1 Kami kay Kiristo mga sogowan, mga agpalowas in batang piyagbetang pag remrem Diyos.
         Kataw ina in remremen kamo sa kanyam.
         2 In sogowan kailangan maniwala sa agsogo sa kansiyo.
         3 Idapo kabolowan sa kangay no nakay in kanyo remrem sa kangay. Kalobante nangkataw
         in remrem in mga koyay sa kangay. Kamayba ako, no ako agremrem sa kangay sadiri, na
         idapo din kabolowan.
         4 Kamayba ako idapo atawanan daet sa kangay galem, karam ako apo din daet. Wara in
         Kapwan in agpangkit sa kangay, no ako maal, no ako daet.
         5 Kantam panayaen in Kapwan. Anggan ikkay kabetek kitam ayaw kay agremrem sa panawen
         in kapwa mangyan. In Kapwan in batay agpalowas in mga agitago sa lened. Siyo batay
         agpapangkit in mga remrem piyagtago mga mangyan. Ina pag betek in Diyos batay agmaal
         sa baatte mangyan kalakoy wa daan in piyangwat in mangyan.
         6 Laki mga belag, kami Apolos kangay karai piyangwat alimbawa, matang kamo apo pakinabang,
         matang kanyo atawanan in piyagsabi keyen ayaw aglampas sa Agisolat. Matang ayaw agpanremrem
         keyen, Ina pag mangyan kalakoyte, ina wakay lakonaw.
         7 Nakay ina, kamo lakonaw kay sa amat? Ina in kanyo kalakoyen tiyaboy waget Diyos sa
         kanyo. Na no tiyaboy waget sa kanyo, yewed kanyo wakayte piyangwat, nakay batang kamo
         mayabang kay kataw ina?
         8 Nakay ina, kamo mana bosog wa? Nakay ina, kamo mayaman wa, kabel wa in boote? Nakay
         ina, kamo agpansakop wa sa boote? Kami yewed. Dayem nges kamo agpansakop wa ngani,
         matang kami sarig din agpansakop.
         9 Kataw in mga abel sa gira piyaggoyod sa paoriyan in kapitan, na kami tomag in mga
         sogowan agbarita kataw ina kalakoyte sa boo, batay wa piyagbono. Kami tomag piyagpapangkit
         Diyos sa boo mangyan matang kami piyagpatawaan mga angil, mga mangyan.
         10 Tomag sa kanyo pangkit kami idapo bait panawen kami kay Kiristo, kamay kamo katawan
         wa gayed panawen kay Kiristo. Tomag sa kanyo pangkit kami idapo eyat, kami kalakoyte,
         kamay kamo maeyat, kamo lakonaw.
         11 Anggan ngona kami agkayawes, agkainem, idapo damit. Kami piyagbogbog, kami idapo
         pagoliyan.
         12 Kami wakayte in aganap boway. In mga agpamanes sa kanyam, kanyam piyagpandalangin.
         No kami piyagpangwatan daet, na kami agpakeyen wate.
         13 Kamayba kami piyaglibak, na mabait kami agsagot. Anggan ngona kami piyagidapo kabolowan,
         kami kataw waget mga lokkaan piyagbenglay waget.
         14 Kaya ina kangay piyagsolat, yewed matang kamo arikoyan. Ako agpatoldo sa kanyo kataw
         kangayte mga bodang piyagpakayawte.
         15 Kamayba nangkaro ka mangyan in agpatoldo sa kanyo in agpaniwala kay Kiristo, ako
         waget in kanyo amang sa paniwala. Kamo kangay mga bodang sa paniwala kay Kiristo Isos,
         angkataw ako in agbaba sa kanyo in Maal pag Barita.
         16 Ako agpatoldo sa kanyo keyen kamo agtolad sa kangay.
         17 Ina in dailan kaya Timotiyo kangay piyagsogo sa kanyo. Siyo kangay piyagmaal pag
         bodang sa paniwala sa Kapwan, siyo yewed aglimbang, siyo batay agpatoldo wakay sa
         kanyo in kangay mga ogali sa paniwala kay Kiristo, kataw daan in kangay piyagpatoldo
         sa boo mga barkadaan mga bodang Diyos kamayba saano.
         18 In amat sa kanyo agpakabwat remrem, kataw siro keyen ako idbatay wa asin pataboy.
         19 Kamay kadogayte wa ako batay wakay asin no in Kapwan beet. Na kangay batay piyagpangkit
         ina pag mga agpakabwat remrem, idwaget sa kansiro mga agiplaong, no yewed sa kansiro
         mga piyagpangwat, no ngani siro apo kabaloyan.
         20 Angkataw kaya kitam katawan no in mangyan sakop sa Diyos, piyagngitan sa kansiyo
         mga ogali, yewed waget sa kansiyo mga piyagsabi.
         21 In ako batay asin nakay agbangen in kanyo beet? Osai ako agbaba pamogbog, osai ako
         mabait, agpakayawte sa kanyo?

1 Apo agbarita sa kangay keyen apo wa lakoy sa kanyo agpangwat daet. Kamayba in mga
         yewed agpaniwala idbatay agpangwat in kataw ina pag daet. Osai ka kaliyakiyan miskapet
         wakay sa kansiyo inang pangoman.
         2 Kalbas kamo agpakabwat kay remrem. In maal nges kamo agrongkot, in maal nges ina
         pag agpangwat kataw ina kanyo biyoyaw sa barkadaan mga bodang Diyos.
         3 -
         4 Kamayba in kangay bilog idapo asin, na ako agremrem daan din sa kanyo. Na kataw daan
         ako asin, sa kabaloyan Isos kantam Kapwan kangay wa atawanan in padalan asin pag agpangwat
         kaloba ina. Kamo matipon wa, ako agremrem daan din sa kanyo. Kalbas sa kabaloyan daan
         Isos kantam Kapwan,
         5 ina pag mangyan kanyo taboyen sa dimonyo, matang siida in kansiyo bilog, matang nges
         piyaboway kansiyo abyan dogayan sa Kabetek agrateng in Kapwan.
         6 Yewed maal in kamo agpakabwat remrem. Kanyo atawanan in piyagsabi keyen, Kamayba
         kalakoyte waget in piyaagem pamaistobo tinapay na mistobo in boo tikmel.
         7 Na benglayen wa in dogay wa pag pamaistobo, in daet pag ogali, matang kamo malinis.
         Na kamo kataw in bayo wakay tikmel, idapo pamaistobo. Kataw ngani ina kamo, angkataw
         biyono wa Kiristo kataw in bodang topa piyagbono sa piyasta piyagawit Paskowa.
         8 Na kitam wa mamiyasta, kamay ayaw wa in tinapay apo dogay wa pag pamaistobo, in daet
         remem, daet pag ogali. Dayem in tinapay idapo pamaistobo, in malinis pag remrem, in
         betek pag ogali.
         9 Kangay siyabi sa taite pag solat keyen, Ayaw agpanyanggat sa mga agpanggaraw.
         10 In kangay beet siyabi yewed sa yewed agpaniwala pag mga agpanggaraw, mga solangan,
         mga agpanakaw, mga agsamba sa yewed Diyos. Angkataw kamayba saano sa boo kobat apo
         mga yewed agpaniwala.
         11 Dayem in beet kangay siyabi ayaw agpanyanggat sa agsabi siyo agpaniwala kay Kiristo,
         kamay siyo agpanggaraw daan, no yewed solangan, no yewed agsamba sa yewed Diyos, no
         yewed aglibak, no yewed agpanlasing, no yewed agpanakaw. Ayaw agpamabelag sa kataw
         ina pag mga mangyan.
         12 -
         13 Ako yewed koyay agparosa sa mga yewed agpaniwala. Diyos agbangen in batay agparosa
         sa kansiro. Kamay kitam in mga koyay in agparosa sa mga agiyagem sa kantam barkadaan.
         Kataw in Agisolat keyen, Kanyo boyawen sa kanyo barkadaan in aleleng pag mangyan.

1 No sa kanyo barkadaan apo tayari sa paniwala agpalaway, nakay batang kamo agpaosay
         sa mga koyay yewed agpaniwala? Nakay batang yewed sa mga iidang Diyos pag mga koyay?
         2 Kailangan kanyo atawanan kitam in mga iidang Diyos batay agosay sa boo mangyan. No
         kitam batay agosay sa boo mangyan, na nakay batang kamo yewed kabaloy agosay sa mga
         kataw ina kalakoyte?
         3 Kitam dogayan agosay sa mga angil. Na no kitam kabaloy agosay sa mga angil, na labi
         kay kitam kabaloy atai waget in sa kobat mga osap.
         4 No kamo apo osap, kamo lames batay kay agpaosay sa mga koyay yewed sa barkadaan mga
         bodang Diyos?
         5 Kailangan kamo agkarikoy. Tiyak apo asin sa kanyo katawan agosay sa mga tayariyan
         sa agpaniwala.
         6 Kamo tayariyan, no agpalsisombongan, nakay batang ina kanyo piyagpaosay sa mga yewed
         agpaniwala?
         7 In kamo agpalawayan, ina agsida sa kanyo agpaysarigan agpaniwala. In maal kay kamo
         agbanta wate no kamo piyagapi, no kamo piyagpadaya.
         8 Kamay kamo kay in agpangapi, in agpamadaya, kamayba sa kanyo daan belag sa agpaniwala.
         9 Kailangan kanyo atawanan in mga agpamangwat daet idbatay sa sakopan Diyos. Ayaw agpabaribiden
         in kanyo remrem. In mga agpanggaraw, in mga agsamba sa yewed Diyos, in mga agpanaban,
         in mga bakla,
         10 in mga agpanakaw, mga solangan, mga agpanlasing, mga agpanlibak, mga agpangapi, in
         kataw ina pag mga mangyan idbatay sa sakopan Diyos.
         11 Kitam tangona in amat kataw ina. Kamay ngona kitam liinis wa, kitam tiyalaga wa sa
         Diyos, kitam piyangwat wa idapo daet, sa kabaloyan IsoKiristo in Kapwan, osai in Abyan
         Diyos.
         12 Apo mangyan batay agsabi keyen, Idapo piyagayaw sa kangay kamayba nakayte. Na tomag
         betek in kansiyo siyabi, kamay in roma daeten sa kantam. Maal din ako agsabi keyen,
         Idapo piyagayaw sa kangay. Kamay ako idbatay pasakop sa kamayba nakay pag ogali.
         13 Apo batay keyen, In boyon pagsoroyan pamangnen, pamangnen piyagsoroy sa boyon. Betek
         ina pag siyabi, kamay kadayo in boyon, kadayo in pamangnen, na dogayan batay siida
         in Diyos. In bilog mangyan piyangwat yewed matang agpanggaraw, dayem matang agpangwat
         in beet in Kapwan. Na in Kapwan in baala sa kantam bilog.
         14 Isos in Kapwan piyaboway wakay tagoli Diyos. Na kitam batay din kataw ina piyaboway
         wakay tagoli kansiyo kabaloyan.
         15 Kailangan kanyo atawanan kitam mga sangkap sa bilog Kiristo. Na nakay, maal lames
         kiyowa in sangkap Kiristo, kalbas piyaagem sa agpanggaraw pag kagbaiyan? Yewed wano
         mayadi.
         16 Kailangan kanyo atawanan in agiskapet sa kataw ina pag kagbaiyan, siro mibaloy wa
         osai waget ka bilog. Kataw siyabi sa Agisolat keyen, Siro dowai mibaloy wa osai waget.
         17 Kamay in agiskapet sa Kapwan, na siro mibaloy wa osai waget ka abyan, osai in Kapwan.
         18 Kitam ayaw agpanggaraw. In agpanggaraw, kansiyo daan bilog in piyagpangwatan daet,
         kamay in boo roma mga daet, idwa sa kansiyo bilog.
         19 Kailangan kanyo atawanan in kantam bilog balay in Betek pag Abyan. Siyo in tiyaboy
         Diyos sa kantam. Siyo agbalay sa kantam galem. Na idwa kitam in kapwan kantam bilog.
         Diyos in kapwan.
         20 Kitam kansiyo biili, biyayadan wa. Na kailangan paglakonawen kantam bilog in Diyos.

1 In kanyo mga tanong sa solat kangay wa piyagsagot. In maal sa kaliyakiyan in ayaw
         wa mamangkit babai.
         2 Kamay panawen asin sa Korinto aronaw in agpanggaraw, na in maal in baatte kaliyakiyan
         apo babai, osai baatte kagbaiyan apo lalaki.
         3 In lalaki ayaw agpakabwat sa kansiyo bilog, in babai ayaw din agpakabwat sa kansiyo
         bilog.
         4 Angkataw in babai idwa kapwan sa kansiyo bilog, in lalaki wa in kapwan. Kataw din
         ina, in lalaki idwa kapwan sa kansiyo bilog, in babai wa in kapwan.
         5 Ayaw dayo. Dayem apo polongan keyen, Ayaw kay, kita agpandalangin kay, no nangkadogay.
         Kalbas apo wakay, matang yewed malabo sa sokso dimonyo angkataw yewed katiis.
         6 In kangay piyagsabi ako agpatoldo waget sa kanyo. Ako yewed agayaw agpamangkit.
         7 No sa kangay, in maal nges kamo boo agtolad din sa kangay. Kamay in baatte osai apo
         kabaloyan batang sa Diyos. Yewed tikkatawan in mga kabaloyan.
         8 Sa mga wakay idapo lalaki, idapo babai, kadayo sa mga balo anda in kangay piyagsabi
         keyen, In maal kay nges ayaw mamangkit, kataw ako.
         9 Kamay no kamo yewed katiis, na pakasal wa. Osai in pakasal, osai in maloba agamag,
         in maal in pakasal agbangen.
         10 Sa mga apo wa lalaki, apo wa babai anda in kangay bilin, kamay yewed waget kangay,
         no yewed in Kapwan. In babai ayaw agbaliwan sa kansiyo lalaki.
         11 Kamay no siyo agbaliwan, na ayaw agpamangkit wakay osai, no yewed miskapet wakay
         sa lalaki. Osai in lalaki ayaw din agpasoway sa kansiyo babai.
         12 Ako wa in agsabi sa mga amat, yewed in kantam Kapwan, keyen no osai ka agpaniwala,
         in babai yewed agpaniwala, kalbas in babai agkabeet daan sa lalaki, na in agpaniwala
         agbangen ayaw agpasoway.
         13 No in lalaki yewed agpaniwala, in babai wakay agpaniwala, kalbas in lalaki agkabeet
         daan sa kansiyo, na in agpaniwala agbangen ayaw agpasoway.
         14 Angkataw in lalaki yewed agpaniwala piyagtanggap din Diyos panawen sa babai agpaniwala.
         Osai in babai yewed agpaniwala piyagtanggap din Diyos panawen sa lalaki agpaniwala.
         No yewed kataw ina, na in kansiro mga bodang daeten sa pangkit Diyos. Kamay siro piyagtanggap
         ngani Diyos, panawen sa lalaki agpaniwala. No yewed kataw ina, na in kansiro mga bodang
         daeten sa pangkit Diyos. Kamay siro piyagtanggap ngani Diyos, panawen sa osai ka koyay
         agpaniwala.
         15 Kamay no in taybalang, in yewed agbangen agpaniwala dayo wa sa agpaniwala, na siyo
         pabaliwan wa. No kataw ina in agpaniwala, kamayba lalaki, kamayba babai, agipalpas
         wa. Angkataw in beet Diyos kitam apyaan in boway.
         16 Kitam idbatay katawan. No agpaniwala in babai, karam siyo in padalan matang piyaboway
         in lalaki. No agpaniwala in lalaki, karam siyo in padalan matang piyaboway in babai.
         17 In baatte mangyan, no nangkataw siyo in siyo biyerya Diyos, na ayaw agalisen, angkataw
         ina in tiyaboy Diyos sa kansiyo. Ina pag bilin in kangay piyagpatoldo sa boo mga barkadaan
         mga bodang Diyos.
         18 No siyo datiyan toli in siyo biyerya Diyos, na ayaw agalisen. No siyo datiyan yewed
         toli in siyo biyerya Diyos, na ayaw wa agpatoli.
         19 Idapo kabolowan kamayba tiyoli, kamayba yewed tiyoli. In apo kabolowan in agpaniwala
         sa mga Batas Diyos.
         20 In baatte osai, no nangkataw siyo in siyo biyerya Diyos, na ayaw agalisen.
         21 No siyo sogowan alapet in siyo biyerya Diyos, na ayaw siyo agpanremrem asin, kamay
         no siyo batay piyagpalpas, na papalpas wa.
         22 Angkataw no siyo sogowan alapet in siyo biyerya Diyos, na kansiyo abyan piyalpas
         wa in Kapwan. Dayem no siyo agipalpas in siyo biyerya Kiristo, na siyo sogowan alapet
         Kiristo.
         23 Kitam biili Diyos, biyayadan wa. Ayaw agpasakop sa mangyan.
         24 Na laki mga belag, no nangkataw in kamo biyerya Diyos, na kamo agaway kay kataw ina,
         agyanggat sa Diyos.
         25 Panawen sa mga idapo babai, idapo lalaki, ako idapo bilin batang sa Kapwan. Kamay
         kangay batay piyagsabi in kangay remrem. Kalbas maal ako piyaniwalaan angkataw ako
         piyangwat maal panawen in Kapwan agpakayawte sa kangay.
         26 Panawen ngona betek aronaw kaidapan, kangay remrem in maal in mangyan, no nangkataw
         siyo na ayaw agalisen.
         27 No taybalang wa, na ayaw agpalsoway. In idapo babai ayaw agpamangkit babai.
         28 Kamay no siyo mamangkit babai ina yewed daet. No in daraga mamangkit lalaki ina yewed
         din daet. Kamay siro apo batay kaidapan anda pag boway. In kangay beet kamo ayaw apo
         kaidapan.
         29 Laki mga belag, in kangay beet siyabi keyen, Bangente wa in kalobosan kobat. Matang
         ibat ngona in apo babai ayaw agsalagen kansiyo babai sa panawen Diyos.
         30 Ayaw agpanremremen in mga makarongkot. In mga makaanggay ayaw din agpanremremen.
         Ayaw din agpanremremen in mga sangkap.
         31 Ayaw agkasadapan sa boote atai sa kobat, angkataw in boo kobat osai in boote atai
         sa kobat agkalobos.
         32 In kangay beet kamo idapo piyagkariyaban atai. In idapo babai yewed aglimbang sa
         panawen in Kapwan, angkataw siyo beet makaanggay sa Kapwan.
         33 Kamay in apo babai piyaglimbang in mga atai sa kobat, no nakay in batay makaanggay
         sa kansiyo babai,
         34 matang piyagbaslag in kansiyo remrem. Kataw din in daraga, osai in kagbaiyan idapo
         lalaki. Siyo maeyat agpanawen sa Kapwan, angkataw siyo beet boo sa Kapwan in panawen,
         kadayo in kansiyo bilog, kadayo in kansiyo remrem. Kamay in apo lalaki agpanremrem
         sa mga nakayte atai sa kobat, angkataw in kansiyo beet in lalaki agkaanggay sa kansiyo.
         35 Kaya ina kangay piyagsabi sa kanyo, matang kamo piyagtolong, yewed matang piyagpaidapan.
         In kangay beet maalen kanyo boway, boo wa gayed sa Kapwan agpanawen.
         36 No apo maypolong keyen batay taybalang, kalbas tagoli wakay maypolong keyen ayaw
         wa taybalang kita, kadogay miyalis wakay in remrem in kaliyakiyan keyen siyo idwa
         agpangwat in maal sa kansiyo batay babai, siyo maloba wa agamag, matang kailangan
         siro taybalang wa, na dali wa, ina yewed daet.
         37 Kamay no in kaliyakiyan sa kansiyo remrem keyen siyo idbatay wa pakasal ina maal,
         no marigen in kansiyo remrem, no yewed piilit, osai no siyo kabaloy agempet sa kansiyo
         bilog.
         38 Maal in agpakasal, kamay labi kay maal in agempet sa kansiyo bilog, yewed wa agpakasal.
         39 In babai agiskapet kay sa kansiyo lalaki, anggan yewed kay matay in lalaki. No matay
         wa in lalaki, na in babai mipalpas wa, maal wa siyo mamangkit wakay lalaki, kamayba
         nakay in kansiyo beet, kamay ayaw sa yewed agpaniwala sa Kapwan.
         40 Kamay sa kangay remrem siyo labi kay agkaanggay no siyo idwa mamangkit wakay lalaki.
         Osai in kangay remrem in Abyan Diyos agbalay din sa kangay in ako agsabi kataw ina.
         
            

         
      
   
      
         8
1 Panawen sa ablasen in batang wa piyasola, totoo in piyagsabi keyen kitam boo katawan.
         Kamay in agsabi siyo katawan wa ina bosliyen. Kamay in agpakayawte agpakarigen sa
         paniwala.
         2 In agremrem siyo katawan wa, siyo yewed kay katawan in kailangan kansiyo atawanan.
         3 Kamay in agkabeet sa Diyos, in Diyos katawan sa kansiyo.
         4 Panawen sa ablasen batang wa piyasola, kitam katawan idapo kabolowan in mga yewed
         Diyos. Osai waget in Diyos.
         5 Kamayba apo mga piyagawit Diyos sa kobat, osai sa langit, kamayba aronaw ina pag
         mga piyagawit Diyos, osai piyagawit kapwan,
         6 na sa kantam atawanan osai waget ngani in Diyos. Siyo in Amang in agpangwat in boote,
         matang kitam kansiyo sangkap. Osai osai waget in Kapwan, siyo IsoKiristo, siyo in
         paywaraan agpangwat in boote, siyo in paywaraan agpakan boway sa kantam.
         7 Kamay yewed boo katawan ina. In amat tangona sanay sa agpandalangin sa mga mamaw.
         Na anggan ngona, no siro agpamangan in batang wa piyasola, kansiro remrem ina pag
         agkoman ablasen agiyagem kay daan sa agpandalangin sa mga mamaw. Siro keyen siro agpangwat
         daet, angkataw korang kay in kansiro atawanan, magolo in kansiro remrem.
         8 Kaya in Diyos agkaanggay sa kantam yewed panawen sa pamangnen agbangen. In remrem
         Diyos sa kantam idbatay agiyalis kamayba kitam mamangan, kamayba yewed.
         9 Kamay kitam agingat. Maal kitam mamangan, kamay no ina makadaet sa kalakoyte kay
         sa agpaniwala, matang siyo mamangan din, agpangwat daet sa kansiyo remrem, na ayaw
         kitam mamangan.
         10 No kitam in katawan, mamangan sa betek agpansola, kalbas kitam ngiitan in kalakoyte
         sa agpaniwala, na karam siyo aakayan agkoman sa ablasen piyasola.
         11 Na no kataw ina kitam in mga katawan, na panawen sa kantam piyangwat batay masida
         in paniwala in kalakoyte kay sa paniwala. Siyo kantam ariyan, in Kiristo matay panawen
         sa kansiyo.
         12 No kataw ina na kitam agpangwat daet kay Kiristo, angkataw kantam belag kalakoyte
         kay sa paniwala kantam yaakay sa daet, kantam siida in kansiyo paniwala.
         13 Na no kangay belag agpangwat daet panawen sa pamangnen, na ako idbatay wa daan gayed
         mamangan ina pag ablasen, matang siyo idwa din agpangwat daet.

1 Ako agipalpas, ako sogowan agpamarita, ako batang kangitan kay Isos kantam Kapwan.
         Kamo in raweg kangay panawen sa Kapwan.
         2 Kamayba in roma dayo maniwala ako katiwala Kiristo, kailangan kamo agbangen maniwala
         ako ngani katiwala Kiristo. Kaya kamo agpaniwala sa Kapwan angkataw ako katiwala Kiristo.
         3 Anda in kangay sagot sa mga agbotog sa kangay.
         4 Nakay ina, ako lames piyagayaw agayay pamangnen, agayay sapa sa mga barkadaan mga
         bodang Diyos?
         5 Nakay ina, ako piyagayaw agpaanggat babai agpaniwala, kataw Pidro, kataw in roma
         mga katiwala Kiristo, kataw in mga belag in Kapwan?
         6 Nakay, kami waget dokalaki Birnabi in yewed mayadi agempet agpamangkit pamangnen?
         7 Nakay, no siyo sondalo, siyo yewed piyagbayadan? Nakay, no siyo agtogda obas, siyo
         yewed agpamangan in galem? Nakay, no siyo agalapet baka, siyo yewed agkoman in gatas?
         8 Anda in kangay piyagsabi yewed batang waget sa ogali mangyan. Anda daan din in piyagsabi
         in mga Batas Diyos.
         9 Angkataw in mga Batas Diyos siyolat Mowisis keyen, Ayaw agboksongen in bibi baka
         sa betek siyo piyagparoyos. Kaya siyabi Diyos, yewed sa agpakayawte waget sa baka,
         10 no yewed anggan din sa mangyan. Ina siyolat panawen sa kantam, angkataw kaya in mangyan
         agarado, osai agroyos, siyo batay din apo bagiyan sa galem.
         11 Kami agasik sa kanyo in piyagkailangan kanyo abyan. Na nakay batang yewed mayadi
         kami agani sa kanyo in piyagkailangan kanyam bilog?
         12 No in amat maal agkowa batang sa kanyo, na kami labi kay maal agkowa. Kamayba maal
         kami agkowa, na kami yewed. Kami agbanta wa sa boote, matang yewed yeeleg in Maal
         pag Barita Kiristo.
         13 In mga agpanawen sa balay lakoy Diyos, piyagpakan pamangnen sa balay Diyos. Osai
         in mga agbono sa mga ayop piyagtaboy sa Diyos, no biyono wa na apo din bagiyan ablasen.
         14 Na kataw daan ina in mga agpatoldo in Maal pag Barita. In bilin in Kapwan kailangan
         in mga agtanggap sa Maal pag Barita agtaboy pamangnen sa mga agpatoldo.
         15 Kamay kamayba ako maal agayay, yewed kangay piyagkowa kamayba nakay. Anda kangay
         solat, ako yewed agayay tolong. Kamayba ako agkatay wa, ako idbatay agayay kamayba
         kay nakay, matang idapo batay kasabi keyen kaya ako agbarita ako agpamangkit waget
         bayad.
         16 Yewed mayadi ako agyabang panawen sa ako agpatoldo in Maal pag Barita. Ako siyogo
         agpatoldo. No ako idwa agpatoldo in Maal pag Barita na magolo wano in kangay remrem.
         17 No ako wakayte agpanawen, na ako batay agpamangkit bayad. Kamay kaya ako agpanawen
         ako siyogo Diyos, anda pag panawen in piyatoldo sa kangay.
         18 Na in ako agpatoldo in Maal pag Barita, no ako idwa agayay bayad, na anggayan in
         kangay galem. Na ina wa in bayad, in ako idwa agpangkowa kamayba nakay in maal kangay
         piyagkowa.
         19 Ako agipalpas, ako yewed sakop kamayba sa nakay pag mangyan. Kamay ako agpasakop
         wa sa boo mangyan, matang aronaw in kangay yaakay kay Kiristo.
         20 Sa betek ako sarig in mga Odyo, ako agtolad sa Odyo, matang siro kangay maakay kay
         Kiristo. Kamayba ako yewed sakop sa mga Batas Mowisis, kangay piyagogali in mga Batas
         Mowisis, no betek sarig in mga sakop asin, matang siro kangay maakay.
         21 No betek sarig in mga yewed Odyo, mga yewed sakop sa mga Batas Mowisis, ako agtolad
         wa sa yewed Odyo, yewed sakop asin, matang siro maakay din ako. Kamay ako agpaniwala
         daan sa mga Batas Diyos, angkataw ako agpaniwala sa mga bilin Kiristo.
         22 No betek sarig in mga idapo eyat ako kataw in idapo eyat, matang siro kangay maakay.
         Na ako agtolad sa boo mangyan, matang apo piyaboway, kamayba nakay pag padalan.
         23 Ina boo kangay piyagpangwat panawen sa Maal pag Barita, matang ako apo din bagiyan
         sa piyagtaboy in Maal pag Barita.
         24 Kamo katawan no apo labanan siro boo agdalagan, kamay osai waget in mandaeg, siyo
         waget in piyakan bayad. Na pakalakasen in agdalagan matang kamo kabel in bayad.
         25 In boo mga agsanay batay agdalagan, agayaw sa kansiro sadiri mga beet, matang kabel
         bayad kamayba osai waget ka sarikaw isagte wakay masida. Kamay in kantam piyagkaamag
         bayad sarikaw idbatay masida anggan idapo kalobosan.
         26 Ako ageyat agdalagan, agtaboy sa batay kangay pagratengan. Ako ageyat agsontok, yewed
         waget agparaktis.
         27 Kangay piyagpaidapan in kangay bilog, kangay piyagsakop, karam ako batang agpatoldo
         sa mga roma, ako agbangen piyagayaw wa lomaban.

1 Mga belag, in kangay beet kanyo atawanan, in mibaloy tangona naw sa kantam mga kakoyayan
         in siro agyanggat kay Mowisis, in siro agipanaw, siro boo piyagkanlongan in libo,
         siro boo motol sa Dagat Mapola.
         2 Kataw ina siro boo kagwali biyaotismowan sa libo, osai sa dagat, angkataw siro boo
         agyanggat kay Mowisis.
         3 Siro boo mamangan in pamangnen batang sa Diyos.
         4 Siro boo minem sa sapa batang sa Diyos, kataw siro minem sapa batang sa Bato in agyanggat
         sa kansiro. Kiristo kagwali ina pag Bato.
         5 Kamayba kataw ina, siro aronaw in yewed makaanggay sa Diyos, matang siro mangatay
         sa moyod, mangibolalang.
         6 Ina pag mga mibaloy, ina agpamatoldo sa kantam, matang ayaw kitam kataw siro agkabeet
         sa mga daet.
         7 Ayaw agsamba sa mga yewed Diyos kataw in kalaati sa kansiro. Siyabi in Agisolat keyen,
         Tomokkaw in mga mangyan matang malpamangan, matang malpamarik. Paka lasing siro maypanggaraw.
         8 Na ayaw kitam manggaraw kataw in kalaati sa kansiro, kalbas dalwampo tolo ka libo
         osai waget ka ibeng matay.
         9 Ayaw kantam pagtepengen in Kapwan kataw in kalaati sa kansiro, kalbas siro matay
         piyangayat mga olay.
         10 Ayaw kitam agsolang kataw in kalaati sa kansiro, kalbas siro biyono in Angil in siyogo
         matang agpamono.
         11 Ina boo mibaloy sa kansiro matang agpatoldo sa kantam, boo siyolat matang kitam piyatoldo.
         Kitam ngona in mga aratengan in mga kalobosan pag mga dagon.
         12 Na in agremrem siyo marigen, na agingat, karam siyo malabo.
         13 Kitam idbatang kay piyagtepeng lampas sa tepeng boo mangyan. In Diyos maal, siyo
         idbatay pomayag kitam piyagtepeng labi kay sa kantam abaloyan. Dayem sa kabetek piyagtepeng
         kitam piyagpakan kabaloyan matang kitam mandaeg.
         14 Na ngani, kangay mga belag piyagmaal, ayaw agpansola.
         15 Kataw tai in kangay piyagsabi sa kanyo, angkataw kamo apo remrem. Kanyo remremen
         in kangay piyagsabi.
         16 Sa yapon in Kapwan, in kantam piyaginem, in kantam piyagpasalamat, no kitam aginem
         asin na kitam agpalbagiyan sa daya Kiristo. In pamangnen kantam piyagbagi na kitam
         agpalbagiyan sa kansiyo bilog.
         17 Kataw osai waget ka bilog in pamangnen, na kitam asin agpalbagiyan, kamayba kitam
         karowan, na osai waget ka bilog, kataw kitam agpalbagiyan sa osai waget ka bilog pamangnen.
         18 Kanyo remremen in mga kasokponan Israil, in mga agpalpamangan sa mga tiyaboy sa Diyos
         mibaloy wa osai waget osai in Diyos.
         19 Na nakay in galem kangay piyagsabi? Apo lames kabolowan in mga mamaw? Idapo. Apo
         lames kabolowan in ablasen batang piyasola? Idapo.
         20 In beet kangay siyabi keyen, in piyasola in mga yewed agpaniwala, kansiro piyagtaboy
         sa mga mamaw, yewed sa Diyos. Ako dayo kamo paagem sa mga mamaw.
         21 Yewed mayadi kitam manginem osai sa yapon in Kapwan osai sa batang wa piyasola. Yewed
         mayadi kitam mamangan osai sa pamangnen in Kapwan, osai sa pamangnen in mga mamaw.
         22 Nakay, kantam lames beet in Kapwan agkagalit? Sa kanyo lames remrem kitam kapandaeg
         sa Diyos?
         23 Apo mga agpaniwala keyen idapo piyagayaw kamayba nakay. Kamay in kalaati yewed maal,
         in kalaati yewed agpaistobo paniwala.
         24 Baatte mangyan ayaw agpatokawen in kansiyo sadiri mga piyagkailangan, no yewed in
         sa mga roma.
         25 Kalobante kitam mamangan in ablasen piyagpabili. Ayaw waget agtanong no saano batang,
         karam batang piyasola, na batay magolo in kantam remrem.
         26 Kataw in Agisolat keyen, In kobat, Diyos in Kapwan, in boo atai sa kobat, Diyos in
         Kapwan.
         27 No kitam piyagberya in yewed agpaniwala sa betek apo piyagkoman, kalbas kitam beet
         ista pataboy, na kantam komanen kamayba nakay in tiyaboy sa kantam. Ayaw waget agtanong
         no saano batang, karam batang piyasola, na batay magolo in kantam remrem.
         28 Kamay no apo agsabi sa kantam keyen, Anda pag ablasen batang piyasola, na ina ayaw
         agkomanen, panawen sa agsabi sa kantam, matang yewed magolo in remrem.
         29 In beet siyabi in kansiyo agbangen remrem, yewed kantam agbangen. Apo yangon agmatiwid
         keyen, Nakay batang ako piyagayaw mamangan panawen waget sa remrem in roma?
         30 Keyen kay, No ako agpasalamat sa Diyos panawen sa ablasen na nakay batang ako piyagsabiyan
         in roma panawen sa ablasen kangay piyasalamat?
         31 Na kangay sagot keyen, No kitam agpamangan, aginem, kamayba nakayte in kantam panawen,
         na in boo pangwaten gayed maal sa pangkit mga mangyan, matang siro batay agmaal sa
         Diyos.
         32 Kitam agingat sa kantam mga ogali, matang yewed atoksowan in roma, kamayba mga Odyo,
         kamayba mga yewed Odyo, kamayba mga paagem sa barkadaan mga bodang Diyos.
         33 Kataw daan ako, sa boote kangay ogali ako agpilit agpakaanggay sa boo mangyan. Kangay
         mga piyagkailangan yewed piyagpatokaw, dayem in sa mga roma piyagkailangan, matang
         siro din nges batay piyaboway.

1 Ako kanyo toladen, kataw daan ako agtolad kay Kiristo.
         2 Maal ngani kamo, ako yewed kanyo anaweyan, osai kanyo piyagpangwat in mga ogali kangay
         piyatoldo sa kanyo.
         3 Kangay piyagpatoldo sa kanyo Kiristo sakop sa Diyos, in mga kaliyakiyan sakop kay
         Kiristo, in babai sakop sa kansiyo lalaki.
         4 Na in kaliyakiyan no siyo agsambalilo in betek siyo agpandalangin, osai in betek
         agpaliwanag in agiplaong Diyos, na siyo agpaidapo kabolowan kay Kiristo.
         5 Kamay in kagbaiyan no yewed agsorbong in siyo agpandalangin, osai in betek agpaliwanag
         in agiplaong Diyos, na siyo agpaidapo kabolowan sa kansiyo lalaki. Ina makarikoy kataw
         daan no biyolog wa gayed in olo.
         6 No in kagbaiyan dayo agsorbong na gopiten wa gayed in kansiyo abok. Na in maal in
         kagbaiyan agsorbong, angkataw makarikoy no giyopit wa in abok, malalaanen wa in olo.
         7 In kaliyakiyan ayaw agtakleb kansiyo olo, angkataw siyo anino Diyos, anino in kalakoyen
         Diyos. Kamay in mga kagbaiyan anino in kalakoyen in mga kaliyakiyan.
         8 Angkataw in kaliyakiyan yewed piyangwat batang sa kagbaiyan, dayem in kagbaiyan piyangwat
         batang sa kaliyakiyan.
         9 Osai din in kaliyakiyan piyangwat yewed panawen sa kagbaiyan, dayem in kagbaiyan
         piyangwat panawen sa kaliyakiyan.
         10 Maal sa mga angil no in kagbaiyan agsorbong matang piyagngitan siyo sakop sa kansiyo
         lalaki.
         11 Kamaybawa, sa piyangwat Diyos in mga kagbaiyan kailangan apo mga kaliyakiyan, osai
         in mga kaliyakiyan kailangan apo mga kagbaiyan.
         12 Kataw in kagbaiyan piyangwat batang sa kaliyakiyan, in kaliyakiyan piyagboslot kagbaiyan.
         In boote batang sa Diyos.
         13 Amba remremen, maal lames in kagbaiyan agpandalangin sa Diyos yewed agsorbong?
         14 In boo piyangwat Diyos agpamatoldo sa kantam kailangan in kaliyakiyan agkarikoy no
         maaba in kansiyo abok.
         15 Kamay sa kagbaiyan no maaba in abok ina makaanggay. Kaya siyo piyakan abok matang
         pansorbong.
         16 Kamay no siyo batay kay aglaban asin, na ako idapo piyagsabi no yewed keyen, Kataw
         ina ngani in kantam ogali sa agsamba, kadayo in mga barkadaan mga bodang Diyos.
         17 Ngona ako batay wa agpatoldo sa kanyo panawen sa kanyo mga tipon. Ina yewed makaanggay
         sa kangay. Kanyo mga tipon agpakamaal nges, bago daeten daan.
         18 In tokaw, ako karengey barita keyen kanyo tipon agpalsowayan. Ako agpaniwala karam
         ina totoo.
         19 Karam kailangan kay kamo agpalsowayan matang atawanan no nakay pag mga mangyan in
         maal.
         20 In kanyo tipon, in kanyo piyagkoman pamangnen idwa yapon in Kapwan,
         21 angkataw kamo baatte osai agkalaliyan agkoman kansiyo biyaba pamangnen, in roma agkayawes,
         in kalaati wakay aglasing.
         22 Nakay ina, kamo idapo balay matang kamo mamangan kay ista, minem kay ista? Kanyo
         piyagidapo kabolowan in barkadaan mga bodang Diyos, kanyo piyagpakarikoy in mga maidap.
         Kanyo lames beet ako agmaal sa kanyo? Ako idwa mayadi agkaanggay sa kanyo. Kamo idwa
         ngani kangay piyagkaanggayan.
         23 Batang sa Kapwan ina pag ogali in kangay piyatoldo sa kanyo. In bayapon in Kapwan
         Isos batay wa piyadakep sa mga agkabono sa kansiyo, kansiyo kiyowa in tinapay.
         24 Kalbas agpasalamat, kalbas kansiyo piyandodo. Siyo keyen, Anda in kangay bilog piyagtaboy
         panawen sa kanyo, anda kanyo komanen matang kamo manremrem sa kangay.
         25 Kataw din in sa pagpangineman. Kalbas wa siro mamangan in yapon, kansiyo din kiyowa
         in pagpangineman, keyen, In galem anda pag pangineman in bayo wakay pag kasondowan
         Diyos. Kangay daya in aglobos. Baatte kamo atai minem kamo manremrem sa kangay.
         26 Angkataw baatte kamo mamangan kataw anda, aginem kataw anda, na in katayan in Kapwan
         kanyo piyagpatoldo sa mga mangyan anggan siyo atai wakay rateng.
         27 Na no siyo mamangan in pamangnen, osai minem sa pagpangineman in Kapwan, kamay siyo
         apo daet yewed kay biyenglay, na siyo agpangwat wa daet sa bilog in Kapwan, osai sa
         daya in Kapwan.
         28 Na baatte mangyan in tokaw manremrem no apo daet sa galem, tokaw benglayen, kalbas
         bayo mamangan in pamangnen osai minem sa pagpangineman.
         29 Angkataw in mamangan osai minem, kamay yewed kansiyo piyagmaal in bilog in Kapwan,
         na siyo agayay wa parosa.
         30 Ina in dailan kaya aronaw apo maskit sa kanyo, aronaw idapo eyat, apo din mga matay.
         31 Kamay no kitam tokaw manremrem no apo daet, kadogay agbenglay, na kitam idbatay piyarosa
         in Kapwan.
         32 Kamay no kitam piyagparosa in Kapwan, na kitam kansiyo piyagpatoldo, matang kitam
         dogayan idbatay wa piyarosa sarig in mga yewed agpaniwala.
         33 Na, mga belag, no kamo agkatipon batay malpamangan na kamo agpanaya sa mga roma.
         34 Matang yewed mibaloy daet in kanyo tipon, matang kamo idbatay piyarosa in Kapwan.
         No siyo agkayawes na sa balay wa in mamangan. No ako asina wa rateng na in mga roma
         yewed kay maayos kangay wakay piyagpakapya.

1 Mga belag, panawen sa mga piyagtaboy in Betek pag Abyan. Kangay beet kanyo atawanan
         anda.
         2 Kamo katawan in kamo ikkay agpaniwala kamo piyaakay sa yewed betek, kamo agsamba
         sa mga yewed Diyos, mga yewed kaiplaong.
         3 In kangay beet kamo katawan, no siyo piyagpatoldo in Betek pag Abyan, na siyo idbatay
         kasabi keyen, Isos pamanesen. Osai in mangyan idbatay kasabi keyen, Isos in Kapwan,
         no siyo yewed piyagpatoldo in Betek pag Abyan.
         4 Osai waget in Abyan, kamay karowan in kansiyo piyagtaboy.
         5 Karowan in padalan agtolong kamay osai waget ka Kapwan in agsogo.
         6 Karowan din in mga kabaloyan agpanawen, kamay osai waget in Diyos in agpakan kabaloyan
         sa boo mga agpanawen.
         7 Kaya atawanan in Abyan agbalay sa baatte osai, angkataw siyo apo tiyaboy sa baatte
         osai matang piyagtolong in boo.
         8 In osai piyakan in Abyan in kabaloyan agsabi in beet Diyos. In osai wakay piyakan
         ina daan pag Abyan in atawanan batang sa Diyos.
         9 Ina daan pag Abyan in agtaboy sa osai in lakonaw pag agpaniwala. Kalbas sa osai wakay
         tiyaboy in kabaloyan agpaoraw mga maskit.
         10 In osai piyagpakan in Abyan in kabaloyan agpangwat in mga makasoyo. In osai piyagpakan
         in kabaloyan agsabi in batang sa Diyos. In osai wakay piyagpakan in atawanan no nakay
         pag kabaloyan in batang sa Abyan, no nakay din in batang sa mga mamaw. In osai piyagpakan
         kabaloyan miplaong sa makasoyo pag mga agiplaong. In osai wakay piyagpakan kabaloyan
         agpaaling ina pag mga agiplaong.
         11 Ina pag boo osai waget ka Abyan in agtaboy. Baatte mangyan piyagpakan kabaloyan no
         nakay pag kabaloyan in tiyaboy in Abyan.
         12 Kiristo kagwali osai waget ka bilog, karowan ngaro in sangkap. Kamayba karowan in
         kabaloyan sangkap osai waget in bilog.
         13 Na kitam kataw din ina. Kamayba Odyo, kamayba yewed, kamayba sogowan piyagalapet,
         kamayba idapo kapwan, kitam boo biyaotismowan osai waget ka Abyan, matang mibaloy
         wa osai waget ka bilog. Kitam boo piyainem sa osai waget ka Abyan.
         14 In bilog karowan in sangkap, yewed osai waget.
         15 No in siyabi in bitis keyen, Kataw ako yewed bakwaw ako yewed sa bilog, kamay siyo
         sa bilog daan, aon?
         16 No siyabi in talinga keyen, Kataw ako yewed mata ako yewed sa bilog, kamay siyo sa
         bilog daan, aon?
         17 No mata waget in bilog na siyo idbatay karengey. No in bilog talinga waget na siyo
         idbatay kaarek.
         18 Kamay piyangwat in Diyos in boo mga sangkap sa bilog no nangkataw in kansiyo beet.
         19 No siyo osai waget ka sangkap, na ikkay bilog ina.
         20 Kamay kataw ngani ina, karowan in sangkap kamay osai waget ka bilog.
         21 Na yewed mayadi in mata miplaong sa bakwaw keyen, Kao yewed kangay piyagkailangan.
         Yewed mayadi in olo miplaong sa bitis keyen, Kao yewed kangay piyagkailangan.
         22 Dayem in tomag idapo eyat pag mga sangkap piyagkailangan gayed ngani.
         23 Osai in mga yewed piyagpakalakonaw agbangen, ina kantam piyagpakayawte labi kay.
         In mga makarikoy agbangen kantam piyagalapet labi kay sa mga yewed makarikoy.
         24 Yewed kailangan agpangwat kataw ina sa mga maalen wa. In Diyos in agpangwat in kantam
         mga bilog kataw ina. Matang piyagmaal in mga yewed maalen.
         25 Matang in bilog idapo agpalawayan. Boo daan agpaytolongan.
         26 No in osai ka agbangen apo maskit, na maskit din in boo bilog. No in osai piyagmaal,
         na in boo bilog agkaanggay.
         27 Kitam boo osai waget ka bilog, kay Kiristo bilog. Baatte osai sa kantam, na sangkap
         sa bilog Kiristo.
         28 Na sa barkadaan mga bodang Diyos kansiyo tiyaboy mga apo kabaloyan. In lakonaw in
         mga sogowan agpamarita. Kadogay in mga poropita. Kadogay in mga agpatoldo in agiplaong
         Diyos. Tiyaboy din in mga kabaloy agpangwat mga makasoyo, osai in mga kabaloy agpaoraw
         sa mga maskit, anggan in mga agtolong, in mga agpakoyay, anggan din in mga kabaloy
         miplaong sa makasoyo pag mga agiplaong.
         29 Yewed in boo mga katiwala Isos. Yewed in boo agsabi in batang sa Diyos. Yewed in
         boo agpatoldo in agiplaong Diyos. Yewed in boo kapangwat in mga makasoyo.
         30 Yewed in boo kabaloy agpaoraw sa mga maskit. Yewed in boo kaiplaong sa makasoyo pag
         mga agiplaong. Yewed in boo kapaaling ina pag mga agiplaong.
         31 Kamay ayayen gayed in mga lakonaw pag kabaloyan piyagtaboy in Abyan. Kamay ngona
         kangay wa batay piyagpatoldo sa kanyo in maalen sa boo.

1 Kamayba kitam kaiplaong sa mga agiplaong mangyan osai sa agiplaong mga angil, kamay
         no kitam yewed agpakayawte, na in kantam agiplaong kagwali waget agana batingting,
         no yewed takleb kaldido agkaykaling.
         2 Kamayba kitam apo kabaloyan agporopita, kamayba kitam katawan in boo mga datiyan
         piyagbetang Diyos, osai in boo mga atawanan, kamayba kitam apo lakonaw pag paniwala
         anggan kabaloy agpapanaw in mga boksor, kamay no kitam yewed agpakayawte na kitam
         idapo kabolowan.
         3 Kamayba kantam piyagtaboy sa mga maidap in boo kantam sangkap. Kamayba tiyaboy din
         in kantam bilog piyagpasonog anggan matay. Kamay no kitam yewed agpakayawte na kitam
         idapo pakinabang asin.
         4 In agpakayawte na agbanta, osai mabait. In agpakayawte na idbatay agpanagiri, idbatay
         mayabang, idbatay agpakalakonaw.
         5 In agpakayawte apo daan rikoy, osai idbatay agayaw, yewed din galiten, idbatay din
         manremrem daet.
         6 In agpakayawte yewed agkaanggay sa daet. Dayem sa betek, na siyo agkaanggay.
         7 In agpakayawte idbatay agempet. Siyo agpaniwala daan, agpanaya, agtiis anggan sa
         kalobosan.
         8 Agkalobos in agsabi in batang sa Diyos. Agkalobos in kabaloyan miplaong sa makasoyo
         pag mga agiplaong. Agkaidapo in mga atawanan. Kamay in agpakayawte idapo kalobosan.
         9 Angkataw kantam atawanan ikkay sibay. In kitam agpatoldo in agiplaong Diyos ikkay
         din sibay.
         10 Kamay paka sibay wa gayed, na biyaliwan wa in yewed sibay.
         11 In kitam bodang kay, in kantam agiplaong, in kantam mga remrem, osai in kantam atawanan,
         boo daan kataw bodang. Kamay paka kitam gorangen wa kantam wa biyenglay in ogali bodang.
         12 In kantam piyagngitan ngona yewed mapawa, kagwali sa marames pag aninowan. Kamay
         dogayan kitam batay agroris wa gayed sa Diyos agpatobang. Ngona ikkay sibay in kantam
         atawanan, kamay dogayan sibay wa gayed in atawanan. Kataw daan ngona kitam atawanan
         gayed Diyos.
         13 Agaway in agpaniwala, in agpanaya, osai in agpakayawte. Kamay asin pag tolo in agpakayawte
         agbangen in lakonaw.

1 Na kitam agpakaeyat agpakayawte kataw ina. Kalbas ayayen din in mga kabaloyan piyagtaboy
         in Betek pag Abyan, labi kay in agpatoldo in agiplaong Diyos.
         2 In agiplaong sa makasoyo pag agiplaong, na siyo agpanggisodan sa Diyos, yewed sa
         mangyan. Angkataw in boo mangyan yewed katawan in kansiyo piyagsabi. Siyo piyagpakan
         kabaloyan in Betek pag Abyan matang agsabi in mga piyagbetang kay.
         3 Dayem in agsabi in batang sa Diyos, na siyo agiplaong sa mga mangyan, agpaistobo
         sa kansiro paniwala, agpakaeyat in remrem, osai agayat.
         4 In agiplaong sa makasoyo pag agiplaong agpaistobo waget sa kansiyo sadiri paniwala.
         Dayem in agpatoldo in agiplaong Diyos na ina agpaistobo sa paniwala in barkadaan mga
         bodang Diyos.
         5 Maal sa kangay no kamo boo agiplaong sa makasoyo pag mga agiplaong. Kamay labi kay
         maal no kamo boo apo kabaloyan agpatoldo in agiplaong Diyos. In agpatoldo in agiplaong
         Diyos labi kay kalakoy sa agiplaong sa makasoyo pag mga agiplaong. Dayem apo agpaaling
         in kansiyo siyabi matang agpaistobo in paniwala in barkadaan mga bodang Diyos.
         6 Na mga belag, kamayba ako pataboy sa kanyo, no ako agiplaong waget sa makasoyo pag
         mga agiplaong, na kamo idapo pakinabang sa kangay. Dayem no ako agpatoldo sa kanyo
         in piyagpapangkit Diyos sa kangay, in kangay mga atawanan, no yewed in agiplaong Diyos,
         no yewed in mga adar, na kamo apo pakinabang.
         7 Alimbawa, kamayba in mga idapo payeng pag mga piyagpagana kataw in bangsi, kataw
         in gitara, no in agpagana yewed sanay, na kitam idbatay katawan in baren.
         8 In agpagana bodyong no yewed sanay na in mga sondalo idbatay karengey, idbatay agsandata
         aggira.
         9 Na kataw daan ina. No kitam agiplaong sa makasoyo pag agiplaong in idbatay atawanan,
         na idapo batay katawan in kantam piyagsabi. In kantam mga agiplaong idapo kabolowan,
         kowaya waget.
         10 Karowan in mga agiplaong sa kobat. Baatte osai apo kabolowan.
         11 Kamay no ako yewed katawan in kansiyo agiplaong na idapo kabolowan kami agpanggisodan.
         12 Kataw kanyo piyagbeet in mga piyagtaboy in Betek pag Abyan, na pakalakoyen in mga
         kabaloyan agpaistobo paniwala sa barkadaan mga bodang Diyos.
         13 Na no siyo agiplaong sa makasoyo pag agiplaong na kansiyo ayayen din in kabaloyan
         agpaaling in kansiyo siyabi.
         14 No kitam agpandalangin sa makasoyo pag agiplaong na kantam abyan agpandalangin, kamay
         in kantam remrem yewed.
         15 Na nakay in maal? In maal agpandalangin in kantam abyan, kamay kadayo din in kantam
         remrem agpangwat agpandalangin. Agbaren in kantam abyan kamay kadayo in kantam remrem
         agpangwat agbaren din.
         16 No in kantam abyan waget in agkaanggay sa Diyos, kalbas in roma mangyan, no siyo
         yewed piyakan ina pag kabaloyan, na siyo idbatay katawan in kantam piyagsabi, na siyo
         idbatay kasabi keyen, Ina wa ngani.
         17 Kamayba maal din ina pag agkaanggay sa Diyos, kamay ina yewed agtolong, yewed agpaistobo
         sa roma paniwa la.
         18 Ako agkaanggay sa Diyos kataw ako kaiplaong sa makasoyo pag mga agiplaong labi kay
         sa kanyo boo.
         19 Kamay sa agsamba ako dayo agsabi osai ka laksa ka agiplaong sa yewed atawanan pag
         agiplaong. In labi kay kangay beet ako agsabi lima waget ka agiplaong in atawanan
         in karowan, matang agpatoldo sa mga roma.
         20 Mga belag, ayaw kataw mga bodangte in remrem. Kailangan kamo mibaloy kataw mga bodangte
         idapo katawan agpangwat daet. Kamay mibaloy wa koyay in remrem.
         21 Siyabi sa Agisolat keyen, Siyabi in Kapwan keyen, Ako batay agsogo mga mangyan apo
         roma pag mga agiplaong atai pag mga mangyan. Kamayba kataw ina siro idbatay kay din
         agparengey sa kangay agiplaong. Ina in siyabi in Kapwan.
         22 No kataw ina, no kitam agiplaong sa makasoyo pag mga agiplaong, na ina yewed tolong
         sa mga agpaniwala agbangen. Kamay ina agpapangkit sa mga yewed agpaniwala agbangen
         keyen kitam apo in Abyan. Dayem no kitam agpatoldo in agiplaong Diyos na karam ina
         yewed tolong sa mga yewed agpaniwala agbangen. Kamay ina agpapangkit sa mga agpaniwala
         agbangen keyen kitam apo in Abyan.
         23 Sa agsamba, no kitam boo agiplaong sa makasoyo pag mga agiplaong, kalbas apo rateng
         asin mga mangyan idapo kataw ina pag kabaloyan, kamayba mga yewed agpaniwala, na siro
         batay keyen kitam idapo bait.
         24 Dayem no kitam boo agpatoldo in agiplaong Diyos, kalbas apo rateng osai ka yewed
         agpaniwala, no yewed mangyan idapo kataw ina pag kabaloyan, na panawen sa boo siyabi
         kansiyo batay atawanan siyo apo daet, atawanan siyo daet sa pangkit Diyos.
         25 In kansiyo mga piyagtago remrem piyagngitan wa, na siyo batay agpaereng, agdaing
         sa Diyos. Siyo batay agsabi keyen in Diyos atai ngani sa kantam.
         26 Mga belag, anda in galem kangay piyagsabi. Sa kantam samba apo agbaren, apo agpatoldo,
         apo agbarita in remrem Diyos, apo agiplaongan sa makasoyo pag agiplaong, osai apo
         din agpaaling ina pag mga agiplaong. In boote kantam pangwaten maal matang agpaistobo
         paniwala sa barkadaan mga bodang Diyos.
         27 No apo agiplaong sa makasoyo pag agiplaong, na dowai waget no yewed tolo, maykalbasan.
         Kalbas kailangan apo din agpaaling in kansiro siyabi.
         28 Kamay no sa samba idapo batay agpaaling na ayaw miplaong sa makasoyo pag agiplaong.
         Miplaong waget sa Diyos sa galem kansiyo remrem.
         29 Miplaong in dowai no yewed tolo ka agpatoldo in agiplaong Diyos. In mga roma manremrem
         sa kansiro piyagsabi no betek, no yewed.
         30 Kadogay no osai wakay ka asin agtokkaw agpanremrem sa piyagsabi toloy apo din agiplaong
         Diyos batay piyatoldo, na omempet wa in osai.
         31 Angkataw kitam boo maal agpatoldo in agiplaong Diyos, kamay ayaw agpalkaktekan, matang
         boo katawan, osai boo maeyat in remrem.
         32 In piyakan kabaloyan agpatoldo in agiplaong Diyos kailangan katawan agempet agiplaongan.
         33 Angkataw in Diyos yewed agkaanggay sa aglalae, no yewed sa agkapyaan. Kataw tai in
         kailangan sa boo mga barkadaan mga bodang Diyos.
         34 In mga kagbaiyan ayaw agiplaong sa agsamba. Siro piyagayaw agiplaong. Kailangan siro
         pasakop, kataw in siyabi sa mga batas mga Odyo.
         35 No in kagbaiyan apo tanong, na ayaw kay agpalowasen anggan rateng sa balay, bayo
         agtanong sa kansiyo lalaki. Angkataw makarikoy no in kagbaiyan miplaong sa agsamba.
         36 Karam kanyo remrem in agiplaong Diyos batang sa kanyo, kamo waget in aratengan in
         agiplaong Diyos.
         37 No kansiyo remrem siyo siyogo Diyos, apo kabaloyan tiyaboy in Betek pag Abyan, na
         kailangan siyo maniwala anda in kangay piyagsolat bilin ngani Kiristo.
         38 No siyo dayo maniwala asin, na kamo ayaw din maniwala sa kansiyo.
         39 Na, mga belag, kantam ayayen in kabaloyan agpatoldo in agiplaong Diyos. Kamay ayaw
         agayawen in agiplaong sa makasoyo pag mga agiplaong.
         40 Kamay kailangan agkapyaan, ayaw magolo in boo kantam panawen.

1 Laki mga belag, remremen wakay in kangay piyatoldo sa kanyo, in Maal pag Barita in
         kanyo piyaniwalaan, in kanyo piyagpasandigan.
         2 In Maal pag Barita in kangay piyatoldo sa kanyo, no kamo marigen in agiskapet asin,
         no yewed bosliyen in kanyo paniwala, na ina in agpaboway sa kanyo,
         3 Lakonaw in kangay yaadar sa roma. Kalbas kangay wakay piyatoldo sa kanyo keyen Kiristo
         matay panawen sa kantam mga daet, kataw in siyabi sa Agisolat.
         4 Siyo liyebeng. Siyo piyaboway wakay sa katolo ka ibeng. Ina din in siyabi sa Agisolat.
         5 Kalbas siyo papangkit kay Pidro, osai sa kansiyo Labing Dowai ka katiwala.
         6 Kalbas siyo papangkit din sa labi kay 500 ka belag agpaltiponan. In kalaati matay
         wa, kamay in karowan kay sa kansiro agkaboway kay anggan ngona.
         7 Kalbas siyo papangkit din kay Santiyago, kalbas sa boo kansiyo mga katiwala.
         8 Sa kalobosan siyo papangkit din sa kangay. Ako kagwali bodang miboslot yewed sa kabetek.
         9 Sa boo mga katiwala ako in kalakoyte, yewed sibay piyagawit katiwala angkataw kangay
         piyaidapan in barkadaan mga bodang Diyos.
         10 Kamay kaya ako mibaloy wa katiwala, ako piyakayawte in Diyos. Kalbas in siyo agpakayawte
         sa kangay apo din kabolowan, angkataw ako agpanawen labi kalakoy sa boo mga katiwala.
         Kamay yewed sa kangay kabaloyan, dayem in Diyos in agtolong sa kangay.
         11 Na kamayba ako, kamayba siro, ina daan in kanyam piyagpatoldo, ina in kanyo piyagpasandigan.
         12 No in kanyam piyagpatoldo keyen, Kiristo piyaboway wakay na nakay batang sa kanyo
         in kalaati keyen yewed batay boway wakay in mga matay?
         13 No totoo idbatay boway wakay in mga matay, na in beet siyabi yewed wa din boway wakay
         in Kiristo.
         14 Kamay no Kiristo yewed piyaboway wakay, na idapo kabolowan in kanyam piyagpatoldo,
         idapo din kabolowan in kantam paniwala.
         15 No Kiristo yewed piyaboway wakay, na kami baribid pag mga sogowan Diyos, angkataw
         siyabi kami keyen, Kiristo piyaboway wakay Diyos. Kamay ina yewed totoo no ngani yewed
         batay wakay boway in mga matay.
         16 No idbatay boway wakay in mga matay, na yewed din boway wakay in Kiristo.
         17 No yewed piyaboway wakay in Kiristo, na idapo kabolowan in kantam paniwala, osai
         yewed liibangaw in kantam mga daet.
         18 Osai no Kiristo yewed boway wakay, na in matay wa pag mga agpaniwala idbatay din
         boway wakay.
         19 No in kabolowan agpasandig kay Kiristo ngona waget pag boway, na kitam ayawte wano
         labi kay sa boo mga mangyan.
         20 Kamay angkataw totoo wa ngani Kiristo piyaboway wakay, na kantam atawanan tiyak batay
         wakay piyaboway in matay wa pag mga agpaniwala.
         21 Kataw romateng in katayan panawen osai ka mangyan, na kataw daan din ina romateng
         in boway wakay panawen din osai ka mangyan.
         22 Angkataw kaya in boo mangyan agkatay, panawen kitam boo batang kay Adan. Na kataw
         daan din in boo mga agpaniwala batay wakay boway, panawen piyaagem kay Kiristo.
         23 Kamay baatte osai apo kabetek piyagpaboway wakay. Kiristo in tokaw. Kalbas sa kabetek
         siyo agrateng wakay na batay wakay din piyaboway in mga piyaagem wa kay Kiristo.
         24 In boo mga sakopan, anggan in boo mga agpansakop kamayba mamaw kamayba mangyan, boo
         wanote batay diyaeg Kiristo. Kalbas ina pag kansiyo siyakop kansiyo batay tiyaboy
         sa Diyos Amang. Ina wa in kalobosan kobat.
         25 Angkataw kailangan Kiristo agpansakop anggan in boo kansiyo mga kalaban diyaeg wa
         Diyos, kalbas boo wa piyasakop kay Kiristo.
         26 Katayan in paori sa boo mga kalaban piyagbono.
         27 In Agisolat keyen, Piyasakop Diyos sa kansiyo in boote. Kamay in Diyos agbangen yewed
         sakop. Siyo agbangen in agpatoldo kay Kiristo keyen, In boote sakop sa kaimo.
         28 Paka in boote piyasakop wa kay Kiristo, na siyo in Bodang, siyo batay din pasakop
         sa Diyos in agtaboy in boote sa kansiyo. Matang in boote kamayba nakay, boo wa sakop
         sa Diyos.
         29 No totoo yewed piyagpaboway wakay in mga matay, na nakay batang kamo agpabaotismo
         panawen sa mga matay wa? Idapo kabolowan in kamo agpabaotismo panawen sa mga matay
         wa.
         30 Osai kami. No yewed piyagpaboway wakay in mga matay, na nakay batang kami agaway
         kay agbarita? Maanda, palagi kami piyagpaidapan kay.
         31 Mga belag, ibengibeng ako batay nges piyagbono. Betek wano ina in kangay piyagsabi,
         angkataw ako agpakayawte sa kanyo panawen kay Kiristo Isos kantam Kapwan.
         32 No ngona waget ako agkaboway, idbatay wa boway wakay, na nakay in kabolowan in ako
         lomaban sa matapang pag mga mangyan kagwali matapang pag ayop atai sa Ipiso? No kitam
         idbatay wakay boway, na kitam wa maniwala sa piyagsabi mga mangyan keyen kitam pakalakoyen
         in komanen, minem wa lakoy, angkataw goribas kitam agkatay wa.
         33 Ayaw bomaribid in remrem. Apo piyagsabi keyen no siyo agyanggat sa mga aleleng pag
         mangyan na batay biyenglay in kansiyo maal pag ogali.
         34 Na kitam agpakabait. Benglayen wa in kantam mga daet. In kalaati sa kanyo yewed katawan
         sa Diyos. Kangay piyagsabi ina matang kamo arikoyan.
         35 Apo yangon batay agtanong keyen nangkataw in batay wakay piyagpaboway in mga matay?
         Kataw nakay dogayan in bilog ina?
         36 Ina pag agtanong idapo bait. Angkataw in bini tiyogda idbatay boway anggan yewed
         kay matay in bini.
         37 Osai in bini tiyogda, osai wakay in lomwas. In tiyogda beter, kamayba nakay pag bini,
         kalbas in lomwas bolos.
         38 No nakay pag poon in remrem Diyos na ina in kansiyo piyagtaboy sa bini. No nakay
         pag bini in tiyogda na ina daan in batay poon.
         39 In mga agkaboway yewed tikkatawan in galem. Osai wakay in bilog mangyan, osai wakay
         in bilog ayop, osai wakay in sa bantog, osai wakay in sa isda.
         40 -
         41 Kataw din ina sa langit. Osai wakay in rawa in ibeng, osai wakay in rawa in bolan,
         in rawa in mga magirem osai wakay din. Baatte magirem osai wakay in kaalenen. Apo
         bilog panlangit. Apo din bilog pangkobat. Tanan daan maalen, kamay osai wakay in panlangit,
         osai wakay in pangkobat.
         42 Kataw din ina in boway wakay. In bilog in piyaglebeng agkabolok, kamay in bilog boway
         wakay kamayba nangkadogay idbatay wa agkabolok.
         43 In liyebeng daeten pag bilog, idapo eyat. Kamay in boway wakay maalen, maeyat.
         44 Pangkobat pag bilog in piyaglebeng. Panlangit pag bilog in piyagpaboway wakay. No
         apo bilog pangkobat, na apo din bilog panlangit.
         45 In siyabi sa Agisolat keyen, In tokaw pag Adan, siyo mangyan piyangwat agkaboway.
         Kamay in paori pag Adan Isos, siyo Abyan in agpamaboway.
         46 Yewed tokaw in panlangit. In pangkobat agbangen in tokaw, kalbas in panlangit.
         47 In tokaw pag Adan batang sa diya, kataw piyangwat batang bogabo. Kamay Isos in kadowai
         ka Adan, siyo batang sa langit.
         48 In mga pangkobat kataw daan Adan batang sa diya. In mga panlangit kataw daan Isos
         batang sa langit.
         49 Ngona kitam kataw in mangyan batang sa diya, na kitam kataw daan din dogayan in mangyan
         batang sa langit.
         50 Mga belag, in beet kangay siyabi, in bilog ener osai daya, ina yewed wano mayadi
         piyarateng sa sakopan Diyos. In bilog pangkobat agkabolok, idapo batay boway idapo
         kalobosan.
         51 Parengeyen in piyagbetang kangay wa piyagpalowas. Kitam idbatay boo matay. Kamay
         kitam boo batay miyalis,
         52 malkaktekan, kadogayte mamempenek waget, sa kabetek in kalobosan pag agana in bodyong.
         In bodyong batay magana, kalbas in mga agpaniwala batang matay piyagpaboway wakay,
         idbatay wa matay. Kitam boo batay miyalis.
         53 Anda pag bilog in agkabolok batay miyalis idbatay wa mabolok. In agkatay pag bilog
         batay miyalis idbatay wa matay.
         54 Anda pag bilog agkatay, agkabolok. Paka miyalis wa idbatay wa matay, idbatay wa mabolok,
         na batay wa mibaloy in Agisolat keyen, Idapo wa in katayan, diyaeg wa gayed.
         55 Osai keyen, Ngona, katayan idwa kapandaeg, katayan idapo wa kabaloyan agbono.
         56 Kaya katayan kabaloy agbono angkataw apo daet pag ogali in mangyan. In kabaloyan
         daet batang sa mga Batas Diyos.
         57 Kitam agkaanggay sa Diyos in agpakan sa kantam kabaloyan matang kapandaeg. Kantam
         Kapwan IsoKiristo in agpanonton in kabaloyan.
         58 Na, mga belag, kitam agpakarigen. Ayaw aglimbang. Agpakaeyat sa panawen in Kapwan.
         Angkataw kantam atawanan apo ngani kabolowan in kantam panawen sa Kapwan.

1 Panawen sa tolong sa mga belag sa Odiya, kanyo pangwaten kataw in kangay piyatoldo
         sa mga barkadaan mga bodang Diyos sa Galasya.
         2 Baatte ibeng Linggo kanyo pasowayen kowarta, no nangkalakoy in abaloyan in baatte
         osai. Ina tiponen matang no ako asina rateng idwa kailangan mangayay.
         3 Kanyo idangen in mga mangyan in batay agbaba in kanyo tolong sa Irosalim. Paka ako
         rateng, siro kangay piyakan mga solat agsabi no nakay siro.
         4 No kailangan ako batay din ista, na siro kangay piyagpaanggat.
         5 No ako kadalan wa sa Masidonya, na ako batay asin sa kanyo. Ako batay domalan sa
         Masidonya.
         6 Ako batay dogay kayte agpamataw sa kanyo, karam anggan kalbas wa in pangodan. Kalbas
         no batay wakay panaw, na ako patolong sa kanyo. Kamay ako ikkay katawan no saano ako
         batay pataboy.
         7 Ako dayo domalan waget sa kanyo. In kangay beet dogay kayte, no ina in beet in Kapwan.
         8 Kamay ako agpamataw kay atai sa Ipiso anggan sa ibeng Pintikostis.
         9 Angkataw lakonaw kay in batay mapangwat atai sa panawen Diyos, kamayba aronaw in
         aglaban.
         10 No rateng sa kanyo Timotiyo na pabelagen gayed maal, angkataw siyo kataw daan din
         ako agpangwat in panawen in Kapwan.
         11 Na siyo ayaw kanyo agpaidapowen kabolowan. Dayem tolongen, matang siyo agkaanggay
         kaoli atai sa kangay. Angkataw kami in mga belag agpanaya sa kansiyo.
         12 Panawen sa kantam belag Apolos. Siyo kangay nges piyagpilit asin pataboy sa kanyo
         sarig in mga belag. Kamay siyo ikkay kapataboy. No siyo katokor wa na siyo batay asin
         pataboy.
         13 Kitam agingat. Agpakarigen in kantam paniwala. Ayaw agkalimo. Agpakaeyat remrem.
         14 Sa boo kantam ogali kitam agpakayawte.
         15 Mga belag, kanyo atawanan in mga kamalay Istipanas. Siro in tokaw pag mga maniwala
         kay Kiristo sa Akaya. Kalbas siro ageyat agtolong sa mga bodang Diyos. Na in kangay
         bilin sa kanyo, mga belag,
         16 kamo pasakop sa mga kataw ina, kadayo sa kansiro mga sarig ageyat agpanawen.
         17 Ako agkaanggay sa rateng kora Istipanas, Portonato, osai Akayko. Siro agtolong sa
         kangay sa kabetek kamo yewed katolong.
         18 Ako kansiro wakay piyakaeyat remrem. Kataw daan din siro agpakaeyat sa kanyo remrem.
         Pagmaalen in kataw ina pag mga mangyan.
         19 In mga barkadaan mga bodang Diyos sa Asya keyen, Kataw nakay wa kamo? Kadayo taybalang
         Akwila osai Pirisila keyen, osai in mga belag agsamba sa kansiro balay, angkataw kamo
         boo mga belag sa agpaniwala sa Kapwan.
         20 In boo belag atai keyen din, Nakay, idapo kamay nakay sa kanyo? Kamo malkaanggayan
         no kamo maltagbowan, angkataw kamo tayariyan.
         21 Ako Pablo wa in agsolat anda pag keyen, Kataw nakay wa kamo?
         22 Kamayba nakay in yewed agmaal sa Kapwan na pasowayen wa sa Diyos. Laki kanyam Kapwan,
         aywawa.
         23 Kamo pakaanggayen in Kapwan Isos.
         24 Ako agpakayawte sa kanyo boo panawen kay Kiristo Isos.2 KORINTO2 KORINTO2 KORINTO2 KORINTO2 KORINTO
         
            

         
      
   
      
         2 KORINTO
12345678910111213
   
      
         1
1 Ako Pablo in agsolat osai Timotiyo kantam belag. Ako katiwala Kiristo. Ina in beet
         Diyos. Kami agsolat sa barkadaan mga bodang Diyos sa bayan Korinto, kadayo sa mga
         iidang Diyos sa boo kobat Akaya.
         2 Kamo pakayawteen osai pakapyaen in Diyos kantam Amang osai IsoKiristo kantam Kapwan.
         3 Kantam pakalakonawen in Diyos, in Amang Kiristo Isos kantam Kapwan. Siyo in mabait
         pag Amang. Siyo in Diyos in agpakaeyat remrem.
         4 Sa boo kantam kaidapan siyo in agpakaeyat kantam remrem, matang kitam kabaloy agpakaeyat
         remrem sa mga mangyan piyagpaidapan, panawen kantam remrem piyakaeyat Diyos.
         5 No nangkalakoy in kaidapan kanyam diyalan in kami agyanggat kay Kiristo, na kalakoy
         din ina in kanyam eyat remrem batang kay Kiristo.
         6 No kami piyagpaidapan na ina matang piyakaeyat kanyo remrem, osai matang kamo piyaboway.
         Kalbas no piyakaeyat in kanyam remrem na ina matang piyakaeyat din in kanyo remrem
         matang kamo kabaloy agtiis sa mga kaidapan kataw daan in kanyam piyagtiis.
         7 Na maeyat in kanyam remrem sa kanyo, angkataw kanyam atawanan kataw kamo agyanggat
         sa kanyam sa kaidapan na piyakaeyat din in kanyo remrem kataw kanyam.
         8 Mga belag, kanyam piyagbarita sa kanyo in mga kaidapan kanyam diyalan in kami sa
         Asya. In kalobaen idwa mayadi, anggan kanyam remrem tomag idbatay wa boway.
         9 Kami keyen kami batay wa matay. Kamay ina mibaloy matang ayaw kami agpasandig sa
         sadiri kabaloyan, dayem sa Diyos, kataw siyo in agpamaboway wakay sa mga matay.
         10 Ina pag betek kami kansiyo piyaboway sa batay wa piyagbono. Kamay anggan ngona kami
         piyagpaboway daan. Kanyam din atawanan gayed kami kansiyo kay batay piyagpaboway,
         11 angkataw kamo agpandalangin agtolong sa kanyam. No kataw ina, aronaw in agpandalangin
         sa kanyam, na aronaw din in batay agkaanggay sa Diyos paka kansiyo wa siyagot in mga
         pandalangin, kami kansiyo tiyolong.
         12 Anda in kanyam piyagkaanggay, angkataw sa kanyam galem kami katawan in kanyam mga
         ogali idapo agibetang sa boo mangyan, yewed bosliyen, na labi kay sa kanyo. Ina yewed
         waget sa kanyam atawanan, dayem batang daan sa Diyos.
         13 -
         14 Na sa kanyam mga solat ayaw agpamangkit kay galem labi kay sa kanyo ngiitan. Ngona
         in kanyam ogali ikkay gayed kanyo atawanan. Kamay kangay beet dogayan kanyo gayed
         atawanan. Matang sa kabetek agrateng in Kapwan Isos kami kanyo piyakalakonaw, kataw
         daan kamo kanyam piyagpakalakonaw.
         15 Panawen ina in kangay atawanan sa kanyo, na in kangay nges taite remrem ako tokaw
         domalan sa kanyo, matang nges kitam makadowai agpalkaanggayan.
         16 Kangay nges beet domalan sa kanyo in ako agtaboy atai sa kobat Masidonya. Kalbas
         in ako agoli domalan wakay sa kanyo, matang ako kanyo wakay tiyolong sa agipanaw agtaboy
         sa Odiya.
         17 Ngona in idwa domalan sa kanyo karam kanyo remrem ako bosliyen, agalisalis in kangay
         remrem, kataw in piyagpangwat in mga yewed agpaniwala, kamayba aon kamay yewed.
         18 Kataw in Diyos yewed bosliyen na kataw din ina ako, yewed bosliyen in kangay mga
         agiplaong sa kanyo. No aon na aon wa daan ngani.
         19 Angkataw IsoKiristo in Bodang Diyos in piyatoldo sa kanyo kami Silbano osai Timotiyo,
         siyo yewed aon kadogay yewed. Dayem siyo palagi aon.
         20 Angkataw kay IsoKiristo kitam kabel in boo mga pangako Diyos. Panawen sa kansiyo
         kitam kasabi keyen, Ina wa ngani, matang in Diyos piyagmaal.
         21 In Diyos in agparigen sa kanyam paniwala, anggan sa kanyo, kataw kitam agpaagem kay
         Kiristo. Siyo daan din in omidang sa kantam.
         22 Kitam kansiyo tiyandaan osai piyakan kansiyo Abyan sa kantam galem matang kantam
         atawanan batay kay din mibaloy in boo kansiyo mga pangako.
         23 In Diyos katawan sa kangay galem. Siyo katawan totoo ngani kaya ako taite idwa domalan
         sa Korinto, angkataw kamo daan kangay piyagpanremrem.
         24 Yewed kanyam beet agpoon sa kanyo paniwala. Kataw marigen wa kamo asin. Dayem kanyam
         beet agtolong sa kanyo matang kamo agkaanggay.
         
            

         
      
   
      
         2
1 Kangay remrem ayaw kay asin pataboy sa kanyo matang kamo idbatay wa kangay piyakarongkot.
         2 Angkataw no kamo kangay piyakarongkot, na idapo wa batay agpakaanggay sa kangay,
         angkataw kamo kangay wa piyakarongkot.
         3 Ina in dailan kaya ako agsolat taite sa kanyo. Matang no ako asina wa, na ako idbatay
         wa agkarongkot sa kanyo. Kamo nges in agpakaanggay sa kangay. Angkataw in kangay atawanan,
         in makaanggay sa kangay, na makaanggay din sa kanyo boo.
         4 In ako agsolat sa kanyo, in kangay remrem maloba wano gayed agrongkot. Ako agpanangis
         wa gayed. Kaya kamo kangay siyolatan yewed matang agpakarongkot sa kanyo, dayem matang
         kanyo atawanan ako agpakayawte wano sa kanyo.
         5 In taite agpangwat lakoy daet agpakarongkot, na yewed ako agbangen in piyakarongkot,
         no yewed kamo boo. Kamay ako idbatay aglampas sa betek, yewed yangon kamo boo in piyakarongkot.
         6 Kamay karowan sa kanyo in agparosa sa kansiyo. Na ina sibay wa.
         7 Ngona kanyo libangawen in kansiyo daet. Pakaeyaten in kansiyo remrem, matang idbatay
         mistobo in kansiyo rongkot anggan omempet wa gayed sa paniwala.
         8 Kangay gayed beet sa kanyo, papangkiten sa kansiyo siyo kanyo kay gayed piyagpakayawte.
         9 In osai kay ka dailan kaya ako agsolat sa kanyo, matang kangay atawanan no kanyo
         piyagpaniwalaan in boo kangay piyatoldo sa kanyo.
         10 No kanyo wa liibangaw in piyangwat daet kamayba nakay pag mangyan, na kangay wa din
         liibangaw. In daet kangay liibangaw, no ngani apo, na kaya kangay liibangaw panawen
         sa kanyo sa adap Kiristo,
         11 matang kitam yewed diyaeg Katanas. Angkataw kitam katawan in kansiyo mga padalan.
         12 Paka ako rateng sa Torowas, matang agpatoldo in Maal pag Barita Kiristo, kangay ngiitan
         in mga mangyan siyandata wa in Kapwan matang ako ista agpanawen.
         13 Kamay ako agkariyaban nangkataw yewed kangay ngiitan kantam belag Titos. Kalbas ako
         panaw asin pag mga mangyan, pataboy wa sa Masidonya.
         14 Kamay ako agkaanggay sa Diyos. Panawen kitam piyaagem kay Kiristo kitam palagi piyagpaanggat
         Diyos sa parada Kiristo in siyo mandaeg. Kitam sangkap Diyos matang agparateng in
         barita Kiristo sa boo kobat, kagwali mala masadap.
         15 Kitam kagwali mala masadap, piyagtaboy Kiristo sa Diyos. Aarekan din in mga piyagpaboway,
         anggan din in mga agitaboy sa toyongan.
         16 Sa mga agitaboy sa toyongan mala daet, mala makakatay. Dayem sa mga piyagpaboway
         na mala masadap, mala agtaboy boway. Nakay lames in apo kabaloyan kapangwat kalakoy
         ina pag panawen?
         17 Kami yewed kataw in roma agpabili waget in barita Diyos. Kami dayem siyogo Diyos.
         Sa kansiyo pangkit kami agbarita kansiyo mga agiplaong idapo piyaagem. Kami sogowan
         ngani Kiristo.

1 In beet siyabi ina yewed kanyam wakay piyagpakalakonaw in kanyam sadiri. Kami yewed
         kataw in mga roma kailangan agbaba solat agpakalakonaw. Kami lames kailangan agayay
         sa kanyo solat agpakalakonaw?
         2 Yewed, angkataw kamo wa daan in kanyam solat agpakalakonaw, agisolat sa kanyam remrem,
         matang ngiitan mabasa in boo.
         3 Piyagngitan kamo solat Kiristo, piyababa sa kanyam. Ina agisolat yewed tinta dayem
         in Abyan Diyos in agkaboway, osai yewed sa mga dalapi, dayem sa remrem mangyan.
         4 Kaya kami agpangaas kasabi kataw ina angkataw kami agpasandig sa Diyos panawen kay
         Kiristo.
         5 Yewed kanyam asabi kami wakayte apo kabaloyan asin pag panawen. In boo kanyam kabaloyan
         batang sa Diyos.
         6 Siyo in agtaboy sa kanyam kabaloyan matang sogowan sa bayo polong. Idwa batang sa
         Agisolat pag mga Batas dayem sa Abyan. Angkataw in Agisolat pag Batas agbono. Kamay
         in Abyan agpamaboway.
         7 In mga Batas makakatay tiyogit sa mga dalapi. In betek ina tiyaboy ngiitan in rawa
         Diyos sa mata Mowisis, kamay yewed dogay in makasolap. In mga kasokponan Israil yewed
         kapangkit. Na no kalakoy ina in rawa in panawen sa Batas,
         8 na labi kay lakonaw in panawen sa Abyan.
         9 No agrawa lakoy in mga Batas in agsabi keyen in mga mangyan piyagparosa, piyagbono,
         na labi kay agrawa in agsabi keyen in mga mangyan piyagpangwat Diyos betek.
         10 Angkataw in datiyan agrawa idapo wa, panawen diyaeg wa in lakonaw pag rawa.
         11 No in agkalobos maloba agrawa, na labi kay maloba agrawa in idapo batay kalobosan.
         12 Panawen kantam atawanan ina kantam remrem maeyat.
         13 Kitam yewed kataw Mowisis agsorbong mata matang yewed piyagngitan in mga bodang Israil
         in kaidapo in rawa.
         14 Kataw marigen kansiro remrem. Kataw anggan ngona baywi ina pag sorbong no siro agbasa
         in datiyan kasondowan. Ina pag sorbong agkakowa waget no in mangyan paagem wa kay
         Kiristo.
         15 Anggan ngona baatte siro agbasa sa mga aklat Mowisis piyagsorbong kay in kansiro
         remrem.
         16 Kamay no in mangyan patobang sa Kapwan na piyagkowa wa in sorbong, kataw in Agisolat
         panawen kay Mowisis keyen, In siyo patobang sa Kapwan piyagkowa in sorbong.
         17 In piyagsabi asin Kapwan, na in beet siyabi in Abyan. No saano in Abyan in Kapwan
         na asin agipalpas in mga mangyan.
         18 Ngona makowa wa in sorbong sa kantam mata. Kitam boo kagwali aninowan sa kalakoyen
         in Kapwan. Kitam baatte piyagalis piyagpangwat kataw daan in Kapwan, baatte agistobo
         in kantam kalakoyen batang sa Kapwan, batang sa Abyan.

1 Kaya maeyat in kanyam remrem, angkataw in Diyos agpakayawte sa kanyam, kami kansiyo
         iidang asin pag panawen.
         2 Kami idwa agpangwat in mga makarikoy pag panawen, mga ogali piyagbetang. Kami yewed
         agpadaya, yewed kanyam piyagsongi in Agiplaong Diyos. Dayem in betek in kanyam piyagpatoldo
         sa boo mangyan, matang in boo kangitan kami agpangwat maal sa pangkit Diyos.
         3 No apo kay tabon in Maal pag Barita kanyam piyagpatoldo, na in mga waget agitaboy
         sa toyongan in idbatay kangitan.
         4 Kaya siro yewed agpaniwala, angkataw kansiro remrem biyeleg in piyagpaniwalaan atai
         sa kobat, matang yewed kansiro ngiitan in rawa in Maal pag Barita panawen sa kalakoyen
         Kiristo. Siyo kataw daan in Diyos.
         5 Kiristo Isos in Kapwan in kanyam piyagpatoldo, yewed in kanyam sadiri. Kami kanyo
         waget sogowan panawen kay Kiristo.
         6 Angkataw in Diyos tangona in agsabi keyen, Batang sa lened agrawa wa. Na siyo daan
         in agrawa sa kanyam mga remrem, matang kanyam atawanan in kalakoyen Diyos agrawa sa
         mata Kiristo.
         7 Kami in piyakan ina pag kayamanan, in atawanan sa kalakoyen Diyos, kami kagwali waget
         mga keden, matang atawanan in kabaloyan lakonaw sa boo ina batang sa Diyos, yewed
         sa kanyam.
         8 Kami palagi piyagpaidapan kamay idbatay diyaeg, piyagbaslag in remrem kamay yewed
         abyatan kanyam remrem,
         9 piyagpangwatan daet kamay yewed piyagbaliwan idapo belag, piyagpakaskitan kamay yewed
         matay.
         10 Kami kataw daan Isos palagi agkatay in kanyam bilog, matang in kansiyo boway piyagngitan
         din sa kanyam bilog.
         11 Anggan agkaboway kay baatte kami piyagkabono panawen kay Isos, matang in boway Isos
         piyagngitan sa kanyam agkatay pag bilog.
         12 Na kami baatte piyagbono kamay panawen ina kamo piyagpaboway Kiristo.
         13 Piyagsabi sa mga Agisolat keyen, Kaya ako agiplaong angkataw ako agpaniwala. Kataw
         din ina in kanyam paniwala. Kaya kami agiplaong angkataw kami agpaniwala.
         14 Angkataw kantam atawanan in Diyos in agpaboway wakay sa Kapwan Isos, siyo daan in
         batay agpaboway wakay sa kanyam, sarig Isos. Siyo din in batay agbaba kantam boo sa
         kansiyo bangen.
         15 In boo kanyam kaidapan panawen sa kanyo. Matang karowan kay in batay katawan siro
         piyagpakayawte Diyos, na karowan in agkaanggay, agpakalakonaw sa kansiyo.
         16 Kaya maeyat in kanyam remrem, angkataw kamayba agkaidapo eyat in bilog, in abyan
         palagi piyagpaistobo in eyat.
         17 No piyagpaytikkalakoy osai in kanyam kadogayte pag mga kaidapante ngona osai in kapalit
         dogayan kaanggayan, na labi kay lakonaw in kaanggayan agbangen anggan idapo kalobosan.
         18 Na yewed mga piyagngitan in kanyam piyagpanremrem, dayem in mga yewed piyagngitan.
         Angkataw kadogayte waget in mga piyagngitan, kamay idapo kalobosan in mga yewed piyagngitan.

1 Angkataw kantam atawanan paka mabinlayan wa in dampa in kantam ngona piyagbalayan
         in kantam bilog, na kitam apo wakay bilog sa langit, pagbalayan piyangwat Diyos, yewed
         mangyan. Ina idbatay mabinlayan anggan dogayan.
         2 Atai pag balay kitam agdaing, beet wano malkoyog sa kantam balay sa langit.
         3 Matang no malkoyog wa kitam idbatay ngiitan idapo bilog.
         4 No kitam agpamataw kay atai pag dampa, in bilog atai sa kobat, na kitam agdaing,
         agkabiyatan. Yewed sa beet idapo wa anda pag bilog, dayem sa beet ina piyalitan wa
         in sa langit pag bilog. No kataw ina wa, na anda pag bilog in agkatay piyalitan wa
         boway idapo kalobosan.
         5 In Diyos wa daan in agsandata sa kantam matang miyalis kataw ina. Osai piyagtaboy
         sa kantam in kansiyo Abyan, matang kantam atawanan batay din piyagtaboy in boo kansiyo
         mga pangako.
         6 Na palagi maeyat in kanyam remrem. Kanyam atawanan no kitam atai kay pag balay, atai
         pag bilog, na kitam idapo kay sa balay in Kapwan.
         7 Angkataw kitam agkaboway panawen sa agpasandig sa Diyos, yewed panawen sa mga piyagngitan.
         8 Maeyat in kanyam remrem. Kanyam beet biyaliwan wa anda pag bilog, agpamataw wa sa
         bangen in Kapwan.
         9 Kamay labi kay sa boo in kanyam beet kami makaanggay sa Kapwan kamayba kami saano,
         kamayba atai, kamayba sa langit.
         10 Angkataw kitam boo batay piyaadap kay Kiristo, matang piyagpakan bayad sa kantam
         mga panawen in kitam agkaboway kay sa kobat, kamayba maalno, kamayba daeten pag panawen.
         11 Kaya kami agpilit agpaanggat sa mga mangyan matang moli wakay sa Diyos, angkataw
         kami katawan in beet siyabi agkalimo sa Kapwan osai agmaal sa kansiyo. In Diyos katawan
         in boo kanyam remrem. Osai kanyam beet kami kanyo wa din gayed atawanan.
         12 Ina kangay piyagsabi yewed matang agpakalakonaw sa kanyam sadiri, dayem matang kamo
         piyakan dailan agkaanggay sa kanyam. Osai matang kamo apo wa sagot sa agpakalakonaw
         sa bilog mangyan yewed sa kansiyo galem.
         13 No tomag masida wa in kanyam remrem na panawen sa Diyos. Kamay no maalno in remrem,
         na matang kamo piyagtolong.
         14 Kaya kami agkataw ina angkataw kami piyagpapoon in Kiristo agpakayawte sa kantam.
         Kataw sa kanyam remrem no in osai matay panawen sa boo mangyan, na in boo matay miyanggat
         sa kansiyo.
         15 Siyo matay panawen sa boo mangyan matang in mga agkaboway ngona idwa agpangwat in
         kansiro datiyan piyagkabeet, dayem in piyagkabeet in Kapwan, angkataw siyo in matay
         panawen sa kansiro kalbas tagoli wakay boway.
         16 Na ngona in kanyam remrem sa mangyan yewed sa bilog. Tangona kataw ina in kanyam
         remrem kay Kiristo, kamay ngona idwa.
         17 Kataw no in osai ka mangyan paagem wa kay Kiristo, na siyo bayo piyangwat. In boo
         mga tangona kalbas wa. Maanda in boo bayo wakay.
         18 Ina pag boo in Diyos in agpangwat. Panawen kay Kiristo kitam kansiyo wa piyabelag,
         yewed wa kaaway. Osai kami kansiyo iidang matang paoliyen sa kansiyo in mga mangyan.
         19 In kangay beet siyabi, in boo mangyan piyagpabodang Diyos panawen kay Kiristo. Kansiyo
         wa liibangaw in kansiro mga daet. Osai kansiyo tiyaboy sa kanyam ina pag barita in
         siyo agpabodang, siyo aglibangaw daet.
         20 Na kami siyogo Kiristo. Kagwali in Diyos wa din agpilit sa kanyo, kami in sogowan
         keyen, Kamo moli wakay sa Diyos.
         21 Kiristo idapo batang daet. Kamay piyababa sa kansiyo in kantam daet, matang kitam
         mipaagem sa kansiyo, betek sa pangkit Diyos.

1 Na kataw kami mga katolong sa panawen Diyos, kami agpilit sa kanyo, ayaw aglimbang
         agpasandig sa kansiyo, angkataw kitam kansiyo piyagpakayawte.
         2 Kataw keyen in Diyos, Sa makaanggay pag kabetek kao kangay piyarengey. Sa kabetek
         agpamaboway kao kangay tiyolong. Maanda, ngona wa in makaanggay pag kabetek. Maanda,
         ngona wa in kabetek agpamaboway.
         3 Kami yewed agpangwat makabais kamayba kay nakay, matang idapo batay ngiitan daet
         sa kanyam panawen.
         4 Dayem in boo kanyam panawen piyagngitan kami sogowan Diyos. Kataw kami agbanta gayed
         sa mga golo, sa aronaw mga kaidapan,
         5 kami piyagbogbog, biilanggo, siyonggaban mga mangyan, kami agpanawen anggan, yewed
         agesek, yewed mamangan.
         6 Kaya piyagngitan kami sogowan Diyos panawen maalno in kanyam ogali, panawen kanyam
         atawanan, kami yewed aglimbang, kami mabait, panawen din in Betek pag Abyan, osai
         panawen kami agpakayawte gayed,
         7 panawen yewed bosliyen in kanyam agiplaong, osai panawen in kabaloyan Diyos. In kanyam
         betek pag mga ogali, in kanyam panlaban osai pansangga.
         8 Apo betek kami piyagmaal, apo betek piyagidapo kabolowan. Apo betek piyagpamalowasan,
         apo betek piyagpakalakonaw. Kamayba kami piyangawit bosliyen betek in kanyam piyagsabi.
         9 Kagwali kami yewed atawanan kamay atawanan daan. Kamayba kami piyagparosa kamay idbatay
         matay.
         10 Kamayba agrongkot kami agkaanggay daan. Tomag maidap kamay agpakayaman daan sa karowan.
         Kagwali idapo wano, kamay kanyam daan in boote.
         11 Mga belag sa Korinto, kami idapono piyagtago sa kanyo. Piyalowas wa sa kanyo in boo
         kanyam remrem.
         12 Kamo kanyam wano gayed piyagmaal, kamay kamo agkabagyaan sa kanyam.
         13 Kamo kangay bodang, ako agiplaong sa kanyo. Kataw ako agpakayawte sa kanyo, na kamo
         din agpakayawte sa kangay.
         14 Ayaw kamo agyanggat sa mga yewed agpaniwala. In maal osai in daet yewed mayadi piyalagem.
         Kataw in rawa osai in lened yewed mayadi osai waget.
         15 Yewed mayadi maybelag Kiristo osai Dimonyo. In agpaniwala yewed mayadi paagem sa
         yewed agpaniwala.
         16 Yewed mayadi in mga yewed Diyos agbalay sa balay lakoy Diyos. Kitam in balay in agkaboway
         pag Diyos. Siyo wa daan in agsabi keyen, Ako batay agpamataw sa kangay mga mangyan,
         agbalay sa kansiro. Ako in batay kansiro Diyos. Siro in batay kangay mga mangyan.
         17 Keyen in Kapwan, Na kamo pasoway wa, ayaw agpasabangen sa kansiro. Ayaw mangatang
         kamayba sa nakay pag marames. Na ako batay agkaanggay sa kanyo.
         18 Kamo batay mibaloy kangay mga bodang. Ako batay wa in kanyo amang. Ina in siyabi
         in Kapwan, in Apo Kabaloyan.

1 Mga belag piyagmaal, kataw ina boo piyangako sa kantam, na kantam benglayen in boo
         agpakarames sa kantam bilog, osai sa abyan. Kitam agkalimo sa Diyos osai agmaal sa
         kansiyo, agpilit agogali maal anggan boo wa gayed sa Diyos in kantam sadiri.
         2 Kamo pabelag wa sa kanyam. Kami idapo piyangwat daet, idapo piyaakay sa daet, idapo
         piyadaya kamayba wa kay nakay.
         3 Kaya ina kangay siyabi yewed sa kamo piyagpadaet. Dayem kataw in kangay karai siyabi
         kamo kangay wano piyagpakayawte, in kangay boway agiyagem sa kanyo kamayba anggan
         sa katayan.
         4 Lakonaw in kangay tiwala sa kanyo, palagi kamo kangay piyaglakonaw. Kamayba kami
         aronaw kaidapan maeyat in kangay remrem, agkaanggay wano gayed panawen sa kanyo.
         5 Kamayba kami rateng wa sa Masidonya kami yewed daan apyaan, palagi piyagpaidapan.
         Agkagolo kamayba saano agbangen. In kanyam remrem palagi agkariyaban.
         6 Kamay in Diyos agpamaeyat sa mga agkabyatan remrem. In rateng Titos piyaeyat din
         in kanyam remrem.
         7 In makaeyat sa kanyam yewed waget in rateng siyo, no yewed kadayo in barita in kanyo
         piyangwat maal sa kansiyo. Kansiyo siyabi kamo agkalowayan wano sa kangay, kamo agrongkot
         kono sa mibaloy, kamo agpakayawte sa kangay, matang ako anggayan wa gayed.
         8 Kamayba in kangay taite solat makaparongkot sa kanyo, yewed kangay piyagpadaet ina.
         Kamay ako agrongkot dinte angkataw in kangay solat makaparongkot sa kanyo, kamay ina
         kadogayte waget.
         9 Ako agkaanggay yewed sa kamo agrongkot, dayem biyenglay wa in kanyo daet panawen
         sa kanyo rongkot. Kaya in kanyam solat yewed mibaloy daet sa kanyo, angkataw in kataw
         ina pag rongkot batang sa Diyos.
         10 Angkataw in rongkot batang sa Diyos agpaalis in remrem matang biyenglay in daet matang
         piyaboway. Na yewed makapanremrem in kataw ina pag rongkot. Kamay in rongkot kataw
         in mga agpasandig sa kobat, in raweg ina katayan.
         11 Kanyo remremen in raweg in kanyo rongkot batang sa Diyos. Baina, kamo agpilit omiwas.
         Kamo agkagalit, agkalimo. Kamo agkalowayan sa kangay, agistobo in kanyo paniwala.
         Kamo sandata agparosa sa agpangwat daet. Na piyagngitan wa ngani asin pag mibaloy
         kamo idapo piyangwat daet.
         12 In Diyos katawan, in kangay taite solat yewed panawen sa agpangwat daet, yewed din
         sa piyangwatan daet, dayem matang lomwas wa sa kanyo in kalakoyen in kanyo pakayawte
         sa kanyam.
         13 Na in kanyo piyangwat agpakaeyat gayed sa kanyam remrem. Yewed waget sa piyakaeyat
         kanyam remrem, kami anggayan wano din sa kaanggayan Titos sa kanyo, angkataw kansiyo
         remrem kanyo piyakaeyat.
         14 Matang ako yewed arikoyan in kamo kangay piyaglakonaw sa kansiyo. Kataw boo betek
         in kanyam siyabi sa kanyo, na kataw daan ina kay Titos ngiitan boo betek in kanyam
         siyabi sa kansiyo panawen sa kanyo.
         15 Siyo agremrem sa kanyo in kamo agpaniwala, in siyo kanyo tiyanggap maal, in kamo
         agpasakop sa kansiyo, agkalimo, agmaal sa kansiyo. Baatte siyo agremrem kataw ina
         na agistobo in agpakayawte sa kanyo.
         16 Ako agkaanggay angkataw lakonaw wa in kangay tiwala sa kanyo.

1 Mga belag, ako beet kamo katawan in barita in piyangwat Diyos in siyo agpakayawte
         sa mga barkadaan kansiyo mga bodang sa Masidonya.
         2 Kamayba siro piyagsobok mga maloba pag kaidapan siro agkaanggay daan no, anggan kamayba
         wa siro maidap siro agtaboy daan lakoy.
         3 Siro wakayte agtaboy, yewed waget in kansiro abaloyan no yewed labi kay sa kansiro
         abaloyan. Kaya ako katawan,
         4 angkataw siro agpilit sa kangay keyen, Kami din pasaliyen sa agtolong sa mga belag
         sa Odiya.
         5 Kalbas in tiyaboy labi kay kalakoy sa kanyam piyagremrem. Kansiro tokaw tiyaboy sa
         Kapwan in boo sa kansiro sadiri. Kalbas panawen sa beet Diyos, ina tiyaboy din sa
         kanyam.
         6 Angkataw Titos in datiyan agpapoon ina pag panawen agtolong, na siyo kangay siyogo
         agpapoon din sa kanyo agbangen anggan mibaloy wa.
         7 Kamo lakonaw in paniwala, in atawanan. Kamo kabaloy agiplaong, osai ageyat agpanawen,
         osai agpakayawte sa kanyam. Na kamo agpilit din agtaboy lakonaw pag tolong sa mga
         belag sa Odiya.
         8 Kamo yewed kangay piyagpilit. Kaya kangay piyagbarita sa kanyo in piyagpangwat in
         kalaati in siro agtolong, matang atawanan no kamo apo din agpakayawte gayed.
         9 Angkataw kanyo atawanan in kalakoyen in agpakayawte IsoKiristo kantam Kapwan. Kamayba
         siyo mayaman, siyo agpakaidap panawen sa kantam, matang panawen sa kansiyo kaidapan
         kitam kansiyo piyayaman.
         10 Anda in kangay bilin panawen asin. Kadagon kamo in tokaw agkatolong osai agtaboy.
         Na ngona lobosen wa ina in kanyo piyarakay.
         11 Angkataw kamo agkaanggay agparakay, na ayaw wa aglimbangen anggan lobos. Agtaboy
         kamo no nangkalakoy in kanyo abaloyan.
         12 Angkataw no kitam beet agtaboy, na piyagtanggap Diyos kamayba nangkalakoy in kantam
         abaloyan. Yewed kansiyo piyagayay in idapo sa kantam.
         13 Yewed kangay beet siyabi kamo piyagpaidapan matang in amat apyaan.
         14 Dayem in beet tikkatawan in boo. Ngona pag betek kamo apo. Na in maal kanyo tolongen
         in mga agkaidapan. Na no dogayan kamo agbangen in agkaidapan, kalbas siro wakay agbangen
         in apo, na siro wakay in batay agtolong sa kanyo. Kataw ina kamo boo tikkatawan.
         15 Na mibaloy wa sa kanyo in Agisolat keyen, In agporot aronaw idbatay siyobraan. In
         agporot wakay kalakoyte idbatay kiyorang.
         16 Ako agkaanggay sa Diyos angkataw siyo agpanawen sa remrem Titos in siyo agpakayawte
         wano sa kanyo, kataw daan kami.
         17 Yewed waget sa kanyam siyabi, dayem siyo wakayte beet asin pataboy angkataw siyo
         beet wano agtolong sa kanyo.
         18 In osai ka belag atawanan sa boo mga barkadaan mga bodang Diyos panawen siyo agpatoldo
         in Maal pag Barita, siyo kanyam piyagpasarig sa kansiyo.
         19 Yewed waget in siyo atawanan, siyo iidang din in mga barkadaan mga bodang Diyos matang
         kanyam sarig agbaba anda pag tolong in kanyam piyagpapoonan. In kataw ina pag panawen
         agpalakonaw sa Kapwan, osai agpapangkit in kanyam pakayawte sa mga bodang Diyos.
         20 Anda pag tolong lakoy kanyam piyagalapet gayed maal matang idapo kapadaet sa kanyam.
         21 Kami agpilit agpangwat in betek, yewed waget sa pangkit Kapwan, kadayo din sa pangkit
         mangyan.
         22 Matang kanyam kay piyagpaanggat in osai kay ka belag. Siyo makakarowan kanyam tiyepeng
         kamay baatte kanyam ngiitan siyo agkabeet wano agtolong. Kalbas ngona labi kay siyo
         agkatolong wano, angkataw lakonaw wano in kansiyo tiwala sa kanyo.
         23 Ina pag Titos, siyo in kangay belag, kami agpaytolong agtolong sa kanyo. Ina wakay
         dayem in mga belag in kansiyo sarig, siro sogowan in mga barkadaan. Boo kansiro ogali
         aglakonaw kay Kiristo.
         24 Na kamo agpabelag gayed sa kansiro, matang in mga barkadaan mga bodang Diyos kangitan
         kamo agpakayawte, osai betek in kami aglakonaw sa kanyo.

1 Idwa kailangan ako agsolat sa kanyo panawen asin pag tolong sa mga bodang Diyos.
         2 Angkataw ako katawan kamo beet agtolong. Kamo kangay piyaglakonaw sa mga taga Masidonya.
         Kadagon kay in kangay siyabi sa kansiro kamo in mga taga Akaya beet wa agtolong. Kalbas
         siro aronaw in aakayan agtolong sa kanyo pakayawte.
         3 Kamay anda pag mga belag kangay piyagpatokaw asin matang ngiitan totoo in boo kangay
         siyabi panawen sa kanyo, kamo sandata wa daan ngani kataw in kangay siyabi.
         4 No in taga Masidonya apo miyanggat sa kangay, kalbas kansiro ngiitan kamo yewed kay
         sandata na kami batay arikoyan, kadayo din kamo panawen kami batang agpakalakonaw
         sa kanyo.
         5 Ina in dailan kaya anda pag mga belag kangay piilit piyagpatokaw, matang agtolong
         sa kanyo agimis in kanyo piyangako tolong. No isag ako rateng masandata wa na ngiitan
         wa ngani in kamo wakayte agtaboy yewed piyagpilit.
         6 Amba, kanyo remremen. In agasik kalakoyte, na kalakoyte din in batay abel. In agasik
         wakay dayem lakonaw, na lakonaw din in batay abel.
         7 In baatte mangyan agtaboy no nangkalakoy in kansiyo remrem. Ayaw mabyat sa remrem,
         yewed sa piyagpilit waget pag agtaboy. Angkataw in agkaanggay pag agtaboy in makaanggay
         sa Diyos.
         8 In Diyos kabaloy agpakarowan sa kantam anggan lampas kay sa kantam piyagkailangan.
         Matang kitam baatte katolong sa mga maidap.
         9 Angkataw in Agisolat keyen, In Diyos agtaboy sa mga maidap anggan agbongsod. Siyo
         mabait wano anggan idapo kalobosan.
         10 In Diyos agtaboy in bini piyagasik, osai pamangnen. Na siyo daan din in batay agtaboy
         sa kanyo in kagwali bini osai in batay agpaistobo matang lakonaw in galem in lakonaw
         kanyo piyagtaboy.
         11 Kamo kansiyo batay piyagpayaman sa boote, matang kamo labi kay batay katolong sa
         karowan. Na in galem ina pag agtolong in karowan in batay agkaanggay sa Diyos panawen
         sa kanyo tolong kanyam piyagbaba sa kansiro.
         12 Angkataw anda pag kantam tolong sa mga bodang Diyos, yewed waget matang siro apyaan,
         dayem panawen asin aronaw wano in agkaanggay sa Diyos.
         13 In kanyo piyagtaboy lakonaw, ina tanda kanyo paniwala sa Maal pag Barita Kiristo
         yewed waget sa agiplaong dayem piyagngitan wa daan sa kanyo panawen. Siro agkaanggay
         wano sa Diyos panawen sa kanyo tiyaboy sa boo, osai panawen sa kanyo paniwala.
         14 Kalbas kamo kansiro batay piyagpanremrem piyagpandalangin, angkataw kansiro ngiitan
         in Diyos agpakayawte din sa kanyo.
         15 Kitam wa agkaanggay sa Diyos sa kansiyo lakoy tiyaboy sa kantam. In kalakoyen ina
         lakonaw lakoy, idapo wa batay kalakoy ina.

1 Ngona ako Pablo waget in agsolat. In kalaati sa kanyo keyen ako dowagen no sa bangen,
         kamay matapang no sa adayonaw. Na panawen in Kiristo mabait, yewed matapang, ako apo
         piyagayay.
         2 In kangay piyagayay sa kanyo, no ako rateng na ako ayaw agpatapangen. Ako tiyak ngani
         batay matapang sa mga agpansabi in kangay panawen kataw waget in panawen in mga yewed
         kay kay Kiristo.
         3 Kamayba kami sa bilog daan, in kanyam aglaban yewed waget agalapet sa kanyam sadiri
         bilog.
         4 In kanyam mga panlaban yewed kataw in panlaban mangyan, dayem in mga panlaban Diyos,
         apo kabaloyan agsida sa mga marigen pag saogan. Kanyam piyagpaidapo in mga yewed betek
         pag matiwid.
         5 Kanyam piyagpaempet in boo mga dailan mangyan in piyaglakonaw siro, panawen siro
         dayo katawan sa Diyos. Osai kanyam piyagkabel in baatte remrem matang piyagpasakop
         kay Kiristo.
         6 Kalbas paka kamo pasakop wa gayed, na kangay wa batay piyagparosa in baatte yewed
         agpaniwala.
         7 Kanyo piyagpanremrem in mga piyagngitan sa bilog. No in mangyan agremrem siyo kay
         Kiristo, na remremen din ako kataw din siyo kay Kiristo.
         8 Ako piyakan in Kapwan kabaloyan sa kanyo, yewed matang agsida sa kanyo paniwala,
         dayem matang agpaistobo. Na kamayba kangay piyaglakonaw ina pag kabaloyan ako idbatay
         agkarikoy.
         9 Kamo ayaw manremrem keyen in kangay mga solat sa kanyo panlimlimo waget.
         10 Apo keyen in kangay kono mga solat galeman osai matapang, kamay no ako kono agiplaongan
         sa kanyo na tomag in kangay bilog mainaente, kadayo in agiplaong idapo kono kabolowan.
         11 Na in mangyan agpansabi kataw ina, kailangan siro katawan no nakay in kangay piyagsabi
         sa solat ngona in ako adayonaw, na no ako rateng wa na kataw daan ina in kangay batay
         piyagpangwat.
         12 Kami idbatay mangaas agpatikkalakoy, agpatikkabwat sa mga agpakalakonaw. Siro idapo
         bait, angkataw siro wakayte agpatikkalakoy sa kansiro sadiri. Siro daan in toladan
         kansiro sadiri.
         13 Kamay in kami aglakonaw, kami idbatay aglampas sa kabaloyan tiyaboy Diyos sa kanyam.
         Anggan kamo in piyatoldo Diyos sa kanyam.
         14 Kami in tokaw rateng sa kanyo agbaba in Maal pag Barita panawen kay Kiristo. Na no
         kami aglakonaw sa kanyo kami yewed aglampas sa kalakoyen piyatoldo Diyos sa kanyam.
         15 Yewed kanyam piyagamin in panawen in amat. Kami yewed agpakalakonaw panawen asin
         matang kami yewed aglampas sa kabaloyan tiyaboy Diyos sa kanyam. In kanyam pagasa
         batay mistobo in kanyo paniwala, matang agistobo din in kanyam panawen sa kanyo, kamay
         idbatay lampas sa piyatoldo Diyos sa kanyam.
         16 Na no kataw ina kami batay kapatoldo in Maal pag Barita sa mga kobat ista kay naw
         agbangen. Na kami idbatay agpakalakonaw sa panawen in amat sa kansiro agbangen patoldowan.
         17 Keyen in Agisolat, No siyo beet agpakalakonaw, na in panawen in Kapwan in pakalakonawen.
         18 Idapo kabolowan in agmaal sa sadiri. Dayem in makabolowan in piyagmaal in Kapwan.

1 Dayem nges kamo agbanta sa kangay batay siyabi badyate idapo bait. Amba mamarengey
         wa ngani sa kangay piyagsabi.
         2 Kamo kangay piyagpanagiriyan kataw in panagiri Diyos. Kamo kataw osai ka daraga kangay
         piyangako batay piyagpakasal kay Kiristo. Siyo waget in kaliyakiyan maal batay lalaki.
         3 Kamay ako agkariyaban karam kanyo remrem batay wa mipadaet, batay wa agpanremrem
         sa roma, idwa Kiristo in piyagkabeet gayed. Kataw Iba piyabaribid in olay.
         4 Angkataw no apo agrateng agbarita sa kanyo osai wakay ka Isos, idwa in kanyam biyarita,
         na kanyo piyagkaanggay piyagparengey. Kalbas kanyo wa piyagtanggap in osai wakay ka
         abyan idwa in kanyo tiyanggap sa kanyam, kanyo wa piyagpaniwala in osai wakay ka adar,
         idwa in kanyam piyatoldo sa kanyo.
         5 Kamay in kangay remrem ako kalakoy daan ina pag mga agpamarita kanyo piyaglakonaw.
         6 Kamayba yewed makaparengey in kangay agiplaong, kamay sa boote padalan baatte kangay
         piyapangkit sa kanyo in lakonaw kangay atawanan.
         7 Karam ako somala in ako agpakaidap matang kamo piyalakonaw, in ako yewed mangayay
         kabayadan sa kanyo in ako agpatoldo sa kanyo in Maal pag Barita batang sa Diyos.
         8 Tangona in ako agpatoldo sa kanyo, in amat pag mga barkadaan mga bodang Diyos in
         agtaboy sa kangay. Kagwali siro kangay piyagagawan matang waget kamo piyagtolong.
         9 In ako sa kanyo, kamayba nakay pag betek ako akorangan ako yewed manlepes kamayba
         wa kay nakay. Angkataw in mga belag batang sa Masidonya in agtaboy in kangay mga piyagkailangan.
         Ibat sa parakayan ako agpilit yewed agpaidap sa kanyo kamayba nangkataw. Kamayba wa
         nangkadogay kamo idbatay kangay piyagpaidapan.
         10 Angkataw idapo baribid in Kiristo in agbalay sa kangay, na totoo ngani ako idbatay
         daan manlepes sa boo kobat Akaya, matang idapo batay kapaempet sa kangay piyaglakonaw.
         11 Kangay piyagsabi ina, yewed panawen ako yewed agpakayawte sa kanyo. In Diyos katawan
         kamo kangay wano piyagpakayawte.
         12 Ako idbatay agalis in kangay ogali sa kangay panawen. Matang ina pag mga agyabang
         agpamarita yewed mayadi agsabi keyen in kansiro ogali sa panawen kataw daan in kanyam
         piyagpangwat.
         13 Siro baribid pag mga agpamarita. Siro agpadaya waget, agpakagwali waget mga katiwala
         Kiristo.
         14 Ina idbatay makasoyo, angkataw kamayba Katanas agpakagwali daan angil agrawa.
         15 Na yewed makasoyo no kansiyo mga sogowan agpakagwali betek pag sogowan. Kamay dogayan
         in kansiro parosa kalakoy daan sa kansiro mga piyangwat daet.
         16 Datiyan kangay piyagsabi keyen ayaw kanyo agremremen ako idapo bait. Kamay no kataw
         ina ngani in kanyo remrem, na maal din matang ako maal kay agyabang kataw ina idapo
         bait.
         17 In kangay piyagsabi agkayabangan waget kagwali idapo bait. Anda yewed batang sa Kapwan.
         18 Kataw aronaw mangyan in agyabang sa mga atai sa kobat, na ako din batay agyabang.
         19 Baina, kanyo remrem kamo katawan sa boote, na kamo katawan din agtiis sa mga idapo
         bait.
         20 Baina ngani kamayba kamo piyagsakop, piyaglingig osai piyagbantalaan, piyagidapo
         kabolowan, piyagsampek, baina, ina pag boo kanyo piyagbanta.
         21 No kataw ina ngani in kanyo beet, na kami somala, angkataw kami idbatay kabaloy agpangwat
         kataw ina. Ako agaway kay sa idapo bait. Kamayba nakay in piyaglakonaw in amat, na
         ako kapalakonaw din asin.
         22 No siro mga Ibriyo, na ako din. No siro mga kasokponan Israil, na ako din. No siro
         kasokponan Abraam, na kadayo din ako.
         23 In ako agiplaong kataw tai ako agpakagwali idapo ngani bait, kamay no siro sogowan
         Kiristo, na ako labi kay kataw in sa kansiro. Baina, sa karowen panawen ako idwa gayed
         katokor. Ako makakarowan wa piiriso, makakarowan wa biyogbog, makakarowan din batay
         wa nges biyono.
         24 Ako makalima wa biyogbog mga Odyo, baatte tatlompot siyam ka bogbog.
         25 Makatolo wa ako piyanggaroti. Makaosai ako piyamenglayan bato. Ako makatolo karanas
         sa aleggeban mapor. In makaosai boo yabi boo ibeng ako agilotang sa dagat.
         26 In ako mapret agipanawan aronaw makalimo in kangay diyalan, kataw in mga sapa lakoy
         bongkalos, osai mga tolisan, kataw in galit mga Odyo, kadayo in sa mga yewed Odyo,
         osai din in mga makalimo sa bayan, osai in sa mga kobat waget, osai sa dagat, in mga
         makalimo sa mga agpakagwali waget belag.
         27 Ako batang ageyat wano anggan wa agpanromir, yewed katokor agesek. Ako batang wa
         maloba agkayawes, agkainem. Mapret ako piyagdimla angkataw idapo kowaan benang.
         28 Yewed waget ina. Kamayba in mga barkadaan mga bodang Diyos kangay din piyagkariyaban
         ibengibeng.
         29 No apo mainaen na ako agkabiyatan. No apo yaakay agempet sa agpaniwala, na ako maloba
         agkaibengan.
         30 No kailangan ako agpayabang, na in ako mainaen, ina in kangay piyaglakonaw.
         31 Ako yewed agsabi baribid. Ina atawanan in Diyos in Amang Isos kantam Kapwan. In kansiyo
         ngaran pagmaalen anggan idapo kalobosan.
         32 In ako sa bayan Damasko, in gobirnador sakop sa poon lakoy Aritas agpangwat damay
         sa mga sakbawan bayan matang nges ako diyakep.
         33 Kamay ako siyoroy sa galang lakoy, kalbas piyalooy sa awak agbangen alabat lakoy
         bato, matang ako mipalpas wa.

1 Kailangan ako agyabang kay kamayba idapo batay abel pakinabang. Ngona in kangay piyagkagisod
         sa kanyo in mga piyapangkit in Kapwan sa kangay in sa mga betek ako agkaanapen.
         2 Osai ka betek agkaanapen, ibat ina anggan ngona labing opat wa ka dagon in diyalan,
         ako osai ka mangyan piyaagem kay Kiristo biyagit, biyaba anggan sa katolo ka langit.
         Saken no in bilog wa daan, no yewed. Ako yewed katawan. In Diyos waget in katawan.
         3 Kangay ngani atawanan ako biyaba sa alamanan Diyos. Yewed kangay atawanan no ako
         agkaanapen no in bilog wa daan. Saken. In Diyos waget in katawan ina.
         4 Ista ako karengey in mga idbatay wano masabi sa mga agiplaong mangyan. Kamay piyagayaw
         din piyagsabi.
         5 In kataw ina maal piyaglakonaw. Kamay ako idbatay agpakalakonaw, dayem in ako mainaen,
         ina in kangay piyagpakalakonaw.
         6 Kamaybawa ako agkapayabang, na kalobante din, angkataw totoo in kangay piyagsabi.
         Kamay ako idbatay wa agpayabang, matang in mga mangyan ayaw agpalakonaw sa kangay
         dayem sa kansiro waget ngiitan osai arengeyan sa kangay mga ogali.
         7 Ako piyakan maskit sa bilog, matang ako idbatay maloba agpakabwat remrem sa mga makasoyo
         pag piyapangkit lakoy Diyos sa kangay. Ina pag maskit sogowan Katanas agpaidap sa
         kangay matang ako ayaw agpalalo.
         8 Makatolo ako mandalangin sa Kapwan keyen, Paorawen.
         9 Kamay in Kapwan keyen, Sibay wa sa kaimo in ako agpakayawte sa kaimo, angkataw in
         kangay kabaloyan labi kay piyagngitan no kao mainaen. Matang labi kay kangay piyaglakonaw
         piyagkaanggayan in ako mainaen, matang in kabaloyan Kiristo in agpakaeyat sa kangay.
         10 Na panawen kay Kiristo, maal din sa kangay no ako mainaen, no piyagidapo kabolowan,
         no piyagpaidapan, no piyagpangwatan daet. Ina pag boo piyagtiis angkataw no betek
         ako mainaen na ako piyagpakaeyat.
         11 Ako kagwali idapo bait. Kamay ako kanyo piilit agkataw ina. Bago in maal nges kamo
         in agmaal sa kangay. Angkataw kamayba ako idapo kabolowan ako kalakoy daan ina pag
         mga agpamarita kanyo piyagmaal.
         12 Baina ako yewed aglimbang agpangwat sa kanyo mga makasoyo lakoy pag panawen. Na ina
         in tanda sa kanyo ako ngani siyogo agpamarita.
         13 Nakay in kangay piyangwat sa amat mga barkadaan mga bodang Diyos in yewed kangay
         piyangwat sa kanyo? Idapo, no yewed ina waget in ako yewed mangayay tolong sa kanyo.
         No in kataw ina daeten sa kanyo na ako agdaing wa.
         14 Ngona wa in katolo ako batay asin sa kanyo. Kamay kamayba ngona ako idbatay daan
         mangayay sa kanyo. Kamo waget in kangay piyagkabeet, yewed in kanyo mga sangkap. Yewed
         in mga bodang agbangen in agalapet sa mga koyay, dayem in mga koyay agbangen in agalapet
         sa mga bodang.
         15 Ako agkaanggay kamayba piyaggastos in boo sa kangay. Kamayba kangay boway piyagtaboy
         din matang kamo apo pakinabang. Panawen kalakoy ina in ako agpakayawte sa kanyo nakay,
         ako idwa gayed kanyo piyagpakayawte?
         16 Kanyo atawanan ako idbatang mangayay kamayba kay nakay. Kamay in amat agsabi keyen
         ako agpansalaod waget agpamadaya sa kanyo.
         17 Nakay batang siro kataw ina? Kanyo lames remrem in ako agsogo mangyan sa kanyo kamo
         kangay waget piyagbantalaan?
         18 Ako agpilit kay Titos asin pataboy. Osai kangay piyakan sarig osai ka belag. Nakay,
         kamo yaapi Titos? Yewed mana lames tikkataw in kanyam remrem kadayo in kanyam mga
         ogali?
         19 Kanyo lames remrem kanyam piyagsagotan in kanyam sadiri? Yewed. Sa pangkit Diyos
         kami agiplaong kataw kami kay Kiristo. Laki mga belag, in kanyam beet in boo kanyam
         pagpanawen agpaistobo wa sa kanyo paniwala.
         20 In kangay piyagkalimo no ako rateng wa asin karam ako apo ngiitan sa kanyo yewed
         kangay piyagkabeet. Osai din kamo apo ngiitan sa kangay yewed din kanyo piyagkabeet.
         Karam kamo apo agpalawayan, apo mga agpanagiri, mga daet remrem, mga madamot, ayawan,
         mga agpanlibak, mga agpalsipatoldo, mga agpakabwat remrem, mga agpamangwat golo.
         21 In kangay kay piyagkalimo no ako rateng asina, no apo kay mga agpamangwat daet, mga
         agpanggaraw, osai mga makarikoy pag panawen, yewed kay kanyo biyenglay, no kataw ina
         na ako batay manangis panawen sa kanyo. Osai din ako batay piyagrikoy Diyos sa kanyo
         pangkit.

1 Ngona in katolo ako asin pataboy. In Agisolat keyen, In kamayba nakay pag sombong
         ayaw agpaniwalaen no idapo agpatotoo dowai no yewed tolo ka mangyan.
         2 In tagoli wakay tangona ako asin sa kanyo kangay siyabi sa mga agpamangwat daet keyen
         ako batay wa daan agparosa. Kalbas ngona in ako adayonaw kay sa kanyo na kangay tagoli
         wakay piyagsabi sa kansiro, kadayo sa mga roma kay keyen, No ako asina wakay na ako
         batay wa daan ngani agparosa.
         3 Kaya ako agkataw ina matang kanyo ngani ngiitan Kiristo in agsogo sa kangay agiplaong
         sa kanyo. Siyo apo kabaloyan lakoy agpanawen sa kanyo, yewed mainaen.
         4 Kamayba tangona siyo mainaen piyako sa kodos, kamay ngona siyo agkaboway sa kabaloyan
         Diyos. Na panawen kami agiyagem kay Kiristo kami din mainaen. Kamay ngona in kami
         agiyagem ngani sa kansiyo kami din agkaboway sa kabaloyan Diyos matang agpapoon sa
         kanyo.
         5 Pangkiten gayed in kanyo ogali, no kamo agpaniwala ngani. Amba, kanyo remremen in
         kanyo sadiri. No kamo yewed agpakagwali waget agpaniwala na kamo batay katawan IsoKiristo
         agbalay wa sa kanyo galem.
         6 In kangay pagasa kamo batay katawan kami siyogo ngani Diyos.
         7 In kanyam pandalangin sa Diyos kamo ayaw agpangwat daet. Kaya kataw ina kanyam pandalangin,
         yewed matang kami piyagmaal, dayem matang kamo agpamangwat maal kamayba kami tomag
         piyagdaeg.
         8 Angkataw kami yewed mayadi aglaban sa betek. Dayem agalapet sa betek.
         9 Kami agkaanggay no kami mainaen no kamo agbangen maeyat. In kanyam pandalangin in
         boo kanyo ogali idapo wa agiyagem, mibaloy wa gayed boo betek.
         10 Kaya anda in kangay siyolat ngona in ako adayonaw kay, matang no ako rateng wa asin
         na idwa kailangan agparosa sa kanyo sa kabaloyan tiyaboy in Kapwan sa kangay. Anda
         pag kabaloyan tiyaboy in Kapwan yewed matang agpasida sa kanyo dayem agpaistobo sa
         kanyo paniwala.
         11 Laki mga belag, anggan atai waget. Anda wa in kalobosan. Kamo agpilit agogali boo
         betek. Kamo manremrem, kanyo pangwaten in kangay mga siyabi. Kamo malsangayonan, osai
         maybelagan. Na in Diyos agpakayawte osai agtaboy kabaloyan agpaybelagan, siyo batay
         agbalay sa kanyo.
         12 Kamo malkaanggayan no kamo maltagbowan. In boo mga bodang Diyos keyen, Kataw nakay
         wa kamo?
         13 Kamo boo pabelagen IsoKiristo kantam Kapwan. Kamo boo pakayawteen in Diyos. Osai
         kamo boo palagemanen in Betek pag Abyan.GALASYAGALASYAGALASYAGALASYAGALASYA

1 Ako Pablo in agsolat anda. Ako sogowan agbarita, kamay ako yewed siyogo mangyan.
         Yewed mangyan in omidang sa kangay, no yewed IsoKiristo, osai in Diyos Amang in agpaboway
         wakay tagoli sa kansiyo.
         2 Kadayo in boo mga belag atai kangay sarig, kami agsolat sa mga barkadaan mga bodang
         Diyos sa boo kobat Galasya.
         3 Kamo kanyam piyagpandalangin matang in Diyos kantam Amang agpakayawte osai agpakapya
         wa gayed sa kanyo remrem, osai IsoKiristo in Kapwan.
         4 Panawen sa kantam mga daet, tiyaboy Kiristo in kansiyo boway matang kitam piyalpas
         wa sa daeten pag kabetek ngona. Angkataw siyo maniwala sa beet kantam Diyos, kantam
         Amang.
         5 Siyo pagmaalen anggan idapo kalobosan. Ina wa ngani.
         6 Ako agsoyo sa kanyo, in kamo toloy wa pabaribid in agpasandig sa Diyos. Sa pakayawte
         Kiristo kamo kansiyo biyerya, kalbas kamo toloy pabaribid wakay sa roma pag barita
         kamo keyen maal.
         7 Kamay ina pag barita korang. Apo mga agpagolo sa kanyo remrem. Siro beet agsida sa
         Maal pag Barita Kiristo.
         8 Angkataw kamayba wa kami, kamayba wa angil batang sa langit, no agpatoldo wakay sa
         kanyo yewed in Maal pag Barita kanyam wa piyatoldo, na siyo parosaen wa Diyos.
         9 Kanyam wa siyabi, piyagolit wakay ngona, no apo agpatoldo sa kanyo yewed wakay in
         Maal pag Barita kanyo wa tiyanggap, na siyo parosaen wa gayed Diyos.
         10 Na nakay, tomag lames kangay piyagkabeet in piyagmaal mangyan? Yewed. Dayem in kangay
         piyagkabeet in piyagmaal Diyos. Tomag lames ngani in kangay beet mangyan in agmaal
         sa kangay? Yewed ngani. No kataw daan ina in kangay beet na ako nges ayaw wa sogowan
         Kiristo.
         11 Laki mga belag, ako beet kamo katawan anda. In Maal pag Barita kangay piyagpatoldo
         yewed batang sa mangyan.
         12 Ina yewed kangay abel sa mangyan. Yewed din mangyan in agpatoldo sa kangay. Dayem
         IsoKiristo wa daan in agpapangkit ina sa kangay.
         13 Kanyo wa abaritaan no kataw nakay in kangay boway tangona in ako agpaniwala kay sa
         mga piyagogali Odyo. Ako maloba wano agpamakaskit sa barkadaan mga bodang Diyos, agpilit
         wano agsida asin.
         14 Sa agadar sa mga piyagogali mga Odyo ako mabwat kay sa boo Odyo kakoyay ako, nangkataw
         ako agpakaeyat wano agpangwat in boo ogali kanyam mga kakoyayan.
         15 Kamay panawen in Diyos mabait ako ikkay biyodang ako kansiyo wa iidang, kalbas biyerya
         matang mibaloy kansiyo sogowan.
         16 Paka kansiyo wa piyamaal, na in kansiyo Bodang piyapangkit wa sa kangay matang in
         Maal pag Barita sa kansiyo Bodang kangay biyaba piyatoldo sa mga yewed Odyo. Paka
         piyapangkit wa ako yewed agtanong sa mangyan kamayba wa kay nakay.
         17 Kamayba wa sa mga katiwala Kiristo tokaw sa kangay, ako yewed pataboy sa kansiro
         sa Irosalim. Dayem ako tokaw pataboy sa kobat lakoy Arabya. Kadogay moli wakay sa
         bayan Damasko.
         18 Anggan kalbas in tolo ka dagon bayo ako pataboy sa Irosalim matang katagbo kay Pidro.
         Ako agpamataw sa kansiyo labing lima ka ibeng.
         19 Kamay in roma pag mga katiwala Kiristo ako idapo ngitan, no yewed Santiyago waget
         in ariyan in Kapwan.
         20 Totoo ngani anda in boo kangay piyagsabi. In Diyos katawan ako idapo piyagsabi baribid.
         21 Paka kalbas ina, ako pataboy sa mga bayan sa Siriya osai sa Silisya.
         22 Ina pag betek ako yewed kay atawanan in mga barkadaan mga bodang Diyos sa kobat lakoy
         Odiya.
         23 Siro karengey waget barita keyen in tangona agpamakaskit sa kansiro, ngona agpatoldo
         wa in paniwala kansiyo tangona piyagpilit piyagsida.
         24 Kalbas siro agmaal wa sa Diyos panawen sa kangay.

1 Paka kalbas in labing opat ka dagon, ako monaker wakay sa Irosalim sarig Birnabi.
         Titos kangay din piyaanggat.
         2 Kaya ako ista pataboy angkataw siyabi in Diyos sa kangay kataw ina. Ako manggisodan
         sa mga koyay lakoy sa barkadaan mga bodang Diyos, kamay piyagtago. Kangay piyanggisod
         sa kansiro in Maal pag Barita in kangay piyagpatoldo sa mga yewed Odyo. Kaya ako agkataw
         ina, angkataw in kangay piyagkalimo karam kansiro batay piyagidapo kabolowan in kangay
         boo panawen tangona anggan ina pag betek.
         3 Kamay Titos in kangay sarig, kamayba wa siyo Girigo, siyo yewed kansiro piilit piyatoli.
         4 Kamay in beet in kalaati asin siyo patoliyen. Ina in mga agpakagwali waget belag
         paagem waget agitago sa barkadaan, matang kangitan no kitam in mga kay Kiristo Isos
         agipalpas wa ngani sa mga ogali in mga kakoyayan. Angkataw kansiro piyagkabeet kami
         piyagsakop wakay asin.
         5 Kamay kami yewed padaeg sa kansiro, kamayba wa kadogayte agpenpenek, matang in Maal
         pag Barita sa kanyo idapo agiyagem baribid.
         6 Kamay in mga tomag piyagpakoyay asin, kamay ako yewed mangkit sa kansiro kakoyayen
         angkataw sa Diyos idapo piyagidang, ina pag mga koyay idapo masabi dagdag sa Maal
         pag Barita kangay piyagpatoldo.
         7 Dayem in kansiro ngiitan no nangkataw Pidro iidang Diyos agpatoldo in Maal pag Barita
         sa mga Odyo, na kataw daan din ina ako iidang matang agpatoldo sa mga yewed Odyo.
         8 In Diyos in omidang kay Pidro matang kansiyo katiwala sa mga Odyo, siyo daan din
         in omidang sa kangay matang kansiyo katiwala sa mga yewed Odyo.
         9 Paka kansiro ngiitan in Diyos in agtaboy anda pag tongkolin sa kangay kami Birnabi
         piyabelag in tolo ka koyay lakoy sa barkadaan mga bodang Diyos. Siro kora Santiyago,
         Pidro osai Owan. Kalbas kami maypolongan keyen kami sa mga yewed Odyo, siro wakay
         sa mga Odyo.
         10 In kansiro waget piyagayay ayaw anaweyan in agtolong sa maidap pag mga agpaniwala
         sa Irosalim. Kataw wa daan ina in kangay datiyan beet pangwaten.
         11 Kamay in Pidro sa bayan Antiyokya siyo kangay siyabiyan sa adap in barkadaan, angkataw
         yewed maal in kansiyo piyangwat.
         12 In bayote siyo agpalanglang sa yewed Odyo pag mga agpaniwala. Kamay paka apo rateng
         mga sogowan Santiyago, siyo idwa palanglang sa mga yewed Odyo, angkataw siyo agkalimo
         sa mga agkapatoli sa mga yewed Odyo.
         13 Kalbas kadayo in roma mga Odyo ista atoladan wa din, dayo wakay palanglang sa mga
         yewed Odyo. Anggan Birnabi aakayan wa din.
         14 Kamay paka kangay ngiitan ina pag kansiro panawen kataw ina yewed betek sa Maal pag
         Barita, sa adapan siro boo kangay wa siyabiyan Pidro keyen, Kao osai ka Odyo, kao
         taite agogali kataw in mga yewed Odyo, yewed kataw in mga Odyo. Na nakay batang ngona
         kaimo piyagpilit in mga yewed Odyo agogali kataw in mga Odyo?
         15 Kami kasokponan Odyo, kami yewed kataw in mga yewed Odyo piyagawit mga agpamangwat
         daet angkataw siro dayo agalapet in mga ogali kanyam mga kakoyayan.
         16 Kamay in kanyam atawanan kaya in mangyan piyangwat Diyos idapo daet panawen sa agpasandig
         kay IsoKiristo, yewed panawen sa agpaniwala sa mga Batas Diyos. Kamayba kami, kami
         din agpasandig kay Kiristo Isos matang piyangwat idapo daet, panawen sa agpasandig
         kay Kiristo, yewed panawen sa agpaniwala sa mga Batas. Angkataw idapo batay piyangwat
         idapo daet panawen sa agpaniwala sa mga Batas.
         17 Kanyam piyagpamangkit kay Kiristo in kami pangwaten Diyos idapo daet. Kamay no panawen
         ina kami mibaloy wa apo daet, na nakay, Kiristo agtolong sa daet? Baga. Yewed ngani
         mayadi.
         18 Dayem no ako agoli wakay sa agpaniwala sa mga Batas, in datiyan wa kangay biyenglay,
         na ina pag mga Batas in agpatonay keyen ako agpangwat wa ngani daet.
         19 Angkataw panawen sa mga Batas, ako kagwali wa matay, idwa sakop sa mga Batas. Matang
         ngona ako agkaboway sakop sa Diyos. Kiristo piyako sa kodos, siyo matay. Kalbas ako
         din kagwali wa matay kansiyo sarig.
         20 Na kamayba ngona ako agkaboway, na ina idwa ako, dayem Kiristo wa in agkaboway sa
         kangay galem. Matang in kangay piyagogali ngona, kangay apangwat sa agpasandig sa
         Bodang Diyos. Siyo in agpakayawte sa kangay, agtaboy kansiyo boway panawen sa kangay.
         21 No nges panawen sa agpaniwala sa mga Batas in mangyan piyangwat Diyos idapo daet,
         na idapo nges kabolowan in Kiristo biyono. Kamay idbatay kangay piyagidapo kabolowan
         ina pag tiyaboy Diyos panawen siyo agpakayawte sa kantam.

1 Kamo in mga taga Galasya, nakay wa in agpaidapo kanyo bait? Tomag kamo alomay wa.
         Mapawa wa gayed siyabi sa kanyo in IsoKiristo piyako sa kodos, anggan kagwali kanyo
         wa daan gayed ngiitan.
         2 Na ako apo tanong sa kanyo. Kaya lames kamo piyakan in Abyan Diyos panawen sa nakay
         agbangen? In osai panawen sa agpaniwala sa mga Batas Mowisis, in osai panawen sa agpasandig
         sa Maal pag Barita kanyo arengeyan?
         3 Kamo idapo wano ngani bait. In kanyo bayo boway kanyo piyarakay sa kabaloyan in Abyan
         Diyos. Kalbas ngona kanyo remrem ina kanyo aparigen sa kanyo waget sadiri kabaloyan.
         4 In boo mga mibaloy sa kanyo, kanyo lames piyagidapo kabolowan? Ayaw. Apo ngani.
         5 Kamo piyakan Diyos in kansiyo Abyan. Siyo in agpangwat in mga makasoyo wano lakoy
         sa kanyo. Na ina yewed panawen sa kamo agpaniwala sa mga Batas. Dayem panawen sa kamo
         agpasandig sa Maal pag Barita kanyo arengeyan.
         6 Remremen Abraam. Keyen in mga Agisolat, Panawen siyo agpasandig sa Diyos siyo piyangwat
         Diyos idapo daet.
         7 Na asin kitam katawan in mga agpasandig sa Diyos, siro agbangen in mga kasokponan
         Abraam.
         8 Sa mga Agisolat apo siyabi kay Abraam keyen, Panawen sa kaimo in boo mga mangyan
         batay piyagpakaanggay Diyos. Ina siyabi wa kay Abraam tangona kay naw. Na in galem
         ina in Maal pag Barita. Ina pag betek kamayba yewed kay mibaloy, atawanan wa batay
         piyangwat Diyos idapo daet in mga yewed Odyo panawen siro agpasandig sa kansiyo.
         9 Abraam agpasandig sa Diyos kalbas siyo piyakaanggay. Na kataw daan din in boo agpasandig
         sa Diyos piyagpakaanggay wa din.
         10 In boo agpilit agpaniwala sa mga Batas, na siro sa galem wa parosa Diyos. Angkataw
         in mga Agisolat keyen, Kamayba wa nakay in yewed maniwala sa kamayba osaite ka batas
         agisolat atai pag listaan mga Batas, na siyo sa galem wa parosa Diyos.
         11 Kaya mapawa ngani no panawen sa agpaniwala sa mga Batas na idapo batay piyangwat
         Diyos idapo daet. Angkataw in mga Agisolat keyen, In piyangwat Diyos idapo daet panawen
         sa agpasandig sa kansiyo, na ina in batay piyaboway.
         12 In piyagayay in mga Batas yewed in agpasandig sa Diyos, no yewed in agpangwat. Angkataw
         keyen in mga Batas, In agpangwat anda pag boo, ina in agkaboway.
         13 Kitam piyalpas wa Kiristo sa kantam nges batay parosa panawen kitam yewed agpaniwala
         sa mga Batas. Kaya siyo matay panawen sa kansiyo wa in kantam nges batay parosa. Sa
         kansiyo katayan kitam biyayadan. Angkataw siyabi in mga Agisolat keyen, In baatte
         agipasak sa yangaw, in beet siyabi siyo piyagparosa Diyos.
         14 Kaya Kiristo Isos agpakaidap kaloba ina, matang panawen sa kansiyo in kaanggayan
         tiyaboy Diyos kay Abraam piyarateng wa din anggan sa mga yewed Odyo. Osai matang in
         Abyan in piyangako Diyos maal wa tiyaboy sa kantam panawen kitam agpasandig kay Kiristo.
         15 Laki mga belag, apo alimbawa sa ogali mga mangyan. Dowai ka mangyan malpangako. Paka
         kasondowan wa gayed, na idwa mayadi siida kamayba nakay. Idwa din mayadi diyagdagan.
         16 In Diyos mangako kay Abraam osai sa kansiyo kasokponan. In mga Agisolat yewed keyen,
         Sa kaimo mga kasokponan. No keyen mga, na in beet siyabi karowan. Dayem keyen, Sa
         kaimo kasokponan. Idapo mga, na in beet siyabi osai waget. Na ina Kiristo.
         17 Anda in kangay beet siyabi. In Diyos mangako kay Abraam. Kansiyo piyakarigen in kasondowan
         keyen, Batay ngani mibaloy. Na ina pag kasondowan idbatay asida in mga Batas in yewed
         kay rateng anggan kadalan wa 430 ka dagon.
         18 No nges panawen sa agpaniwala sa mga Batas kitam piyakan in piyagtaboy Diyos, na
         ina idwa panawen sa pangako Diyos. Kamay kaya Abraam piyakan, angkataw piyagpangwat
         Diyos in kansiyo pangako.
         19 Na no kataw ina, nakay batang tiyaboy in mga Batas? Kaya ina tiyaboy matang atawanan
         no nakay in beet siyabi daet. Kamay ina anggan waget rateng in kasokponan Abraam,
         in piyakan din in pangako. In mga Batas biyaba mga angil kay Mowisis. Kalbas siyo
         wakay in agsabi sa mga mangyan.
         20 In paywaraan piyagkailangan no dowai ka mangyan in agpalpangako. Kamay in Diyos osai
         waget.
         21 Na nakay, in mga Batas lames aglaban sa mga pangako Diyos? Yewed ngani. No nges apo
         batas tiyaboy kabaloy agpamaboway sa mga mangyan, na in mangyan maal nges piyangwat
         Diyos idapo daet panawen sa agpaniwala asin pag batas.
         22 Kamay keyen in mga Agisolat in boo mga mangyan sakop sa daet. Na idapo batay piyakan
         in piyangako no yewed in mga agpasandig kay IsoKiristo. In mga waget agpasandig sa
         kansiyo na ina wa in maal piyakan.
         23 Bayo rateng in kabetek agpasandig kay Kiristo kami in mga Odyo kagwali piyagbilanggo
         piyagdamay in mga Batas.
         24 Na in mga Batas in agdamay sa kanyam anggan Kiristo rateng wa matang kami piyangwat
         Diyos idapo daet panawen sa agpasandig kay Kiristo.
         25 Kamay angkataw ngona kami agpasandig wa sa kansiyo, na kami idwa piyagdamay in mga
         Batas.
         26 Kamo din in mga yewed Odyo mga bodang Diyos panawen sa agpasandig kay Kiristo Isos.
         27 Angkataw in boo biyaotismowan kay Kiristo, ina piyagbalayan wa Kiristo.
         28 Na tikkatawan wa kadayo in Odyo kadayo in yewed Odyo, kadayo in sogowan piyagalapet
         kadayo in yewed, anggan wa mga kaliyakiyan mga kagbaiyan. Na kitam boo osai waget
         panawen kitam boo agiyagem wa kay Kiristo Isos.
         29 No kamo kay Kiristo, na kamo miyagem wa din sa mga kasokponan Abraam. Sa kanyo wa
         din in piyagtaboy Diyos panawen sa kansiyo pangako.

1 Anda kay din in osai ka alimbawa, In bodang in batay kapwan in mga sangkap in kansiyo
         amang, no siyo kalakoyte kay siyo sogowan waget, ikkay siyo in agalapet, kamayba dogayan
         siyo in batay kapwan in boo.
         2 Siyo sakop kay sa mga agalapet, sa mga katiwala anggan sa kabetek in tarato in kansiyo
         amang.
         3 Kataw din ina kitam. In kitam yewed kay kay Kiristo kitam piyagpansakop kay mga mamaw
         in apo kabaloyan atai sa boo kobat.
         4 Kamay paka rateng wa in tarato, siyogo Diyos in kansiyo Bodang. Siyo biyoslot kagbaiyan.
         Siyo Odyo sakop sa mga Batas.
         5 Kaya siyo siyogo matang kansiyo piyalpas in mga sakop sa mga Batas. Na ngona kitam
         mibaloy wa gayed mga bodang Diyos.
         6 Kaya atawanan kitam mga bodang Diyos, angkataw kitam piyakan in Abyan kansiyo Bodang
         sa kantam galem, matang kitam agsabi sa kansiyo keyen, Mambey, Amang.
         7 Na kitam idwa sogowan, no yewed bodang wa. Na kataw bodang wa, kitam piyangwat wa
         din Diyos batay kapwan.
         8 Tangona in yewed kay kanyo atawanan in Diyos, kamo sakop sa mga yewed Diyos.
         9 Kamay ngona kanyo wa atawanan in Diyos. In maal kay nges kangay siyabi keyen kamo
         atawanan wa in Diyos. Na nakay batang kamo moli wakay sa mga mamaw tangona agpansakop
         sa kanyo? Siro idapo eyat, idapo kabolowan. Nakay batang kanyo wakay beet pasakop
         asin?
         10 Kanyo piyagpaniwalaan in mga ibeng, in mga bolan, in mga kabetek, osai in mga dagon.
         11 Ako agkariyaban, karam idapo wa kabolowan in kangay eyat agpanawen sa kanyo.
         12 Mga Belag, ako agateet sa kanyo. Ako kanyo toladen in ako idwa agpanremrem sa mga
         Batas, kataw ako agtolad sa kanyo in kamo yewed sakop sa mga Batas. Tangona kitam
         agpaybelagan.
         13 Kanyo atawanan kaya ako tangona kapatoldo sa kanyo in Maal pag Barita panawen ako
         apo maskit.
         14 Kamayba kataw ina ako yewed kanyo piyaglado, yewed piyagkaramesan panawen sa kangay
         maskit, kamayba wa ina maidap sa kanyo. Dayem ako kanyo piyabelag gayed maal kataw
         in angil batang sa Diyos, kataw wa daan Kiristo Isos.
         15 Tangona kamo agkaanggay wano. Na nakay batang ngona idwa? Ako wa daan in agsabi,
         no nges maal kiyaslot in kanyo mga mata matang taboyen sa kangay, na ina wa nges in
         kanyo piyangwat.
         16 Ngona ako agpansabi kay in betek. Na nakay, panawen ina ako kanyo piyagkadaetan?
         17 Ina pag mga bosliyen pag agpatoldo tomag agpakayawte sa kanyo, kamay yewed maal in
         kansiro remrem. In kansiro waget beet kamo agawen sa kangay matang kamo agpakayawte
         sa kansiro.
         18 Maal in apo agpakayawte sa kanyo no maal in kansiro remrem. Dayem nges palagi kataw
         ina kitam, ayaw waget sa kabetek ako asin sa kanyo.
         19 Laki kangay mga bodang, panawen sa kanyo ngona wakay ako agkaskitan wa labi kataw
         inang agkaboslotan, anggan Kiristo piyagngitan wa gayed sa kanyo boway.
         20 Kangay nges beet ako katagbo wa sa kanyo matang kitam manggisodan gayed na kangay
         wa asabi sa kanyo in boo kangay remrem. Kataw agkagolo wa labi kangay remrem panawen
         sa kanyo.
         21 Amba, kamo in mga agkabeet wakay pasakop sa mga Batas, yewed lames kanyo piyagparengey
         in piyagsabi sa mga Batas?
         22 In piyagsabi asin keyen, Abraanɩ apo dowai ka bodang. In osai Ismail in bodang sa
         sogowan waget, in osai wakay Isaak in bodang sa babai wa daan gayed.
         23 In bodang sa sogowan biyodang kataw waget kitam mga mangyan. Kamay in bodang sa babai
         gayed biyodang panawen in pangako Diyos.
         24 Asin pag dokabai apo alimbawa. In dokabai, na kantam remremen ina dowai ka kasondowan.
         Agar agbangen in alimbawa sa kasondowan apo in mga Batas piyangwat sa Boksor Sinai.
         In kansiyo mga bodang boo sogowan waget.
         25 Agar alimbawa sa Boksor Sinai sa kobat Arabya. Kamay ngona siyo alimbawa din sa bayan
         Irosalim, angkataw in mga mangyan asin pag bayan sakop asin pag mga Batas.
         26 Kamay Sara in babai gayed, ina alimbawa sa Irosalim sa langit. Ina in yewed sakop.
         Siyo in kantam inang.
         27 Angkataw in mga Agisolat keyen, Laki kagbaiyan yewed agpamodang, kao agkaanggay wa.
         Kao agkaanggay wano, kao in idbatang domalan sa kaidapan agboslot. Angkataw in biyaliwan
         pag kagbaiyan karowan wa in batay kasokponan, labi kay karo in apo lalaki.
         28 Mga belag, kataw Isaak biyodang sa babai gayed panawen sa pangako Diyos, na kataw
         din ina kitam bodang wa Diyos panawen sa pangako.
         29 No kataw tangona in biyodang sa kabaloyan in Abyan Diyos piyaidapan in biyodang kataw
         waget kitam mga mangyan, na kataw din ina ngona.
         30 Kamay in siyabi in mga Agisolat keyen, Boyawen in kagbaiyan sogowan, kadayo in kansiyo
         bodang. Angkataw in bodang in sogowan yewed mayadi piyakan bagiyan in mga sangkap.
         In boo sangkap piyagtaboy sa bodang in babai gayed.
         31 Na, mga belag, kitam yewed mga bodang sa sogowan, no yewed bodang sa babai gayed.

1 Kaya kitam piyalpas wa Kiristo sa mga Batas, matang kitam agipalpas ngani. Na kitam
         agpakarigen, matang ayaw wakay sakop asin pag mga Batas.
         2 Ako Pablo in agsabi, ayaw malibangaw in kangay piyagsabi. No kamo agpatoli kay, na
         Kiristo kanyo piyagpaidapo kabolowan.
         3 Kangay wakay piyagolit, kamayba nakay pag agpatoli, kailangan siyo maniwala sa boo
         wano mga Batas.
         4 No kamo agpilit agpaniwala sa mga Batas matang nges piyangwat Diyos idapo daet, na
         kamo pasoway wa kay Kiristo, pasoway wa sa Diyos in agpakayawte nges sa kanyo.
         5 Kamay no sa kanyam, sa kabaloyan in Abyan Diyos, osai panawen sa agpasandig kay Kiristo
         kami agpanaya in kami batay piyangwat Diyos idapo daet.
         6 Angkataw no in mangyan agiyagem kay Kiristo Isos, na idapo wa kabolowan kamayba tiyoli
         kamayba yewed tiyoli. Dayem in apo kabolowan in agpasandig sa kansiyo. Ina piyagngitan
         sa agpakayawte sa amat.
         7 Maalen wa nges tangona in kanyo panawen. Nakay in ageleg sa kanyo sa agpaniwala sa
         totoo?
         8 Nangkataw siyo agpilit sa kanyo? In kataw ina pag agpilit yewed batang sa Diyos.
         In Diyos in agberya sa kanyo.
         9 Apo alimbawa keyen kamayba kalakoyte waget in piyaagem pamaistobo tinapay na mistobo
         lakoy in boo tikmel.
         10 Panawen kitam boo agiyagem sa Kapwan ako apo tiwala sa kanyo in kanyo batay remrem
         kataw wa daan in kangay. Osai in agpagolo sa kanyo batay ngani piyarosaan Diyos, kamayba
         nakay pag mangyan.
         11 Mga belag, no ako agbarita keyen kailangan agpatoli, na nakay batang ako piyagpaidapan
         kay? No ina totoo, na nges yewed batay makagalit in kangay patoldo panawen sa katayan
         Kiristo.
         12 Kalbas asina sa mga agpanggolo sa kanyo kangay nges beet siro ayaw waget agpatoli
         dayem padodowen wa gayed.
         13 Mga belag, kamo biyerya Diyos matang kamo agipalpas. Kamay kataw ngona kamo agipalpas,
         na ina ayaw agpangwaten dailan agpamangwat kamaybawate nakay pag daet in beet kanyo
         remrem. Dayem maytolongan kamo panawen sa agpaybelagan.
         14 Angkataw osai waget ka agiplaong in galem in boo mga Batas. Ina keyen, Pakayawteen
         in roma mangyan, kataw wa daan in kanyo bilog.
         15 Kamay no kamo agkataw ayop, agpalkayatan, agpangamol, na agingat, karam isag kamo
         idapo wa tera.
         16 Anda wakay in kangay piyagsabi keyen, In kantam mga ogali pasakopen sa Abyan Diyos.
         Na kitam idbatay agpangwat ln piyagkabeet waget kantam bilog.
         17 Angkataw in piyagkabeet kantam bilog aglaban sa beet in Abyan Diyos. Osai in Abyan
         aglaban sa piyagkabeet kantam bilog. Agpaylaban ina pag dowai, matang yewed kantam
         apangwat in beet nges piyangwat.
         18 Kamay no kantam ogali piyagpasakop sa Abyan, na kitam idwa sakop sa mga Batas.
         19 Atawanan in mga piyagpangwat in piyagkabeet kansiyo waget bilog, ina in mga agpanggaraw,
         mga marames, mga makarikoy pag panawen,
         20 in agsamba sa yewed Diyos, in agbalaon, in agkabais, in agpalaway, in agpanagiri,
         in daet remrem, in ayawan, in dayo mangako, in agpaylabanan,
         21 in agpangayaw, in agpanlasing, in daeten pag mesaan, anggan in roma kay pag mga kataw
         ina. Kamo kangay piyagpatoldo kataw tangona keyen, In mga agpamangwat kataw ina idbatay
         piyakan bagiyan sa sakopan Diyos.
         22 Anda wakay in mga batang sa Abyan, in agpakayawte, in agkaanggay, in apyaan in remrem,
         in yewed galiten, in mabait, in maalen, in yewed aglimbang,
         23 in kabwatte remrem, osai in kabaloy agsakop sa kansiyo remrem. Idapo batas laban
         sa mga kataw ina.
         24 In mga kay Kiristo Isos, in kansiro datiyan remrem, anggan in datiyan mga piyagkabeet
         kansiro wa biyono.
         25 In Abyan in agtaboy boway sa kantam, na kailangan kitam pasakop wa sa kansiyo.
         26 Ayaw kitam agyabang, ayaw matapang, ayaw agpanagiri.

1 Mga belag, no sa kanyo apo ngiitan agpangwat daet, na kailangan kamo in mga sakop
         sa Abyan Diyos, kamo in agpatoldo sa kansiyo matang siyo agbait wakay. Kamay mabait
         pag agpatoldo. Osai agingat, karam kamo din batay tiyokso.
         2 Kamo maytolongan no apo agkaidapan. Kataw ina in agpangwat in bilin Kiristo.
         3 No apo mangyan agpakalakonaw, kamay siyo kalakoyte, na piyagpadaya waget in kansiyo
         remrem.
         4 Remremen in baatte mangyan sa kansiyo mga piyagpangwat no maalen no yewed. No atawanan
         maalen, na agkaanggay wa kansiyo remrem, Idwa kailangan agpangkit sa roma piyagpangwat.
         5 Angkataw in baatte mangyan kailangan agpangwat in kansiyo wa daan panawen.
         6 In agpatoldo in Maal pag Barita, kailangan in kansiyo mga agadar agpakan sa kansiyo
         in boo kansiro abaloyan.
         7 Ayaw agpabaribiden in kanyo remrem. In Diyos yewed apadaya kamayba nakay. No nakay
         in yaasik in mangyan, na ina daan dogayan in kansiyo batay yaani.
         8 No in mangyan agasik in mga daet piyagkabeet kansiyo bilog, na kansiyo batay yaani
         katayan. Dayem in agasik in mga piyagkabeet in Abyan, na kansiyo batay yaani in boway
         idapo kalobosan.
         9 In kitam agpangwat maal ayaw mabyat in remrem. Angkataw paka rateng wa in kabetek
         kitam batay ngani agani no kitam yewed aglimbang.
         10 Ayaw agsidaen in kabetek kitam agpangwat maal sa boo mangyan, labi kay no kantam
         belag sa agpasandig kay Isos.
         11 Amba, kanyo pangkiten anda pag mga solat mga lakonaw. Anda kangay wa daan bakwaw
         in agsolat sa kanyo.
         12 In mga agpakalakonaw sa piyangwat sa kansiro bilog, siro in mga agpilTt kamo din
         patoli. Kaya kansiro piyagpangwat ina matang siro idbatay wa piyagpaidapan panawen
         sa agbarita in katayan Kiristo sa kodos.
         13 Kamayba in mga agpatoli siro yewed din agpaniwala sa mga Batas. Beet waget siro agpakalakonaw
         in kamo kansiro apilit agpatoli.
         14 Kamay no sa kangay, ako idapono batay piyagpakalakonaw no yewed in IsoKiristo kantam
         Kapwan matay sa kodos. In mga ogali piyagpakalakonaw in roma mangyan, na panawen sa
         kodos ina pag ogali sa kangay matay wa. Ako idwa sakop asin pag mga ogali.
         15 Kamayba tiyoli, kamayba yewed tiyoli idapo kabolowan, dayem in apo kabolowan in kitam
         bayo wakay piyangwat Diyos.
         16 Sa boo mga agpaniwala kataw ina sa boo mga bodang Diyos, in kangay pandalangin siro
         kansiyo pakanen apyaan pag remrem osai pakayawteen.
         17 Ibat ngona ako ayaw agpaidapanen kamayba wa nakay pag mangyan. Angkataw in mga golatowan
         sa kangay bilog, ina in mga tanda ako sogowan Isos.
         18 Kamo pakayawteen IsoKiristo kantam Kapwan, mga belag. Ina wa ngani.IPISOIPISOIPISOIPISOIPISO

1 Ako Pablo in agsolat, katiwala Kiristo Isos, angkataw ina in beet Diyos. Ako agsolat
         sa mga bodang Diyos sa Ipiso, sa mga yewed aglimbang agpaniwala kay Kiristo Isos.
         2 Kamo pakayawteen osai pakapyaen in Diyos kantam Amang osai IsoKiristo kantam Kapwan,
         osai pakanen in apyaan pag remrem.
         3 Kitam malkaanggayan sa Diyos sa Amang IsoKiristo kantam Kapwan. Kitam kansiyo wa
         piyakan in baatte maal pag batang sa langit, in piyagkailangan kantam abyan, angkataw
         kitam piyaagem kay Kiristo.
         4 Ikkay piyangwat in kobat, kitam iidang wa Diyos matang piyangwat maal gayed, idapo
         wa daet sa kansiyo pangkit panawen kitam agiyagem wa kay Kiristo. Panawen kitam kansiyo
         piyagpakayawte,
         5 kitam kansiyo piyabokod matang kitam kansiyo mga bodang. IsoKiristo in padalan agpabokod.
         Tangona daan kataw ina in maal pag remrem Diyos in kansiyo piyagkabeet.
         6 Ina matang batay piyagmaal in kalakoyen in kansiyo idapo piyagayay pag agpakayawte
         sa kantam, angkataw kitam piyaagem sa kansiyo piyagpakayawte pag Bodang.
         7 Kiristo biyono panawen sa kantam. Na kitam piyalpas, in beet siyabi liibangaw wa
         in kantam mga daet. In kalakoyen in lakonaw pag agpakayawte in Diyos sa kantam
         8 lakonaw wano lakoy anggan idwa asabi. Panawen sa kansiyo katawanan, sa kansiyo maal
         pag remrem
         9 -
         10 kansiyo wa piyangwat in kansiyo datiyan piyagremrem batay piyagpangwat. Kansiyo wa
         piyalowas sa kantam in kansiyo batang piyagbetang pag remrem, in kansiyo datiyan batay
         piyagpangwat paka rateng in kabetek. Kiristo in kansiyo padalan agpangwat. Ina pag
         kansiyo remrem in boote sa langit osai sa kobat kansiyo piyagpaagem kay Kiristo. Siyo
         in olo.
         11 Panawen kay Kiristo kami in mga Odyo iidang Diyos, matang kansiyo mga mangyan. Ina
         in siyandata Diyos in agpangwat in boote no nangkataw in beet kansiyo remrem.
         12 Kami in mga tokaw agpasandig kay Kiristo, siyandata Diyos agmaal sa kansiyo kalakoyen.
         13 Kalbas kataw din ina kamo in mga yewed Odyo. Paka kamo karengey in betek, in Maalno
         pag Barita in agpamaboway, na kamo din agpasandig kay Kiristo, mibaloy wa kansiyo
         mga mangyan. Kalbas kamo piyakan in piyangako Diyos in Betek pag Abyan, matang tanda
         kamo kansiyo agbangen.
         14 Ina pag Abyan in piyagtaboy sa kantam matang kantam matiyak atawanan batay ngani
         tiyaboy sa kantam in boo kansiyo piyangako sa kansiyo mga iidang, anggan dogayan mibaloy
         wa gayed piyaboway. Na kantam wa pagmaalen in kansiyo kalakoyen.
         15 Kaya ngani, ibat ako abaritaan kamo agpasandig wa kay Isos sa Kapwan, osai kamo agpakayawte
         sa boo mga bodang Diyos,
         16 ako palagi agkaanggay sa Diyos panawen sa kanyo. Sa kangay pandalangin kamo palagi
         piyagpaagem.
         17 In kangay piyagayay sa Amang lakoy, sa Diyos kantam Kapwan IsoKiristo keyen, Kamo
         pakanen in katawanan pag remrem osai siyo papangkit sa kanyo matang siyo kanyo wa
         gayed atawanan.
         18 Osai kansiyo paliwanagen sa kanyo remrem in kantam piyagpanaya, in galem in siyo
         agberya sa kantam, in kalakoyen in kayamanan kansiyo piyagsandata sa boo kansiyo mga
         bodang,
         19 osai in kansiyo idapo kalobosan pag kabaloyan sa kantam sa mga agpasandig sa kansiyo.
         Ina daan din pag kabaloyan lakoy
         20 in agpaboway wakay tagoli osai agpaakyat kay Kiristo sa langit, siyo piyangwat Diyos
         kapitan.
         21 Matang sakop wa daan sa kansiyo in boo mga poon, in mga koyay lakoy, in mga apo kabaloyan,
         in boo mga kapwan. Siyo labi kay mabwat sa boo mga tongkolin, yewed ngona waget pag
         mga betek, dayem anggan kamayba nangkadogay.
         22 In boo wanote piyasakop Diyos sa kabaloyan Kiristo. Osai siyo piyangwat poon, olo
         sa barkadaan mga bodang Diyos.
         23 In barkadaan in kansiyo bilog. Siyo in agpaibaloy sa boote sa boo betek. Paka miyagem
         wa sa olo in bilog, na siyo mibaloy wa gayed.

1 Tangona kay kamo in mga yewed Odyo matay wa panawen sa kanyo mga daet, panawen kamo
         dayo maniwala.
         2 In kanyo mga ogali daet, kataw daan in mga ogali atai sa kobat. Kamo sakop sa poon
         mga mamaw, in datiyan agpansakop sa mga dayo maniwala sa Diyos.
         3 Tangona kami in mga Odyo kataw din ina. Kanyam piyagogali in mga ogali waget mangyan,
         kamayba nakay in beet kanyam bilog, in kanyam remrem. Na kami din kataw daan in boo
         mangyan piyagkagalitan Diyos panawen sa mga daet pag ogali.
         4 Kamay in Diyos maloba wa apakayawtean sa kantam. In kalakoyen in kansiyo agpakayawte
         sa kantam
         5 anggan kamayba wa kitam matay sa kantam mga daet, kitam piyaboway wakay piyaagem
         kay Kiristo. Kitam piyaboway wa ngani panawen sa kansiyo lakonaw pag agpakayawte sa
         kantam.
         6 Panawen kitam agiyagem kay Kiristo Isos kitam piyaboway wakay Diyos piyaakyat sa
         langit, sarig Kiristo agpansakop.
         7 Ina pag boo kansiyo piyangwat matang sa mga agrateng kay pag mga ibeng kansiyo batay
         apapangkit in idbatay asabi pag kalakoyen in kansiyo agpakayawte sa kantam. Kiristo
         Isos in padalan matang mipapangkit.
         8 Kitam piyaboway angkataw kitam agpasandig sa kansiyo. Kamay ina panawen sa kansiyo
         lakonaw pag agpakayawte sa kantam, yewed panawen sa kantam agbangen piyangwat. Ina
         tiyaboy waget Diyos sa kantam.
         9 Yewed panawen sa kantam mga piyangwat, matang kitam yewed mayadi agpakabwat remrem.
         10 Kitam piyangwat Diyos. Kaya kitam piyangwat matang kitam agiyagem kay Kiristo Isos
         agpangwat maal sa boo kantam ogali. Tangona daan ina pag maal pag ogali siyandata
         wa Diyos matang kantam piyangwat.
         11 Kamo in mga yewed Odyo ayaw anaweyan sa kanyo tangona boway. In mga Odyo, panawen
         sa kansiro piyangwat sa kansiro bilog, siro piyagawit toli. Kalbas kamo kansiro piyagawit
         yewed toli.
         12 Kanyo pagremremen, tangona kamo agisoway kay Kiristo, yewed agiyagem sa mga mangyan
         Diyos. Kamo mga panyawan waget, idapo bagiyan sa polong Diyos, sa kansiyo mga piyangako
         sa kansiyo mga mangyan. Kamo agkaboway waget atai sa kobat idapo Diyos, idapo piyagpanaya.
         13 Kamo tangona adayonaw sa Diyos. Kamay ngona, Kiristo biyono panawen sa kantam. Na
         kamo piyaagem sa kansiyo piyasabangen wa Diyos.
         14 Kitam yaayos wakay Kiristo, piyabelag. Kami in mga Odyo, osai kamo in mga yewed Odyo,
         kansiyo piyangwat osai waget. Kansiyo tiyaboy kansiyo bilog, matang kansiyo riyegnas
         in kagwali bengbeng in agpalsoway sa kantam, in kitam agpalaway.
         15 Osai in mga Batas mga Odyo, ina boo bilin, boo otos, ina kay Isos wa piyaidapo kabaloyan,
         matang piyaagem wa sa kansiyo in mga Odyo osai in mga yewed Odyo. Siro piyangwat wa
         osai waget matang apyaan wa gayed.
         16 In siyo matay sa kodos, kansiyo wa liyobos in agpalaway in mga Odyo osai in mga yewed
         Odyo. Tanan wakay piyaoli sa Diyos, mibaloy wa osai waget.
         17 Kiristo atai pataboy, agpatoldo in Maal pag Barita keyen, piyagpamakapya kadayo din
         kamo in mga yewed Odyo adayonaw sa Diyos, kadayo din kami in mga Odyo bangente sa
         kansiyo.
         18 Panawen kay Kiristo tanan wa maal agpasabangen sa Amang sa padalan in Betek pag Abyan.
         19 Na kamo mga yewed Odyo idwa taga adayonaw, idwa panyawan. Dayem kamo mga belag wa
         sa mga iidang Diyos, osai miyagem wa sa kansiyo talnakiyan.
         20 Kamo din piyaiskapet sa balay piyagtadyok in mga katiwala Kiristo, osai in mga poropita.
         IsoKiristo wa daan in arigi lakoy.
         21 In baatte towar piyagpasibay sa amat towar. Kiristo in pamekkes, matang in piyagpangwat
         balay lakoy maalen, piyabokod tiyalaga sa Kapwan.
         22 Panawen kamo din agiyagem kay Kiristo kitam boo piyalkapetan matang pagbalayan Diyos,
         piyagbalayan kansiyo Abyan.

1 Panawen ina kamo kangay piyagpandalangin. Ako Pablo osai ka piyagbilanggo panawen
         kangay piyabarita IsoKiristo sa kanyo sa mga yewed Odyo.
         2 Sigodo kamo abaritaan wa din keyen panawen sa kansiyo lakonaw pag agpakayawte, ako
         piyakan Diyos anda pag tongkolin lakoy matang kamo apo pakinabang.
         3 Kansiyo piyatoldo sa kangay in kansiyo batang piyagbetang pag remrem, kataw in kangay
         wate masolat.
         4 No kanyo piyagbasa ina na kanyo batay atawanan ako katawan gayed in batang piyagbetang
         pag remrem Diyos panawen kay Kiristo.
         5 Ina pag remrem idapo piyatoldo sa mga mangyan tangona, kamay ngona siyogo wa Diyos
         in kansiyo Abyan agpalowas ina sa kansiyo maalen pag mga katiwala Kiristo osai sa
         mga poropita.
         6 In batang piyagbetang pag remrem keyen, Panawen sa Maal pag Barita kamo in mga yewed
         Odyo kataw daan in mga Odyo, apo din bagiyan sa boo makaanggay in piyagtaboy Diyos,
         kamo piyaagem wa din sa osai waget ka bilog, osai piyakan wa din in piyangako Diyos
         in kansiyo wa biyaloy kay Kiristo Isos.
         7 Panawen in Diyos agpakayawte sa kangay, osai din panawen sa kansiyo lakoy kabaloyan
         ako kansiyo piyangwat sogowan agbaba in Maal pag Barita.
         8 Ako kalakoyte wano sa boo mga iidang Diyos. Kamayba wa kataw ina, ako kansiyo piyasibay
         piyakan anda pag maalno pag panawen in agpatoldo sa mga yewed Odyo in Maal pag Barita
         panawen sa mga idbatay malobos pag mga piyagtaboy Kiristo,
         9 osai in agpaliwanag sa boo mangyan no nangkataw piyagibaloy Diyos in kansiyo batang
         piyagbetang pag remrem. Ibat tangona daan naw idapo kay parakayan, ina piyagbetang
         Diyos in agpangwat in boote.
         10 Matang ngona kansiyo piyagpapangkit sa mga poon osai sa mga apo kabaloyan sa langit
         in kansiyo idbatay malobos pag katawanan sa kamayba nakay pag panawen. In kansiyo
         padalan agpapangkit in barkadaan kansiyo mga bodang.
         11 Ina pag boo piyangwat Diyos matang mibaloy in kansiyo idapo kalobosan pag remrem.
         In padalan Kiristo Isos kantam Kapwan.
         12 Panawen sa kitam piyaagem wa osai agpasandig kay Kiristo kitam kapasabangen wa sa
         Diyos yewed agkalimo.
         13 Na kangay piyagsabi sa kanyo, kamo ayaw abiyatan remrem sa kangay mga kaidapan panawen
         sa kanyo. Angkataw asina kamo apo pakinabang.
         14 Ina in dailan kaya ako karai keyen ako agpandalangin sa Diyos Amang.
         15 Siyo in kiyowaan in pagawitan amang sa boo talamang sa langit, kamayba wa sa kobat.
         16 In kangay piyagayay sa kansiyo kamo pakanen kansiyo Abyan kabaloyan osai maeyat pag
         remrem batang sa kansiyo kayamanan, batang sa kansiyo kalakoyen.
         17 Osai kataw kamo agpasandig kay Kiristo siyo mamataw sa kanyo remrem matang kamo tiyadyok,
         agistobo in kanyo dalig sa agpakayawte.
         18 Matang kamo, sarig in boo mga bodang Diyos, katawan no nangkalakoy in kaslangen,
         in kaabaen, in kabwaten, osai in kalayemen in agpakayawte Kiristo.
         19 Kamayba ina pag agpakayawte idbatay gayed atawanan, in kangay piyagayay sa Diyos
         ina kanyo ngani atawanan, matang sa boo kanyo boway kamo kiyaknowan wa gayed Diyos.
         20 In Diyos in kabaloy agpangwat labi kay naw kalakoy sa boo kantam piyagayay osai piyagremrem,
         panawen sa kansiyo kabaloyan agpanawen sa kantam.
         21 Siyo pagpakalakoyen sa barkadaan mga bodang Diyos angkataw kitam agiyagem kay Kiristo
         Isos. In Diyos pagpakalakoyen sa baatte kasokponan anggan idapo kalobosan. Ina wa
         ngani.

1 Na ako agpilit sa kanyo, ako in osai ka piyagbilanggo panawen ako sogowan in Kapwan,
         kanyo ogaliyen in betek pag ogali sa mga iidang Diyos.
         2 Kailangan kitam agpakabwatte remrem, agpakabait, ayaw aglimbang. Kitam agpalsipakayawtean,
         pagbantaen in baatte osai.
         3 Kitam piyalageman in Abyan. Na kitam agpilit ayaw agpalawayan, matang yewed masida
         ina pag agpalageman.
         4 Osai waget in bilog. Osai waget din in Abyan. Kataw din ina kitam biyerya Diyos matang
         kitam boo osai waget in piyagpanaya.
         5 Osai waget in Kapwan, osai waget in paniwala, osai waget in baotismo.
         6 Osai waget in Diyos in Amang kitam boo. Siyo Kapwan sa boo. Siyo in agpanawen sa
         boo. Siyo daan din in agbalay sa boo.
         7 Kamay in baatte osai sa kantam piyakan no nakay pag kabaloyan in beet tiyaboy Kiristo.
         8 Kataw in siyabi in Agisolat keyen, In siyo monaik sa langit, siyo apo piyagbaba,
         siyo aronaw abel mangyan. Osai siyo apo biyagi sa mga mangyan.
         9 Na in siyo monaik sa langit, in beet siyabi lompot siyo atai sa kobat kadogay monaik
         wakay.
         10 In lompot na siyo daan din in monaik sa ogbos langit, matang in boote kamayba saano
         piyangwat sibay angkataw apo siyo asina daan.
         11 Kalbas in keyen karai siyo apo biyagi sa mga mangyan, na in beet siyabi in kalaati
         kansiyo piyangwat mga katiwala, in kalaati wakay mga poropita, in kalaati mga misyoniro,
         in kalaati mga agalapet, mga agpatoldo.
         12 Kaya ina tiyaboy matang in barkadaan mga bodang Diyos siyandata agpanawen osai agpakaeyat
         sa bilog Kiristo.
         13 Kataw ina kitam boo agpaniwala osai katawan sa Bodang Diyos, agpalageman anggan kitam
         koyay wa sa agpaniwala, kakoyay wa daan Kiristo.
         14 Na kitam idbatay wa kataw in mga bodangte agkaakayan sa kamayba nakay pag piyagpatoldo,
         kataw laing piyaglimeslimes sa sapa, mga piyagparakparak kowaya. Kitam idbatay wa
         liibangaw in aleleng pag mga mangyan agpaakay daet sa kantam.
         15 Dayem kitam agpakayawte agsabi in betek, batay agistobo in agpaagem kay Kiristo.
         Siyo in olo.
         16 In Diyos in agtaboy in mga eyat matang in boo bilog agpalkapetan, sakop kay Kiristo.
         No in baatte osai agpangwat kansiyo panawen, na in boo bilog agistobo osai maeyat
         kataw agpaybelagan.
         17 Ako siyogo in Kapwan agpilit agayaw sa kanyo keyen, Kamo ayaw wa agogali kataw in
         mga yewed Odyo. Idapo kabolowan in kansiro mga piyagremrem.
         18 Beleg wa in kansiro mga remrem. Siro idapo in boway piyagtaboy Diyos, panawen siro
         dayo katawan, marigen in olo.
         19 Siro idapo wa gayed rikoy. Siro agpamangwat in boote mga makarikoy, agkasadapan agpamangwat
         in boote marames.
         20 Kamay yewed kataw ina in kanyo atawanan kay Kiristo.
         21 Kanyo ngani arengeyan in kansiyo agiplaong, osai kanyo atawanan in betek in piyatoldo
         Kiristo sa kanyo.
         22 Baliwanen wa in kanyo datiyan mga ogali, in datiyan pag boway. Ina agbono sa kanyo
         panawen sa kanyo mga daet pag piyagkabeet.
         23 Kamo omilag wakay sa bayo pag remrem bayo pag boway.
         24 In kailangan ngiitan sa kanyo in bayo wakay pag boway in piyangwat kataw daan in
         Diyos, kataw daan din siyo betek, maal wano.
         25 Na benglayen wa in mga baribid. Kailangan in baatte osai agsabi in totoo sa kansiyo
         belag, angkataw kitam agiyagem sa bilog Kiristo.
         26 No kitam betek agkagalit na ayaw agpangwat daet. Ayaw kay malabo in ibeng benglayen
         wa in galit.
         27 Ayaw agpakanen dalan in dimonyo.
         28 In datiyan agpanakaw ayaw wa agtakaw. Dayem agpanawen wa. In kansiyo bakwaw agpanawen
         maal, matang siyo apo batay mataboy sa maidap.
         29 Ayaw agiplaongan makarikoy. Dayem kitam agpilit agiplaong maal makatolong sa roma,
         agibetek sa kabetek, osai agpakaeyat remrem. Matang in roma kabel pakinabang.
         30 Ayaw agpamarongkot sa Betek pag Abyan Diyos, angkataw siyo wa in tanda Diyos kitam
         kansiyo agbangen dogayan sa Ibeng kitam kansiyo wa piyagpalpas sa boote.
         31 Kantam wa benglayen in boo daeten pag remrem, mga agkabais, mga agkagalit. Ayaw wa
         agpamalimlimo, ayaw aglibak. Ayaw agpanremrem daet sa roma.
         32 Dayem kitam agpaybelagan, agpalsipakayawtean. Kataw in Diyos aglibangaw sa kantam
         mga daet panawen kay Kiristo, na kataw daan din ina kitam aglibangaw in daet sa roma
         mga mangyan.

1 Kitam mga bodang Diyos. Siyo agpakayawte sa kantam. Na kitam agtolad sa kansiyo.
         2 Ogaliyen in agpakayawte, kataw in Kiristo. Panawen siyo agpakayawte sa kantam, tiyaboy
         in kansiyo boway andog mala masadap sa Diyos.
         3 Kitam in mga bodang Diyos ayaw wa agsabi sa kantam barogi in mga agpanggaraw, mga
         marames pag mesa, mga agpanagiri.
         4 Yewed din maal in mga marames osai idapo kabolowan pag panggisoden, in mga agkasolokan.
         Dayem kitam agkaanggay sa Diyos.
         5 Totoo ngani in mangyan agpanggaraw, agpamangwat makarikoy, agpanagiri (ina agsamba
         sa yewed Diyos), in agkasadapan sa mga kataw ina daet, ina idbatay piyakan bagiyan
         sa sakopan Kiristo osai Diyos.
         6 Ayaw kitam padaya sa mga mangyan agsabi in idapo kabolowan. Angkataw panawen asina
         pag mga piyangwat, in Diyos agkagalit sa mga yewed agpaniwala.
         7 Na kitam ayaw agpabelag sa mga kataw ina.
         8 Tangona kamo in mga yewed Odyo sa lened. Kamay ngona sa mapawa wa angkataw kamo sa
         Kapwan wa. Na kitam agogali maal kataw in betek sa mga agbalay sa mapawa.
         9 Angkataw in galem mapawa boo wano maal, betek, osai totoo.
         10 Kitam agadar matang atawanan no nakay in makaanggay sa Kapwan.
         11 Kitam ayaw agpabelag sa mga mangyan agpamangwat in idapo mga kabolowan, in mga sa
         lened. Kantam papangkiten in kadaeten in kansiro mga piyagpangwat.
         12 Angkataw makarikoy kamayba yaawit waget in kansiro mga piyagtago piyagpangwat.
         13 In boo piyapangkit piyagngitan wa gayed no kataw nakay,
         14 osai in riyawaan na agrawa. Matang in piyagsabi keyen, Laki agesek, mipolaw wa, miyorog
         wa batang sa mga matay, na kao batay piyagrawaan Kiristo.
         15 Na kitam agingat ngani sa kantam mga ogali, no kataw nakay. Ayaw in idapo atawanan
         pag mga ogali, dayem in mga katawanan.
         16 Ayaw agsidaen in baatte kabetek agpangwat in maal. Angkataw ngona pag betek aronaw
         in mga daet.
         17 Ayaw kitam idapo bait. Kantam remremen no nakay in beet in Kapwan.
         18 Kitam ayaw agpanlasing. Ina makagolo sa kantam boway. Dayem pasakopen in boote sa
         Abyan Diyos.
         19 Kitam malsisagotan awit, mga baren pansamba. In boo kantam remrem agbaren agmaal
         sa Kapwan.
         20 Osai baatte agkaanggay sa Diyos Amang sa boote, panawen IsoKiristo kantam Kapwan.
         21 Kitam malsipasakopan. Ina tanda kitam sakop kay Kiristo.
         22 Kamo in mga babai, kamo pasakop sa kanyo mga lalaki, kataw daan kamo agpasakop sa
         Kapwan.
         23 Angkataw in lalaki in mabwat sa kansiyo babai, kataw din Kiristo in mabwat sa barkadaan
         mga bodang Diyos. In barkadaan in kansiyo bilog. Siyo in olo. Siyo din in agpaboway.
         24 No nangkataw in barkadaan sakop kay Kiristo, na kataw daan din ina kamo in mga babai
         pasakop gayed maal sa kanyo mga lalaki.
         25 Kamo in mga lalaki, kanyo pagpakayawteen in kanyo mga babai, kataw daan in Kiristo
         agpakayawte sa barkadaan mga bodang Diyos. Panawen asin kansiyo tiyaboy in kansiyo
         boway.
         26 Matang in barkadaan, paka kansiyo liinis, piyaogas sa sapa osai sa Agiplaong Diyos,
         na kansiyo piyatalaga sa Diyos.
         27 Ina kansiyo piyangwat matang in barkadaan piyasabangen sa kansiyo, maalno, idapo
         wano lebag, idapo kepes, idapo wano kamay nakayte, no yewed maalen wano gayed, idapo
         kalakoy ina.
         28 Kailangan in mga lalaki agpakayawte sa kansiro mga babai kataw daan in agpakayawte
         sa kansiro bilog. No in lalaki agpakayawte sa kansiyo babai na in beet siyabi siyo
         agpakayawte sa kansiyo daan bilog.
         29 Idapo mangyan agkagalit sa kansiyo bilog. Dayem piyagpakoman daan, piyagalapet, kataw
         daan din in Kiristo agalapet sa barkadaan mga bodang Diyos.
         30 Angkataw kitam mga galem kansiyo bilog.
         31 Siyabi in Agisolat keyen, Panawen ina piyagbaliwan in kaliyakiyan in kansiyo mga
         koyay, agpaysarig in taybalang. Siro dowai mibaloy wa osai waget.
         32 Ina lakonaw pag beet siyabi. Kangay remrem ina Kiristo osai in kansiyo barkadaan
         mga bodang Diyos.
         33 Kamay kamo in mga lalaki, kamo din in beet siyabi ina. Kanyo pakayawteen in kanyo
         mga babai, kataw daan in kanyo bilog. Osai kamo in mga babai, kamo pasakop sa kanyo
         mga lalaki.

1 Kamo in mga bodang, kamo maniwala sa kanyo mga koyay, angkataw ina in piyatoldo in
         Kapwan, ina in betek pag ogali.
         2 Pagmaalen in kanyo amang osai inang, angkataw ina in tokaw pag bilin apo pangako,
         keyen,
         3 No kao agmaal sa kaimo mga koyay, na kao batay apiyaan, batay dogay in kaimo boway
         atai sa kobat.
         4 Kamo in mga koyay, ayaw agpakadaet remrem sa kanyo mga bodang. Dayem siro kanyo paistobowen
         patoldowen in mga adar in Kapwan.
         5 Kamo in mga sogowan piyagalapet, kamo maniwala sa kanyo mga kapwan atai sa kobat.
         Pasakop wa gayed, agkalimo sa kansiro, ayaw aglimbang. Kataw daan in kamo agpasakop
         kay Kiristo.
         6 Ayaw waget agpapangkit makaanggay sa kanyo kapwan. Kamayba idapo agpangkit, na kamo
         agpanawen daan gayed, kataw sogowan Kiristo. Kamo wakayte agpangwat in beet Diyos.
         7 In agpanawen pakamaalnowen in bait kataw kamo sogowan Kiristo yewed mangyan waget.
         8 Angkataw kantam atawanan IsoKiristo batay agbayad sa baatte mangyan agpangwat maal,
         kamayba sogowan piyagalapet kamayba yewed.
         9 Kamo in mga kapwan, agpakamaal sa kanyo mga piyagalapet sogowan. Ayaw wa agpamalimlimo
         sa kansiro, angkataw kanyo atawanan kamo tanan sogowan piyagalapet osai waget ka Kapwan
         sa langit. Siyo idapo piyagidang.
         10 Anda wa in kalobosan kangay piyagsabi. Kitam agpakaeyat. In padalan agpakaeyat in
         kitam agiyagem sa Kapwan, osai in kitam agpasandig sa kansiyo lakoy kabaloyan.
         11 Kantam soroyen in boo panlaban piyagtaboy Diyos, matang kitam kalaban sa daet pag
         mga padalan dimonyo.
         12 Angkataw yewed mga mangyan in kantam kalaban, no yewed in mga poon, in mga agpakoyay,
         in mga apo kabaloyan sa lened atai sa kobat, in karowan mamaw sa kiwang.
         13 Na kantam soroyen in panlaban piyagtaboy Diyos. Kataw ina kitam batay kabaloy dogay
         in aglaban, no rateng in daet pag kabetek. Kalbas paka idapo wa abaloyan, kitam marigen
         daan in agtaydek.
         14 Na kitam pakarigen in agtaydek. In totoo kantam pabalayen sa baris. In boo betek
         kantam pabengbengen sa barosen.
         15 Soroyen sa darapa in sandata agpatoldo in Maalno pag Barita Diyos agpamakapya remrem.
         16 Kantam palagi pagatangen in pamengbeng agkaplek sa boo mga agigang pag pana dimonyo.
         Ina pag pamengbeng in agpasandig kay Kiristo.
         17 Kantam soroyen in sambalilo bakal in kitam piyaboway Diyos. Kantam atangen in pisaw
         in piyagtaboy in Abyan Diyos. Ina in kansiyo Agiplaong.
         18 Kitam baatte agpandalangin, agayay tolong sa Diyos. Baatte kabetek mandalangin no
         nangkataw in piyatoldo in Abyan. Kamayba nakay pag betek ayaw aglimbang agpandalangin
         sa boo mga bodang Diyos.
         19 Ako din dalanginen matang ako piyagpakan in betek pag mga agiplaong, osai yewed agkalimo
         agpatoldo in Maalno pag Barita in batang piyagbetang.
         20 Panawen asin pag Maalno pag Barita ako siyogo, kalbas ngona piyageket karakara. Na
         ako dalanginen matang in ako agbarita ako yewed agkalimo, kataw kailangan ako miplaong
         kataw ina.
         21 Tikiko in batay agbarita sa kanyo in boote panawen sa kangay, no kataw nakay ako.
         Siyo kantam belag piyagmaal, osai yewed aglimbang sa panawen in Kapwan.
         22 Kaya siyo kangay piyagsogo sa kanyo matang kanyo batay atawanan no nangkataw ako
         matang agpakaeyat sa kanyo remrem.
         23 In mga belag pakanen Diyos in apyaan pag remrem osai in paniwala osai pakayawteen
         in Diyos Amang osai IsoKiristo in Kapwan.
         24 Kamo pakayawteen lakoy in Diyos, kamo in boo mga yewed aglimbang agkaanggay kay IsoKiristo
         kantam Kapwan.PILIPOSPILIPOSPILIPOSPILIPOSPILIPOS

1 Kami Pablo in agsolat, osai Timotiyo. Kami kay Kiristo Isos alapet sogowan. Kami
         agsolat sa boo mga bodang Diyos sa bayan Pilipos, mga paagem kay Kiristo Isos, kadayo
         sa mga koyay, osai sa mga katolong.
         2 Kanyam pandalangin keyen, Kamo pakayawteen osai pakapyaen kantam Amang Diyos osai
         IsoKiristo kantam Kapwan.
         3 Baatte ako manremrem sa kanyo ako agkaanggay sa Diyos kangay piyagmaal.
         4 Baatte ako agpandalangin sa kanyo boo ako agkaanggay wano,
         5 angkataw kitam agpaysarigan agpabarita in Maal pag Barita, ibat kamo bayo kay maniwala
         anggan ngona.
         6 Kangay wa gayed atawanan in Diyos in agparakay in maal pag panawen sa kanyo. Na siyo
         wa daan in batay aglobos anggan sa Ibeng rateng Kiristo Isos.
         7 Kamo ayaw agsoyo in ako agpakayawte sa kanyo boo, kataw kamo kangay wano piyagmaal.
         Angkataw kamo kangay mga belag sa makaanggay pag panawen tiyaboy Diyos sa kangay.
         Tangona in ako agipalpas kay agpatonay osai agmatiwid agalapet sa Maal pag Barita
         kamo kangay wa belag, anggan din ngona in ako piyagbilanggo wa kamo belag kay din.
         8 In Diyos katawan kaya ako agkalowayan wano gayed sa kanyo boo, angkataw Kiristo Isos
         in agbalay sa kangay galem agpakayawte sa kanyo boo.
         9 Kangay pandalangin in kanyo agpakayawte agistobo anggan anggan, apo agiyagem katawanan
         sa boo maal osai kabaloyan agidang keyen, anda maal, anda daet,
         10 matang kamo kaidang in maalno gayed. No kataw ina na dogayan sa Ibeng rateng Kiristo
         Isos kamo ngiitan malinis, idapo daet.
         11 Osai in boo kanyo ogali maalno batang kay IsoKiristo. Matang in Diyos piyagmaal osai
         piyagpakalakonaw.
         12 Laki mga belag, kamo katawan ina in mga mibaloy sa kangay. Na beet kangay siyabi
         sa kanyo, ina boo makatolong sa agipanaw in Maal pag Barita.
         13 Panawen asin in boo mga agdamay sa balay lakoy in poon lakoy, osai in mga amat kay
         atai, kansiro wa atawanan, kaya ako piyagbilanggo panawen ako kay Kiristo sogowan.
         14 Panawen din in ako piyagbilanggo in karowan sa mga belag atai labi kay agpakaeyat
         sa agpasandig sa Kapwan. Siro yewed agrega, siro agpakaeyat kay agbaba in barita Diyos.
         15 Ako katawan in kalaati, kaya siro agbarita Kiristo angkataw siro agpamalaway osai
         agpanagiri. Kamay in amat wakay agbangen, kaya siro agbarita panawen sa kansiro maalno
         pag remrem.
         16 Siro agbarita panawen siro apo in agpakayawte pag remrem, angkataw kansiro atawanan
         kaya ako piyagbilanggo panawen ako agmatiwid agalapet sa Maal pag barita.
         17 In amat in ako keyen agpamalaway, in siro agbarita Kiristo siro agpanagiri, in kansiro
         beet ako labi kay piyagpaidapan atai sa bilanggowan.
         18 Kamay ina pag boo yewed makasida sa kangay. Kamayba nangkataw agbangen ako agkaanggay
         daan angkataw Kiristo piyagbarita, kamayba maal in kansiro remrem, kamayba daet. In
         osai kay kangay piyagkaanggay,
         19 in kangay atawanan ako batay piyalpas panawen sa kabaloyan in Abyan IsoKiristo osai
         sa kanyo pandalangin.
         20 In kangay kayno piyagkabeet in ako nges idapo liimbangan sa kangay mga panawen. Dayem
         kamayba ngona palagi maeyat kangay remrem, matang boo kangay bilog aglakonaw kay Kiristo
         kamayba wa ako agkaboway, kamayba wa matay.
         21 No sa kangay in agkaboway idapo kabolowan no idapo Kiristo. Na in matay labi kay
         apo kabolowan.
         22 Ako yewed kaidang asin pag dowai. Kamay no ako agkaboway kay, na aronaw kay in mibaloy
         sa kangay mga panawen.
         23 Kaya piyagbaslag kangay remrem, ako beet panaw wa atai pag boway, pataboy kay Kiristo,
         angkataw ina in labi wa makaanggay sa kangay.
         24 Kamay labi kay piyagkailangan in ako agkaboway kay, matang labi kayno makatolong
         sa kanyo.
         25 Na panawen ina, kangay wa gayed atawanan ako agaway kay agkaboway sarig kamo boo,
         matang katolong sa kanyo agpakarigen osai agpakaanggay agpasandig sa Kapwan.
         26 Na no ako asina wakay sa kanyo, kamo labi kay agkaanggay aglakonaw kay Kiristo Isos
         panawen sa kangay.
         27 Na, laki mga Belag, in kanyo mga ogali pasibayen sa Maal pag Barita panawen kay Kiristo.
         No kataw ina kamayba wa ako karateng sa kanyo, kamayba aratengan waget barita, na
         ako katawan kamo yewed aglimbang agpaniwala. Osai waget in remrem kamo agpaytolongan
         ageyat agpanawen sa Maalno pag Barita.
         28 Ayaw agkalimo sa mga agkabais sa kanyo. Angkataw no kamo yewed agkalimo na ina in
         tanda siro batay diyaeg. Batang sa Diyos in kanyo pandaeg.
         29 Angkataw in lakonaw pag tiyaboy Diyos sa kanyo panawen kay Kiristo yewed waget in
         agpaniwala sa kansiyo, dayem kadayo din in agbanta sa kaidapan panawen sa kansiyo.
         30 Kanyo ngiitan ako datiyan piyaglabanan, osai kanyo atawanan anggan ngona ako agaway
         kay piyaglabanan, kamay ngona kitam boo agpaysarigan piyaglabanan.
         
            

         
      
   
      
         2
1 In kamo agiyagem kay Kiristo, no ina agpakaeyat kanyo remrem, no kamo agkasadapan
         sa kansiyo agpakayawte, no kamo osai in Abyan Kiristo agpaybelag wa gayed, no kamo
         agpalsipakayawtean, agkapaytolongan,
         2 na no kataw ina, ako pakaanggayen wa gayed, sa agpalageman pag remrem, paltikkatawanen
         in agpakayawte, osai malsiyayonan wano.
         3 rn kanyo mga panawen ayaw sa agpanagiri, ayaw sa agpakabwat remrem Dayem agpakabwatte
         in remrem, pabalayen sa kanyo remrem keyen in mga amat maal kay sa kanyo.
         4 Tolongen in mga amat sa kansiro mga kailangan. Ayaw waget agremremen in kanyo mga
         sadiri kailangan.
         5 Pakabwatteen in kanyo remrem kataw daan Kiristo Isos. Siyo agpakabwatte remrem kataw
         anda.
         6 Siyo kataw wa daan gayed Diyos. Siyo kabwat daan Diyos, kamay ina pag kabwaten yewed
         kansiyo yaalwasi.
         7 Dayem siyo wakayte agbenglay in boo. Siyo mibaloy kataw wa daan sogowan. Siyo mibaloy
         kataw wa daan mangyan.
         8 In siyo mangyan wa siyo agpakabwatte daan, siyo agpaniwala kamayba siyo biyono, anggan
         kamaybawa in sa kodos pag katayan.
         9 Panawen ina siyo liyakonaw Diyos, piyakabwat in kansiyo tongkolin, piyalakonaw sa
         boo.
         10 Anggan in baatte osai sa langit, sa kobat, anggan sa galem diya batay agpaselang,
         agpasakop sa kansiyo ngaran.
         11 In boo batay keyen IsoKiristo in Kapwan, matang in Diyos Amang piyaglakonaw.
         12 Na, laki mga belag, tangona in ako asina kay sa kanyo kamo baatte maniwala sa kangay.
         Na ngona in ako idapo, labi kay kamo maniwala. Kamo pasakop gayed agkalimo sa Diyos,
         ayaw aglimbang agpanawen, anggan mibaloy wa gayed in boway piyagtaboy sa kanyo.
         13 Angkataw Diyos in agpanawen sa kanyo, matang kamo beet maniwala, osai kabaloy agpaniwala
         sa kansiyo.
         14 Sa boo kanyo panawen ayaw mabyat in remrem, ayaw agpalawayan.
         15 -
         16 Matang kamo maal wano gayed pag mga bodang Diyos, idapo batay ngiitan daet sa kanyo,
         idapo lebag, kamayba kamo agbalay sa kagwaraan mga mangyan agpamangwat daet, mga aleleng.
         Na in kamo agpatawtaw in barita agpamaboway kamo mga kagwali tinglaw sa kansiro agrawa
         sa lened. Na no kataw ina, sa Ibeng Kiristo agrateng lakonaw in kangay kaanggayan
         panawen sa kanyo, angkataw ngiitan wa gayed in galem kangay panawen, mibaloy wa makabolowan
         in ako ageyat.
         17 -
         18 Karam ako batay biyono kataw andog piyalagem sa kanyo piyagandog sa Diyos panawen
         kamo agpaniwala. No kataw ina na ako agkaanggay. Na kamo din agkaanggay. Kitam boo
         malsikaanggayan.
         19 No nges in Kapwan Isos beet, na idwa dogay batay kangay piyagsogo Timotiyo sa kanyo,
         matang no atai wakay rateng na apyaan wa in kangay remrem sa barita no kataw nakay
         wa kamo.
         20 Angkataw idapo kataw siyo agpakayawte sa kanyo, kataw daan in ako agpakayawte sa
         kanyo. Siyo agpanremrem ngani sa kanyo.
         21 Angkataw in boo roma in beet in kansiro waget sadiri pakinabang. Siro dayo agtolong
         sa kay IsoKiristo panawen.
         22 Kamo din kangitan wa in kansiyo kaalenen in siyo kagwali kangay bodang agtolong sa
         kangay in agpabarita in Maal pag Barita.
         23 No kangay wa atawanan in batay mibaloy sa kangay na siyo toloy wa kangay piyagpataboy
         asin sa kanyo.
         24 Osai nges in kangay piyagayay sa Kapwan, ako idwa din dogay batay kapataboy asin
         sa kanyo.
         25 Kamay in kangay remrem Ipaprodito paoliyen wa din asin sa kanyo. Siyo kanyo siyogo
         agtolong sa kangay. Kalbas siyo kangay wa gayed belag, kasondalo wa din katolong sa
         panawen Diyos.
         26 Siyo agkalowayan wano gayed osai agkariyaban din sa kanyo panawen rateng wa sa kanyo
         in barita keyen siyo apo maskit.
         27 Batang ngani apo maskit siyo, anggan bangen wa matay, kamay in Diyos agpakayawte
         sa kansiyo matang siyo maal wakay. Yewed waget sa kansiyo, dayem sa kangay din, matang
         in siyo piyaoraw na idwa mistobo in kangay agrongkot.
         28 Kaya ngani kangay beet siyo moli wa sa kanyo, matang no siyo kanyo wakay ngiitan
         na kamo agkaanggay wakay, na ako din idwa agrongkot.
         29 Na panawen sa Kapwan siyo kanyo gayed belagen, kaanggayanen. Kanyo pagmaalen in mga
         mangyan kataw siyo.
         30 Angkataw yewed kansiyo yaalwasi kansiyo boway sa ageyat agpanawen kay Kiristo. Siyo
         agkabangen wa matay, panawen siyo in kanyo sogowan agtolong sa kangay.

1 Anggan waget atai, mga belag. Kamo agkaanggay sa Kapwan. Ako yewed agkatorayan agolitolit
         in kangay wa batang siyabi sa kanyo, angkataw ina batay tolong sa kanyo.
         2 Kamo agingat sa mga mangyan agkasadapan agpamangwat daet, agogali ayop, in mga agtoli.
         3 Kanyo remremen yewed siro agbangen in mga tiyoli, dayem kitam agbangen, angkataw
         kitam yewed agpasandig sa mga waget ogali. Dayem kitam piyagtolong in Abyan Diyos
         matang kitam agmaal sa Diyos, osai kay Kiristo Isos in kantam kaanggayan.
         4 No nges in mga waget ogali in sibay pagpasandigan, na ako kapasandig asin. No nges
         kitam piyangwat Diyos betek panawen waget sa kantam mga ogali, na maal ako agpasandig
         asin labi kay sa mga roma,
         5 panawen ako tiyoli sa kawalo ka ibeng in ako bodangte kay. Ako kasokponan Israil,
         sa tiribo Binamin, ako ngani Ibriyo, ako batang Parisiyo agpaniwala ngani sa mga Batas
         Mowisis,
         6 in kalobaen ako agpaniwala sa mga Batas kangay piyagpaidapan in mga agpaniwala kay
         Isos. No nges kitam piyangwat Diyos betek panawen sa agpaniwala sa mga Batas, na idapo
         batay ngiitan daet sa kangay.
         7 Tangona kangay remrem ina pag mga ogali pakinabangan. Kamay ngona panawen kay Kristo
         ina kangay wakay riyemrem makalogi.
         8 Yewed waget ina, dayem in boote kangay piyagremrem makalogi kapalit in labi kay maal,
         in katawan kay Kiristo Isos kantam Kapwan. Panawen kay Kiristo in boote malibangaw
         wa sa kangay, kangay wa iidapo kabolowan, matang Kiristo sa kangay wa gayed,
         9 osai ako paagem wa gayed sa kansiyo. Ngona in kangay atawanan in kangay kaalenen
         yewed batang sa kangay wakayte, yewed batang sa agpaniwala sa mga Batas, dayem batang
         sa Diyos panawen sa agpasandig kay Kiristo.
         10 Ngona in kangay wano beet kangay wa gayed atawanan Kiristo, osai in kansiyo kabaloyan
         in siyo boway wakay tagoli, osai sarig sa kansiyo mga kaidapan, kamayba matay din
         kataw daan siyo,
         11 matang nges ako piyaboway wakay din tagoli.
         12 Yewed kangay piyagsabi keyen ako kabel wa ina pag boo. Yewed din kangay piyagsabi
         ngona ako kabaloy wa. Kamay ako agpilit agkabel ina pag kabaloyan, angkataw ina in
         dailan kaya ako abel Kiristo Isos.
         13 Laki mga belag, yewed kangay piyagremrem in kangay wa abaloyan ina pag boo. In kangay
         osai waget ka piyagpangwat ngona, piyaglibangaw wa in mga kadalan, agpilit wakay agkabel
         in mga agrateng.
         14 Ako batay ngani agpilit anggan sa pagratengan matang abel in bayad. Na in bayad in
         ako piyagberya Diyos panawen kay Kiristo Isos matang ako agkaboway sa langit.
         15 Kataw ina in maal remremen in mga marigen wa sa paniwala. Kamay no sa kanyo apo mangyan
         yewed kataw ina in remrem, na ina batay piyagpatoldo Diyos sa kanyo.
         16 In piyagkailangan kantam ogaliyen kay in kantam wa atawanan.
         17 Laki mga belag, kamo boo tomolad sa kangay. Kanyo pangkiten in boo mga agtolad sa
         kanyam mga ogali, kataw ina maal pag toladan.
         18 Kataw in kangay palagi piyagsabi, ngona ako agpanangis wa agolit sa kanyo keyen,
         Aronaw in apo ogali aglaban sa beet siyabi in katayan Kiristo sa kodos.
         19 Toyongan in batay kansiro riyateng, angkataw in kansiro piyagdiyos in kansiro boyon,
         kansiro piyagpayabangan in maal nges piyagkarikoyan, kansiro waget piyagpanremrem
         in mga atai sa kobat.
         20 Kamay kitam agbangen taga langit, kitam agkabiglaan agpanaya in agrateng batang sa
         langit, in kantam Agpamaboway, IsoKiristo in Kapwan.
         21 Paka rateng ina pag Ibeng, in kantam mga bilog agkasida kansiyo wa batay piyagpalitan,
         piyagpangwat maal wano kataw daan in kansiyo bilog maal wano, panawen sa kansiyo kabaloyan
         in agpansakop sa boote.

1 Na ngani, mga belag, pakarigenen in kanyo boway sa Kapwan. Kamo kangay piyagkalowayan,
         piyagmaal, kamo makaanggay sa kangay, kamo kangay piyaglakonaw.
         2 Laki dokabai Yodiya osai Sintiki, kangay wano nges piyagsabi sa kanyo keyen, Kamo
         maybelag wa, kataw kamo tayari sa Kapwan.
         3 Osai kao, laki kangay katolong sa panawen, kangay din piyagsabi sa kaimo keyen kaimo
         tolongen ina pag dokabai, angkataw siro batang wa tomolong din sa kangay ageyat agpabarita
         in Maal pag Barita, sarig din Kiliminti osai in roma kay din kangay mga katolong agpamarita.
         In kansiro mga ngaran agisolat sa aklat listaan in mga agkaboway.
         4 Kitam baatte agkaanggay sa Kapwan. Kangay wakay piyagolit keyen, Kitam agkaanggay.
         5 Kitam agpakabait kamayba sa nakay. In Kapwan sa bangen.
         6 Ayaw kitam agkariyaban kamayba sa nakay. Dayem mandalangin sa Diyos, agkaanggay,
         ayayen in boo kanyo mga piyagkailangan.
         7 Kalbas in Diyos batay agpakapya sa kanyo galem, sa kanyo remrem panawen kay Kiristo
         Isos. In kalakoyen ina pag kapyaanan lampas sa atawanan mangyan.
         8 Anggan kay atai, laki mga belag. Kantam remremen gayed in boo maal, osai in maal
         piyaglakonaw, in mga yewed bosliyen, mga mabait, in mga betek, mga malinis, mga maal
         pag remrem, mga maal pag ogali, mga maalen sa pangkit.
         9 Kanyo ogaliyen in kangay tiyaboy, piyatoldo sa kanyo, kadayo in kangay siyabi kadayo
         in mga ogali kangay piyapangkit. No kataw ina na in Diyos agpamataw sa kanyo matang
         kamo apyaan.
         10 Ako maloba wa agkaanggay sa Kapwan angkataw dogay wa, ngona tagoli wakay ako kangitan
         kamo agpakayawte sa kangay. Ako katawan ako nges yewed kanyo agkalibangawan. Kaya
         waget kamo idapo batay agbaba tolong.
         11 Kangay piyagsabi sa kanyo yewed sa ako agayay tolong. Ako beken sanay daan agkaanggay
         kamayba nangkataw.
         12 Ako batang wa domalan sa korang, batang wa din domalan sa aronaw. Ako sanay wa agkaanggay
         kamayba nangkataw, kamayba saano, kamayba bosog, kamayba agkayawes, kamayba aronaw,
         kamayba idapo.
         13 Ako kabaloy kamayba nangkataw panawen sa kabaloyan tiyaboy Kiristo sa kangay.
         14 Kamayba kataw ina, ako agkaanggay sa kanyo piyangwat, in ako piyagpaidapan kamo tomolong
         sa kangay.
         15 In ako panaw sa Masidonya, bayo agparakay agpabarita in Maalno pag Barita, kanyo
         atawanan idapo roma barkadaan mga bodang Diyos tomolong agtaboy sa kangay, no yewed
         kamo waget in mga taga Pilipos.
         16 In ako apo kailangan sa Tisalonika, kamo agpababa kay din tolong sa kangay, yewed
         waget makaosai.
         17 Kamay yewed in kowarta in kangay piyagkaanggay, dayem in kamo apo midagdag sa listaan
         kanyo mga maal pag panawen.
         18 Ngona ako boway wa panawen sa kanyo mga piyababa. Labi kay sa kangay piyagkailangan
         in kanyo tolong piyababa kay Ipaprodito. Ina kagwali andog mala masadap sa Diyos,
         makaanggay wano sa kansiyo.
         19 In Diyos kangay piyagmaal, siyo in batay agtaboy sa kanyo panawen kay Kiristo Isos
         in boo kanyo piyagkailangan batang sa kansiyo kayamanan yewed agkalobos.
         20 In kantam Amang Diyos paglakonawen anggan idapo kalobosan. Ina wa ngani.
         21 Kanyo sabiyen sa boo mga iidang Diyos, osai agpasandig kay Kiristo Isos keyen siro
         kangay piyagpandalangin. Kadayo in kantam mga belag kangay sarig agpandalangin.
         22 In boo mga iidang Diyos atai, labi kay in sa balay lakoy in poon lakoy, siro keyen,
         Kamo kataw wa nakay?
         23 Kamo boo pakaanggayen IsoKiristo kantam Kapwan.KOLOSASKOLOSASKOLOSASKOLOSASKOLOSAS

1 Kami dowai in agsolat, in osai Pablo, piyangwat Diyos katiwala Kiristo Isos, in osai
         kantam belag Timotiyo.
         2 Kami agsolat sa mga bodang Diyos sa bayan Kolosas, mga belag in yewed mga aglimbang
         kay Kiristo. Kamo pakayawteen in Diyos kantam Amang, osai pakanen apyaan pag remrem.
         3 Baatte kamo kanyam piyagpandalangin, kami agkaanggay sa Diyos in Amang kantam Kapwan
         IsoKiristo,
         4 angkataw kami abaritaan in kamo agpasandig ngani kay Kiristo Isos, osai in kamo agpakayawte
         sa boo mga iidang Diyos.
         5 Kaya kamo agkataw ina, panawen sa kanyo piyagpanaya in siyandata sa langit batay
         sa kanyo. Kamo abaritaan ina tangona in piyatoldo sa kanyo in totoo pag barita, in
         Maal pag Barita.
         6 Ina pag barita agarabang agbaba makaanggay sa boo mga mangyan kataw din in mibaloy
         sa kanyo sogod kanyo arengeyan, kanyo atawanan in kalakoyen in agpakayawte in Diyos.
         7 Ina piyatoldo Ipapras sa kanyo. Siyo kanyam piyagpakayawte pag sarig, yewed aglimbang
         agpanawen, sogowan Kiristo, kanyam din sogowan sa kanyo.
         8 Siyo in agbarita sa kanyam keyen kamo agpakayawte ngani sa mga amat. Ina pag agpakayawte
         tiyaboy in Abyan Diyos sa kanyo.
         9 Ibat ina kanyam arengeyan, kami yewed agempet agpandalangin sa kanyo. Kanyam piyagayay
         sa Diyos kamo patoldowen gayed in kansiyo beet, osai kamo pakanen in Abyan in boo
         katawanan matang kanyo atawanan in kansiyo beet.
         10 Sa kataw ina kamo kabaloy agogali maal sibay sa Kapwan osai makaanggay wano sa kansiyo,
         boo maal in kanyo panawen osai agistobo in kanyo atawanan sa Diyos.
         11 Kanyam din piyagpandalangin, kamo pakarigenen gayed in kansiyo lakoy kabaloyan, matang
         kamo agkaanggay daan agbanta sa boote.
         12 Osai kanyam pandalangin kamo agkaanggay sa Amang, angkataw kamo kansiyo piyasibay
         piyaagem sa mga iidang agbalay sa rawa sa sakopan Diyos.
         13 Kitam kansiyo piyalpas sa kabaloyan lened, piyasakop wakay sa kansiyo Bodang piyagmaal.
         14 In Bodang in agpalpas sa kantam, osai in aglibangaw sa kantam mga daet.
         15 In Diyos yewed piyagngitan, kamay Kiristo in agpapangkit no kataw nakay siyo, osai
         Kiristo in kansiyo Bodang apo kabaloyan sa boo mga piyangwat. Siyo in tokawan sa boo,
         16 angkataw siyo in piyakan in panawen agpangwat in boo sa langit kadayo sa kobat. Kansiyo
         piyangwat in mga piyagngitan. Kansiyo din piyangwat in yewed piyagngitan, kataw in
         mga poon lakoy, in agsakop, in mga kapitan, in mga apo kabaloyan mga yewed piyagngitan.
         In boo wanote, Kiristo in piyakan in panawen agpangwat osai in agalapet.
         17 Siyo in tokawan sa boo, osai siyo in agalapet sa boo matang yewed masida.
         18 In barkadaan in mga bodang Diyos in kansiyo bilog. Kiristo in agparakay, siyo in
         olo, siyo in tokawan boway wakay tagoli, matang siyo in lakonaw lakoy sa boo.
         19 In boo kalakoyen Diyos kansiyo wa piyabalay kay Kiristo.
         20 Kiristo in iidang Diyos matang in boo piyaagem wakay sa Diyos. Kadayo in sa kobat,
         kadayo in sa langit, in boote mipakapya wa panawen matay kansiyo Bodang sa kodos.
         21 Kadayo kamo in mga yewed Odyo. Tangona kamo adayonaw sa Diyos, kanyo remrem aglaban
         sa kansiyo, osai kamo agpamangwat daet.
         22 Kamay ngona kamo piyangwat wa Diyos kansiyo mga bodang panawen Kiristo biyono, kansiyo
         daan bilog in matay. Kaya matay matang kitam maal wano, malinis, idapo daet in kitam
         kansiyo piyagpaadap sa Diyos.
         23 Kamay kailangan palagi kitam ayaw aglimbang, agpakarigen sa kantam paniwala, ayaw
         agpaglebey in agpasandig sa mga pangako in Maal pag Barita kantam arengeyan. Ako Pablo
         piyangwat sogowan Diyos agbaba ina pag Maal pag Barita in piyabarita sa boo mga mangyan.
         24 Ngona ako agkaanggay sa kangay mga kaidapan panawen sa kanyo, angkataw sa kangay
         kaidapan ako agtolong aglobos in mga kaidapan Kiristo panawen sa kansiyo bilog, in
         barkadaan mga bodang Diyos.
         25 Ako piyangwat Diyos sogowan in barkadaan kansiyo mga bodang, in ako kansiyo iidang
         agpatoldo sa kanyo in kansiyo agiplaong. Ako kansiyo iidang matang agpalowas wa gayed
         sa kanyo in piyagbetang.
         26 Ina piyagbetang sa boo mga mangyan sogod kay naw tangona kamay ngona piyagpalowas
         wa sa kantam sa kansiyo mga iidang.
         27 In beet Diyos palowasen sa kantam in kalakoyen in makasoyo pag kansiyo piyagbetang,
         matang kantam wakay palowasen sa boo mga mangyan. Ina in Kiristo agbalay sa kantam.
         Kalbas no kataw ina kitam katiyak batay sa rawa Diyos.
         28 Na Kiristo in kanyam piyagbarita. Sa boo katawanan tiyaboy Diyos sa kanyam, kami
         agpatoldo sa boo mga mangyan matang siro sibay kanyam piyagpaadap sa Diyos, panawen
         siro agiyagem kay Kiristo.
         29 Ina in dailan kaya ako agpilit wano agpanawen, angkataw in kansiyo lakoy kabaloyan
         agpanawen sa kangay galem.

1 In kangay beet kanyo atawanan in kalakoyen in ako agpilit panawen sa kanyo, osai
         sa mga taga Laodisya, kadayo sa boo mga ikkay katawan sa kangay.
         2 In kangay beet maeyat kanyo remrem, matang kamo boo malageman agpaybelagan. No kataw
         ina kamo katawan wa gayed, kamo mayaman sa atawanan. Na kamo batay katawan in batang
         piyagbetang Diyos, ina ngani Kiristo.
         3 Ina pag kayamanan, in boo katawanan osai in atawanan, agibalay sa kansiyo.
         4 Ina kangay piyagsabi sa kanyo matang kamo idbatay piyabaribid in roma kamayba nakay
         pag mga baritaen kagwali maalen.
         5 Kamayba ako idapo asin sa kanyo na ako agremrem daan sa kanyo. Ako agkaanggay sa
         kanyo maalen pag ogali, osai sa kanyo marigen pag agpasandig kay Kiristo.
         6 Kataw kantam tiyanggap Kiristo Isos matang kantam Kapwan, na kitam wa agogali kataw
         siyo.
         7 Kitam wa miskapet sa kansiyo, pasandig sa kansiyo in kantam boway. Pakarigenen in
         kantam paniwala sa piyatoldo sa kantam, osai palagi agkaanggay sa Diyos.
         8 Kitam agingat wa, karam kitam abel in mga bosliyen pag agpatoldo idapo kabolowan,
         in yewed agpasandig kay Kiristo, no yewed sa siyabi tangona kay naw in mga kakoyayan,
         osai in mga yewed piyagngitan pag apo kabaloyan atai sa kobat.
         9 Angkataw in kabetek Kiristo mibaloy mangyan, na in boo sa Diyos sa kansiyo daan.
         10 Kalbas in kitam agiyagem sa kansiyo na kitam piyaboway wa gayed. Sakop sa kansiyo
         in boo apo kabaloyan, in boo mga poon yewed piyagngitan.
         11 Panawen kitam agiyagem kay Kiristo kitam kagwali kansiyo wa tiyoli yewed kataw in
         sa bilog. In beet siyabi in makadaet pag piyagkaamag kantam bilog biyenglay wa.
         12 In kitam biyaotismowan kitam kagwali liyebeng sarig siyo, kalbas boway wakay sarig
         din siyo, angkataw kitam agpasandig sa kabaloyan Diyos in agpaboway wakay sa kansiyo.
         13 Kamo in mga yewed Odyo tangona kagwali matay wa panawen sa kanyo mga daet, osai panawen
         kamo idapo in batas keyen patoli, kamay ngona kamo piyaboway wakay Diyos sarig Kiristo.
         Kansiyo wa liibangaw in kantam mga daet.
         14 Kansiyo wa piyaidapo kabolowan in listaan kantam daet in agpatotoo kitam agsonggar
         sa mga Batas. Ina kansiyo kiyowa, piyako wa sa kodos matang idapo wa.
         15 In Kiristo matay sa kodos kansiyo diyaeg in mga mamaw, in mga apo kabaloyan sa kobat.
         Siro arikoyan wa angkataw ngiitan wa gayed siro sakop sa kansiyo.
         16 Na ayaw kitam pasakop sa kamayba nakay pag agpamangwat mga batas panawen sa pamangnen,
         osai sa aginem, sa kainan, sa pangabos bolan, osai ibeng agpainga.
         17 Ina pag mga kataw ina anong waget in mga agrateng. Ina pag aganong Kiristo wa.
         18 Apo mga mangyan keyen kailangan agpakaskit sa bilog, osai agsamba sa mga angil. Siro
         agpakabwat remrem keyen agpanaynep, kamay siro agyabang waget. Na ayaw agpasakop sa
         kansiro matang yewed malibangaw in kantam batay bayad.
         19 Siro idwa pasakop kay Kiristo. Bago siyo in olo, in boo bilog agpalpangiskapet apo
         mga eyat apo kalowan boo sakop sa kansiyo matang baldog. Ina in beet Diyos.
         20 Matay wa kitam sarig Kiristo, kitam idwa sakop sa mga mamaw agsakop sa kobat. Na
         nakay batang kamo agogali kagwali sakop kay asin. Nakay batang kamo agpasakop sa mga
         otos keyen,
         21 Ayaw agatang anda, ayaw agpamangan ina, ayaw komapkap ati?
         22 In mga ina otos waget piyagpatoldo mga mangyan, panawen waget sa mga agkasida.
         23 In mga kataw ina, in mga agsamba sa mga angil, osai in agpamakaskit sa bilog, ina
         kagwali waget apo kabolowan, kamay ina yewed kapandaeg sa kantam mga bilog agkaamag
         aglampas sa piyagkailangan.

1 Kitam ngani tagoli wakay piya boway sarig Kiristo, na kantam beeten in mga sa langit
         in sa pagpamatawan Kiristo agtokkaw sa pamalang agbangen Diyos.
         2 Na pakalakoyen sa kantam remrem in mga sa langit, ayaw in mga sa kobat.
         3 Angkataw kitam mga matay wa. In kantam boway piyagbetang palagem Kiristo sa Diyos.
         4 Kiristo wa daan in kantam boway. No dogayan siyo lomwas wakay, na kitam din batay
         lomwas kansiyo sarig, kataw din siyo agrawa.
         5 Na benglayen wa in mga ogali piyagkabeet kantam bilog, kataw in agpanggaraw, in marames
         pag ogali, in agkaamag aglampas sa piyagkailangan, in mga daet pag kantam piyagbeet,
         in agsolang, na ina agsamba sa mga yewed Diyos.
         6 Panawen asin in Diyos agkabais, batay agparosa sa mga mangyan agsonggar sa kansiyo
         beet.
         7 Tangona kamo din agkaboway sa mga kataw ina pag ogali.
         8 Kamay ngona kanyo wa benglayen anda pag boo, in agkagalit, in agkabais, in daet remrem,
         in aglibak, osai in mga makarikoy pag panggisoden.
         9 Ayaw agiplaong baribid angkataw kanyo wa biyenglay in datiyan pag ogali, kadayo in
         mga daeten pag piyagpangwat.
         10 Kamo omilag wa sa bayo wakay pag ogali. Kitam piyangwat Diyos. Anggan ngona kitam
         kansiyo kay piyagpangwat piyagpatolad sa kansiyo, matang agistobo in kantam atawanan
         sa kansiyo.
         11 Na sa bayo pag boway in boo tikkalakoyan osai in Odyo osai in yewed, kamayba toli
         kamayba yewed, kamayba panyawan, kamayba batang aswangan, kamayba apo kapwan, kamayba
         agipalpas. Na kay Kiristo boo tikkalakoyan. In Kiristo sa boo.
         12 Na angkataw kitam mga iidang Diyos, mga maalen, kansiyo mga piyagpakayawte, na kantam
         ogaliyen in agpakayawte, in maalen pag remrem, kabwatte remrem, mabait, osai agbanta.
         13 No apo agpangwat makasirot sa kantam, na agbanta wa kitam. Kataw in Kapwan aglibangaw
         wa sa kantam mga daet, na kataw din ina kailangan kantam libangawen in sa roma mga
         daet.
         14 Labi kay sa boo, kitam maybelagan angkataw ina in bekkes matang kitam malageman wa
         gayed.
         15 Papoonen sa kantam galem in apyaan pag remrem batang kay Kiristo angkataw panawen
         ina kitam biyerya, piyangwat osai ka bilog. Osai palagi kitam agpakaanggay sa kansiyo.
         16 Pakaknowen sa kantam remrem in barita panawen kay Kiristo. Malsipatoldowan, maysibilinan
         sa boo kantam katawanan. Agbaren mga awit, mga baren pansamba agkaanggay sa Diyos.
         17 Kamayba nakay in kantam piyagpangwat, kamayba agiplaong, kamayba panawen, na kantam
         pangwaten pasakop kay Isos in Kapwan. Osai panawen sa kansiyo kitam wa agkaanggay
         sa Diyos Amang.
         18 Kamo mga babai, kamo pasakop sa kanyo mga lalaki, angkataw ina in beet in Kapwan.
         19 Kamo mga lalaki, kamo agpakayawte sa kanyo mga babai, ayaw matapang sa kansiro.
         20 Kamo mga bodang, kamo palagi maniwala sa kanyo mga koyay, angkataw ina makaanggay
         sa Kapwan.
         21 Kamo mga amang, kamo ayaw agpangwat in makabais sa kanyo mga bodang, karam siro batay
         manampo.
         22 Kamo mga sogowan, kamo palagi maniwala sa kanyo mga kapwan atai sa kobat. Kamayba
         siro yewed agpangkit kamo ayaw aglimbang, ayaw waget makaanggay sa kansiro, dayem
         agkalimo sa Kapwan sa langit, makaanggay sa kansiyo.
         23 Kamayba nakay in kanyo piyagpangwat ayaw mabyat in remrem angkataw in Kapwan in agsogo
         sa kanyo, yewed mangyan waget.
         24 Angkataw kanyo atawanan kamo batay kansiyo piyakan in bayad, ina in kansiyo pangako.
         Kiristo in kanyo Kapwan.
         25 Angkataw in agpangwat daet batay ngani piyarosa Diyos no nangkalakoy in kansiyo piyangwat
         daet, angkataw in Diyos idbatay agpangidang sa mangyan.

1 Kamo mga kapwan, pangwaten in betek sa kanyo mga sogowan, ayaw agdamot panawen, angkataw
         kamo din apo Kapwan sa langit.
         2 Ayaw agempet agpandalangin, ayaw agkaesek, palagi agkaanggay.
         3 Kami din dalanginen matang kami pakanen Diyos kabetek agpabarita in kansiyo agiplaong,
         matang kanyam piyagpalowas in batang piyagbetang panawen kay Kiristo. Kaya ako piyagbilanggo
         panawen ina in kangay piyagbarita.
         4 Dayem nges kangay ngani piyagpalowas gayed, angkataw ina in piyagkailangan sa kangay.
         5 Pakamaalen in kantam piyagpapangkit sa mga yewed agpaniwala. Ayaw agsidaen in kabetek.
         6 Kailangan kantam barogi masadap, makaparengey. Kailangan kitam katawan somagot sa
         baatte osai.
         7 Tikiko in batay agbarita sa kanyo in boo panawen sa kangay. Siyo kanyam belag piyagmaal,
         siyo yewed aglimbang agtolong. Siyo kangay sarig sogowan in Kapwan.
         8 Kaya siyo kangay piyagsogo sa kanyo matang kanyo atawanan no kataw nakay wa ako,
         osai matang piyakaeyat kanyo remrem.
         9 Kansiyo sarig Onisimo kantam din belag piyagmaal, yewed aglimbang. Siyo kanyo din
         kabelagan. Siro in batay agpaalam sa kanyo in boo atai mibaloy.
         10 -
         11 Osai Aristarko in kangay sarig sa bilanggowan, osai Markos kay Birnabi pingsan, siro
         keyen, Kamo kagwali wa nakay? Kadayo Oswi in piyagawit Osto. Sa mga Odyo kay Kiristo
         wa siro waget pag tolo in mga Odyo in agtolong sa kangay agpabarita in Diyos agpapoon.
         Siro agpakaeyat kangay remrem. Panawen kay Markos ako apo wa piyatokaw bilin sa kanyo.
         No siyo asin pataboy sa kanyo, na kanyo pabelagen.
         12 Kadayo din Ipapras agsabi keyen, Kamo nangkataw wa? Siyo kanyo din kabelagan, sogowan
         Kiristo Isos. Baatte siyo agpilit agpandalangin matang kamo marigen, gorangen wa sa
         paniwala, agpaniwala sa boo beet Diyos.
         13 Kangay ngiitan siyo agpilit agtolong sa kanyo, kadayo sa mga taga bayan Laodisya
         osai taga bayan Irapolis.
         14 Osai din Lokas in kantam piyagmaal pag agpanggamot, osai Dimas. Siro boo keyen, Nakay,
         idapo kamay nakay sa kanyo?
         15 Kanyo sabiyen sa kantam mga belag sa Laodisya keyen siro kanyam piyagpandalangin.
         Kadayo Nimpa, osai in barkadaan mga bodang Diyos in agsamba sa kansiyo balay.
         16 Paka kanyo wa mabasa anda pag solat, na kanyo pabasaen din sa barkadaan mga bodang
         Diyos sa Laodisya. Osai in kangay solat sa mga taga Laodisya kanyo din basaen.
         17 Sabiyen kay Arkipo keyen, siyo ayaw agempet sa panawen in Kapwan in tiyaboy sa kansiyo.
         18 Ako Pablo wa daan in agsolat anda pag keyen, Kamo nangkataw wa? Remremen in kangay
         eket karakara. Kamo pakayawteen in Diyos.1 TISALONIKA1 TISALONIKA1 TISALONIKA1 TISALONIKA1 TISALONIKA

1 Kami kora Pablo, Silas osai Timotiyo in agsolat sa kanyo sa barkadaan mga bodang
         Diyos sa Tisalonika, sa mga iidang Diyos Amang osai IsoKiristo in Kapwan sa boo. Kanyam
         pandalangin kamo pakayawteen lakoy osai pakanen apyaan pag remrem.
         2 Kami baatte agkaanggay sa Diyos panawen sa kanyo boo. Kamo baatte kanyam piyagawit
         sa kanyam mga pandalangin.
         3 Kami agkaanggay sa Diyos kantam Amang angkataw in kamo agpaniwala kay Kiristo piyagngitan
         sa kanyo mga maal pag panawen, osai in kamo agpakayawte sa mga amat, anggan kamo idbatay
         atorayan agtolong, osai in kamo yewed aglimbang agpanaya sa kantam Kapwan IsoKiristo.
         4 Laki mga belag, kamo piyagpakayawte Diyos. Kanyam atawanan kamo kansiyo iidang.
         5 In kami asin sa kanyo, in kami agpatoldo in Maal pag Barita ina yewed waget sa mga
         agiplaong, dayem kadayo sa kabaloyan in Betek pag Abyan. Osai kanyam atawanan ina
         pag Barita totoo ngani. In kami asin kanyo ngiitan in kanyam mga ogali makamaal sa
         kanyo.
         6 Kalbas kamo tomolad wa sa kanyam osai sa Kapwan. Kamayba kamo piyagpaidapan panawen
         sa Barita, ina kanyo tiyanggap agkaanggay. Ina pag kaanggayan batang sa Betek pag
         Abyan.
         7 Matang kamo pagtoladan wa in boo mga agpasandig kay Kiristo sa Masidonya osai Akaya.
         8 Angkataw ibat sa kanyo in barita in Kapwan omarabang idwaget sa Masidonya osai Akaya,
         dayem sa boo kobat piyagbarita in kanyo paniwala sa Diyos, anggan kami idwa kailangan
         agsabi sa mga roma panawen ina.
         9 Angkataw in mga wakay mangyan in agbarita in kami kanyo wa gayed piyabelag, osai
         din in kamo agbenglay wa in mga yewed Diyos, matang kamo agpasandig wa osai agpaniwala
         sa totoo agkaboway pag Diyos.
         10 Siro agbarita kay din in kamo agpanaya sa kansiyo Bodang batang sa langit. Siyo Isos
         in tagoli wakay piyaboway, kalbas batay wakay atai matang kitam din kansiyo piyaboway
         sa parosa batay agrateng.

1 Laki mga belag, kanyo atawanan in kami mamataw sa kanyo apo ngani kabolowan.
         2 Kamo katawan kamayba wa kami batang piyaglibak piyagpaidapan sa Pilipos, kanyam remrem
         piyakaeyat wakay Diyos matang piyatoldo din sa kanyo in Maal pag Barita Diyos kamaybawa
         aronaw in aglaban.
         3 Kaya kami agbarita yewed panawen kami baribid, yewed din batang sa marames pag remrem.
         Kami idapo din beet agpadaya.
         4 Dayem kaya kami agbarita panawen in remrem Diyos kami kansiyo piyaalapetan in Maal
         pag Barita. Kaya kami agpatoldo yewed mangyan in kanyam beet anggayan, dayem Diyos
         agbangen angkataw kansiyo piyagpangkit in kantam mga remrem.
         5 Atawanan Diyos, kanyo din atawanan, in kanyam mga agiplaong yewed kagwali waget aglakonaw
         sa kanyo, idapo din piyagtago agsolang sa kanyam agiplaong.
         6 Yewed kanyam beet in kami paglakonawen mangyan, kamayba kamo, kamayba nakay.
         7 Kamaybawa kami mga katiwala Kiristo, maal nges kami mangayay sa kanyo, kamay yewed
         kataw ina. Dayem kami agpakayawte daan sa kanyo, kataw in inang agpakayawte wano sa
         kansiyo mga bodangte.
         8 In kalobaen kami agpakayawte sa kanyo, anggan kami sandata agtaboy sa kanyo yewed
         waget in Maal pag Barita Diyos, no yewed kadayo in kanyam boway panawen kamo kanyam
         wano piyagmaal.
         9 Laki mga belag, kanyo kay daan atawanan in kami sa kanyo kami ageyat agpanawen. Kamayba
         ibeng kamayba yabi kami aganap boway matang in kami agpatoldo in Maal pag Barita Diyos
         kami yewed mabyat sa kanyo.
         10 Kamo kangitan sa kanyam, kadayo in Diyos, maal wano in kami agpabelag sa kanyo sa
         mga agpaniwala, kami betek ngani, yewed daeten.
         11 Kataw in kanyo atawanan kanyam piyagalapet in baatte osai sa kanyo kataw in amang
         agalapet sa kansiyo mga bodang.
         12 Kamo kanyam piyatoldo, piyakaeyat in remrem, piyaakayan gayed agogali sibay sa Diyos
         in omidang sa kantam matang kitam piyaagem sa kansiyo sakopan sa kansiyo din kalakoyen.
         13 Anda kay din in osai ka baatte kanyam piyagkaanggay sa Diyos, in kamo karengey in
         agiplaong Diyos kanyam piyatoldo, ina kanyo piyaniwalaan yewed kataw agiplaong waget
         mangyan, no yewed kataw ngani agiplaong Diyos, angkataw ina ngani in totoo. Kalbas
         in kabaloyan ina piyagngitan sa kanyo mga ogali, sa kanyo pag mga agpaniwala sa Diyos.
         14 Laki mga belag, in mga mibaloy sa kanyo kataw daan in mga mibaloy sa mga barkadaan
         mga bodang Diyos taga Odiya, sa mga taga ista in agiyagem kay Kiristo Isos. Kamo piyaidapan
         kanyo mga kabelagan kataw daan din siro piyaidapan in mga Odyo.
         15 Ina daan pag mga Odyo in agbono kay Isos in Kapwan sa boo, kadayo sa mga poropita.
         Siro din in agboyaw sa kanyam. Siro yewed makaanggay sa Diyos, osai siro mga aglaban
         sa boo mangyan.
         16 In kami agpatoldo in Maal pag Barita sa mga yewed Odyo matang siro din piyaboway,
         kami maloba wa gayed piyagayaw ina pag mga Odyo. Kataw ina kansiro wa gayed piyaistobo
         in kansiro mga daet, kalbas ngona sa kalobosan piyalowas wa Diyos in kansiyo galit
         sa kansiro.
         17 Laki mga belag, paka kami panaw wa sa kanyo, kamayba kamo idwa kanyam piyagngitan
         kamo baatte kanyam piyagremrem. Yewed kayte dogay kami panaw, kami toloy wakay agkalowayan
         wano sa kanyo, beet wakay maltagbowan.
         18 Kami beet wakay pataboy sa kanyo. Ako Pablo, makakarowan nges batay moli asin, kamay
         kami baatte piyageleg Katanas.
         19 Paka rateng wakay Isos in kantam Kapwan, kamo waget in kanyam piyagasaan in batay
         makaanggay sa kanyam sa adap Isos. Kamo waget in kanyam piyaglakonaw pag tanda keyen
         apo kabolowan in kanyam panawen.
         20 Kamo ngani in agpakalakonaw sa kanyam, in kanyam kaanggayan.

         2 Paka kami idwa gayed katiis sa agkalowayan, kanyam remrem Timotiyo kanyam wa sogowen
         sa kanyo, kami pabaliwan wa sa Atinas. Timotiyo kantam belag, kanyam sarig sa panawen
         Diyos. Kaya siyo kanyam siyogo matang kamo piyakarigen sa agpasandig kay Kiristo,
         osai piyakaeyat in kanyo remrem,
         3 matang kamo idapo piyagbaslag in remrem panawen sa mga kaidapan. Kamo katawan wa
         din kitam piyagpadalan Diyos sa mga kataw ina.
         4 Angkataw tangona kay in kami asina sa kanyo, kanyam wa daan piyagsabi keyen kitam
         batay piyagpaidapan. Kalbas ngona kanyo atawanan ina wa ngani in mibaloy.
         5 Ina in dailan kaya Timotiyo kangay siyogo sa kanyo, angkataw ako idwa katiis. Ako
         beet wano katawan no kataw nakay in kamo agpasandig sa Kapwan. Ako agkariyaban karam
         kamo piyaakayan wa diyablo sa daet, kadogay maidapo wa kabolowan in kanyam piyanawen.
         6 Kamay ngona Timotiyo atai wakay rateng apo piyagbaba barita. Maalen wano kono in
         kamo agpaniwala, osai in kamo agpakayawte. Kansiyo din siyabi in kamo palagi agkaanggay
         sa kanyam, kamo maloba wano agkalowayan sa kanyam kaloba daan in kami agkalowayan
         sa kanyo.
         7 Na laki mga belag, kamaybawa kami abyatan sa mga kaidapan sa mga makariyaban, ngona
         apyaan wakay in kanyam remrem panawen sa kanyo agpaniwala.
         8 Kami abowayan wakay panawen kamo agaway kay marigen in agpasandig sa kantam Kapwan.
         9 In kami agkaanggay sa kanyo in kalakoyen anggan idapo wa batay asabi in kami agkaanggay
         sa Diyos.
         10 Boo ibeng kadayo yabi kami maloba agayay sa Diyos kitam maltagbowan wakay asin, matang
         kanyam wa gayed mataboy no nakay in idapo kay sa kanyo paniwala.
         11 Kanyam pandalangin sa Diyos kantam Amang osai sa kantam Kapwan Isos keyen, Kami pakanen
         wa ngani dalan agtaboy sa kanyo.
         12 Osai paistobowen wa ngani in Kapwan anggan paarabangen in kamo agpakayawte sa osai
         osai, anggan sa boo mangyan, kataw daan in kami agpakayawte sa kanyo.
         13 Osai kansiyo ngani pakaeyaten in kanyo remrem, matang paka agrateng wakay in kantam
         Kapwan Isos, agyanggat in boo kansiyo mga iidang, kamo idapo baribid, maal wano sa
         pangkit Diyos kantam Amang.

1 Laki mga belag, kanyo abel sa kanyam in mga ogali maal kantam alapeten, in makaanggay
         sa Diyos. Kalbas ina wa ngani in kanyo piyagalapet mga ogali. Na ngona sa kabaloyan
         Isos in Kapwan, kami agbilin kay keyen baatte kanyo paistobowen in kataw ina pag mga
         ogali.
         2 Kanyo wa daan atawanan in mga bilin kanyam tiyaboy sa kanyo sa kabaloyan Isos in
         Kapwan.
         3 In beet Diyos kitam mga maal wano, idapo wano agpanggaraw.
         4 Kailangan in baatte osai katawan agsakop sa kansiyo remrem. Ina alapeten sa maalno,
         ayaw agalapeten sa marames.
         5 Ayaw kamayba nangkataw waget inbeet kansiyo bilog, kataw in ogali in mga yewed agpaniwala,
         idapo katawan sa Diyos.
         6 Na asin pag panawen ayaw agpangwat daet sa roma mangyan, ayaw agpandaeg, angkataw
         piyagparosa in Kapwan in mga agpamangwat kataw ina pag mga daet. Ina datiyan wa kanyam
         piyagsabi, maloba piyagbilin sa kanyo.
         7 Angkataw kaya kitam biyerya Diyos yewed matang agpangwat in marames pag ogali dayem
         matang agogali makaanggay sa Diyos.
         8 No kamayba nakay in aglaban asin pag piyagpatoldo na yewed in mangyan in piyaglabanan
         dayem in Diyos in agtaboy sa kantam in kansiyo Betek pag Abyan.
         9 Yewed wa kailangan kami agsolat sa kanyo panawen sa agpakayawte sa mga belag agpaniwala
         sa Kapwan, angkataw kamo piyatoldo wa daan in Diyos agpaybelagan.
         10 Kataw ngani ina in kanyo piyagpangwat sa boo mga belag sa boo kobat Masidonya. Kamay,
         mga belag, in kanyam ngani piyagsabi sa kanyo paistobowen kay ina pag agpakayawte.
         11 Kamo agpilit agpanawen sa kanyo daan panawen, pakaeyaten in bakwaw, matang kamo apo
         pamangnen, kataw taite in kanyam bilin sa kanyo.
         12 Matang kamo batay piyagmaal in mga yewed kay agpaniwala, osai kamo idbatay agpangayay
         sa mga roma kamayba nakayte.
         13 Laki mga belag, kanyam beet kanyo kay atawanan in panawen sa mga matay wa, matang
         kamo idbatay agrongkot kataw in amat mga mangyan idapo piyagpanaya.
         14 Kitam agpaniwala Isos matay kadogay boway wakay, na kitam maniwala din batay wakay
         din piyaboway Diyos in boo mga agpasandig kay Isos mga matay wa, matang piyaanggat
         sa kansiyo.
         15 In kanyam ngona piyagsabi sa kanyo piyatoldo daan in Kapwan. Kitam in mga agkaboway
         kay anggan agrateng in Kapwan, kitam idbatay tokaw sa mga matay wa.
         16 Ina pag betek batay apo lakoy mango agsogo, in agiplaong in poon mga angil, osai
         in agana in bodyong Diyos. Kalbas aglompot wa in Kapwan batang sa langit. In tokaw
         batay piyaboway in mga agpasandig kay Kiristo mga matay wa.
         17 Kalbas kitam in mga agkaboway kay kansiyo batay piyagtipon sa libo sarig in mga piyaboway
         wa, matang tomagbo sa Kapwan sa kiwang. No kataw ina kitam asina wa sa Kapwan anggan
         idapo kalobosan.
         18 Na ngani ina pag barita kantam alapeten agpakaeyat remrem sa baatte osai.
         
            

         
      
   
      
         5
1 Laki mga belag, idwa kailangan kami agsolat sa kanyo no nangkadogay gayed betek in
         batay mibaloy in mga ina.
         2 Angkataw kanyo wa daan gayed atawanan in Kapwan batay agrateng sa Ibeng yewed piyagpanaya,
         kataw in tolisan agrateng sa yabi.
         3 Sa kabetek in mga mangyan keyen, Apyaan wa, idapo wa batay mibaloy, na siro toloy
         wa batay piyaidapan wano maloba. Kataw in kagbaiyan bonting, bayo katawan piyagpaidapan
         wa, siro idbatay mipalpas.
         4 Kamay mga belag, kitam idwa sa lened, na asin pag ibeng kitam idbatay ariyaban kataw
         in mangyan riyatengan tolisan.
         5 Kitam boo sa ibeng agbangen, sa rawa. Kitam yewed sa yabi, yewed sa lened.
         6 Na ayaw kitam agesek kataw in mga roma, dayem kitam agipolaw, agpakabait.
         7 Angkataw sa yabi agbangen in mga mangyan agesek. Sa yabi din in mga agbarik aglasing.
         8 Kamay kitam agbangen sa ibeng, na kitam agpakabait. Kailangan kitam agpasandig sa
         Diyos, agpakayawte sa mga mangyan. Ina kagwali bengbeng sa kantam bilog. Kailangan
         kitam agpanaya sa kitam batay piyaboway. Ina kagwali bengbeng sa olo.
         9 Kitam iidang Diyos yewed matang kitam batay piyarosa, dayem matang kitam kansiyo
         piyaboway. In kantam Kapwan IsoKiristo in agpaboway.
         10 Siyo matay panawen sa kantam, matang kamayba kitam agkaboway kay in siyo agrateng,
         kamayba kitam matay wa, na kitam kansiyo batay piyaanggat agkaboway.
         11 Na kitam agpakaeyat ngani remrem sa osai osai, maytolongan, kataw daan in kanyo ngona
         piyagpangwat.
         12 Mga belag, in kanyam piyagsabi sa kanyo, kanyo pagmaalen in mga agpanawen sa kanyo,
         siro mga iidang Diyos agpapoon osai agpatoldo sa kanyo.
         13 Panawen sa kansiro panawen, siro kanyo ngani pagmaalen, pakayawteen. Kamo maybelagan.
         14 Osai mga belag, in kanyam mga bilin kanyo patoldowen in mga bibelen, pakaeyaten in
         mainaen in remrem, tolongen in mga idwa kabaloy, pakayawteen in boo.
         15 In mga piyagpangwatan daet kanyo patoldowen keyen ayaw agganti. Kami agpilit agpangwat
         in maal sa baatte osai kadayo sa boo mangyan.
         16 Baatte kamo agkaanggay.
         17 Ayaw aglimbang agpandalangin.
         18 Kamayba nakay in mibaloy na kamo agkaanggay sa Diyos angkataw in agkaanggay in beet
         Diyos sa kantam, sa mga agiyagem kay Kiristo Isos.
         19 Ayaw mandaeg sa Abyan Diyos.
         20 Ayaw agidapowen kabolowan in piyagsabi batang sa Diyos.
         21 Kanyo remremen in boo, alapeten in maal.
         22 Ayaw agpangwat kamayba nakay pag daet.
         23 In Diyos in agpakapya, na in kanyam pandalangin kamo kansiyo pangwaten maal wano
         gayed, osai kamo kansiyo alapeten, in kanyo abyan, kanyo remrem, kadayo kanyo bilog
         boo idapo daet anggan pataboy atai in kantam Kapwan IsoKiristo.
         24 In omidang sa kantam, siyo idbatay somala. Ina batay ngani kansiyo piyagpangwat.
         25 Mga belag, kami kanyo din dalanginen.
         26 Kamo in boo mga belag malkaanggayan agpanggisodan.
         27 Sa pangkit in Kapwan kamo kangay piyagpabilinan basaen anda pag solat sa boo mga
         belag.
         28 Kamo pakayawteen in kantam Kapwan IsoKiristo.2 TISALONIKA2 TISALONIKA2 TISALONIKA2 TISALONIKA2 TISALONIKA

1 Kami Pablo, osai Silas, osai Timotiyo in agsolat sa barkadaan mga bodang Diyos sa
         Tisalonika, in mga iidang Diyos kantam Amang osai IsoKiristo in Kapwan sa boo.
         2 Kanyam pandalangin kamo pakayawteen lakoy in Diyos Amang osai in Kapwan IsoKiristo,
         osai pakanen apyaan pag remrem.
         3 Laki mga belag, kailangan kami palagi agkaanggay sa Diyos panawen sa kanyo. Maal
         in kami agkataw ina angkataw kanyo piyagpakarigen wano in agpasandig kay Kiristo,
         osai agistobo din in kamo agpaybelagan.
         4 Matang kamo kanyam piyaglakonaw sa mga barkadaan mga bodang Diyos panawen kamo agaway
         kay agpaniwala osai kamaybawa kamo piyagpangwatan daet, aronaw in mga kaidapan kanyo
         piyagdalan, na kamo agbanta daan.
         5 Panawen ina piyagngitan betek in mga batay piyangwat Diyos, angkataw kamo kansiyo
         batay piyasibay mibaloy kansiyo mga bodang. Ina in dailan kaya kamo agbanta sa kaidapan.
         6 Batay ngani piyangwat Diyos in maal, kansiyo ngani batay piyagpaidapan in mga agpaidap
         sa kanyo.
         7 Kamo wakay in mga piyagpaidapan, kamo batay piyakan apyaan, kataw daan kami. Ina
         kansiyo batay piyagpangwat sa betek agrateng in Kapwan Isos batang sa langit sarig
         in kansiyo mga maeyat pag angil
         8 sa agigang lakoy baya. Kansiyo batay piyarosaan in mga yewed katawan sa Diyos, in
         mga yewed agpaniwala sa Maal pag Barita panawen sa kantam Kapwan Isos.
         9 In parosa sa kansiro siro batay piyagpaidapan idapo kalobosan, siro batay piyakaadayonaw
         sa Kapwan sa kalakoyen kansiyo kabaloyan.
         10 Ina batay mibaloy sa Ibeng siyo batay atai matang siyo piyaglakonaw in kansiyo mga
         mangyan, osai matang siyo piyagmaal in boo mga agpasandig sa kansiyo. Ina kamo din
         angkataw kamo maniwala sa Maal pag Barita kanyam piyatoldo sa kanyo.
         11 Ina in dailan kaya kamo palagi kanyam piyagpandalangin matang kamo kansiyo pangwaten
         sibay sa mga ogali kansiyo tiyaboy sa kantam. Osai panawen sa kansiyo kabaloyan kamo
         pakanen in boo maalno kanyo beet osai kansiyo pabaloyen in boo kanyo mga piyagpangwat
         panawen kamo agpasandig sa kansiyo.
         12 No kataw ina na in ngaran kantam Kapwan Isos kanyo batay piyagpakalakonaw, osai kamo
         batay din kansiyo piyagpakalakonaw panawen kamo piyagpakayawte Diyos osai in Kapwan
         IsoKiristo.

1 Kami apo piyagsabi panawen sa agrateng in kantam Kapwan IsoKiristo, osai panawen
         sa kitam batay tiipon sa kansiyo.
         2 Mga belag, anda in kanyam piyagsabi wano sa kanyo, ayaw kamo toloy ariyaban, ayaw
         magolo kanyo remrem sa mga agsabi keyen rateng wa in Ibeng in Kapwan. Kamaybawa siro
         kono agporopita, no yewed keyen kanyam kono piyatoldo, no yewed solat batang kono
         sa kanyam.
         3 Kamo ayaw maniwala kamayba nangkataw in kansiro siyabi kamayba nakay pag mangyan
         siro. Angkataw idbatay kay rateng in Ibeng in Kapwan anggan yewed kay mibaloy in mga
         mangyan agpaypanlaban lakoy sa Diyos, osai no ikkay lomwas in Mangyan in Agpanonggar
         wano sa boo siyabi Diyos. Siyo dogayan batay piyagtaboy sa kaidapan idapo kalobosan.
         4 Siyo batay aglaban sa boo mga piyagsamba mga mangyan sa boo mga piyagawit diyos.
         Siyo batay agyabang asin pag boo. Siyo batay misoroy sa balay lakoy Diyos tomokkaw
         ista. Kansiyo piyagsabi keyen, Ako in Diyos.
         5 Ina pag boo in datiyan wa kangay piyagsabi in ako asin kay kanyo, aon? Amba remremen
         wakay.
         6 Kalbas kanyo din atawanan no nakay ngona in agayaw asin pag Agpanonggar matang siyo
         idbatay kay lomwas anggan sa kabetek.
         7 Kamay ngona in kabaloyan in Agpanonggar agpangwat wa daet, piyagtago kay, anggan
         baywi kay in agayaw ina. Kamay paka idapo wa in agayaw
         8 na in Agpanonggar piyagngitan wa. Kamay paka rateng Isos in Kapwan, in kansiyo paroypoy
         batay agbono asin pag Agpanonggar, osai in kansiyo makasolap pag kalakoyen, batay
         agsida in boo kansiyo kabaloyan.
         9 Katanas in batay agpalowas ina pag Agpanonggar, osai in agtaboy sa kansiyo kabaloyan
         agpangwat in boo mga panawen agpamadaya pag mga tanda, mga makasoyo.
         10 Kansiyo batay piyagpangwat in boo mga daet agpamadaya sa mga batay sa toyongan, angkataw
         siro dayo maniwala sa betek in agpaboway nges sa kansiro.
         11 Panawen siro dayo maniwala sa betek siro piyabayaan wa Diyos, matang siro maloba
         piyadaya anggan kansiro piyagpaniwala in baribid.
         12 Na batay piyarosaan in boo mga beet sa daet, in mga dayo maniwala sa betek.
         13 Mga belag piyagpakayawte in Kapwan, kailangan kami baatte agkaanggay sa Diyos panawen
         sa kanyo, angkataw sa parakayan kay kamo iidang Diyos matang piyaboway, matang din
         kamo piyagpakamaalno in kabaloyan in Abyan, osai din matang kamo agpaniwala sa betek.
         14 Ina ngani in dailan kaya kamo biyerya Diyos matang kamo maniwala sa Maal pag Barita
         kanyam piyatoldo sa kanyo matang din kamo piyakan bagiyan in kalakoyen kantam Kapwan
         IsoKiristo.
         15 Na ngani mga belag, ayaw agpaglebey, pakarigenen in agiskapet sa kanyam mga piyatoldo
         sa kanyo, kamayba sa agiplaong, kamayba sa solat.
         16 Osai in kanyam pandalangin kamo pakaanggayen in kantam Kapwan IsoKiristo osai in
         Diyos kantam Amang in agpakayawte sa kantam anggan kitam piyakan idapo bayad in idapo
         kalobosan pag maeyat remrem osai in maal pag piyagpanaya.
         17 Na kamo pakanen in marigen pag remrem matang kamo yewed aglimbang agpangwat osai
         agbarita in boo maal.

1 Mga belag, sa kalobosan agbangen, kami dalanginen matang in agiplaong in Kapwan madali
         omarabang, osai pagpakalakoyen kataw din in sa kanyo.
         2 Kami din dalanginen matang kami yewed abel in mga aleleng, in mga daeten pag mangyan,
         angkataw apo mga yewed agpaniwala sa agiplaong Diyos.
         3 Kamay in Kapwan yewed aglimbang. Kamo kansiyo batay piyagpakan eyat osai piyagalapet
         panawen sa Daeten.
         4 Panawen sa Kapwan lakonaw in kanyam paniwala in kanyam mga bilin kanyo wa piyagpangwat
         osai batay din piyagpangwat.
         5 Paistobowen in Kapwan in kanyo atawanan sa agpakayawte in Diyos, osai sa kabaloyan
         agtiis piyagtaboy Kiristo.
         6 Laki mga belag, panawen kami piyagsogo in Kapwan IsoKiristo kamo kanyam piyagayaw
         agyanggat sa bibelen pag mga belag, sa mga dayo agogali in kanyam mga piyatoldo sa
         kanyo.
         7 Kanyo wa daan atawanan kailangan kamo tomolad sa kanyam piyangwat. In kami asina
         kay kami yewed agkabibel agpanawen.
         8 In pamangnen kanyo tiyaboy sa kanyam, kanyam piyagbayadan. Kami agpanawen maloba
         ibeng kamayba yabi, agpilit matang kami yewed mabyat sa kanyo.
         9 Maal nges kami mangayay sa kanyo, kamay yewed ina in kanyam piyangwat matang kamo
         pakanen pagtoladan.
         10 In kami agyanggat kay sa kanyo kamo kanyam piyakan bilin keyen, kamayba nakay in
         dayo agpanawen ayaw agpakanen pamangnen.
         11 Kaya kanyam siyabi angkataw apo agbarita sa kanyam keyen in kalaati sa kanyo bibelen,
         yewed ageyat sa kansiro daan panawen, dayem agpagolo sa mga roma mangyan panawen.
         12 Sa kabaloyan in Kapwan IsoKiristo maloba wa kami agpatoldo sa kataw ina pag mga mangyan
         keyen agpanawen gayed maal, ayaw agpagolo, matang kangitan in kansiro daan pamangnen.
         13 Kamay mga belag, ayaw kitam piyagsawaan agpangwat maal.
         14 Kamayba nakay in dayo maniwala sa kanyam mga bilin atai pag solat na kanyo tandaanen,
         kalbas ayaw agyanggat matang siyo arikoyan.
         15 Kamay ayaw kanyo agsabiyen siyo kalaban, no yewed kanyo patoldowen kataw daan belag.
         16 In Kapwan in agtaboy in apyaan pag remrem, na in kanyam pandalangin kamayba nangkataw
         in mibaloy kamo baatte kansiyo pakanen in apyaan pag remrem. Kamo boo sarigen in Kapwan.
         17 Ako Pablo in agsolat anda in agpaalam agbangen. Anda in kangay pirma sa boo kangay
         mga solat. Kataw ina in kangay solat.
         18 Kamo boo pakayawteen in kantam Kapwan IsoKiristo.1 TIMOTIYO1 TIMOTIYO1 TIMOTIYO1 TIMOTIYO1 TIMOTIYO

1 Ako Pablo in agsolat, ako katiwala Kiristo Isos panawen ako iidang Diyos in Agpamaboway
         sa kantam, iidang din Kiristo Isos in kantam piyagpasandigan.
         2 Ako agsolat kay Timotiyo, sa kangay wa gayed bodang sa paniwala. Laki Timotiyo, in
         kangay pandalangin kao pabelagen, pakayawteen, osai pakaanggayen in Diyos kantam Amang,
         osai Kiristo Isos kantam Kapwan.
         3 Kaimo remremen, in ako batay wa sa Masidonya, kangay bilin sa kaimo kao mataw sa
         Ipiso, angkataw apo asin mga mangyan agpatoldo in baribid pag adar. Na kao mataw ngani
         asin agayaw sa kansiro.
         4 Siro kaimo patoldowen keyen benglayen wa in mga panggisoden osai in maaba pag mga
         listaan mga kakoyayan. In mga kataw ina in parakayan agpaylabanan, ina yewed makatolong
         sa kantam agpangwat in remrem Diyos, in batay atawanan panawen sa agpasandig sa kansiyo.
         5 Kaya ako agbilin kataw ina matang kitam agpakayawte batang sa maalno pag remrem,
         idapo daet, batang din sa agpasandig gayed kay Kiristo.
         6 In kalaati agbenglay wa ina pag panawen, matang siro toloy wa sa mga idapo kabolowan
         pag panggisoden.
         7 Kansiro beet agpatoldo in mga Batas Diyos, kamay yewed kansiro atawanan in kansiro
         mga piyagsabi, in kansiro mga piyagpangaas piyagpatoldo.
         8 Kanta atawanan maal in mga Batas, kamay kailangan alapeten sa maal pag padalan.
         9 Kanta remremen, kaya piyangwat in mga Batas yewed batay sa mga maalno pag mangyan,
         dayem batay sa mga dayo sa batas, mga daeten pag mangyan, mga dayo sa Diyos, mga aleleng,
         mga aglibak sa Diyos, mga yewed agsamba, mga agpamono sa kansiro mga koyay, mga agpamono
         mangyan.
         10 In mga Batas piyangwat ngani batay sa mga agpanggaraw, mga bakla, mga kamomogot,
         mga agpansabi baribid, mga agpamabintang, kamayba nakay pag aglaban sa betek pag piyagpatoldo.
         11 Ina pag piyagpatoldo sa Maalno pag Barita batang sa Diyos in pakalakonawen osai pagmaalen
         in boo. Ina piyaalapet sa kangay matang piyabarita.
         12 Ako agkaanggay kay Kiristo Isos kantam Kapwan, in agtaboy sa kangay in kabaloyan
         atai pag panawen. In kangay piyagkaanggayan kansiyo remrem ako yewed aglimbang matang
         ako kansiyo iidang kansiyo sogowan.
         13 Ako iidang kamayba ako tangona aglibak sa kansiyo, siyo kangay piyagpaidapan, piyagpangwatan
         daet. Kamay ako piyakayawte in Diyos angkataw yewed kangay atawanan in kangay piyagpangwat
         in ako yewed kay agpasandig sa kansiyo.
         14 Kamay lakonaw in agpakayawte in Kapwan sa kangay, anggan ako piyakan kabaloyan agpasandig
         sa kansiyo, osai agpakayawte sa mga roma, kataw din in boo piyaagem kay Kiristo Isos.
         15 Kiristo Isos atai pataboy sa kobat matang agpaboway sa mga agpamangwat daet. Ina
         pag siyabi totoo ngani, maal paniwalaanen in boo. Tangona ako in apo daet labi kay
         sa boo mangyan.
         16 Kamay ako piyakayawte in Diyos anggan Kiristo Isos agaway kay agpakayawte sa kangay
         kamayba in kangay daet lakonaw sa boo. Ina osai ka alimbawa sa mga batay agpasandig
         sa kansiyo, mga batay piyakan boway idapo kalobosan.
         17 Pagmaalen osai paglakonawen anggan idapo kalobosan in Diyos. Siyo osai waget, Poon
         lakoy idapo kalobosan, idbatay matay, osai yewed piyagngitan. Ina wa ngani.
         18 Laki kangay bodang Timotiyo, anda pag boo kangay piyagpabilin sa kaimo panawen sa
         mga siyabi tangona in mga poropita panawen sa kaimo. Ayaw alibangawan ina pag mga
         siyabi matang kao apo eyat aglaban,
         19 agpaniwala daan, osai maalno in remrem. Apo mga mangyan yewed maniwala sa kansiro
         maalno pag remrem, matang toloy wa masida in kansiro paniwala.
         20 Kataw ina Iminyo osai Aliyanro. Siro kangay wa tiyaboy kay Katanas matang patoldowen
         ayaw aglibak sa Diyos.

1 Sa kangay mga bilin in lakonaw kailangan in mga agpaniwala agpandalangin, agayay
         osai agkaanggay sa Diyos panawen sa boo mangyan.
         2 Dalanginen din in mga poon lakoy kadayo in boo apo tongkolin, matang kitam apyaan,
         agkaanggay in boway, agmaal sa Diyos osai mabait.
         3 Ina in maalno, makaanggay sa Diyos in Agpamaboway sa kantam,
         4 angkataw kansiyo beet piyaboway in boo mga mangyan, katawan in totoo.
         5 Angkataw osai waget in Diyos. Osai waget din in paywaraan sa Diyos osai sa mga mangyan,
         siyo in mangyan Kiristo Isos.
         6 Kansiyo tiyaboy kansiyo boway matang palpasen in boo mangyan. Ina mibaloy sa kabetek,
         matang atawanan in beet Diyos agpamaboway sa mga mangyan.
         7 Kaya ako iidang katiwala, matang agbarita sa mga yewed Odyo, agpamatoldo sa kansiro
         in betek pag agpaniwala. Totoo in kangay piyagsabi, yewed baribid.
         8 Sa boo betek agsamba, in kangay beet in mga kaliyakiyan in tokaw agpandalangin, kailangan
         siro maal pag mangyan, idapo remrem daet, yewed din agkagalit sa kansiro mga belag.
         9 In mga wakay kagbaiyan, kailangan siro ayaw agpamaalno agkasolokan, kadayo in damit,
         kadayo in abok. Ayaw siro agpakabwat sa mga kasangkapan kansiro bilog.
         10 Dayem in kansiro pamaalno in maalno pag ogali. Ina in betek sa mga kagbaiyan agpaniwala
         sa Diyos.
         11 Sa betek agsamba kailangan in mga kagbaiyan agadar, ayaw aglalae, dayem agpakabwatte
         gayed.
         12 Kangay piyagayaw in mga kagbaiyan agpatoldo, agpakabwat sa mga kaliyakiyan. Ayaw
         siro aglalae.
         13 Angkataw Adan in tokaw piyangwat, kadogay Iba.
         14 Yewed Adan, no yewed Iba in piyadaya, kalbas yewed maniwala sa Diyos.
         15 Kamay in kagbaiyan batay piyagpaboway panawen sa agpamodang no siyo agogali agpakabwatte
         in remrem agpaniwala, agpakayawte, osai agpamangwat maal.

1 Totoo in piyagsabi keyen, In mangyan agkabeet agpapoon sa barkadaan mga bodang Diyos,
         na lakonaw pag panawen in kansiyo piyagremrem.
         2 Na kailangan in agpapoon idapo piyagngitan daet sa kansiyo, kailangan din osai waget
         in babai, osai katawan agsakop sa kansiyo remrem, yewed galiten, maalen in ogali,
         agpabelag sa mga mangyan, osai katawan agpatoldo.
         3 Kailangan din siyo yewed agpanlasing, yewed matapang, yewed agpagolo, dayem mabait,
         osai yewed agpanremrem waget sa mga sangkap.
         4 Kailangan siyo katawan agpapoon sa kansiyo talnakiyan, piyagmaal osai piyagpaniwalaan
         kansiyo mga bodang.
         5 Angkataw no siyo yewed kabaloy agpapoon sa kansiyo talnakiyan na nangkataw siyo batay
         kabaloy agpapoon sa barkadaan mga bodang Diyos?
         6 Kailangan siyo dogay wa agpaniwala. No yewed na karam siyo batay agpakabwat kataw
         in diyablo, na batay piyarosa din kataw in diyablo.
         7 Kailangan din siyo piyagmaal in mga yewed agpaniwala, matang siyo idbatay piyaidapo
         kabolowan, idbatay abel in diyablo.
         8 Kadayo in mga katolong sa barkadaan kailangan siro mga maalen in ogali, yewed bosliyen,
         yewed agpanlasing, yewed agkabeet sa mga sangkap.
         9 Kailangan siro yewed piyagbaslag in remrem, agpaniwala gayed sa adar piyalowas wa.
         10 Kailangan atawanan in kansiro ogali, kadayo no idapo ngiitan daet sa kansiro, na
         bayo siro pangwaten wa mga katolong.
         11 Kadayo in kagbaiyan pag mga katolong sa barkadaan, kailangan din siro maalno in ogali,
         yewed agpanlibak, dayem katawan agsakop sa kansiro remrem osai mabait.
         12 Kailangan din in katolong osai waget in babai, katawan agpakoyay sa kansiyo talnakiyan,
         piyagpaniwalaan kansiyo mga bodang.
         13 In mga katolong yewed aglimbang sa panawen na siro batay piyagmaal in boo, kalbas
         batay ngani piyagparengey in siro agpatoldo panawen sa agpasandig kay Kiristo Isos.
         14 In kangay beet idwa dogay ako rateng wakay sa kaimo. Kamay anda pag mga bilin kangay
         piyagsolat sa kaimo,
         15 matang no ako yewed toloy rateng, na kaimo din atawanan in maal ogaliyen in mga bodang
         Diyos in agkaboway, ina in kansiyo mga mangyan, in mga agalapet, mga agatang sa betek
         pag paniwala.
         16 Totoo ngani lakonaw lakoy in batang piyagbetang piyalowas wa, in kantam piyagpaniwalaan
         keyen, Kiristo ngiitan mibaloy wa mangyan, siyo piyapangkit in Abyan Diyos betek,
         siyo ngiitan mga angil. Siyo piyabarita sa boo mangyan, siyo piyaniwalaan sa boo kobat,
         siyo piyaonaik wakay sa langit.

1 Atawanan in piyagsabi in Abyan Diyos keyen, Sa kalobosan pag mga ibeng apo mga mangyan
         batay agbenglay in paniwala, batay paagem sa agpadaya pag mga mamaw, osai sa kansiro
         baribid pag piyagpatoldo.
         2 Ina piyagpatoldo in mga bosliyen pag mga mangyan. In kansiro mga remrem miyarkaan
         wa in kansiro kapwan, na ina in diyablo.
         3 Kansiro piyagayaw agpamangkit babai agpamangkit lalaki, osai in kalaati mga pamangnen.
         Bago in mga pamangnen piyangwat Diyos, maal kiyoman in mga agpaniwala, in mga katawan
         in betek osai agpandalangin agkaanggay sa Diyos.
         4 In boo mga piyangwat Diyos maal. Yewed kailangan piyagayaw, dayem maal kiyoman, agkaanggay
         sa Diyos.
         5 Angkataw ina maal sa Diyos panawen sa kansiyo agiplaong in agpangwat, osai panawen
         sa pandalangin.
         6 Kao batay maalno pag sogowan Kiristo Isos no anda pag mga bilin kaimo piyagpatoldo
         sa mga belag. Osai baatte kaimo piyagpatoldo, ina agpaistobo din sa kaimo paniwala
         sa maal pag adar kantam piyagpaniwalaan, kaimo datiyan piyaggisod.
         7 Osai ayaw agalapeten in idapo kabolowan pag mga panggisoden, dayem agpilit agogali
         maalno.
         8 No kitam ageyat na batay mistobo in eyat kantam bilog, kamay labi kay lakonaw in
         pakinabang agpilit agogali maalno, angkataw ina apo pakinabang yewed waget ngona pag
         boway, dayem kadayo sa agrateng pag boway.
         9 Ina pag siyabi totoo ngani, maal paniwalaanen.
         10 Kaya kitam agpilit ageyat agpanawen, angkataw kitam agpasandig sa Diyos in agkaboway,
         in Agpamaboway sa boo, labi kay sa mga agpaniwala.
         11 Ina pag mga bilin kaimo patoldowen.
         12 Kao bodang kay, kamay ayaw kao agpaidapowen kabolowan panawen ina. No yewed sa boo
         kaimo agiplaong osai sa kaimo mga ogali kailangan kao agpakayawte, agpaniwala, idapo
         daet, matang kao maalno pag toladan in mga agpaniwala.
         13 Kao agpilit agbasa in mga Agisolat sa kabetek agsamba, osai agpaliwanag osai agpatoldo,
         anggan ako rateng.
         14 Alapeten in kabaloyan in tiyaboy tangona in Diyos sa kaimo, sa kabetek miplaong in
         mga poropita in kao yaatang piyandalangin in mga koyay sa barkadaan mga bodang Diyos.
         15 In kangay mga bilin kaimo ngani pangwaten. Ayaw aglimbang asin matang piyagngitan
         in boo agistobo in kaimo kaalnowen.
         16 Kao agingat sa kaimo mga ogali, osai sa kaimo piyagpatoldo. Ayaw agempet agpangwat
         in kangay mga bilin, matang kao pabowayen kadayo in mga agparengey sa kaimo.

1 Ayaw agpansabiyanen in mga kaliyakiyan mga koyay wa, no yewed patoldowen maal kataw
         in kaimo amang. In kasalokoyan pag mga kaliyakiyan pagawiten belag.
         2 In mga kagbaiyan mga koyay wa kaimo pagawiten inang, in kasalokoyan pag mga kagbaiyan
         kaimo pagawiten din belag. Kamay in kaimo ogali sa kansiro ayaw tomag agkapangwat
         daet.
         3 Tolongen in mga kagbaiyan balo in idapo agalapet.
         4 Kamay no in osai ka kagbaiyan balo apo mga bodang, no yewed apo mga popo, na siro
         agbangen in kailangan agalapet sa kansiro mga koyaywate, agremrem sa mga piyanaboy
         tangona in siro pangkalakoyte kay, angkataw ina in makaanggay sa Diyos.
         5 In kagbaiyan balo, in idapo agalapet, na sa Diyos waget siyo agpasandig, yewed aglimbang
         agpandalangin, ibeng osai yabi agpangayay tolong sa kansiyo.
         6 Kamay no in kagbaiyan balo daeten wa in ogali, na siyo kamayba agkaboway kay, kagwali
         wa matay.
         7 Ina pag mga bilin kaimo patoldowen sa kansiro matang siro idbatay agpangwat daet.
         8 Kamayba nakay in yewed agalapet sa kansiyo mga kabelagan, labi kay sa kansiyo mga
         koyay, mga bodang, na kansiyo wa biyaliwan in paniwala, in kansiyo daet lakonaw kay
         sa mga yewed agpaniwala.
         9 In paagemen sa listaan mga kagbaiyan balo alapeten in barkadaan, in mga waget kakoyay
         wa animnapo ka dagon, makaosai waget siyo batang apo lalaki,
         10 atawanan siyo mabait pag mangyan, in agalapet maal sa mga bodang, osai in agpabelag
         sa mga taga adayonaw, kadayo in agtolong kamayba nakay in piyagkailangan in mga iidang
         Diyos kadayo sa amat kay pag mga apo kailangan, osai in ageyat agpangwat in boote
         maal.
         11 -
         12 Ayaw agpaagemen sa listaan in mga balo bodang kay, angkataw kailangan siyo mangako
         kay Kiristo keyen siyo idbatay wakay mamangkit lalaki. Na no siyo mamangkit wakay
         lalaki na siida wa in kansiyo pangako kay Kiristo na siyo batay piyagparosa.
         13 Osai din siyo batay wa mibaloy bibelen, agpamalayan. Labi kay daet siyo batay agpanlibak,
         mga agpanlado sa idwakay kansiyo panawen, agiplaongan waget kamayba nangkataw.
         14 Na no sa kangay, maal kay siro mamangkit wakay lalaki, mamodang, agalapet sa kansiro
         talnakiyan, matang in mga agkagalit sa kantam idapo batay ngiitan daet sa barkadaan
         mga bodang Diyos.
         15 Angkataw apo wa mga balo bomaribid wa, paagem wa kay Katanas.
         16 In mga kagbaiyan agpaniwala, no siro apo kagbaiyan balo sa kansiro kabelagan, na
         kailangan siro wa in agalapet sa kansiyo, ayaw agpaalapeten sa barkadaan mga bodang
         Diyos, matang in barkadaan katolong sa mga balo idapo wa ngani agalapet sa kansiro.
         17 In mga koyay sa barkadaan mga bodang Diyos, no siro maal pag agpakoyay, labi kay
         no siro in mga agpabarita, agpatoldo in agiplaong Diyos, na siro pakanen lakonaw.
         18 Angkataw in mga Agisolat keyen, Ayaw agboksongen in bibi in baka anggan piyagparoyosan
         kay. Agisolat din keyen, In agpanawen pakanen bayad.
         19 In bintang sa osai ka koyay sa barkadaan ayaw agtanggapen no osai waget in agsabi.
         20 In mga agpamangwat ngani daet pagsabiyanen paparengeyen in boo, matang alimowan in
         kalaati.
         21 Kao kangay piyagpabilinan sa pangkit Diyos osai Kiristo Isos, anggan in kansiyo mga
         angil, kaimo ngani pangwaten ina pag mga bilin. Kao ayaw agpangidang, ayaw apo piyagpaagem.
         22 Kamayba nakay pag mangyan ayaw toloy agpakanen kabaloyan sa barkadaan mga bodang
         Diyos. Kao agingat, karam kao mipaagem sa daet in amat mangyan. Kao agpilit ayaw apo
         daet.
         23 Ayaw waget sapa in kaimo inemen. Dayem minem dinte alak panawen sa kaimo boyon, angkataw
         kao mapret apo maskit.
         24 Apo mga mangyan piyagngitan in daet ikkay rateng piyagosap. Kamay in amat wakay,
         in kansiro mga daet, yewed kay piyagngitan anggan isag kay.
         25 Kataw daan din ina apo mga maal pag panawen toloy piyagngitan. Kamay kamayba yewed
         toloy ngiitan ina batay ngiitan dogayan.

1 In mga alapet sogowan, pakalakonawen in kansiro mga kapwan, matang idbatay piyaglibak
         in Diyos osai in kantam piyagpatoldo.
         2 No in kansiro kapwan agpaniwala na ayaw agpaidapowen kabolowan panawen siro tayari
         sa agpaniwala. Dayem pakaeyaten in agpaniwala sa kansiro angkataw in piyagtolong kansiro
         piyagmaal panawen siyo agpasandig din kay Kiristo. Anda in kaimo mga pakalakonawen
         sa kaimo piyagpatoldo.
         3 Kamayba nakay pag mangyan no osai wakay in piyagpatoldo, idwakay kataw in siyabi
         kantam Kapwan IsoKiristo, osai idwakay kataw in mga adar makamaal sa kantam mga ogali,
         4 na siyo agbosli, idapo atawanan. Siyo agkasadapan waget agmatiwidan agpaylabanan
         sa mga agiplaong. Kadogay siro agpanagiri, agpalawayan, agpanlibak, agpamabintang,
         5 osai agpalsisagotan. In mga kataw ina yewed katawan agremrem, yewed katawan in betek.
         Kansiro remrem in agsamba padalan waget agpayaman.
         6 Kamay ngani lakonaw din in batay abel in agsamba no siyo yewed solangan.
         7 In kitam biyodang kitam idapono biyaba kamayba nakay, kalbas no kitam dogayan matay
         na idapo din batay biyaba.
         8 Na kitam agkaanggay wa no kitam apo piyagkoman, osai apo piyagsoroy.
         9 Kamay in mga agkabeet aronaw sangkap, siro batay piyagtepeng. Siro piyagsalaod kansiro
         daeten pag mga piyagkabeet, in agbenglay sa kansiro sa toyongan.
         10 Angkataw in agkabeet sa mga sangkap osai ka pagrakayan in boo daet. Panawen sa agkabeet
         sa mga sangkap apo mga mangyan batang nges agpaniwala kamay ngona malibangaw, kalbas
         in kansiro remrem siyaldak wa aronaw mga kaidapan.
         11 Kamay kao wakay, kao sogowan Diyos, ayaw paagem asin pag mga daet. Kao agpilit agogali
         in betek, in maalno, in agpasandig kay Kiristo, in agpakayawte, in agbanta, osai in
         mabait.
         12 Kataw in mga begle ageyat matang mibaloy koyay, na kao ageyat agpaniwala, matang
         kao kabel in boway idapo kalobosan. Ina in piyangako Diyos, in siyo agberya sa kaimo,
         in kaimo piyatotoo in kaimo paniwala sa pangkit in karowan.
         13 Sa pangkit Diyos in agtaboy boway sa boote, osai sa pangkit Kiristo Isos in agpatotoo
         maalno in siyo piyagtanong Ponsiyo Pilato,
         14 kao kangay piyagpabilinan, kaimo alapeten in kaimo tongkolin, ayaw somala, ayaw apo
         daet, anggan rateng in kantam Kapwan IsoKiristo,
         15 sa kabetek siyo piyalowas Diyos in pagmaalen in boo, in Poon lakoy apo kabaloyan,
         in Mabwat kay sa boo mga poon, in Kapwan in boote.
         16 Siyo waget in idapo katayan, agbalay sa rawa makasolap wano gayed. Idapo batang kangitan
         sa kansiyo, anggan ngona idapo batang kangitan. Siyo in pagmaalen, osai in apo kabaloyan
         anggan idapo kalobosan. Ina wa ngani.
         17 Kaimo sabiyen sa mga aronaw sangkap ayaw siro agpakabwat, ayaw siro agpasandig sa
         mga sangkap agkaidapo, no yewed sa Diyos in agtaboy lakoy in boote matang kitam agkaanggay.
         18 Siro kaimo patoldowen agpangwat in maalno, agpayaman sa maalno pag panawen, yewed
         ayawan, dayem agpanaboy sa mga roma.
         19 Kataw ina siro agtipon in sangkap sa dogayan pag boway,osai batay kabel in totoo
         pag boway.
         20 Laki Timotiyo, kaimo ngani alapeten in piyaalapet Diyos sa kaimo. Ayaw agpaagem sa
         mga agpanggisoden yewed makaanggay sa Diyos, osai sa mga matiwid piyagawit katawanan
         kamay yewed totoo.
         21 Apo mga agpaniwala asin pag mga matiwidan, kalbas malibangaw sa paniwala. Kamo pakayawteen
         in Diyos.2 TIMOTIYO2 TIMOTIYO2 TIMOTIYO2 TIMOTIYO2 TIMOTIYO

1 Ako Pablo in agsolat. Sa beet Diyos ako katiwala Kiristo Isos, siyogo agbarita panawen
         sa boway piyangako sa mga agiyagem kay Kiristo Isos.
         2 Ako agsolat kay Timotiyo, in kangay piyagpakayawte pag bodang. Laki Timotiyo, in
         kangay pandalangin kao pabelagen, pakayawteen, osai pakaanggayen in Diyos kantam Amang,
         osai Kiristo Isos kantam Kapwan.
         3 Ibeng osai yabi ako baatte agremrem sa kaimo osai agpandalangin agkaanggay sa Diyos
         in kangay piyagpaniwalaan gayed kataw in piyangwat in kangay mga kakoyayan.
         4 No kangay aremreman in kao agpanangis, na ako maloba wano beet katagbo wakay sa kaimo,
         matang ako batay agkaanggay gayed.
         5 Palagi kangay piyagpanremrem in kao yewed aglimbang agpaniwala, kataw in agpaniwala
         kaimo akbai Lowida, osai in kaimo inang Yonisi. Kangay atawanan kao agaway kay daan
         agpaniwala.
         6 Ina in dailan kaya kao kangay piyagpabilinan kaimo pakaeyaten in agpangwat in tongkolin
         tiyaboy Diyos sa kaimo tangona in kao kangay yaatang piyandalangin.
         7 Angkataw in tiyaboy Diyos sa kantam yewed in agkalimo, dayem in kansiyo Abyan in
         agtaboy sa kantam in kabaloyan, in agpakayawte, osai in katawan agsakop sa kantam
         remrem.
         8 Na ayaw agkalimo agbarita panawen sa kantam Kapwan. Ayaw din agkalimo panawen ako
         piyagbilanggo panawen kay Kiristo. Dayem kao sandata din domalan sa kaidapan panawen
         sa Maal pag Barita, na kao batay piyakan Diyos kabaloyan agbanta.
         9 Kitam piyaboway in Diyos osai iidang matang kansiyo bodang. Ina kansiyo piyangwat
         yewed panawen sa kantam mga piyangwat, dayem panawen sa kansiyo remrem, panawen siyo
         agpakayawte sa kantam. Ikkay piyangwat in kobat siyo agpakayawte wa sa kantam panawen
         kay Kiristo Isos.
         10 Kamay ina bayo piyalowas in rateng Kiristo Isos, in kantam Agpamaboway. Panawen sa
         Maal pag Barita kantam atawanan kansiyo wa diyaeg in katayan, osai piyalowas in boway
         idapo kalobosan.
         11 Ako piyangwat Diyos katiwala agpatoldo matang agbarita ina pag Maal pag Barita.
         12 Ina in dailan kaya ako piyagkaidapan kataw tai. Kamay ako yewed agkalimo, angkataw
         kangay atawanan in kangay piyagpasandigan, atawanan ngani siyo apo kabaloyan kansiyo
         batay piyagalapet anggan sa kalobosan pag ibeng in Maal pag Barita kansiyo piyaalapet
         sa kangay.
         13 Kaimo alapeten, kaimo toladen in mga maalno pag kangay piyatoldo sa kaimo. Ayaw agempet
         agpaniwala osai agpakayawte panawen kitam agiyagem kay Kiristo Isos.
         14 Kaimo alapeten in boo mga maal in piyaalapet Diyos sa kaimo, sa tolong in Betek pag
         Abyan agbalay sa kantam.
         15 Kaimo atawanan ako biyaliwan wa in boo mga taga Asya, kadayo Pigilo osai Irmoginis.
         16 In boo mga kamalay Onisiporo pakayawteen in Kapwan. Makakarowan wa ako kansiyo tiyolong.
         Siyo yewed agkalimo kamayba ako piyagbilanggo.
         17 Kamay in siyo rateng sa bayan Roma ako kansiyo piilit piyamangkit anggan ngiitan.
         18 Kaimo ngani atawanan in karowen in kansiyo tolong sa kangay in ako sa Ipiso. Kangay
         pandalangin siyo pakayawteen in Kapwan sa Ibeng in Kapwan.

1 Na kao din, laki Timotiyo, kangay bodang, kaimo pakaeyaten in remrem panawen sa kao
         piyagtolong Kiristo Isos.
         2 Kao karengey in kangay mga piyatoldo sa karowan pag mangyan. Na ina kaimo wakay patoldowen
         sa mga mangyan maal paalapetan, kabaloy batay agpatoldo sa mga roma.
         3 Kao agsandata domalan sa kaidapan kataw osai ka maal pag sondalo sogowan Kiristo
         Isos.
         4 In sondalo piyagsogo kansiyo kapitan yewed maal siyo aakayan sa yewed panawen sondalo,
         dayem kailangan siyo agpakaanggay sa kansiyo kapitan.
         5 Kataw din in osai ka agmesaan no siyo yewed maniwala sa siyabi in agpamesa na siyo
         idbatay mandaeg.
         6 In ageyat agbangen agtogda, na kansiyo bagiyan in galem lakonaw.
         7 Kaimo pagremremen in kangay piyagsolat sa kaimo. Kao piyagtolong in Kapwan matang
         kaimo atawanan in boo.
         8 Baatte kaimo remremen IsoKiristo, in batang sa kasokponan Dabid, siyo batang matay
         piyaboway wakay. Ina in Maal pag Barita kangay piyagpatoldo.
         9 Panawen ina ako piyagpaidapan, piyageket karakara kataw in osai ka agpamono mangyan.
         Kamay in agiplaong Diyos yewed aeket.
         10 Na in boote kangay piyagbanta, matang agtolong sa mga iidang Diyos, matang kansiro
         din abel in boway batang kay Kiristo Isos, osai in kalakoyen idapo kalobosan.
         11 Betek anda pag piyagsabi, No kitam matay sarig Kiristo, na kitam batay din boway
         kansiyo sarig.
         12 No kitam agbanta sa kaidapan, na kitam batay kansiyo sarig agpapoon. No kitam agpamangyan
         sa kansiyo, na siyo din batay agpamangyan sa kantam.
         13 Kamayba kitam yewed betek, na siyo betek daan, Angkataw no kataw nakay siyo, na idbatay
         miyalis.
         14 Anda baatte kaimo oliten sa kaimo mga mangyan. Siro kaimo pabilinanen sa pangkit
         Diyos, siro ayaw agpalsisagotan sa mga agiplaong sa mga adar. Ina idapo kabolowan,
         agsida kay sa paniwala in mga agparengey.
         15 Pagpiliten matang kao makaanggay sa Diyos, sogowan idapo piyagkarikoy, idapo baribid
         in agpatoldo in Maal pag Barita.
         16 Ayaw agpaagem sa mga agbarogi idapo kabolowan, angkataw ina labi kay agpaadayonaw
         sa dalan Diyos.
         17 In kansiro piyagpatoldo kagwali sogat bangkokang agpamodang. Kataw din ina Iminyo
         osai Pilito.
         18 Siro pabaribid wa sa betek pag adar, kansiro kay din piyagsida in paniwala in amat.
         Siro keyen, Kitam idapo wa dogayan pag boway wakay, ina mibaloy wa, idapo dogayan
         pag boway wakay.
         19 Kamay marigen daan in pagpasandigan in kantam paniwala. Ina Diyos in agtadyok, apo
         sa Agisolat keyen, Atawanan in Kapwan in mga sa kansiyo, Osai keyen, In baatte agsamba
         sa Kapwan ayaw wa agpangwat daet.
         20 Sa mga balay mayaman, in mga sangkap in kalaati piyangwat ginto, mga pilak, ina mga
         piyagmaal, in kalaati wakay yangaw, mga keden, ina yewed maloba piyagmaal.
         21 Na kataw wa ina no siyo yewed miyagem asin pag mga baribid pag piyatoldo, na siyo
         batay sangkap piyagmaal, piyagtalaga sandata wa piyagalapet kansiyo kapwan.
         22 Kao ayaw agkaakayan sa mga piyagkabeet panawen in mga badyate bodang kay. Kao agpilit
         agogali in maalno, in agyanggat kay Kiristo, in agpakayawte sa amat, osai in yewed
         agpagolo, sarig in mga mangyan yewed agpakagwali waget agsamba sa Kapwan.
         23 Ayaw agkaakayan sa mga idapo kabolowan pag agpalsisagotan, angkataw kaimo atawanan
         ina agibaloy wa agpalawayan.
         24 In sogowan Kiristo yewed mayadi agpalaway, dayem siyo palagi mabait sa boo, katawan
         agpatoldo, yewed galiten.
         25 Kailangan siyo mabait pag agpabetek sa mga aglaban sa kansiyo piyagpatoldo, matang
         nges siro pakanen Diyos kabaloyan agbenglay kansiro daet, matang atawanan in betek.
         26 No kataw ina miyalis wakay kansiro remrem, siro batay mipalpas sa salaod diyablo
         in agsakop sa kansiro.

1 Remremen anda. Sa kalobosan pag mga ibeng batay apo mga kabetek maidap wano.
         2 Batay apo mga mangyan madamot, agkabeet aronaw sangkap, agpalalo, mayabang, agpansabi
         daet sa roma, agsonggar sa mga koyay, yewed agremrem maal, aglibak sa Diyos,
         3 yewed agpakayawte, yewed agpabelag, agpanlibak, yewed agsakop sa kansiro remrem,
         matapang, dayo sa maal,
         4 yewed paniwalaan, bosliyen, agpakabwat, beet agpakaanggay sa sadiri, dayo agpakaanggay
         sa Diyos.
         5 Siro agpakagwali agpaniwala kamay in kansiro mga ogali agpapangkit idapo kabolowan
         in siro keyen siro agpaniwala. Kao ayaw agyanggat sa mga kataw ina pag mangyan.
         6 In kalaati sa kansiro agpangisoroy sa mga balay, matang kansiro piyagsakop in mga
         kagbaiyan kabwatte in remrem, mga abyatan kansiro mga daet, mga piyagakay kamayba
         nakay in beet,
         7 mga kagbaiyan baatte agadar kamay yewed daan katawan in betek.
         8 Ina pag mga kaliyakiyan aglaban sa betek, kataw Anis osai Amris lomaban kay Mowisis.
         Siro idapo agremrem maalno, yewed sibay in kansiro paniwala.
         9 Kamay idwa dogay siro diyaeg wa, angkataw in kansiro idapo katawanan batay piyagngitan
         in boo, kataw in mibaloy kay Anis osai Amris.
         10 Kamay kao agbangen, kaimo atawanan wa gayed in kangay piyagpatoldo, in kangay mga
         ogali, osai in kangay piyagpilit piyagkabel. Kaimo ngiitan in ako agpaniwala, in ako
         agbanta sa mga kaidapan, in ako agpakayawte sa amat, in ako idbatay siyawaan agpaniwala,
         11 in ako piyagpangwatan daet, osai in mga kaidapan kangay piyagbanta. Kaimo atawanan
         in mibaloy sa kangay sa Antiyokya, sa Ikonyo, osai sa Lisra. In kalobaen in mga kaidapan
         kangay diyalan. Kamay asin pag boo ako tiyolong in Kapwan.
         12 In boo mga beet agogali maalno panawen agyanggat kay Kiristo Isos batay piyagpaidapan.
         13 Kamay in mga agpamangwat daet labi kay batay agistobo in daet. In mga agpatoldo baribid,
         labi kay batay agistobo in baribid. Siro agpadaya sa amat kadayo din siro piyagpadaya.
         14 Kamay kao agbangen, ayaw agbaliwanen in mga piyatoldo kaimo atawanan, kaimo piyagpasandigan
         marigen, nangkataw kaimo atawanan maal piyaniwalaan in mga agpatoldo sa kaimo.
         15 Sogod bodangte kay kaimo atawanan in Maalno pag mga Agisolat, in kabaloy agpatoldo
         sa kaimo matang kao batay piyagpaboway gayed panawen sa agpasandig kay Kiristo Isos.
         16 In boo mga Agisolat in Abyan Diyos in agpasolat. Ina apo kabolowan sa agpatoldo in
         betek, sa agayaw sa daeten pag piyagpatoldo, sa agpaoraw sa baribid pag panawen, osai
         sa agakay sa betek pag ogali.
         17 Matang in sogowan Diyos sandata, apo kabaloyan agpangwat in boo maalno pag panawen.

1 Kao kangay piyagpabilinan sa pangkit Diyos osai Kiristo Isos in batay agidang no
         nakay in parosaanen sa mga agkaboway osai sa mga matay wa. Panawen sa siyo batay wakay
         agrateng batay agpapoon, kao kangay piyagpabilinan
         2 agpaliwanag in Agiplaong Diyos, agpilit agpaliwanag kamayba kabetek, kamayba yewed,
         sabiyanen in mga agpatoldo daet, pabeteken in mga baribid pag panawen, paeyaten in
         remrem in mainaen pag mga mangyan. Kao agpakabait in agpatoldo.
         3 Angkataw agrateng wa in kabetek in mga mangyan idbatay wa agparengey sa betek pag
         piyagpatoldo, dayem in kansiro waget beet. Siro batay agpamangkit aronaw mga mangyan
         in kansiro waget beet in piyagpatoldo.
         4 Siro batay agidapo kabolowan sa betek, toloy wa maniwala sa mga panggisoden.
         5 Kamay kao agbangen, kamayba nakay in mibaloy kao agpakaeyat in remrem, agbanta sa
         boo mga kaidapan, agpilit agpabarita in Maal pag Barita, pangwaten gayed in tongkolin
         tiyaboy Diyos sa kaimo.
         6 Kamay ako agbangen batay wa kagwali andog, rateng wa in kabetek ako batay wa matay.
         7 Kangay wa piyangwat in boo kangay abaloyan sa labanan lakoy. Ako yewed agpaglebey
         agpaniwala. Lobos wa kangay diyalagan in boo dalan tiyaboy sa kangay.
         8 Ngona in Diyos apo siyandata sarikaw sa kangay tanda sa betek in piyagtaboy sa mandaeg.
         Sa Ibeng Agosap in Kapwan in betek pag agidang, siyo in batay agtaboy sa kangay ina
         pag sarikaw. Kamay yewed waget sa kangay, dayem sa boo mga agkaanggay agpanaya in
         siyo rateng atai.
         9 Piliten karateng atai sa kangay, ayaw dogay.
         10 Ako biyaliwan wa Dimas panawen siyo agkabeet wa sa mga sangkap, pataboy wa sa Tisalonika.
         Kirisinti pataboy sa Galasya, Titos wakay sa Dalmasya.
         11 Lokas waget in kangay sarig atai. Markos kaimo tangawen, atai paanggaten, angkataw
         siyo kangay batay katolong sa panawen.
         12 Tikiko kangay wa piyataboy sa Ipiso.
         13 Paka kao atai agtaboy na babaen kangay islen ista kangay biyaliwan kay Karpo sa Torowas,
         kadayo in kangay mga aklat, labi kay in mga lakonaw in bayad.
         14 Daeten wano in piyangwat sa kangay Aliyanro in agpamangwat tanso. In Kapwan wa in
         batay agparosa sa kansiyo panawen sa kansiyo piyangwat.
         15 Kao agingat sa kansiyo, angkataw siyo aglaban wano sa kantam piyagpabarita.
         16 In tokaw ako piyagosapan idapo agtolong sa kangay. Ako biyaliwan wa in boo. Kangay
         piyagpandalangin ayaw siro parosaanen in Diyos.
         17 Kamay in Kapwan agtolong daan sa kangay. Ako piyakan eyat matang kapabarita in boo
         Maal pag Barita sa boo mga yewed Odyo. Kalbas ako kansiyo wa piyaboway, idwa biyono.
         18 Ako batay piyaboway in Kapwan sa boo mga daet, siyo din batay agpaanggat sa kangay
         sa kansiyo sakopan sa langit. Siyo pagmaalen anggan idapo kalobosan. Ina wa ngani.
         19 Kao keyen kay Pirisila osai Akwila, kataw nakay wa siro, osai sa talnakiyan Onisiporo.
         20 Irasto mataw sa Korinto. Toropimo wakay kangay biyaliwan sa Milito angkataw siyo
         apo maskit.
         21 Bayo rateng in balongaing piliten kao atai karateng. Kora Yobolo, Podinti, Lino,
         Kalaodya, osai in boo mga belag, siro keyen, Kao nangkataw wa?
         22 In kangay pandalangin kao pakayawteen in Kapwan. Kamo boo pakayawteen in Diyos.TITOSTITOSTITOSTITOSTITOS

1 Ako Pablo in agsolat, sogowan Diyos, katiwala IsoKiristo. Ako siyogo agpaeyat sa
         mga bodang Diyos sa kansiro paniwala, osai agpaistobo sa kansiro atawanan sa betek
         in agakay kantam sa Diyos,
         2 panawen sa agpanaya sa boway idapo kalobosan. Tangona kay naw, idapo kay in kobat,
         ina pag boway piyangako wa Diyos in yewed katawan agsabi baribid.
         3 Kalbas sa kabetek ina kansiyo wa piyalowas kansiyo agiplaong. In Diyos in kantam
         Agpamaboway agsogo sa kangay agpaliwanag ina pag barita in kansiyo piyaalapet sa kangay.
         4 Ako agsolat sa kaimo laki Titos, kao kangay wa gayed bodang sa paniwala. Kita tanan
         agpaniwala. Kangay pandalangin kao pakayawteen lakoy osai pakanen apyaan pag remrem
         in Diyos Amang osai Kiristo Isos kantam Agpamaboway.
         5 Kao wa in kangay biyaliwan sa Kirita matang kaimo pakapyaen in mga yewed kay sibay,
         osai kao omidang mga koyay sa mga barkadaan mga bodang Diyos sa baatte bayan, kataw
         in kangay piyabilin sa kaimo.
         6 In kaimo pamangkiten mangyan in idapo batay ngiitan daet, osai waget in babai, kadayo
         in mga bodang agpaniwala, yewed agpalawayan, yewed din daegan.
         7 Angkataw in agpapoon sa barkadaan mga bodang Diyos kailangan idapo batay ngiitan
         daet sa kansiyo angkataw siyo paalapetan Diyos. Siyo yewed mayadi agpalalo, yewed
         galiten, yewed aglasing, yewed mayadi matapang, yewed amagen.
         8 Kailangan siyo agpabelag, agkamaalan sa maal pag ogali, apo ngani bait, boo betek,
         maal wano, osai kabaloy agsakop sa kansiyo remrem.
         9 Kailangan siyo agatang marigen sa barita piyatoldo, in maal piyaniwalaan. Kataw ina
         siyo batay kapatoldo in betek pag barita sa mga roma, osai batay kabaloy agpabetek
         sa mga aglaban asin.
         10 Aronaw in mga mangyan daegan aglaban asin pag adar, in karowen sa kansiro in mga
         agsogo keyen patoli wa. In kansiro mga agiplaong idapo kabolowan agpamadaya sa mga
         amat.
         11 Kailangan siro sawayen, dodowen in kansiro piyagpangwat, angkataw apo wa talnakiyan
         kansiro wa gayed piyaggolo. Siro agpatoldo in yewed maal patoldowen matang waget kabel
         kowarta.
         12 Osai ka poropita taga daan Kirita in agsabi keyen, In mga taga Kirita datiyan mga
         agpansabi baribid, mga idapo bait, mga bibelen, mga solangan.
         13 Na betek ngani in piyagsabi ina pag taga Kirita. Panawen ina siro pangelelen wa gayed,
         matang siro piyakapya wakay sa kansiro paniwala,
         14 osai matang siro ayaw wa maniwala sa mga panggisoden in mga Odyo, kamayba sa piyagpatoldo
         in mga mangyan dayo sa betek.
         15 Sa mangyan maalno in remrem, in boo maalno. Kamay sa mga mangyan daeten in remrem
         osai yewed agpaniwala, na sa kansiro in boo daeten, angkataw daeten wa in kansiro
         bait, in kansiro remrem.
         16 Kansiro piyagsabi siro katawan sa Diyos, kamay ina yewed piyagngitan sa kansiro mga
         ogali. Siro mga marames wa labi, mga daegan, idbatay wa kapangwat kamayba nakay pag
         maal pag ogali.

1 Kamay kao, in kaimo patoldowen in betek pag adar.
         2 Kaimo sabiyen sa mga aplaki kailangan siro kabaloy agsakop sa kansiro remrem, ayaw
         talamesa, apo bait, osai marigen in agpasandig, osai agpakayawte, yewed agpaglebey.
         3 Sa mga wakay agbangen akbai kaimo sabiyen kailangan maalno in kansiro ogali, ayaw
         agpanlibak, ayaw agpamarik, matang siro kapatoldo in maal,
         4 matang in kasalokoyan kay pag mga kagbaiyan kansiro apatoldo agpakayawte sa kansiro
         lalaki kadayo sa kansiro mga bodang,
         5 apo bait, maalno in remrem, yewed bibelen, mabait, agpaniwala sa kansiro mga lalaki,
         matang idbatay piyaidapo kabolowan in agiplaong Diyos.
         6 Kadayo in mga kasalokoyan kay pag mga kaliyakiyan kaimo piliten agsakop sa kansiro
         remrem.
         7 Sa boo kaimo ogali kailangan kao maalno pag toladan. In kao agpatoldo ayaw aglimbang,
         remremen gayed maal.
         8 Kaimo alapeten in betek pag mga agiplaong, in mga idapo batay ngiitan daet, matang
         in mga aglaban sa kantam batay arikoyan, idapo batay masabi daet panawen sa kantam.
         9 In mga alapet sogowan kaimo patoldowen maniwala sa kansiro mga kapwan, in boote panawen
         pangwaten makaanggay sa kansiro, ayaw labanan.
         10 Ayaw agpanakaw sa kansiro kapwan, dayem sa boote panawen siro maal piyaalapetan,
         matang batay piyagmaal in adar Diyos in kantam Agpamaboway.
         11 Angkataw piyalowas wa Diyos in kansiyo maalno pag remrem in agpamaboway sa boo mangyan.
         12 Ina in agpatoldo sa kantam agbenglay sa baribid pag mga ogali in mga piyagkabeet
         waget kantam bilog. Matang ngona kitam katawan agsakop sa kantam remrem, betek wa
         in ogali, makaanggay sa Diyos,
         13 ngona in kitam agpanaya kay sa kantam maalno pag piyagpanaya, in piyagpalowas in
         kalakoyen lakoy Diyos kantam Agpamaboway IsoKiristo.
         14 Kansiyo tiyaboy in kansiyo boway matang kitam makowa sa boo daet, kansiyo wa gayed
         piyakapya matang kansiyo wa mga mangyan, beet wano agpangwat maal.
         15 Ina wa boo in kaimo patoldowen. In boo kaimo kabaloyan kaimo alapeten sa agpamakaeyat
         remrem osai sa agpangelel. Ayaw kaimo agpabayaanen kamayba nakay pag mangyan in agidapo
         kabolowan sa kaimo.
         
            

         
      
   
      
         3
1 In mga belag kaimo patoldowen agpasakop sa mga poon sa mga apo kabaloyan, maniwala
         sa kansiro, palagi sandata agpangwat in boote maal.
         2 In mga belag kaimo patoldowen ayaw aglibak kamayba kay nakay, ayaw agpalaway. Dayem
         agpabelag osai agpakayawte sa boo mangyan.
         3 Tangona kitam din idapo bait, mga daegan, pabaribid, kitam sakop wa gayed sa boo
         daeten pag piyagkabeet kantam bilog, keyen makaanggay. Tangona kitam agogali agremrem
         daet osai agpanagiri. Kitam piyagkabaisan in roma mangyan, siro din kantam piyagkabaisan.
         4 Kamay paka piyagngitan wa in kamaalnowen in Diyos kantam agpamaboway, in siyo agpakayawte
         sa kantam,
         5 kitam kansiyo piyaboway. Ina kantam abel yewed panawen sa kantam maalen pag mga piyangwat
         dayem panawen sa kansiyo agpakayawte. In kitam liinis in Betek pag Abyan kitam biyodang
         wakay piyangwat bayo wakay.
         6 Panawen kay IsoKiristo in kantam Agpamaboway in Betek pag Abyan tiyaboy lakoy Diyos
         sa kantam.
         7 Matang in siyo agpakayawte lakoy sa kantam, kitam piyangwat idapo daet, osai piyakan
         in boway idapo kalobosan in kantam piyagpanaya.
         8 Betek ngani ina pag siyabi. Na kangay beet kao ayaw aglimbang agpatoldo ina sa mga
         agpasandig sa Diyos matang siro sandata agpilit agpanawen maal. Ina in maalno, apo
         kabolowan sa mga mangyan.
         9 Kao ayaw agpaagem sa mga agpalsagotan idapo kabolowan, ayaw agpanggisoden in mga
         kasokponan, osai ayaw agpalawayan panawen sa mga Batas, angkataw in mga kataw ina
         idapo kabolowan, idapo batay pakinabang.
         10 No apo mangyan agpapoon agpaylabanan na kaimo pangelelen anggan makadowai, kalbas
         no agaway kay na ayaw wa agawiten belag,
         11 angkataw kaimo wa atawanan siyo daeten pag mangyan. Kaya atawanan siyo baribid panawen
         daan sa kansiyo mga daet pag panawen.
         12 Asin kangay batay piyagpataboy Artimas, no yewed Tikiko. Paka rateng wa asin, na
         ayaw yewed kao toloy ista pataboy sa kangay sa Nikopolis. Ista wa ako batay agpakalbas
         in mga bolan pamagyo.
         13 Sinas in abogado osai Apolo kaimo piliten tolongen sa kansiro agipanaw. Kaimo tiyaken
         siro ayaw akorangan sa boote.
         14 Kantam mga belag kaimo patoldowen ayaw aglimbang ageyat agpanawen, matang in kansiro
         mga kailangan siro apo daan kowaan osai kabaloy din agtolong sa mga idapo.
         15 In boo kangay mga sarig atai keyen, Kataw nakay wa kao? Kaimo sabiyen sa kanta mga
         belag agpaniwala siro nangkataw wa. In kangay pandalangin sa kanyo boo keyen, Kamo
         pakayawteen lakoy Diyos.PILIMONPILIMONPILIMONPILIMONPILIMON

1 Ako Pablo in agsolat. Kaya ako piyagbilanggo ako agpangwat in panawen Kiristo Isos.
         Kangay sarig in agsolat kantam belag Timotiyo. Ako agsolat kay Pilimon, kanyam piyagmaal
         pag sarig agpanawen.
         2 Osai sa barkadaan mga bodang Diyos agtipon sa kaimo balay. Osai kay Apiya, kantam
         belag kagbaiyan, kadayo kay Arkipo, sondalo Isos kataw kitam.
         3 In kangay pandalangin keyen, In Diyos kantam Amang, osai IsoKiristo kantam Kapwan
         agpakaanggay osai agpakapya sa kanyo remrem.
         4 Laki Pilimon, baatte ako agpandalangin sa kaimo ako agkaanggay sa Diyos.
         5 Angkataw ako karengey barita keyen kao agpakayawte sa boo mga iidang Diyos, osai
         kao agpasandig kay Isos in Kapwan.
         6 In kangay pandalangin keyen in kitam agpaybelagan agpaniwala kay Kiristo ina batay
         agpaistobo sa katawanan panawen sa boo maal tiyaboy Diyos sa kantam, angkataw kitam
         agiyagem kay Kiristo.
         7 Laki belag, in kao agpakayawte, na ina agpakaanggay sa kangay osai agpakaeyat remrem.
         Panawen sa kaimo, labi kay agkaanggay in remrem in mga iidang Diyos.
         8 -
         9 Ako apo piyagayay sa kaimo. Kalobante ako agpilit sa kaimo, angkataw ako kaimo din
         belag agpaniwala kay Kiristo, kamay panawen ako agpakayawte sa kaimo na ako idbatay
         agpilit, ako agayay waget, kamayba ako Pablo in sogowan Kiristo Isos, ngona piyagbilanggo
         panawen sa kansiyo.
         10 In kangay beet sa kaimo, panawen kay Onisimo. In ako atai sa bilanggowan siyo mibaloy
         wa kangay bodang sa agpaniwala.
         11 Tangona kao idapo abel maal sa kansiyo, kamay ngona siyo lakonaw pag tolong sa kanta.
         12 Siyo kangay wakay piyagpaoli sa kaimo. Kamayba ako batay agkalowayan wano sa kansiyo.
         13 Kangay nges beet siyo atai daan sa kangay, matang angkataw idapo kao, na siyo nges
         in agtolong sa kangay atai, anggan ako baywi kay sa bilanggowan panawen sa Maal pag
         Barita.
         14 Kamay ako dayo kataw ina no kao yewed pomayag, matang yewed waget piilit, dayem kao
         wakayte in tomolong sa kangay.
         15 Kaya yangon Onisimo kadogayte maidapo sa kaimo, matang paka moli, siyo kaimo wakay
         anggan dogayan,
         16 idwa pagsogowan waget, dayem siyo belag piyagmaal. Siyo kangay piyagmaal, kamay labi
         kay kaimo piyagmaal. Yewed waget kaimo pagsogowan, dayem osai ka belag agpaniwala
         sa Kapwan.
         17 Na no kao keyen ako kaimo belag, na Onisimo kaimo pabelagen, kataw din kao agpabelag
         sa kangay.
         18 No siyo apo piyangwat daet sa kaimo, karam apo otang, na sa kangay wa singilen.
         19 Ako Pablo in agpirma keyen, Ako batay agbayad sa kaimo. Ako dayo agsabi kamay kao
         boway wa panawen sa kangay.
         20 Laki belag, in kangay wano nges beet sa kaimo, panawen sa kantam Kapwan kaimo pangwaten
         in kangay piyagayay. Pakaanggayen gayed in kangay galem angkataw kita tanan agiyagem
         kay Kiristo.
         21 Ako katawan batay wa daan kaimo piyangwat in piyagsabi atai pag solat. Osai labi
         kay kalakoy sa kangay piyagayay in kaimo batay piyangwat.
         22 Ako apo kay piyagayay. Ako sandataanen esekan. No nges in beet Diyos na ako batay
         wakay asin moli, kataw in kanyo piyagpandalangin.
         23 Ipapras in kangay sarig piyagbilanggo panawen kay Kiristo Isos, siyo keyen, Kamo
         kagwali wa nakay?
         24 Kataw din ina Markos, Aristarko, Dimas, osai Lokas, in kangay mga sarig agpanawen.
         25 Ako agpandalangin keyen, IsoKiristo kantam Kapwan agpakayawte sa kanyo boo.IBRIYOIBRIYOIBRIYOIBRIYOIBRIYO

1 Tangona in Diyos mapret agiplaong sa kantam mga kakoyayan. Aronaw in kansiyo mga
         padalan agiplaong. In mga poropita, ina in kansiyo sogowan agiplaong tangona.
         2 In Bodang in sogowan agpangwat in boo wano gayed, siyo din in iidang agapo sa boote.
         Na ngona wa in sa kalobosan pag mga ibeng siyo wa in siyogo Diyos agiplaong sa kantam.
         3 In Bodang in agbalawas sa rawa Diyos. No nangkataw in Diyos na kataw daan ina in
         Bodang. Kaya baywi in boo wanote panawen sa kabaloyan in sa Bodang agiplaong. Paka
         kansiyo wa yoogas in kantam mga daet siyo tomokkaw wa sa pamalang agbangen Diyos in
         apo kabaloyan sa boo.
         4 Kataw in ngaran tiyaboy Diyos sa Bodang lakonaw kay sa ngaran mga angil, na kataw
         daan ina siyo labi kay kabwat sa mga angil.
         5 Angkataw in Diyos idbatang miplaong sa angil keyen, Kao kangay Bodang, ako kaimo
         Amang. Idapo din siyabi panawen sa angil keyen, Ako batay kansiyo Amang, siyo batay
         kangay Bodang.
         6 Dayem paka batay wa siyogo Diyos in kansiyo Bodang lakoy sa kobat, siyo keyen, Kailangan
         siyo pagmaalen in boo kangay mga angil.
         7 Panawen wakay sa mga angil in Diyos keyen, In kangay mga angil kangay piyagpangwat
         kataw kowaya. In kangay mga sogowan piyagpangwat kataw igang baya.
         8 Kamay in siyabi Diyos sa Bodang agbangen keyen, Diyos, kao batay agpapoon anggan
         idapo kalobosan. In kao agpapoon in boo kaimo remrem maalno.
         9 In boo betek pag ogali kaimo piyagkabeet, in boo daet pag ogali kaimo piyagkairisan.
         Ina in dailan kaya kao in iidang Diyos, in kaimo Diyos. Osai kao kansiyo piyakan in
         makaanggay pag tongkolin agpapoon, labi kay sa tiyaboy sa kaimo mga kabelagan.
         10 Keyen kay in siyabi, Kapwan, sa parakayan kay kao in agpangwat in boo kobat, kadayo
         in langit kao in agpangwat.
         11 In mga ina batay maidapo, kamay kao baywi daan. In mga ina agkasida kataw lambong
         loma wa.
         12 Ina kaimo batay piyagbaroron kataw islen, kalbas kataw lambong piyagpalitan. Kamay
         kao idbatay miyalis, kao kataw daan, idbatay matay kamayba nangkadogay.
         13 In Diyos idbatang agsabi kamayba kay nakay pag angil kataw in kansiyo siyabi sa Bodang
         keyen, Kao lakonaw, matang kao kangay piyagpatokkaw sa kangay pamalang agbangen anggan
         in kaimo mga kaaway boo wa gayed kangay piyasakop sa kaimo.
         14 Na asin atawanan in mga angil mga waget sogowan Diyos, kansiyo siyogo agtolong sa
         mga batay piyaboway.

1 Na kailangan ngani remremen gayed maal in mga piyatoldo sa kantam, matang kitam idbatay
         mipabaribid.
         2 Kantam atawanan betek in Batas biyarita mga angil. Kamayba nakay in aglaban, in yewed
         maniwala asin, na siyo piyarosa kalakoy daan in kansiyo piyangwat daet.
         3 Na labi kay kitam batay piyagparosa no kantam piyagidapo kabolowan in boway lakoy
         piyagtaboy sa kantam. Angkataw in Kapwan daan in tokaw agpatoldo ina. Kadogay in mga
         agparengey sa kansiyo, ina wakay in agpatonay agbarita sa kantam.
         4 Ina piyatonay din Diyos sa kansiyo mga tanda, mga makasoyo lakoy pag panawen, kansiyo
         kabaloyan, kadayo din sa mga piyagtaboy in Betek pag Abyan, tiyaboy kataw wa daan
         in kansiyo beet.
         5 In bayo wakay dogayan pag kobat in kanyam piyagsabi, ina yewed piyasakop Diyos sa
         mga angil.
         6 Kamay sa osai ka betek sa mga Agisolat apo siyabi sa Diyos keyen, Nakay in kabolowan
         kami in mga mangyan? Nakay batang in mangyan kaimo piyagpanremrem? Nakay batang in
         mangyan kaimo piyagalapet?
         7 Kadogayte waget kami in mga mangyan kaimo piyakabwatte sa mga angil. Kamay kami kaimo
         piyakalakonaw, kaimo piyakabwat.
         8 In boo wanote kaimo piyasakop sa kabaloyan mangyan. Na in keyen in boo piyasakop
         sa mangyan, na in beet siyabi idapo yewed piyasakop. Kamay anggan ngona kantam piyagngitan
         yewed kay boo mipasakop sa kantam.
         9 Kamay in mangyan Isos kantam atawanan. Kadogayte waget siyo piyakabwatte sa mga angil.
         Kaya siyo piyakabwatte matang siyo matay panawen sa boo mangyan angkataw in Diyos
         agpakayawte sa kantam. Kalbas ngona siyo piyakalakonaw piyakabwat, panawen siyo domalan
         sa katayan.
         10 Panawen sa mga kaidapan diyalan Isos siyo piyasibay Diyos agpaanggat in karowan sa
         agrawa pag langit. Ina piyangwat Diyos in agpangwat in boote, osai agalapet in boote.
         Maal in kansiyo piyangwat kataw ina, angkataw batang ngani kay Isos in boway piyagtaboy
         sa kansiyo mga piyagpaanggat.
         11 Kadayo in mga liinis, kadayo Isos in aglinis sa kansiro mga daet, na siro boo osai
         waget in Amang. Matang Isos idwa agkarikoy agpabelag sa kantam.
         12 Siyo keyen, Diyos, kaimo ngaran kangay batay piyagbarogi sa kangay mga kabelagan.
         Ako batay agbaren agmaal sa kaimo sa tiponan kaimo mga bodang.
         13 Keyen kay, Ako batay agpasandig sa Diyos. Siyabi kay keyen, Baanda wa ako osai in
         mga bodang tiyaboy Diyos sa kangay.
         14 Kataw in piyagbarogi mga mangyan apo bilog apo daya, na Isos mibaloy din mangyan
         kataw siro apo bilog, apo daya. Kaya Isos agpangwat kataw ina matang panawen sa kansiyo
         katayan diyaeg wa gayed in dimonyo in datiyan apo kabaloyan sa katayan.
         15 Matang piyamalpas wa Isos in mga mangyan boo boway batang sogowan dimonyo panawen
         siro agkalimo sa katayan.
         16 Yewed ngani mga angil in kansiyo piyagtolong, dayem in mga kasokponan Abraam.
         17 Ina in dailan kaya kailangan siyo mibaloy kataw wa daan gayed in kansiyo mga kabelagan.
         Matang siyo mibaloy Mabwat pag Sasirdoti agpakayawte osai yewed aglimbang pag sogowan
         Diyos, aglinis in mga daet sa mga mangyan.
         18 Panawen siyo batang tiyokso domalan sa mga kaidapan siyo ngona kabaloy agtolong sa
         mga piyagtokso.

1 Na, laki mga belag sa agpaniwala, mga iidang Diyos agtaboy sa langit, remremen Isos.
         Siyo sogowan lakoy Diyos, piyangwat Mabwat pag Sasirdoti agpapoon sa kantam paniwala.
         2 Sa talnakiyan Diyos Mowisis yewed aglimbang agpanawen kansiyo tongkolin. Na kataw
         daan din ina Isos. Siyo yewed aglimbang, siyo agpaniwala sa agsogo sa kansiyo.
         3 Kataw in agpangwat in balay osai in balay piyangwat, in agpangwat agbangen in piyagpalakonaw,
         na kataw daan din ina Isos in piyagpalakonaw labi kay kay Mowisis.
         4 In balay idbatay mibaloy no idapo agpangwat. Kamay Diyos in agpangwat in boo wanote.
         5 -
         6 Kiristo osai Mowisis siro tikkataw, tanan yewed aglimbang sa panawen tiyaboy Diyos.
         Kamay siro yewed tikkataw. Mowisis sogowan waget agsabi in batay kay piyagpalowas
         Diyos. Kamay Kiristo agbangen Bodang, siyo agpapoon sa talnakiyan. Kitam in kansiyo
         talnakiyan no kitam agpakaeyat in paniwala, osai agkaanggay sa kantam piyagpanaya.
         7 Na kataw in siyabi in Maal wano pag Abyan keyen, Ngona, no kamo karengey in agiplaong
         Diyos,
         8 na ayaw marigen in kanyo remrem, kataw tangona in sa moyod in manonggar kanyo mga
         kakoyayan in siro agtepeng sa Diyos.
         9 Keyen in Diyos, Ista ako liyabanan, tiyepeng kanyo mga kakoyayan. Bago apatnapo ka
         dagon kansiro piyagngitan in kangay mga panawen.
         10 Panawen ina, ina pag mga betek, ako abaisan asin pag mga mangyan. Ako keyen, Baatte
         siro agibaribid in remrem. Siro dayo katawan in kangay mga ogali.
         11 Matang sa kalobaen ako abaisan kangay wa siyabi keyen, Kamayba wakayno siro idbatay
         wa daan piyakan in kangay agpainga apyaan.
         12 Na, laki mga belag, kitam agingat. Ayaw apo sa kantam kamayba osai waget ka aleleng,
         yewed agpaniwala, anggan pakalwat wa sa agkaboway pag Diyos.
         13 Dayem in maal, ngona pag apo kay kabetek kitam agpaeyat remrem sa osaiosai matang
         idapo batay mibaloy songgaran sa Diyos panawen siyo piyaakay daet.
         14 Angkataw kitam boo kabelagan Kiristo, no kitam palagi daan marigen in agiskapet sa
         kansiyo, no nangkataw sa parakayan na kataw daan ina anggan sa kalobosan.
         15 Keyen in mga Agisolat, Ngona, no kamo karengey in agiplaong Diyos, na ayaw marigen
         in kanyo remrem kataw tangona in kanyo mga kakoyayan manonggar sa kansiyo.
         16 In mga tangona agparengey in agiplaong Diyos, kalbas somonggar sa kansiyo, siro in
         boo mga piyalpas Mowisis sa Iipto.
         17 In tangona kiyabaisan Diyos apatnapo ka dagon, siro in mga agpamangwat daet kalbas
         mangatay wa sa moyod.
         18 In piyagsabiyan Diyos in siyo keyen, Kamayba wakayno kamo idbatay wa daan piyakan
         in kangay agpainga apyaan, siro in mga dayo maniwala.
         19 Na kantam atawanan kaya siro idwa piyakan in piyagsabi Diyos agpainga panawen siro
         yewed agpaniwala sa kansiyo.

1 Ina pag pangako Diyos baywi kay anggan ngona, in pangako kitam batay karateng sa
         kansiyo agpainga. Na kitam agingat, ayaw yewed piyarateng.
         2 Kitam piyatoldo in Maal pag Barita kataw daan tangona ina pag mga mangyan. Kamay
         siro agbangen idapo abel pakinabang angkataw kamayba siro karengey wa in barita, ina
         yewed kansiro piyagpaniwalaan.
         3 Dayem kitam in mga agpaniwala, kitam in karateng asin pag agpainga. Keyen in mga
         Agisolat, Sa kalobaen ako abaisan kangay wa siyabi keyen, Kamayba wakayno siro idbatay
         wa daan karateng sa kangay agpainga. Ina in kansiyo siyabi kamayba paka mipangwat
         wa in kobat mibaloy wa in kansiyo panawen.
         4 Panawen sa kapito ka ibeng apo siyabi sa osai ka betek sa mga Agisolat keyen, Paka
         sa kapito wa ka ibeng in Diyos agpainga wa sa kansiyo mga panawen.
         5 Tagoli wakay siyabi in mga Agisolat keyen, Kamayba wakayno siro idbatay wa daan karateng
         sa kangay agpainga.
         6 Ina tangona pag mga tokaw karengey in Maal pag Barita, siro in mga yewed kabel in
         agpainga Diyos apyaan panawen siro yewed agpaniwala. Kamay in pangako baywi kay, apo
         kay batay piyakan in kansiyo agpainga apyaan.
         7 Angkataw paka aronaw wakay dagon in diyalan, in Diyos agsogo kay Dabid agpangwat
         wakay tarato keyen, Ngona no kamo karengey in agiplaong Diyos, na ayaw marigen in
         kanyo remrem.
         8 No nges tangona siro piyapainga Oswi na in Diyos idbatay wakay agtarato in agpakan
         kay in kansiyo agpainga apyaan.
         9 Na no kataw ina in Diyos apo kay piyagtaboy agpainga sa mga agpasandig sa kansiyo,
         kataw in kansiyo agpainga sa kapito ka ibeng.
         10 No in mangyan piyakan Diyos in kansiyo agpainga, na siyo agpainga din sa kansiyo
         mga panawen, kataw in Diyos agpainga in siyo kalbas wa sa kansiyo mga panawen.
         11 Na kitam wa agpilit agkabel sa piyagtaboy Diyos agpainga, ayaw galot panawen sa yewed
         maniwala kataw siro.
         12 Angkataw in agiplaong Diyos agkaboway, apo kabaloyan, osai labi kay katarem pisaw
         idapo sikil, tanan apo tarem. Ina agistebek anggan sa piyalsoway in bait osai in abyan,
         in kalowan osai in etek bitol. Ina katawan agtimbang in mga remrem osai bait mga mangyan.
         13 Sa boo wanote idapo batay agibetang sa Diyos. In boote agitimrang sa kansiyo pangkit.
         Kitam boo batay omadap sa kansiyo.
         14 Kataw kitam apo wa Isos in Bodang Diyos, siyo wa in kantam Mabwat pag Sasirdoti,
         in monaik sa langit anggan sa adap Diyos. Na kataw apo siyo, na kitam miskapet wa
         gayed sa kantam pagpasandigan.
         15 Angkataw siyo in kantam Mabwat pag Sasirdoti, siyo agpakayawte sa kantam mga idapo
         eyat, angkataw sa boote siyo tiyepeng din kataw din kitam. Kamay siyo yewed agpangwat
         daet.
         16 Na kitam ayaw agkalimo omadap sa Diyos in agpakayawte. Matang sa betek kitam agpangailangan
         kitam piyagtolong, piyagpakayawte.

1 In baatte mabwat pag sasirdoti mangyan iidang Diyos piyakan tongkolin pagsogowan
         mga mangyan omadap sa kansiyo, matang siyo in agtaboy sa Diyos in kansiro mga andog
         osai in mga ayop piyagbono panawen sa mga daet.
         2 Kataw siyo mangyan daan idapo kabaloyan, na siyo mabait, katiis sa mga amat mangyan
         idapo atawanan osai sa mga agkalibangaw.
         3 Kataw siyo idapo din kabaloyan, na kailangan din siyo agbono ayop panawen sa kansiyo
         sadiri daet, idwaget panawen sa daet mga roma mangyan.
         4 In kataw ina pag mabwat pag tongkolin in mangyan yewed mayadi agidang sa kansiyo
         sadiri. Diyos waget in kaidang ina, kataw in siyo omidang kay Aaron.
         5 Kiristo kataw din. Yewed siyo wakayte in agpalakonaw sa kansiyo sadiri matang mibaloy
         Mabwat pag Sasirdoti. Dayem siyo iidang Diyos in agsabi sa kansiyo keyen, Kao in kangay
         Bodang. Ako in kaimo Amang.
         6 Sa osai wakay ka betek sa mga Agisolat in Diyos keyen, Kao in sasirdoti anggan idapo
         kalobosan kataw daan in kay Milkisidik pag agsasirdoti.
         7 Tangona in Isos atai kay sa kobat siyo agpandalangin anggan agpanangis agdaing sa
         Diyos in kapaboway sa kansiyo sa katayan. Kalbas panawen siyo agpakabwatte wa gayed,
         siyo piyarengey Diyos.
         8 Kamayba siyo Bodang Diyos siyo masanay agpaniwala, panawen sa mga kaidapan kansiyo
         diyalan.
         9 Kalbas paka siyo piyasibay wa siyo mibaloy wa agpamaboway idapo kalobosan sa boo
         maniwala sa kansiyo.
         10 Kalbas siyo piyangwat Diyos Mabwat pag Sasirdoti, kataw in kay Milkisidik pag agsasirdoti.
         11 Panawen ina pag agsasirdoti kami aronaw kay nges in batay piyagsabi, kamay maidap
         in agpaliwanag sa kanyo angkataw kamo dayo wa agparengey.
         12 Dayem nges karai kamo kabaloy wa din agpatoldo. Kamay anggan ngona in kanyo piyagkailangan
         in yewed kay maidap pag piyagadar sa agiplaong Diyos. Soso kay daan in kanyo piyagkailangan
         anggan ngona, bago in maal wa nges sa kanyo baaw wa daan.
         13 Kantam atawanan no siyo piyagpanoso kay na bodangte daan, idapo kay atawanan keyen
         ina maal anda daet.
         14 Kamay in marigen pag pamangnen, ina sa mga lakonaw wa, sa mga masanay wa, katawan
         wa keyen ina maal anda daet.

1 Na kitam ngona ayaw agaway sa mga yewed kay maidap pag piyagadar panawen kay Kiristo.
         Dayem sa mga wakay agpaistobo sa kantam atawanan. Ayaw waget in adar panawen sa agbenglay
         in mga ogali idapo pakinabang, panawen din sa agpasandig sa Diyos,
         2 osai panawen sa mga agbaotismo, sa mga din komapkap, kadayo in boway wakay tagoli
         osai in parosa idapo kalobosan. Ina pag boo kanyo wa atawanan.
         3 Ngona kitam domarede kay sa kantam piyagadar. No in Diyos pomayag, na ina ngani in
         kanyam batay piyangwat.
         4 In mga mangyan riyawaan wa Diyos, in mga katepeng wa sa mga piyagtaboy Diyos, piyakan
         wa din in Betek pag Abyan,
         5 atawanan wa din sa kansiro boway in kaalenen in agiplaong Diyos, osai in mga kabaloyan
         Diyos in batay kay piyalowas dogayan.
         6 In mga kataw ina mangyan no siro moli wakay sa datiyan, na siro idbatay wa apaoli
         matang agbenglay in kansiro daet. Angkataw kansiro wakay piyako sa kodos in Bodang
         Diyos, kansiro wakay piyaidapo kabolowan.
         7 No in kobat agkasadapan sa odan agpaistobo togda agpanggalem, piyagpakinabangan in
         agpanawen, na sa kataw ina pag kobat in Diyos mabait.
         8 Kamay no in kobat piyagistobowan waget lalosen, mga dogiyen, na in kataw ina pag
         kobat idapo kabolowan, piyagkagalitan Diyos, batay piyagtebed dogayan.
         9 Mga belag, kamayba kataw ina in kanyam siyabi, yewed piyagbaslag in kanyam remrem
         sa kanyo. Kami katawan kamo apo in boo maal sa boway idapo kalobosan.
         10 In Diyos mabait. Siyo idbatay agkanawey in kanyo panawen palagi agpakayawte agtolong
         sa mga belag agpaniwala, angkataw kamo agmaal sa kansiyo.
         11 In kanyam beet in baatte osai sa kanyo agaway kay agpilit kataw ina anggan sa kalobosan,
         matang kanyo ngani abel in kanyo piyagpanaya.
         12 Na kamo ayaw bibelen. In kanyam beet kanyo toladen in mga agpasandig sa Diyos mga
         agbanta sa boote. Ngona siro piyagpakan in mga pangako Diyos.
         13 In Diyos mangako kay Abraam siyo manompa agawit in kansiyo daan ngaran, angkataw
         idapo wa ngaran mabwat kay sa kansiyo matang kansiyo pagsompaan.
         14 Siyo keyen, Kangay ngani pangako sa kaimo kao batay kangay piyagalapet maal, kao
         batay din piyagpakan aronaw kasokponan.
         15 Abraam yewed aglimbang agpanaya. Kalbas tiyaboy ngani sa kansiyo in piyangako.
         16 In mga mangyan no manompa na sa adap in mga mabwat kay. Kalbas panawen sa sompa idapo
         wa batay kabolwat ina.
         17 Kataw din ina piyakangen Diyos sa kansiyo sompa in kansiyo pangako matang atawanan
         in kansiyo mga piyangakowan idbatay miyalis in kansiyo remrem.
         18 Na in yaalapet Diyos dowai ka idbatay miyalis. In osai in kansiyo pangako, in osai
         in kansiyo sompa. Siyo idbatay kabaribid asin. Na kitam in mga somaog sa kansiyo apo
         maeyat pag remrem agpanaya sa kansiyo mga pangako.
         19 Ina pag kantam piyagpanaya tiyak idbatay maidapo. Ina kagwali marigen pag eket sa
         kantam abyan, agrateng anggan sa galem wa gayed in balay lakoy Diyos, aglampas sa
         damit pamengbeng.
         20 Isos in tokaw misoroy asin matang kantam paywaraan, angkataw siyo mibaloy wa Mabwat
         pag Sasirdoti kataw in kay Milkisidik pag agsasirdoti.

1 Ina pag Milkisidik siyo poon lakoy sa bayan Salim, osai siyo sasirdoti agbaba andog
         sa Diyos in Mabwat lakoy sa boo. In Abraam agoli batang mandaeg sa mga poon lakoy
         siyo tiyagbo Milkisidik, piyandalangin.
         2 Kalbas kay Abraam tiyaboy sa kansiyo in boo kasampo sa kansiyo abel sa gira. In beet
         siyabi ina pag ngaran Milkisidik keyen, Betek pag Agpoon lakoy. Osai siyo poon din
         lakoy sa Salim, na in beet siyabi poon lakoy sa kapyaan.
         3 Idapo siyabi panawen sa kansiyo mga koyay. Idapo atawanan kansiyo kakoyayan. Idapo
         din siyabi siyo miboslot, siyo matay. Siyo kataw daan in Bodang Diyos agaway daan
         agsasirdoti anggan idapo kalobosan.
         4 Kantam remremen in kay Milkisidik kabwaten. Baina siyo piyakan Abraam in boo kasampo
         sa kansiyo abel sa gira, kamayba Abraam in kantam kakoyayan lakoy.
         5 Sa mga kasokponan Libi in mga piyangwat sasirdoti, siro in agpangkowa in kasampo
         sa boote sa mga bodang Israil angkataw ina in siyabi sa mga Batas. Ina piyagkowa sa
         kansiro kabelagan sa mga kasokponan din Abraam.

         7 Ina pag Milkisidik yewed kasokponan Libi kamay kansiyo tiyanggap in boo kasampo batang
         kay Abraam. Tiyak ngani in agpandalangin agbangen lakonaw kay sa piyagpandalangin.
         Na kamayba Abraam piyakan Diyos in mga pangako siyo piyandalangin daan Milkisidik.
         8 In mga kasokponan Libi in agpangkowa in kasampo, siro mga mangyan waget agkatay daan.
         Kamay atawanan sa mga Agisolat Milkisidik agbangen agkaboway ngani.
         9 Maal din agsabi keyen kamayba Libi in agpangkowa in kasampo, siyo agtaboy wa din
         in kasampo sa betek in kansiyo nono Abraam agtaboy.
         10 Angkataw kamayba Libi yewed kay biyodang siyo sa galem kay Abraam in ina tiyagbo
         Milkisidik.
         11 In mga Batas tiyaboy Diyos sa mga bodang Israil, matang siro mibaloy betek sa kansiyo
         pangkit. Na no nges ina pag kabeteken abel sa mga sasirdoti kasokponan Libi, na idwa
         nges kailangan osai kay ka sasirdoti in kataw in kay Milkisidik pag agsasirdoti, idwakay
         kataw in kay Aaron pag agsasirdoti.
         12 Na no piyalitan in kay Aaron pag agsasirdoti na kailangan din palitanen in mga Batas.
         13 Kalbas in kantam Kapwan in piyagawit asin, siyo yewed kasokponan Libi. Siyo kasokponan
         Oda. Kamay idapo sasirdoti batang asin pag kasokponan.
         14 Atawanan ngani in kantam Kapwan batang sa kasokponan Oda. Kamay Mowisis idapo siyabi
         keyen, Apo din sasirdoti batang asin pag kasokponan.
         15 Ina labi kay maliwanag no apo wakay lomwas sasirdoti kataw Milkisidik.
         16 Kaya siyo sasirdoti, yewed panawen sa kansiyo mga kakoyayan kataw in sa mga Batas,
         dayem sa kansiyo kabaloyan in siyo agkaboway idapo kalobosan.
         17 Angkataw keyen in mga Agisolat, Kao sasirdoti anggan idapo kalobosan, kataw in kay
         Milkisidik pag agsasirdoti.
         18 Kaya in tokawan Batas piyalitan wa, angkataw idapo kabaloyan, idapo pakinabang.
         19 Angkataw asin pag mga Batas idapo mibaloy betek sa pangkit Diyos. Kamay in pagpasandigan
         tiyaboy sa kantam lakonaw in pakinabang, in kitam kapasabangen sa Diyos.
         20 In Diyos somompa in Isos kansiyo piyangwat sasirdoti. Kamay in mga kasokponan Libi
         agbangen in siro piyangwat sasirdoti siro yewed siyompaan Diyos.
         21 In Isos piyagpangwat sasirdoti siyo siyompaan Diyos, angkataw in siyabi sa mga Agisolat
         keyen, In Kapwan manompa keyen, Kao sasirdoti anggan idapo kalobosan. Siyo idbatay
         agalis in kansiyo remrem.
         22 Panawen Isos siyompaan Diyos na tiyak ngani labi kay maalen in bayo pag kasondowan
         Diyos in biyaba Isos sa kantam.
         23 Tangona in mga sasirdoti aronaw agaliliyan angkataw siro agkatay, yewed kadogay sa
         tongkolin.
         24 Kamay Isos palagi agkaboway kamayba nangkadogay, matang in siyo agsasirdoti idwa
         piyagaliliyan.
         25 Matang kansiyo apaboway anggan idapo kalobosan in mga domalan sa kansiyo agpasabangen
         sa Diyos, angkataw siyo palagi agkaboway matang agpandalangin sa kansiro.
         26 Panawen Isos kataw ina, na siyo in Mabwat pag Sasirdoti sibay sa kantam mga kailangan.
         Siyo maal wano, idapo daet, idapo baribid, yewed agiyagem sa mga agpamangwat daet.
         Osai siyo piyakabwat wa anggan lampas sa mga langit.
         27 Siyo yewed kataw in amat mabwat pag sasirdoti, in kailangan siro agbono ayop ibengibeng
         panawen sa kansiro sadiri daet, kalbas sa daet wakay mga roma mangyan. Kamay Isos
         makaosai waget agandog, in kansiyo piyaandog in kansiyo gayed bilog. Kalbas ina sibay
         anggan idapo kalobosan.
         28 In mga mabwat pag sasirdoti iidang panawen sa mga Batas, kamay siro mangyan waget
         yewed sibay. Kamay in piyangwat Diyos Mabwat pag Sasirdoti panawen sa kansiyo pangako,
         siyo in Bodang, in palagi sibay kamayba nangkadogay. Ina piyanompa Diyos paori wa
         sa Batas.

1 Anda wa in galem in kanyam piyagsabi. Kitam apo ngani Mabwat pag Sasirdoti kataw
         ina. Siyo in katokkaw sa langit sa pamalang agbangen in pagtokkawan in Mabwat lakoy
         sa boo.
         2 Ista siyo agpanawen sa galem gayed in balay torda tiyadyok in Kapwan yewed mangyan.
         3 In panawen in baatte mabwat pag sasirdoti in agandog osai agbono ayop piyagtaboy
         sa Diyos. Na kailangan din apo piyagandog in kantam Mabwat pag Sasirdoti.
         4 No karai siyo atai sa kobat na siyo yewed mayadi agsasirdoti angkataw apo wa daan
         mga sasirdoti agbaba mga andog kataw in siyabi sa mga Batas.
         5 Kaya atawanan in kansiro panawen rarawan waget in sa langit, angkataw rarawan waget
         in kay Mowisis tiyadyok balay torda. Baina, in siyo batay agtadyok in Diyos keyen,
         Kailangan ngani in kaimo pangwaten kataw daan in pagtoladan kangay piyapangkit sa
         kaimo ista sa boksor.
         6 Kamay in panawen tiyaboy kay Isos mabwat kay sa panawen in roma pag mga mabwat pag
         sasirdoti, in siro agpaywaraan sa datiyan kasondowan. Baina in kasondowan in piyagpaywaraan
         Isos labi kay lakonaw. Ina riigen in labi kay lakonaw pag mga pangako.
         7 No nges sibay in datiyan kasondowan, na idwa nges kailangan agpangwat osai ka bayo
         wakay pag kasondowan.
         8 Kamay ngiitan in Diyos in kansiyo mga mangyan yewed kabaloy. Matang siyo keyen, Agrateng
         in kabetek ako batay agpangwat osai ka bayo wakay pag kasondowan sa mga bodang Israil,
         sa kasokponan Oda.
         9 Ina yewed kataw in kangay tangona kasondowan sa kansiro mga kakoyayan in siro kangay
         yaakay piyapanaw sa Iipto. Angkataw siro somala asin pag kangay kasondowan matang
         siro kangay wa biyaliwan.
         10 Kataw wakay anda in kangay batay piyangwat kasondowan sa mga bodang Israil. Paka
         rateng wa in kabetek, in kangay mga batas kangay batay piyagpabolalang sa kansiro
         mga remrem, batay piyagpabalay sa kansiro mga bait. Ako batay kansiro Diyos, siro
         batay kangay mga bodang.
         11 In boo batay katawan sa kangay, kamayba in mga lakonaw, anggan in mga kalakoyte.
         Matang idapo wa batay agpalsipatoldowan in mga kabelagan keyen, Kao pasandig wa sa
         Kapwan.
         12 Angkataw ako batay agpakayawte sa kansiro, kangay wa batay piyaglibangaw in kansiro
         mga daet. Ina wa in siyabi in Kapwan.
         13 Na in siyabi Diyos keyen bayo wakay, na in beet siyabi in datiyan kasondowan kansiyo
         wa piyaidapo kabolowan. Kalbas kamayba nakay in piyagpaidapo wa kabolowan, in loma
         wa, na ina bangen wa ngani maidapo.

1 In datiyan kasondowan apo mga Batas no nangkataw in padalan agsamba, osai apo din
         sambaan atai sa kobat.
         2 Ina tiyadyok piyangwat balay torda diyodo sa kagwaraan. In tokaw pag dodo piyagawit
         in tiyalaga sa Diyos. Asina in tinglaw, osai in lamisa pagpamabolalangan tinapay tiyalaga
         sa Diyos.
         3 Kadogay apo bengbeng damit sa kagwaraan. Sa galem agbangen asin piyagawit in tiyalaga
         pagtagbowan gayed sa Diyos.
         4 Asin agibolalang in lamisa ginto in pagpanebedan mala masadap, osai in baol tiyeem
         ginto in pagbalayan in kasondowan. Sa galem ina pag baol in ginto pag pagsoroyan in
         galem mana, osai in kay Aaron sikkor in mandaon, osai din in dowai ka dalapi bato
         in siyolatan in mga Batas.
         5 Sa ogbos in baol apo in kirobin. In kansiro mga lagay agkabilad agiyatep sa ogbos
         in kabetek in paglibangawan Diyos sa daet mga mangyan. Ina pag mga kirobin agrawa,
         in beet siyabi in Diyos asina. Kamay ngona kami idbatay kay agpaliwanag ina pag boo.
         6 Paka kataw ina piyakapya in boo sa galem balay torda na baatte ibeng in mga sasirdoti
         agisoroy sa tokaw pag dodo sa tiyalaga sa Diyos, agpangwat in kansiro tongkolin.
         7 Kamay piyagayaw misoroy sa galem pag dodo, sa pagtagbowan gayed sa Diyos, no yewed
         in mabwat waget pag sasirdoti. Kamay ina makaosai waget sa baatte dagon. In siyo misoroy
         siyo agbaba daya piyagpaandog sa Diyos panawen sa kansiyo mga daet osai sa daet mga
         mangyan, in daet kansiro piyangwat yewed atawanan.
         8 Ina in padalan in Betek pag Abyan agpatoldo keyen anggan baywi kay in datiyan pag
         torda, na yewed kay mabolwat in sa galem pag dodo, in pagtagbowan gayed sa Diyos.
         9 Ina pag boo rarawan waget sa mibaloy wa ngona. Tangona in mga piyagtaboy sa Diyos
         osai in mga piyagbono piyagandog, ina yewed kapabetek sa agandog sa pangkit Diyos.
         10 Angkataw in mga ina panawen waget sa mga pamangnen, mga piyaginem, mga padalan agogas.
         Ina mga Batas sa piyagngitan waget, piyagpangwat anggan waget yewed kay rateng in
         bayo wakay pag padalan.
         11 Kamay ngona rateng wa in Kiristo, in Mabwat pag Sasirdoti agpanawen sa mibaloy wa
         pag mga maal. Siyo misoroy ista agpanawen sa sambaan lakoy labi wa maalen, idapo korang,
         in yewed piyangwat mangyan, yewed agiyagem sa kobat piyangwat.
         12 In siyo misoroy ista sa pagtagbowan gayed sa Diyos, yewed wa daya kambing daya baka
         in kansiyo piyagbaba, dayem in kansiyo wa daan daya. Ina makaosai waget biyaba sibay
         wa matang liibangaw in kantam mga daet anggan idapo kalobosan.
         13 In mga daya kambing osai daya toro, osai in domaraga pag baka maboris wa, ina piyagborasik
         sa mga mangyan lebagen sa pangkit Diyos. No ina kalimes sa kansiro lebag
         14 na labi wa panlimes in daya Kiristo. In idapo kalobosan pag Abyan agtolong sa kansiyo
         agtaboy sa Diyos in kansiyo bilog in idapo wano daet, matang linisen in kantam remrem
         sa agpasandig sa mga ogali idapo pakinabang. Matang paka malinis wa, kitam kapanawen
         sa mga panawen in agkaboway pag Diyos.
         15 Panawen ina Kiristo in paywaraan sa bayo pag kasondowan. Angkataw siyo matay matang
         in mga mangyan palpasen sa mga daet kansiro piyangwat tangona in siro baywi kay sa
         datiyan pag kasondowan. Panawen ina in mga biyerya Diyos batay kaabel in kansiyo piyangako,
         in mga maalen yewed agkalobos.

         17 Alimbawa, apo agpamabilin in batay ogon. Kamay in ogon idapo batay kabolowan no yewed
         kay matay in agbilin. Dayem matay wa, na apo wa kabolowan. Na ayaw agkowaen no yewed
         kay tiyak matay wa in agbilin.
         18 Ina in dailan kaya in tokaw pag kasondowan idapo kabolowan no idapo matay.
         19 Piyanggisod Mowisis sa mga mangyan in boo bilin sa mga Batas. Kalbas kansiyo kiyowa
         in daya mga bodang baka osai in daya kambing piyaagem sa sapa. Kiyowa din in mapola
         pag boybol topa osai sanga lalosen piyagawit isopo. Ina siyogbo sa daya, kalbas kansiyo
         biyorasikan in aklat mga Batas, kadayo in mga mangyan.
         20 Siyo agiplaongan din keyen, Anda in daya in agrigen sa kasondowan in yootos Diyos
         kantam pangwaten.
         21 Kataw din ina kansiyo biyorasikan daya in torda kadayo in boo mga sangkap sa agsamba.
         22 Sa mga Batas tomag in boote kailangan daya in aglinis. No idapo matay na in daet
         idbatay liibangaw.
         23 Ina pag boo mga rarawan in mga sa langit, na kailangan ngani siro piyaglinis sa mga
         piyagbono kataw ina. Kamay labi kay maalen pag andog in piyagkailangan in mga sa langit
         wa daan.
         24 Angkataw Kiristo misoroy wa yewed sa piyangwat waget mangyan pag tiyalaga sa Diyos,
         sa rarawan waget, dayem sa langit wa daan. Ngona siyo ista wa sa adap Diyos agpandalangin
         sa kantam.
         25 Sa datiyan kasondowan in mabwat pag sasirdoti baatte dagon misoroy sa tiyalaga pagtagbowan
         gayed sa Diyos agbaba daya ayop. Kamay Kiristo agbangen makaosai waget misoroy agandog
         in kansiyo sadiri.
         26 No ina yewed sibay na kailangan nges siyo baatte matay wakay ibat tangona daan in
         piyangwat in kobat. Kamay ngona sa kalobosan agbangen pag mga kabetek Kiristo makaosai
         waget piyalowas agandog in kansiyo bilog. Ina sibay wa ngani matang aglibangaw sa
         daet.
         27 Baatte mangyan apo okol katayan. Ina makaosai waget, kalbas piyagosap wa Diyos.
         28 Na kataw din ina Kiristo makaosai waget din matay matang andog panlibangaw sa mga
         daet sa karowan mangyan. Siyo batay wakay atai lomwas idwa andog panawen sa mga daet,
         dayem agpamaboway wa sa mga agpanaya sa kansiyo.

1 In totoo maalen, yewed in mga Batas. Ina rarawan waget sa mga maalno in batay kay
         rateng. In mga Batas yewed kapabetek sa mga mangyan baatte dagon agandog matang nges
         agpasabangen sa Diyos.
         2 No in mga agpasabangen sa Diyos liinis wa panawen asin pag mga piyagandog, na idwa
         nges magolo in kansiro remrem panawen sa kansiro mga daet, osai idwa nges kailangan
         wakay agandog.
         3 Kamay ina daan pag mga andog in baatte dagon agpagolo wakay sa kansiro remrem panawen
         sa kansiro mga daet.
         4 Angkataw in daya mga toro, mga daya kambing idbatay ngani kabaloy aglibangaw sa mga
         daet.
         5 Ina in dailan kaya Kiristo, in siyo atai pataboy sa kobat, kansiyo siyabi sa Diyos
         keyen, Yewed mga andog, yewed mga ayop piyagbono in kaimo piyagkabeet. Dayem bilog
         in kaimo siyandata sa kangay, matang kangay piyagandog.
         6 In mga andog piyagsonog osai mga andog panawen sa mga daet, yewed ina in kaimo piyagkaanggayan.
         7 Matang ako keyen, Diyos, anda daan ako sandata wa agpangwat in kaimo beet, kataw
         in siyabi sa mga Agisolat panawen sa kangay.
         8 In tokaw kansiyo siyabi keyen, Yewed kaimo piyagkabeet, yewed kaimo piyagkaanggayan
         in mga piyagtaboy, in mga andog, in mga ayop piyagsonog, osai in mga andog panawen
         sa mga daet, kamayba in mga ina in piyagayay in mga Batas.
         9 Kalbas kansiyo wakay siyabi keyen, Diyos, anda daan ako sandata wa agpangwat in kaimo
         beet. Na kataw ina kansiyo kiyowa wa in datiyan, piyabalay wakay in bayo.
         10 Kansiyo piyangwat in beet Diyos, yaandog in kansiyo bilog. Ina makaosai waget, sibay
         wa. Panawen ina kitam liinis wa sa kantam mga daet.
         11 In baatte sasirdoti Odyo ibengibeng agtaydek agpanawen agandog. Baatte ibeng ina
         daan in kansiyo panawen in agandog wakay ayop. Kamay ina idbatay kalinis sa mga daet.
         12 Kamay Kiristo agbangen makaosai waget omandog panawen sa mga daet. Ina sibay wa kamayba
         wa nangkadogay. Kalbas siyo tomokkaw wa sa pamalang agbangen Diyos.
         13 Sigod ina siyo agpanaya anggan in kansiyo mga kaaway piyasakop wa gayed Diyos sa
         kansiyo.
         14 Angkataw panawen sa kansiyo andog kamayba osai waget, na in kansiyo mga liinis, in
         kansiyo mga piyakapya sa pangkit Diyos, kansiyo piyangwat sibay anggan idapo kalobosan.
         15 Kadayo din in Betek pag Abyan agpatonay sa kantam. In tokaw kansiyo siyabi keyen,
         16 Keyen in Kapwan, No rateng wa ina pag kabetek, na anda wa in kasondowan kangay batay
         piyangwat sa kansiro. In kangay mga batas kangay batay piyagpabalay sa kansiro mga
         galem, piyagsoroy sa kansiro mga remrem.
         17 Kalbas kansiyo kay din siyabi keyen, Kangay wa piyaglibangaw in kansiro mga daet,
         kadayo in siro agaleleng.
         18 Paka liibangaw wa in mga daet, na idwa piyagkailangan agandog panawen sa mga daet.
         19 Na, laki mga belag, panawen Isos matay kitam idwa piyagayaw misoroy sa pagtagbowan
         gayed sa Diyos.
         20 Angkataw in kansiyo bilog matay, ina in agrognit sa damit pamengbeng, matang kitam
         piyakan in bayo osai agkaboway pag padalan agpasabangen sa Diyos, ina in kay Isos
         boway.
         21 Kitam apo sasirdoti lakoy agpapoon sa talnakiyan Diyos.
         22 Na kitam pasabangen gayed sa Diyos agpasandig gayed asin pag sasirdoti, ayaw piyagbaslag
         in remrem, in kantam galem liinis wa in daet, in kantam bilog yoogas wa in malinis
         pag sapa.
         23 Kitam agpakarigen, ayaw aglimbang agsabi in kantam piyagpanaya, angkataw Diyos in
         mangako siyo idbatay ngani somala.
         24 Kitam wa agpilit agpalsipatoldowan sa agpakayawte, osai sa agpangwat maal.
         25 Ayaw dayo lomwas sa kantam mga agtipon kataw in ogali in amat, dayem pakaeyaten in
         remrem in baatte osai, labi kay ngona in kantam wa piyagngitan agkabangen wa in Ibeng
         agrateng in Kapwan.
         26 No kitam piyatoldo wa, katawan wa in betek, kalbas no kitam agaway kay agpamangwat
         daet, na idapo wa batay andog kabaloy agkowa in kantam daet.
         27 Dayem piyagpanaya wa in makapangirabot wano pag galit Diyos batay piyalowas, in baya
         lakoy batay aggalpong sa mga aglaban sa kansiyo.
         28 Kamayba nakay pag Odyo no agidapo kabolowan sa mga Batas Mowisis, no apo agpatonay
         dowai no yewed tolo, na siyo piyagbono wa, idapo batay agpakayawte sa kansiyo.
         29 Na no in mangyan agidapo kabolowan sa katayan in Bodang Diyos in agpakarigen sa kasondowan
         osai in aglinis nges sa kansiyo daet, no kataw ina siyo aglibak sa Bodang Diyos, aglibak
         din sa Abyan in agpakayawte, na in kataw ina pag mangyan labi wa mabyat in parosa,
         aon?
         30 Angkataw kitam katawan Diyos in agsabi keyen, Ako in agpamarosa, ako wa daan in agparosa.
         Osai din keyen, In Kapwan in batay agosap sa kansiyo mga mangyan.
         31 Makapangirabot wano in parosa in agkaboway pag Diyos.
         32 Amba, remremen wakay in tangona pag mga ibeng in kamo katanggap wa in rawa in Maal
         pag Barita. Kamayba aronaw in aglaban sa kanyo paniwala kamo marigen daan yewed ngani
         padaeg.
         33 Apo betek kamo piyaglibak piyagpamangwatan daet sa pangkit in karowan. Apo betek
         kamo sandata wa din paagem sa mga mangyan piyagpangwatan kataw ina.
         34 Kanyo din biyelag in mga piyagbilanggo. Osai kamayba piyangkowa in kanyo mga nakayte
         kamo agkaanggay daan, angkataw kanyo atawanan in yaman kanyo abel labi kay maal idbatay
         maidapo.
         35 Na ayaw kantam agbenglayen in agpasandig sa Diyos, angkataw ina apo lakoy bayad.
         36 Kailangan kitam agtiis matang kitam kapangwat in beet Diyos, na kitam batay piyakan
         in kansiyo piyangako.
         37 Angkataw keyen in mga Agisolat, Idwa dogay agrateng wa in atai agtaboy. Siyo yewed
         agpabeya.
         38 In kangay mga mangyan piyangwat idapo daet siro batay agkaboway panawen sa agpasandig
         sa kangay. Kamay no siyo mipaoli wakay na siyo idwa kangay piyagkaanggayan.
         39 Kamay kitam agbangen yewed mipaoli sa agtaboy sa toyongan. Dayem kitam mga agpasandig
         sa Diyos kalbas piyagpaboway.

1 In agpasandig sa Diyos, siyo katawan batay ngani mibaloy in kansiyo piyagpanaya kamayba
         wa ikkay piyagngitan.
         2 Angkataw kaya in Diyos agkaanggay sa mga mangyan tangona, panawen siro agpasandig
         sa kansiyo.
         3 Panawen kitam agpasandig sa Diyos, kitam katawan in kobat piyangwat Diyos sa kansiyo
         agiplaong, in ngona piyagngitan piyangwat batang sa yewed piyagngitan.
         4 Panawen Abil agpasandig sa Diyos tiyanggap in kansiyo andog. In kay Kain wakay yewed
         tiyanggap. Kaya kantam atawanan Abil betek, angkataw in Diyos agkaanggay sa kansiyo
         andog. Kamayba siyo matay wa, siyo agaway kay agiplaongan anggan ngona panawen siyo
         agpasandig sa Diyos.
         5 Panawen Inok agpasandig sa Diyos siyo yewed matay, siyo piyaaling sa ripay pag boway.
         Keyen in mga Agisolat, Siyo idwa piyagngitan angkataw siyo kiyowa wa Diyos. Siyabi
         din sa mga Agisolat keyen, In siyo ikkay kiyowa, in Diyos agkaanggay sa kansiyo.
         6 In mangyan idbatay makaanggay sa Diyos no yewed agpasandig sa kansiyo, angkataw in
         agpasabangen sa Diyos kailangan siyo maniwala apo ngani Diyos, maniwala in Diyos mabait
         sa mga agpamangkit sa kansiyo.
         7 Panawen Nowi agpasandig sa Diyos siyo piyatoldo Diyos in mga agrateng daet in ikkay
         batang ngiitan. Kalbas siyo maniwala sa Diyos agpangwat bangka matang piyaboway siro
         talnakiyan. Kaya atawanan in roma mangyan apo daet panawen Nowi agpaniwala sa Diyos.
         Na Nowi piyangwat Diyos idapo daet panawen siyo agpasandig sa kansiyo.
         8 Panawen Abraam agpasandig sa Diyos in siyo biyerya Diyos siyo maniwala, biyaliwan
         in kansiyo pagoliyan, pataboy sa kobat piyangako Diyos sa kansiyo, siyo panaw kamayba
         yewed atawanan in kansiyo pagtaboyan.
         9 Kamayba siyo panyawan sa kobat piyangako Diyos sa kansiyo, kaya siyo asin agbalay,
         panawen siyo agpasandig sa kansiyo. Siro isagteisagte malkoyogan, kadayo Isaak, osai
         Akob, siro din piyakan Diyos ina pag pangako.
         10 Kaya Abraam agkataw ina angkataw siyo agpanaya sa bayan lakoy marigen in tiyadyok
         Diyos, piyangwat batang sa kansiyo remrem.
         11 Kamayba Sara baog, osai koyayte wa, panawen siyo agpasandig sa Diyos siyo piyakan
         Diyos kabaloyan mamodang din angkataw siyo maniwala keyen in Diyos idbatay somala
         sa kansiyo pangako.
         12 Na kamayba Abraam agkabangen wa matay, siyo mamodang din mibaloy wa karowan in kasokponan,
         idwa abilang kataw in mga magirem sa langit, kataw in mga bowangin sa dagat.
         13 Siro boo agpasandig sa Diyos anggan sa katayan. Ikkay abel in piyangako sa kansiro,
         kamay kansiro ngiitan sa adayonaw, kansiro piyagkaanggayan. Kansiro yaamin siro mga
         panyawan waget agbalay atai sa kobat.
         14 Na panawen siro agsabi kataw ina in mga amat mangyan katawan siro agpamangkit in
         kansiro batay sadiri kobat.
         15 No kansiro piyagalwasi in kansiro batang pagoliyan na kalobante siro moli wakay.
         16 Kamay in kansiro piyagkabeet labi kay kamaal ina, in sa langit wa daan pagbalayan.
         Matang in Diyos yewed agkarikoy piyagawit kansiro Diyos, siro kansiyo piyagsandataan
         bayan.
         17 -
         18 In betek Abraam piyagtepeng Diyos, panawen siyo agpasandig sa Diyos siyo agtaboy
         in kansiyo bodang Isaak, batay nges piyagbono piyagtaboy sa Diyos in kansiyo osai
         waget ka bodang, kamayba in piyangako Diyos Isaak in batay amang sa karowan wano.
         19 Siyo katawan in Diyos kabaloy tagoli wakay agpaboway kay Isaak. Kataw ngani ina in
         mibaloy, Isaak kagwali wa batang matay, piyaoli wakay sa kansiyo.
         20 In Isaak agpandalangin kay Akob osai kay Isaw, panawen siyo agpasandig sa Diyos kansiyo
         asabi in mga maal pag agrateng dogayan.
         21 In Akob koyayte wa batay wa matay, in siyo agatang sa kansiyo sowan agsamba, panawen
         siyo agpasandig sa Diyos kansiyo piyandalangin in kansiyo dowai ka popo bodang Osi.
         22 In Osi bangen wa matay, panawen siyo agpasandig sa Diyos siyo keyen, In mga kasokponan
         Israil batay panaw sa Iipto, matang siyo agbilin keyen, Babaen in kangay mga bitol.
         23 Panawen kay Mowisis mga koyay agpasandig sa Diyos siro yewed agkalimo sa otos Paraon
         in poon lakoy sa Iipto. Tolo ka bolan kansiro biyetang in bodangte panawen kansiro
         ngiitan maalen wano pag bodang.
         24 Mowisis yaalapet kay Paraon bodang, kamay paka siyo lakonaw wa, panawen siyo agpasandig
         sa Diyos, siyo dayo wa piyagawit popo Paraon.
         25 Kansiyo remrem in siyo piyagpaidapan sarig in mga mangyan iidang Diyos, ina maal
         kay sa kadogayte waget pag kaanggayan in agyanggat sa mga agpamangwat daet.
         26 Kansiyo remrem in agtiis siyo piyagpakarikoy panawen siyo agpanaya kay Kiristo in
         batay rateng, ina lakonaw kay sa aronaw sangkap sa Iipto, angkataw siyo agpanaya sa
         batay bayad in piyagtaboy Diyos.
         27 Panawen Mowisis agpasandig sa Diyos siyo panaw sa Iipto, siyo yewed agkalimo sa galit
         in poon lakoy, maeyat kansiyo remrem angkataw siyo kagwali kangitan sa Diyos in yewed
         piyagngitan.
         28 Panawen ngani siyo agpasandig, kansiyo piyangwat in pista piyagawit Paskowa, kansiyo
         piyayodyodan daya in mga arigi sakbawan, matang in Sogowan Diyos Agpamono sa mga panganay
         idbatay agbono sa kansiro agbangen mga panganay, sa mga kasokponan Israil.
         29 Panawen agpasandig sa Diyos in mga kasokponan Israil siro kapotol sa Dagat Madayaan.
         In siro domalan kagwali mamara wa in diya, kamay paka mangagak in mga taga Iipto siro
         agbangen boo mangaleggeb.
         30 Panawen siro agpasandig sa Diyos in mga kasokponan Israil aglibedek pito ka ibeng
         sa bayan Iriko, kalbas mangaregnas in alabat bato.
         31 In agpanggaraw pag kagbaiyan Raab idwa biyono sarig in mga yewed agpaniwala asin
         pag bayan, angkataw siyo agpasandig sa Diyos, kansiyo tiyanggap in mga talawtaw piyaonaik
         sa kansiyo balay.
         32 Nakay, sibay wa yangon in kangay siyabi? Angkataw idwa katokor agkowinto kay Gidyon,
         kay Barak, kay Samson, kay Ipti, kay Dabid, kay Samwil, osai din sa mga poropita.
         33 Na panawen siro agpasandig sa Diyos, siro mandaeg sa mga sakopan, siro betek in agpapoon,
         kansiro abel in mga piyangako Diyos, kansiro kiyopot in bibi mga liyon.
         34 Siro kakaplek in timbon lakoy baya, siro mipalpas sa mga agpamogot. Kamayba siro
         mainaen siro piyakaeyat, matang siro mandaeg sa gira anggan piyatagoli in mga arigbowan
         sondalo panyawan.
         35 Apo mga kagbaiyan panawen siro agpasandig sa Diyos siro piyaoliyan kansiro mga matay,
         ina piyaboway wakay tagoli. In amat wakay biyono. Siro piyagpalpas nges, kamay siro
         yewed maniwala sa agolok, matang siro kabel in maalen sa ripay pag boway.
         36 In amat wakay piyaglibak, piyamogbog, apo din biyakos karakara, mga piyangaw.
         37 In amat piyamenglayan bato anggan matay, apo din in bilog diyodo lagadi, apo piyogot.
         In roma idapo damit, no yewed balat waget topa, osai kambing. Siro idapo kamayba nakay.
         Siro piyagrengreng, piyagpamangwatan daet.
         38 In kansiro kaalenen lampas sa atanggap in mga daeten pag mga mangyan. Siro aglibangawan
         waget sa mga moyod, sa mga boksor, agpatago sa mga leyang, sa mga langa.
         39 Ina pag boo, siro piyagmaal Diyos panawen siro agpasandig sa kansiyo. Kamay siro
         ikkay kabel in kansiyo mga piyangako,
         40 angkataw kitam din piyagremrem Diyos. In kansiyo remrem kitam boo kadayo siro piyalkaktekan
         piyangwat maal wano.

1 Na nangkataw wa kitam? Angkataw karowan wano in agribok sa kantam, ina pag mga agpatonay
         sa agpasandig sa Diyos, na kantam wa benglayen in daet, in agpakabyat sa kantam osai
         in kamayba nakay pag makasalag, kitam agpilit agpakalakas in agdalagan sa dalan piyatoldo
         Diyos sa kantam.
         2 Baatte Isos in kantam pagpangkiten, angkataw siyo in pagpasandigan kantam paniwala
         ibat sa parakayan anggan sa kalobosan. Kaya yewed kansiyo kiyarikoyan in siyo agkatay
         sa kodos, panawen apo kaanggayan batay piyagtaboy sa kansiyo. Kalbas ngona siyo katokkaw
         wa sa pamalang agbangen in pagtokkawan lakoy Diyos.
         3 Siyo kantam remremen in siyo agtiis sa daet pag mga mangyan agkabais sa kansiyo,
         na kitam idbatay abyatan remrem aregaan.
         4 Angkataw anggan ngona in kamo aglaban sa daet kamo yewed kay piyagkabono.
         5 Karam kamo agkalibangaw wa sa agiplaong Diyos in agpakaeyat sa kantam remrem in kitam
         piyagawit kansiyo mga bodang keyen, Kangay bodang, no kao piyagparosa in Kapwan, na
         ayaw aglaban. Osai ayaw abyatan remrem no kao kansiyo piyagpangelel.
         6 Angkataw piyagparosa in Kapwan in kansiyo mga piyagpakayawte, osai piyagbogbog in
         kansiyo mga piyagapo bodang.
         7 Na kantam tiisen in mga kaidapan, matang kitam pabeteken, angkataw in beet siyabi
         ina kitam piyagapo Diyos kansiyo wa daan bodang, kataw in baatte bodang piyagpakapya
         kansiyo amang.
         8 No kitam yewed piyagparosa kataw in boo kansiyo mga bodang, na kitam alapet waget
         yewed bodang gayed.
         9 Osai din, no kitam piyagparosa in kantam mga amang sa bilog, na siro kantam piyagmaal.
         Na labi kay maal in kitam pasakop sa Diyos sa kantam Amang sa abyan, matang kitam
         piyaboway.
         10 In kitam bodang kay kitam piyagparosa kantam mga koyay no nangkataw in maal sa kansiro
         remrem. Kamay in Diyos agbangen, kaya kitam kansiyo piyagparosa matang kitam mipamaal,
         matang kitam apo din in kansiyo kaalenen.
         11 Sa kabetek kitam piyagparosa kitam yewed agkaanggay, angkataw maskit, kamay paka
         kalbas wa ina no kitam piyakapya wa, na kitam apyaan wa, agibetek wa in mga ogali.
         12 Na in idapo eyat agpakaeyat wa pakarigenen in agtaydek.
         13 Pakapyaen in mga ogali matang in kagwali pilay idbatay malabo dayem maoraw.
         14 Kitam agpilit agpaybelagan sa boo mangyan, agpangwat maal pag ogali, angkataw no
         siyo yewed maalen in ogali, na siyo idbatay kangitan sa Kapwan.
         15 Kitam agpilit kamayba osai sa kantam ayaw agpaidapowen kabolowan in agpakayawte Diyos
         sa kantam. Ayaw din apo daet remrem agpakagolo agpansida sa karowan.
         16 Agpilit din ayaw kamayba osai waget agpanggaraw, ayaw agkasadapan in mga atai waget
         sa kobat, kataw Isaw. Panawen sa osai ka yanganan pamangnen kansiyo piyaalis in batay
         nges piyagpaalapet ogon kansiyo amang panawen siyo in panganay.
         17 Kanyo atawanan, sa kalobosan kansiyo wano beet in pandalangin kansiyo amang kamay
         kamayba agpanangis siyo idwa piyakan, angkataw idapo wa padalan agalis in kansiyo
         piyangwat.
         18 Kitam yewed kataw in mga kasokponan Israil, in siro agpasabangen sa boksor Sinai
         in tangona piyagngitan, agrarab lakoy in baya, apo lened, maeyat wano in kowaya, makalimo,
         19 agana lakoy bodyong apo agiplaongan makalimo, anggan malpandaing wa in mga karengey
         ina keyen, Omempet wa in agiplaong sa kanyam.
         20 Angkataw yewed kansiro abanta in batas keyen, Kamayba nakay kamayba ayop waget no
         manlaed asin sa boksor na benglayanen bato anggan matay.
         21 Makapangirabot wano in kansiro piyagngitan, matang kadayo Mowisis keyen wa din, Ako
         agtagelgey wa agkalimo.
         22 Kamay kitam agbangen kapasabangen sa boksor Siyon, sa bayan pagpamatawan Diyos agkaboway,
         sa langit pag Irosalim, sa aronan mga angil yewed abilang.
         23 Kitam karateng wa sa makaanggay pag barkadaan in mga piyagawit panganay Diyos, in
         mga agisolat sa langit in ngaran. Kitam sa adap wa Diyos in agosap sa boo mangyan,
         sa adap din in mga abyan in maalen pag mga mangyan in piyangwat maal wano.
         24 Kitam karateng wa din kay Isos, in paywaraan in bayo pag kasondowan. In kansiyo katayan
         apo kabolowan labi kay kalakoy in katayan Abil.
         25 Na kitam agpilit agparengey kay Isos, in agiplaong sa kantam. In mga tangona dayo
         agparengey sa agiplaong Diyos in piyaalam Mowisis sa kobat, siro yewed mipalpas sa
         parosa Diyos. Na labi kay kitam idbatay mipalpas no kitam dayo agparengey sa agiplaong
         batang sa langit.
         26 Tangona manloni in kobat panawen sa kansiyo agiplaong. Kamay ngona siyo mangako keyen,
         Makaosai kay waget kangay batay piyanloni yewed waget in kobat no yewed kadayo in
         langit.
         27 In keyen makaosai kay waget, na in beet siyabi piyagkowa in boo mga piyangwat, in
         boo apaglebey, matang palagi baywi in mga idbatay apaglebey.
         28 Na kitam wa agkaanggay sa Diyos angkataw in sakopan piyagtaboy sa kantam idbatay
         apaglebey. Na kantam pagmaalen in Diyos, no nangkataw in makaanggay sa kansiyo, in
         agpasakop osai agkalimo pag agmaal.
         29 Angkataw in kantam Diyos kagwali baya agpanggalpong.

1 Ayaw agempet agpaybelagan.
         2 Paeseken in mga mangyan sa kantam mga balay. Angkataw apo mga mangyan agpaesek mangyan,
         in bayote yewed katawan bago mana angil in kansiro piyaonaik sa balay.
         3 Kantam dalanginen in mga piyagbilanggo anggan tomag kitam piyagbilanggo din. Kantam
         dalanginen in mga piyagpaidapan anggan tomag kitam piyagpaidapan din.
         4 Ayaw agpalsowayen in mga taybalang. Kailangan in taybalang agmaal sa osai osai angkataw
         piyagparosa Diyos in mga agbaliwan agpanggaraw.
         5 Ayaw kitam sakop sa kowarta. Kitam agkaanggay wa kamayba nakay in sa kantam, angkataw
         in siyabi Diyos keyen, Kao idbatay kangay piyabayaan, idbatay din biyaliwan.
         6 Na kitam yewed piyagbaslag in remrem kasabi keyen, In Kapwan in agtolong sa kangay.
         Ako idbatay agkalimo kamayba nakay in piyagpangwat mangyan sa kangay.
         7 Ayaw agkalibangaw sa mga agpapoon sa kantam, agpatoldo in agiplaong Diyos. Kantam
         remremen in mga maalen in mibaloy batang sa kansiro boway. Kalbas kantam toladen in
         siro agpasandig sa Diyos.
         8 IsoKiristo siyo kataw daan in tangona, kamayba ngona, anggan idapo kalobosan.
         9 Kitam ayaw abel sa mga olok in kamayba nakay pag agpatoldo. In agpakaeyat sa kantam
         abyan in Diyos agpakayawte, yewed in mga batas panawen sa pamangnen. Baina, in mga
         agpaniwala asin idapo batang abel pakinabang.
         10 Kitam apo osai ka kagwali paltawan pagsonogan andog. Yewed maal agkoman in yaandog
         asin in mga sasirdoti agpanawen sa datiyan torda pag sambaan.
         11 In daya mga ayop piyagbaba in mabwat pag sasirdoti sa pagtagbowan gayed sa Diyos,
         ina pag daya piyagandog panawen sa mga daet, kamay in mga galem agbangen biyaba wa
         sa awak bayan, ista wa piyagtebed.
         12 Kataw din ina Isos matay sa awak bayan matang panawen sa kansiyo daya in mga mangyan
         liinis sa kansiro mga daet.
         13 Na kitam pataboy sa kansiyo sa awak bayan palagem sa kansiyo karikoyan.
         14 Angkataw atai sa kobat kitam idapo bayan palagi batay pagoliyan. Dayem in kantam
         piyagpanaya in dogayan pag bayan.
         15 Na kitam wa baatte agmaal sa Diyos, agawit in ngaran Isos. Ina kantam andog piyagparateng
         Isos sa Diyos.
         16 Kitam ayaw agkalibangaw agpangwat maal, osai agtaboy sa mga roma, angkataw in kataw
         ina pag mga andog makaanggay din sa Diyos.
         17 Kitam pasakop sa mga agpapoon sa kantam, pangwaten in kansiro piyagsabi. Panawen
         siro in agalapet sa kantam na siro batay piyagtanong Diyos. No kitam agpaniwala sa
         kansiro na siro agkaanggay agpanawen sa kansiro tongkolin. Kamay no yewed, na siro
         agkabyatan, na ina idbatay makamaal sa kantam.
         18 Kami dalanginen. Sa kanyam atawanan kami idapo daet agpagolo sa galem, osai kami
         baatte agpilit agogali in betek kamayba nangkadogay.
         19 In kangay ngani piyagayay sa kanyo ako dalanginen matang idwa dogay ako kaoli wakay
         sa kanyo.
         20 Kamo kangay piyagpandalangin sa Diyos in pagrakayan apyaan. Siyo in agpaboway wakay
         tagoli kay Isos kantam Kapwan. Isos kansiyo piyangwat Poon lakoy Agalapet sa kansiyo
         mga topa, angkataw in kansiyo katayan in agparigen sa idbatay lobos pag kasondowan.
         21 Na in Diyos in agpakan sa kanyo in boo kanyo piyagkailangan matang kamo kapangwat
         in kansiyo beet. Osai Iso Kiristo in paywaraan agpangwat sa kantam galem in makaanggay
         sa Diyos. Siyo pakalakonawen anggan idapo kalobosan. Ina wa ngani.
         22 Mga belag, kangay piyagayay kamo agbanta sa kangay piyatoldo, angkataw kaabate waget
         anda pag solat.
         23 Kangay beet biyarita sa kanyo kantam belag Timotiyo piyalpas wa. No nges siyo toloy
         wa atai rateng, na siyo kangay batay piyagpaanggat no ako batay wa asin sa kanyo.
         24 Kamo keyen sa mga agpakoyay sa kanyo siro kanyam piyagpandalangin kadayo in boo mga
         belag. In mga belag sa Italya keyen, Kamo lames idapo kamay nakay?
         25 Kamo boo pakayawteen in Diyos.SANTIYAGOSANTIYAGOSANTIYAGOSANTIYAGOSANTIYAGO

1 Ako Santiyago in agsolat, sogowan Diyos, osai in Kapwan IsoKiristo. Ako agsolat sa
         boo mga iidang Diyos sa boo mga kobat. Kataw nakay wa kamo?
         2 Laki Mga belag, no kitam piyagtepeng aronaw kaidapan, na kitam wa agkaanggay,
         3 angkataw kantam atawanan no kitam piyagtepeng kaidapan na ina pamparigen sa kantam
         paniwala.
         4 Kamay kailangan kitam agpakarigen anggan sa kalobosan matang kitam sibay, maal wano,
         idapo wa korang.
         5 Kamayba nakay sa kanyo no korang in katawanan, na mangayay sa Diyos, na siyo piyagpakan,
         angkataw in Diyos agtaboy lakonaw, siyo idbatay agpangelel.
         6 Kamay no agayay na kailangan tiyaken batay piyakan, ayaw piyagbaslag in remrem. Angkataw
         in piyagbaslag in remrem kataw alon sa dagat piyagbaba kowaya kamayba saano agbangen
         pataboy.
         7 In mangyan kataw ina ayaw manremrem keyen siyo batay piyakan in Kapwan,
         8 angkataw in kansiyo remrem piyagbaslag, piyagalisalis.
         9 In maidap pag belag, no siyo piyakayaman Diyos na siyo agkaanggay wa sa Diyos.
         10 Kamayba in mayaman pag belag no siyo piyakaidap Diyos, na agkaanggay wa din sa Diyos,
         angkataw in mga mayaman batay maidapo kataw mga betakan lalosen.
         11 In lalosen agkaloto no piyagpangibeng, agkaragrag in kansiyo betakan, agkaidapo in
         kansiyo kaalenen. Na kataw din ina in mayaman agkatay sa betek siyo agasesenen kay
         sa kansiyo mga nakayte.
         12 Agkaanggay in mangyan agaway agpakarigen kamayba piyagtepeng mga kaidapan. Angkataw
         no siyo kapandaeg wa na siyo batay wa piyagpakan bayad, ina in boway piyangako in
         Diyos sa mga agkabeet sa kansiyo.
         13 No in mangyan piyagpaidapan ayaw agsabiyen keyen, Ako piyagpatoldo wa Diyos sa daet.
         Angkataw in Diyos idbatay apatoldo sa daet. Osai yewed din agpamatoldo sa daet kamayba
         wa kay nakay.
         14 In agtepeng sa mangyan in kansiyo daan daeten pag remrem. Ina in agpatoldo sa kansiyo
         sa daet, in agbaba sa kansiyo.
         15 Paka siyo mababa wa, na siyo agpangwat wa daet. Kalbas no mistobo wa in daet, na
         ina wa in agbono sa kansiyo.
         16 Laki mga belag piyagmaal, kitam ayaw agpabaribid in remrem.
         17 In boo maalen piyagtaboy Diyos. Ina pag boo maalno batang sa langit batang sa Amang
         in agpangwat in mga tinglaw sa langit. Siyo yewed agiyalisalis, idbatay kataw in ibeng
         agkalabo, kitam idbatay biyaliwan sa lened.
         18 Kitam piyangwat kansiyo mga bodang panawen kitam kansiyo piyatoldo sa betek. Ina
         kansiyo beet matang kitam mibaloy osai wakay, lakonaw kay sa roma kansiyo mga piyangwat.
         19 Laki mga belag piyagpakayawte, pagremremen anda. Agpakaeyat sa agparengey, agingat
         no agiplaong, ayaw toloy agkabais.
         20 Angkataw in mangyan agkabais yewed kabaloy agpangwat in maal sa pangkit Diyos.
         21 Na baliwanen wa in kanyo mga marames pag ogali, in kanyo mga daeten pag piyagpangwat.
         Pasakop wa sa Diyos, paniwalaen in agiplaong kansiyo piyabalay sa kanyo mga remrem,
         angkataw ina kabaloy agpaboway sa kanyo.
         22 Ogaliyen in siyabi Diyos, ayaw waget agparengeyen. No kantam waget piyagparengey
         kamay yewed piyagpangwat, na kitam agpadaya sa kantam sadiri.
         23 Angkataw in agparengey waget sa siyabi Diyos kamay yewed agpangwat, siyo kataw osai
         ka mangyan mangkit sa aninowan.
         24 Paka ngiitan kansiyo mata, siyo panaw, toloy wa agkalibangaw no kataw nakay in kansiyo
         panrosayan.
         25 Kamay in agpangkit, agremrem, osai palagi agpangwat in maalen pag batas in agpalpas
         sa kantam, aro yewed agparengey waget kalbas toloy wa agkalibangaw, na ina pag mangyan
         batay agkaanggay sa boo kansiyo panawen.
         26 No in osai ka mangyan baatte agsamba kamay no yewed kansiyo piyagingatan in kansiyo
         mga piyagsabi, na idapo kabolowan in siyo agsamba. Siyo agpadaya waget sa kansiyo
         sadiri.
         27 No in mangyan agalapet sa mga olila, osai agtolong sa mga kagbaiyan balo sa kansiro
         mga kaidapan, osai yewed malabo sa daet pag panawen atai pag kobat, na ina in maal
         pag agsamba sa pangkit Diyos, in makaanggay sa Diyos Amang.

1 Laki mga belag, kataw kamo agpaniwala sa kantam Kapwan IsoKiristo in lakonaw pag
         Kapwan lakoy, na ayaw kamo agpangidang mangyan.
         2 Alimbawa no apo dowai ka mangyan rateng sa kanyo samba, in osai mayaman, maalen wano
         in lambong, siyo apo singsing ginto. In osai agbangen maidap, rogniten in lambong.
         3 No kanyo yaapora in mangyan maalen in lambong keyen, Kao atai sa maalen pagtokkawan.
         Kalbas keyen wakay sa rogniten in lambong, Kao asin waget tomaydek, no yewed piyatoldo
         in matemek agbangen keyen, Kao asina wa tomokkaw.
         4 Na no kataw ina kamo agpangidang wa, daeten wa in kanyo pangkit sa mga mangyan.
         5 Laki mga belag piyagpakayawte, amba mamarengey. In iidang Diyos in mga maidap sa
         pangkit mga mangyan, matang kansiyo piyangwat mga mayaman sa paniwala, osai piyaanggat
         sa sakopan kansiyo piyangako sa mga agkabeet sa kansiyo.
         6 Kamay kanyo piyagidapo kabolowan in mga maidap. Yewed mana kitam piyagpaidapan in
         mga mayaman? Yewed mana siro in agpabintang sa kantam matang kitam yoosapan?
         7 Siro wa daan in aglibak sa maalen pag ngaran Kiristo in tiyaboy Diyos sa kantam.
         8 No kantam piyagpangwat in batas tiyaboy Diyos, in Agisolat keyen, No nangkataw kao
         agpakayawte sa kaimo sadiri na kataw daan din ina kao agpakayawte sa mga amat, no
         kitam agkataw ina na maal in kantam piyagpangwat.
         9 Kamay no kamo agpangidang mangyan na daet in kanyo piyagpangwat, na siyabi in mga
         Batas Diyos kailangan kamo piyarosa kataw kamo mga songgaran.
         10 Angkataw in mangyan agpaniwala sa boo mga Batas, kamay lomaban kamayba sa osai waget,
         na kansiyo piyaglabanan in boo.
         11 Angkataw in agsabi keyen, Ayaw agpanggaraw, siyo din in agsabi keyen, Ayaw agbono
         mangyan. Na no in mangyan yewed manggaraw kamay agbono mangyan, na siyo lomaban wa
         din sa boo Batas.
         12 Na kitam agingat sa kantam mga piyagsabi osai sa mga piyagpangwat, angkataw kitam
         batay piyagpaltikkatawan osai in mga batas in agpalpas sa kantam.
         13 In Diyos batay ngani agparosa, idbatay agpakayawte sa mangyan yewed katawan agpakayawte.
         Kamay in mangyan agpakayawte idbatay wa agkalimo sa kabetek agparosa.
         14 Mga belag, idapo batay kabolowan sa osai ka mangyan no siyo agsabi keyen, Ako agpaniwala,
         kamay siyo idapo piyagpangwat panawen sa kansiyo paniwala. Siyo lames batay piyaboway
         no kataw ina in kansiyo paniwala? Yewed.
         15 Alimbawa, no in osai ka belag idapo wa lambong, idapo wa pamangnen,
         16 no kitam agsabi sa kansiyo keyen, Kao sarigen in Diyos, kao aglambong wa, mamangan
         wa, kamay yewed piyakan in kansiyo kailangan, na nakay in kabolowan ina?
         17 Na kataw daan din ina in agpaniwala, no idapo piyagngitan panawen, na idapo ngani
         kabolowan.
         18 Karam apo keyen, In osai ka mangyan apo paniwala, in osai wakay apo panawen. Na ako
         keyen, In idapo panawen, nangkataw siyo batay kapapangkit kansiyo paniwala? Kamay
         in kangay mga piyagpangwat, ina in padalan piyagpapangkit in kangay paniwala.
         19 No kamo agpaniwala apo osai waget ka Diyos, na ina maal. Kadayo in mga mamaw agpaniwala
         kataw ina, kamay siro agpangirabot.
         20 No in mangyan agsabi siyo agpaniwala kamay yewed kay kansiyo atawanan idapo kabolowan
         in agpaniwala no idapo piyagpangwat, na siyo idapo bait.
         21 Remremen in kantam tangona kakoyayan Abraam. Siyo piyagkaanggayan Diyos panawen sa
         kansiyo piyangwat, in kansiyo tiyaboy sa Diyos in kansiyo bodang Isaak sa kagwali
         paltawan.
         22 Na asin piyagngitan agpaysarig in kansiyo paniwala osai in kansiyo panawen. Panawen
         sa kansiyo piyangwat mibaloy wa gayed maal in kansiyo paniwala.
         23 Mibaloy wa in piyagsabi sa Agisolat keyen, Abraam agpasandig sa Diyos. Panawen ina
         siyo piyangwat idapo daet sa pangkit Diyos, siyo piyagbelag Diyos.
         24 Asin piyagngitan kaya in mangyan piyangwat betek, panawen sa kansiyo mga piyangwat,
         yewed waget panawen sa paniwala.
         25 Kataw daan din ina Raab in agpanggaraw pag kagbaiyan. Kaya siyo piyangwat wa idapo
         daet panawen sa kansiyo piyangwat in siyo agtanggap sa mga talawtaw osai agpapanaw
         sa kansiro sa osai wakay ka dalan matang siro domalagan.
         26 No nangkataw in bilog no idapo wa payeng na matay wa, na kataw daan din in paniwala
         no idapo panawen na kagwali wa matay.

         2 Laki mga belag, ayaw karowan sa kanyo in agkabeet sa tongkolin agpatoldo. Angkataw
         kitam boo mapret somala. Kamay no kami agbangen in mga agpatoldo somala na tiyak maloba
         in batay pangelel sa kanyam labi kay sa mga amat. In mangyan idapo somala sa kansiyo
         mga piyagsabi, na siyo betek wano pag mangyan, kabaloy din agpandaeg sa boo kansiyo
         galem.
         3 Alimbawa no kantam tiyagikaw in orong kalabaw na siyo agpaniwala kamayba saano kantam
         beet pataboyan.
         4 Kataw din ina in mga sakayan parkado apo tablate pampapeles. Kamaybawa lakonaw lakoy
         in parkado, osai piyagpapanaw kowaya lakoy, ina apapeles daan in tablate sa paoriyan
         kamayba saano agbangen in beet in kapwan.
         5 Na kataw daan din ina in bibi mangyan. Ina kalakoyte waget pag sangkap sa bilog,
         kamay siyo kabaloy maloba agyabang. Baina in kaslangen in kobat mararab batang waget
         sa lipato.
         6 Na in bibi kataw daan baya. Siyo lipato batang sa toyongan, agrarab sa boo boway
         in mangyan. Sa mga sangkap sa kantam bilog in bibi wa in paywaraan sa boo mga daet
         atai sa kobat. Siyo in agakay sa boo bilog sa daet.
         7 In boote ayop kamayba in mga bantog, mga agipanaw, mga aginakap, kamayba in mga agbalay
         sa sapa, ina boo agkapaapo mangyan, osai apo ngani batang maapo.
         8 Kamay idapo mangyan kapaapo sa bibi. Ina wa in daet wano, idbatay apasakop, maloba
         makapolongan.
         9 Ina pag bibi in kantam piyagalapet agmaal sa kantam Kapwan, osai sa kantam Amang.
         Ina daan din pag bibi in kantam piyagalapet sa agpamanes sa mga mangyan sa piyangwat
         Diyos kataw daan siyo.
         10 Batang sa osai waget ka bibi aglowas kadayo in agmaal kadayo in agpamanes. Laki mga
         belag, yewed maal in agkataw ina.
         11 Idbatay lomwas sa osai waget ka bokbokalan in sapa masadap osai mapait.
         12 Laki mga belag, in kapi idbatay manggalem limaw, in balagen idbatay manggalem kapi.
         Na idbatay din lomwas in sapa masadap sa bokbokalan sapa mapait.
         13 No sa kanyo apo mangyan katawanan osai katawan, na ina kansiyo papangkiten sa maalno
         pag mga ogali, agpanawen maal panawen agpakabwatte remrem batang sa kansiyo katawanan.
         14 Kamay no kanyo remrem mapait, tagiriyan osai sadiriyen, na ayaw agpakabwat, ayaw
         aglampas sa betek.
         15 In kataw ina batang sa dimonyo, sa bilog, sa remrem waget mangyan. Yewed ina in katawanan
         batang sa Diyos.
         16 Angkataw no saano in agpanagiri osai in solangan na asin din in agpalawayan osai
         in boo daeten pag panawen.
         17 Kamay in katawanan batang sa Diyos in tokaw piyagngitan idapo agiyagem daet, kadogay
         apyaan in remrem, mabait, katawan agpabelag, agpakayawte, agpangwat in boo maalno,
         yewed agpangidang sa mangyan, yewed waget agpakagwali.
         18 In mabait pag agpakapya na ina kagwali mangyan agtogda, kalbas in batay raweg in
         maal pag ogali.

1 Saano batang in kanyo agkagalit? Nakay batang kamo agpalawayan? Ina batang sa kanyo
         daet pag remrem in agkabeet sa kanyo waget sadiri. Ina agpalaway sa kanyo galem.
         2 Kamo nges apo piyagkabeet kamay idbatay rateng sa kanyo, kalbas kamo agkabono. Kamo
         agpanagiri, idbatay tiyaboy in kanyo beet, kalbas kamo agkagalit, agpalawayan. Kaya
         idapo in kanyo piyagkabeet, kamo yewed agayay sa Diyos.
         3 Kamo nges agayay, ai, in kanyo remrem daeten. Kaya kamo yewed piyakan, piyagalapet
         batay sa kanyo waget sadiri remrem.
         4 Kamo kataw in kagbaiyan agpanggaraw. Yewed mana kanyo atawanan in agkabeet sa mga
         atai sa kobat ina aglaban wa daan sa Diyos. No kansiyo piyagkabeet in kobat na siyo
         aglaban sa Diyos.
         5 Kanyo lames piyagremrem idapo kabolowan in siyabi in Agisolat keyen, In Diyos agalwasi
         sa remrem kansiyo piyabalay sa kantam?
         6 Kamay siyo labi kay agpakayawte sa kantam. Angkataw piyagsabi sa mga Agisolat keyen,
         In Diyos aglaban sa mga agpakabwat in remrem, kamay agpakayawte sa mga agpakabwatte
         in remrem.
         7 Na pasakop wa kamo sa Diyos. Kamo lomaban sa dimonyo, na siyo batay alimowan sa kanyo.
         8 Pasabangen wa sa Diyos, na siyo batay pataboy sa kanyo. Kamo mga agpamangwat daet,
         benglayen wa in kanyo mga daet. Kamo mga agpatolad waget, benglayen wa in baslag kanyo
         remrem.
         9 Kamo agrongkot wa, agpaereng wa, manangis wa. Palitanen wa rongkot in kanyo agkaanggay.
         Palitanen wa agpanangis in kanyo agpatawa.
         10 Agpakabwatte kamo sa adap in Kapwan, na kamo kansiyo batay piyakabwat.
         11 Laki mga belag, ayaw agpanlibak sa osai osai. No siyo aglibak osai agidapo kabolowan
         sa kansiyo belag, na siyo aglibak osai agidapo kabolowan sa mga Batas. Kalbas no siyo
         aglibak sa mga Batas, na siyo idwa agpaniwala sa mga Batas, no yewed aglibak.
         12 Diyos waget in agpangwat in mga Batas, osai in kasabi no maal in mangyan no daet.
         Siyo wa daan in apo kabaloyan agpaboway, apo kabaloyan agbono. Na nakay batang kao
         aglibak sa roma mangyan?
         13 Sa kanyo apo mga agsabi keyen, No yewed ngona na goribas kami batay pataboy ati no
         yewed ista pag bayan lakoy. Osai ka dagon kami ista agpamataw aganap boway batay kangitan
         lakonaw.
         14 Kamay remremen anda, Yewed kanyo atawanan goribas no nakay in batay rateng sa kanyo.
         Angkataw in kantam boway kagwali osok kadogayte ngiitan toloy wakay matonaw.
         15 In maal kay kanyo sabiyen keyen, No ina in remrem in Kapwan, no kami batay kay boway,
         na kanyam piyagpangwat anda no yewed ina.
         16 Kamay kamo agpakalakonaw, kamo agpakayabang. Ina daet.
         17 In katawan in maal, kamay yewed agpangwat, na ina daet.

1 Kamo in mga mayaman, mamarengey wa. Kamo manggaga wa, manangis wa panawen sa mga
         kaidapan agrateng sa kanyo.
         2 Mangarokas wa in kanyo mga sangkap. Piyamangan wa ipes lakoy in kanyo mga damit.
         3 Piyamangan wa ngani karawang in kanyo mga ginto, mga kowarta. Kalbas ina daan pag
         karawang in batay agpatotoo laban sa kanyo. Ina batay kagwali baya agkoman kanyo bilog.
         Kanyo piyagtipon in kanyo mga sangkap, bago agkalobos wa in kobat.
         4 Yewed kanyo tiyaboy in bayad sa mga agpanawen sa kanyo mga kobat. Mamarengey wa sa
         agdaing. In daing in mga agani sa kanyo kobat agrateng wa sa Diyos in Kapwan in apo
         kabaloyan sa boo.
         5 Kamo agkasadapan agtokkaw apyaan atai sa kobat. Kamo agpakataba kataw beyek, bago
         bangen wa in ibeng piyagbono.
         6 In mga maal pag mangyan kanyo piyadaet, kanyo biyono. Siro yewed din lomaban sa kanyo.
         7 Na laki mga belag, kitam agbanta agpanaya anggan sa rateng in Kapwan. Baina in agtogda,
         siyo agpanaya sa talapon osai sa dengdeng, siyo agbanta agpanaya sa maal pag manggalem
         kansiyo togda.
         8 Na kailangan din kitam agbanta osai agpakaeyat in remrem, angkataw bangen wa in agrateng
         in Kapwan.
         9 Laki mga belag, ayaw agpanremrem daet sa osai osai, na kamo idbatay piyarosa Diyos.
         Bangen wa in agosap.
         10 Laki mga belag, toladen in mga poropita, in mga sogowan in Kapwan in siro agbanta
         sa betek piyagpaidapan.
         11 Kantam atawanan agkaanggay in agbanta anggan sa kalobosan. Alimbawa Oob. Siyo agbanta,
         kalbas kantam atawanan in maal pag piyangwat in Kapwan sa kansiyo sa kalobosan. Asin
         kantam piyagngitan in kabaiten in Kapwan in siyo agpakayawte.
         12 Laki mga belag, labi kay sa boo, no kamo mangako na ayaw agdagdag. Ayaw keyen, Kamaybawa
         sa langit, kamaybawa sa kobat, kamaybawa nakay. No in pangako keyen batay, na sabiyen
         waget batay, no idbatay na sabiyen waget idbatay. Na kamo idbatay piyarosa Diyos.
         13 Sa kanyo apo lames mangyan agkaidapan? Na mandalangin wa. Apo lames agkaanggay? Na
         agbaren wa agmaal sa Diyos.
         14 Apo lames maskit sa kanyo? Na beryaen wa in mga koyay sa barkadaan mga bodang Diyos,
         matang agpandalangin, agyodyod langis agayay tolong sa Kapwan.
         15 Kalbas in maskit batay piyaoraw panawen agpasandig sa Diyos in mga agpandalangin.
         Siyo batay piyaoraw in Kapwan. Osai no siyo batang agpangwat daet, na in daet batay
         liibangaw.
         16 Sabiyen wa in kanyo mga daet sa baatte osai. Kamo maysipandalanginan matang kamo
         piyakapya. No siyo in maal pag mangyan, no maloba agpandalangin, na lakonaw in agibaloy
         sagot sa kansiyo pandalangin.
         17 Iliyas mangyan daan kataw kitam. Siyo maeyat agpandalangin keyen ayaw omodan. Kalbas
         tolo ka dagon enem ka bolan idapo ngani odan.
         18 Kalbas siyo mandalangin wakay, lomwas wa lakoy in odan, kalbas manggalem wakay in
         mga togda.
         19 -
         20 Laki mga belag, remremen anda. No sa kanyo apo mibaribid sa maal, kalbas apo wakay
         agpatoldo sa kansiyo matang siyo moli wakay sa betek, na in agpatoldo sa apo daet
         matang siyo idwakay agogali daet, siyo agpaboway wa asin pag mangyan osai in Diyos
         aglibangaw sa karowan daet.1 PIDRO1 PIDRO1 PIDRO1 PIDRO1 PIDRO

1 Ako Pidro in agsolat, osai ka katiwala IsoKiristo. Ako agsolat sa mga iidang Diyos,
         mga malsowayan, agpakamalay waget sa mga kobat Ponto, Galasya, Kapadosya, Asya, osai
         Bitinya.
         2 Tangona kay kitam iidang in Diyos Amang, ina in kansiyo remrem, matang kitam piyangwat
         in Betek pag Abyan bodang Diyos, matang din kitam agpaniwala kay IsoKiristo, osai
         matang kiyowa wa in kantam mga daet panawen siyo biyono. In kangay pandalangin kamo
         pakayawteen lakoy Diyos osai pakaanggayen.
         3 Kitam wa agkaanggay sa Diyos sa Amang kantam Kapwan IsoKiristo. Panawen in Diyos
         maloba agpakayawte sa kantam kitam piyakan bayo wakay pag boway panawen IsoKiristo
         batang matay piyaboway wakay. Panawen asin pag bayo pag boway kantam gayed atawanan
         4 kitam batay kabel in lakonaw pag siyandata Diyos sa kansiyo mga iidang. Ina kansiyo
         piyagbetang sa langit matang idbatay mabolok, idbatay masida, idbatay din maidapo.
         5 Panawen kitam agpaniwala kitam piyagalapet in kabaloyan Diyos, anggan kantam kay
         piyagpanaya in kitam piyaboway wa gayedte. Ina batay piyalowas Diyos sa kalobosan
         pag ibeng.
         6 Kitam agkaanggay asin pag boo, kamaybawa ngona karam kitam batay kay domalan kadogayte
         sa aronaw mga kaidapan.
         7 Kaya kitam batay diyalan mga kaidapan, matang atawanan no marigen in kantam paniwala.
         In ginto agkasida, piyagpadalan sa baya, matang atawanan no maalno wa. Na in kantam
         paniwala piyagmaal labi kay kaloba in ginto, kailangan din ina kataw ginto piyagtepeng
         matang atawanan no idapo agiyagem daet, matang kitam batay piyagpamaal in Diyos, batay
         piyagpakalakoy, osai batay piyagpakabwat sa Ibeng IsoKiristo lomwas.
         8 Kamaybawa yewed kanyo ngiitan siyo kanyo piyagbeet. Kamaybawa anggan ngona idbatang
         kay din ngiitan kamo agpasandig wa sa kansiyo. Panawen asin kitam agkaanggay wano
         gayed, in kalakoyen ina pag kaanggayan anggan idbatay asabi.
         9 Kaya kitam agkaanggay angkataw kitam piyagpakan in raweg kantam paniwala, na ina
         in kitam piyagpaboway.
         10 In mga poropita in agbarita tangona panawen ina pag piyagtaboy sa kantam, siro agpamangkit
         wano in padalan Diyos, batay agpaboway sa mga agpaniwala.
         11 Agpilit siro katawan no nangkadogay in kabetek ina, osai no nangkataw ina batay mibaloy,
         in piyatoldo in Abyan Kiristo in agbalay sa kansiro galem, in siyo tangona kay agsabi
         sa kansiro in mga kaidapan batay diyalan Kiristo, osai in kalakoyen in mga batay mibaloy
         sa paori.
         12 Piyaalam Diyos asin pag mga poropita ina pag kansiro piyagpalowas idapo batay pakinabang
         sa kansiro agbangen, no yewed sa kantam. In kansiro piyalowas piyaliwanag wakay ngona
         sa kanyo in mga agpatoldo in Maal pag Barita. Siro piyakan kabaloyan agpatoldo in
         Betek pag Abyan. Kamaybawa in mga angil sa langit siro beet katawan ina pag boo mga
         piyatoldo.
         13 Na sandataen in kantam mga remrem, pakarigenen in kantam paniwala, agpanaya gayed
         sa maal pag batay tiyaboy sa kantam paka lomwas IsoKiristo.
         14 Kataw kitam mga bodang Diyos, na kitam maniwala sa kansiyo, ayaw sa mga daeten kantam
         piyagkabeet, kataw tangona in kantam mga piyagpangwat in kitam yewed kay katawan in
         Maal pag Barita panawen sa kansiyo.
         15 Maal wano in Diyos in omidang sa kantam, na kailangan din kitam maal wano in boo
         kantam mga ogali,
         16 angkataw in sa Agisolat keyen, In Diyos keyen, Kamo agpakamaal wano kataw ako maal
         wano.
         17 In Diyos yewed agpangidang. In kansiyo remrem sa baatte mangyan sibay sa piyangwat
         in mangyan. No kitam agpandalangin na siyo kantam piyagawit Amang, na kantam pagmaalen
         siyo anggan kitam agkaboway kay.
         18 Kanyo atawanan in piyabayad matang kitam piyalpas sa idapo kabolowan pag mga ogali
         batang sa kantam mga kakoyayan. In piyabayad yewed mga agkasida, mga agkaidapo kabolowan
         kataw kowarta,
         19 dayem in lakonaw lakoy pag boway Kiristo, in biyono kataw bodang topa idapo daet,
         idapo rames.
         20 Ikkay piyangwat in kobat siyo iidang wa Diyos asin pag panawen, kalbas ngona sa kalobosan
         pag mga ibeng siyo piyalowas wa panawen sa kantam.
         21 Panawen kay Kiristo kitam agpasandig sa Diyos in agpaboway wakay sa kansiyo osai
         agpakalakonaw sa kansiyo. Matang kitam agpaniwala osai agpasandig sa Diyos.
         22 Ngona kitam malinis wa panawen kitam agpaniwala sa Maal pag Barita osai kitam agpaybelagan
         wa. Na maybelagan wa gayed in kantam boo remrem.
         23 Angkataw kitam bayo wakay biyodang. In kantam Amang yewed kataw mangyan agkatay,
         siyo idbatay matay. Kitam biyodang panawen sa idapo kalobosan pag agiplaong Diyos
         in agkaboway.
         24 Kataw in sa mga Agisolat keyen, In boo mangyan kataw lalosen, In kansiro kamaalen
         kataw in mga betakan sa kobat. In lalosen agkalayo, in mga betakan agpangalabo,
         25 Kamay in agiplaong in Kapwan baywi daan anggan idapo kalobosan. Ina in Maal pag Barita
         in piyatoldo sa kanyo.

1 Na ngani, baliwanen wa in boo kanyo daet. Ayaw agsabi baribid, ayaw agpakagwali waget,
         ayaw agpanagiri, ayaw aglibak.
         2 Kataw in bodang bayo biyoslot agkabeet wano sa soso, na kamo kataw daan din ina kamo
         agkabeet in maalen pag pamangnen sa abyan, matang kamo mistobo sa kanyo paniwala anggan
         piyaboway wa gayed.
         3 Angkataw kanyo wa tiyepeng, kanyo atawanan in Kapwan mabait.
         4 Na kamo pasabangen sa Kapwan, siyo kataw bato agkaboway, piyaidapo wa kabolowan mangyan,
         kamay iidang Diyos, kansiyo piyagmaal wano.
         5 Kamo din kagwali mga bato agkaboway, na paalapet sa Abyan Diyos piyagkailangan sa
         balay lakoy Diyos kansiyo piyagtadyok. Asin pag balay kitam mga sasirdoti iidang Diyos,
         matang agtaboy sa kansiyo in mga piyagpatoldo kansiyo Abyan, mga makaanggay panawen
         kay IsoKiristo.
         6 Angkataw in siyabi Diyos sa mga Agisolat keyen, Kamo mangkit, kangay piyagpabalay
         sa bayan lakoy Siyon in osai ka bato panrigen sa sokol, kangay iidang, kangay piyagmaal
         wano. In agpasandig sa kansiyo idbatay arikoyan.
         7 Na ngani siyo piyagmaal wano kitam in mga agpasandig sa kansiyo. Kamay sa mga yewed
         agpasandig sa kansiyo na in mga Agisolat keyen din, In bato piyaidapo kabolowan in
         mga agtadyok balay, siyo in mibaloy in lakonaw sa boo.
         8 Keyen wakay in mga Agisolat, Ina osai ka bato makasolpo, matang in mga mangyan maligan.
         Kaya siro asolpo angkataw yewed kansiro piyaniwalaan in agiplaong Diyos. In siro malabo,
         ina in siyandata Diyos sa kansiro.
         9 Kamay kitam in osai ka tiribo iidang Diyos, mga piyangwat sasirdoti in Diyos in Poon
         lakoy, mga mangyan tiyalaga sa Diyos, kansiyo gayed mga bodang. Kitam kansiyo iidang
         matang agsabi in kansiyo mga makasoyo wano pag panawen. Siyo din in agberya sa kantam
         batang sa lened pataboy sa kansiyo makaanggay wano pag rawa ibeng.
         10 Tangona kitam yewed bodang Diyos, kamay ngona kansiyo ngani mga bodang. Tangona yewed
         kantam atawanan in Diyos agpakayawte, kamay ngona kantam ngani atawanan kitam kansiyo
         piyagpakayawte.
         11 Mga belag kangay piyagmaal, kataw kitam mga agpakamalay waget atai sa kobat, na kangay
         piyagayaw in agpangwat in mga daeten pag piyagkabeet kanyo bilog, in mga aglaban sa
         kanyo abyan.
         12 Kamo agogali in maalno sa pangkit in mga yewed agpaniwala matang kamaybawa ngona
         kamo kansiro piyagbintangan in mga daeten, na dogayan sa Ibeng in Diyos agrateng siro
         batay agpakalakoy sa kansiyo, panawen sa kansiro ngani ngiitan in kanyo maalno pag
         panawen.
         13 Kitam pasakop sa boo mga apo kabaloyan piyangwat mangyan, matang kitam makaanggay
         sa Kapwan. Pasakop sa poon lakoy in mabwat pag apo kabaloyan sa kobat,
         14 osai sa mga gobirnador kansiyo sogo matang agparosa sa mga agpamangwat daet, osai
         agpakalakoy sa mga agpangwat maalno.
         15 Angkataw in beet in Diyos kitam agpangwat maal matang in mga mangyan idapo katawanan
         in aglibak sa kantam idapo wa batay masabi.
         16 Kitam yewed sakop sa mangyan, kamay ina ayaw agpangwaten dailan sa agpangwat daet,
         no yewed kitam agogali sakop sa Diyos.
         17 Kantam pagmaalen in boo mga mangyan, pagbelagen in mga belag kay Kiristo, agogali
         kitam in agkalimo sa Diyos, pagmaalen in poon lakoy.
         18 Kamo in mga sogowan in piyagalapet, kamo agmaal sa kanyo mga kapwan, maniwala sa
         kansiro, yewed waget sa mga mabait, kadayo sa mga matapang.
         19 No in mangyan, piyagparosa kamayba siyo idapo piyangwat daet, kamay panawen siyo
         agremrem sa Diyos siyo yewed aglaban sa parosa, na in Diyos agkaanggay sa kansiyo.
         20 Kamay no siyo agpangwat daet na betek in parosa, na kamayba siyo yewed aglaban sa
         parosa, idapo pakinabang sa Diyos. Kamay no kamo agpangwat maal kalbas yewed aglaban
         sa parosa na ina maal sa pangkit Diyos.
         21 Ina in osai ka dailan kaya kitam iidang Diyos. Angkataw Kiristo agbanta sa kaidapan
         panawen sa kantam, na kitam kansiyo piyakan alimbawa matang kantam pagtoladan.
         22 Kiristo idapo piyangwat daet, idapo din siyabi baribid.
         23 In siyo piyagidapo kabolowan siyo yewed gomanti. In siyo piyaidapan siyo yewed aglaban
         agsabi daet, dayem siyo paalapet sa Diyos in betek pag agparosa.
         24 In Kiristo matay sa kodos kansiyo biyaba in kantam mga daet matang biyono wa in kantam
         beet agpangwat daet, kamay piyaboway in kantam beet agpangwat maal. Panawen sa kansiyo
         mga sogat kitam piyakapya.
         25 Angkataw kitam kataw in mga topa malibangaw, kamay ngona tiipon wakay in Pastor,
         in Agalapet sa kantam.

1 Kamo in mga babai, kamo pasakop sa kanyo mga lalaki, matang no siro yewed kay agpaniwala
         sa agiplaong Diyos na siro batay din aakayan in kanyo maalno pag ogali. Idwa kailangan
         kamo agpatoldo sa kansiro.
         2 Sibay wa in kansiro piyagngitan in kanyo mga ogali mabait, panawen sa kamo agmaal
         sa Diyos.
         3 In kanyo kamaalnowen ayaw agpapangkiten sa bilog, kataw in mga agpakapya abok, agisoroy
         in mga sangkap sa bilog, osai in mga maalno pag damit.
         4 Dayem in kamaalnowen sa galem, in mabait osai apyaan pag remrem. Ina idbatay miyalis,
         ina in makaanggay sa pangkit Diyos.
         5 In mga kagbaiyan tangona in mga agpasandig sa Diyos, kataw ina in kansiro yaalapet
         kamaalnowen. Siro agpasakop sa kansiro mga lalaki.
         6 Kataw wa daan Sara, siyo maniwala kay Abraam, kansiyo piyagawit kapwan in kansiyo
         lalaki. Na kamo agiyagem sa kansiyo mga bodang no kanyo panawen maalno, idapo piyagkariyaban
         kamayba nakay.
         7 Kamo wakay in mga lalaki, pagalapeten maal in kanyo mga babai. Siro pagmaalen angkataw
         siro kalakoyte in eyat, osai kataw daan din kamo batay piyagpaboway gayed in Diyos.
         No kamo kataw ina, na idapo batay agsalag sa kanyo mga pandalangin.
         8 Sa kalobosan kangay piyagsabi sa kanyo, kitam boo malageman in remrem, malsiyayonan,
         agpaybelagan, agpakayawte osai ayaw mabwat in remrem.
         9 Ayaw agpangganti. Ayaw agpamanes sa mga agpamanes sa kantam, dayem dalanginen siro
         keyen pakayawteen. Angkataw ina in dailan kaya kitam iidang Diyos, matang kitam kansiyo
         piyagpakayawte.
         10 Kataw in siyabi sa mga Agisolat keyen, In agkabeet agkasadapan sa boway, agkabeet
         agkaanggay, na ayaw agsabi daet, in kansiyo bibi ayaw agsabi baribid.
         11 Baliwanen wa in daet, agpangwat wa in maalno, agpilit agpabelag sa roma.
         12 Angkataw in Kapwan agkaanggay sa mga agpangwat in betek, kansiyo piyagparengey in
         kansiro pandalangin. Kamay siyo agkagalit sa mga agpamangwat daet.
         13 No kantam boo remrem beet agpangwat maal, na idapo batay agpangwat daet sa kantam.
         14 Kamay no kitam piyagpaidapan sa agpangwat maal, na agkaanggay kay din kitam. Ayaw
         agkalimo sa kansiro mga agpamalimlimo, ayaw agkariyaban.
         15 Pagmaalen in Kiristo sa kantam remrem, kataw siyo in kantam Kapwan. Kailangan kitam
         palagi agsandata agpatoldo sa mga agtanong no nakay in kantam pagpasandigan.
         16 Kamay in agpatoldo kitam mabait, osai ayaw agpaidapowen kabolowan in kantam piyagpatoldo.
         Kailangan in kantam ogali maalno matang yewed magolo in kantam remrem, osai matang
         batay arikoyan in mga aglibak sa kantam, mga agsabi daeten in kantam maalno pag ogali
         in kitam agyanggat kay Kiristo.
         17 Osai in piyagpaidapan panawen sa agpangwat daet, osai in piyagpaidapan panawen sa
         agpangwat maal, na in maal agbangen in kitam piyagpaidapan panawen sa agpangwat maal,
         no ina in beet Diyos.
         18 Angkataw panawen sa kantam mga daet Kiristo matay, makaosai waget na sibay anggan
         idapo kalobosan. Siyo idapo daet, kamay siyo matay panawen sa mga apo daet, matang
         kitam kansiyo piyaanggat sa Diyos. In kansiyo bilog biyono mga mangyan, kamay in siyo
         piyaboway wakay in Abyan Diyos, na in kansiyo bilog idbatay wa mabono.
         19 In abyan Kiristo pataboy sa mga abyan piyagbilanggo, agpatoldo sa kansiro.
         20 Siro in mga abyan in mga mangyan in kabetek Nowi, in mga yewed maniwala sa Diyos
         in siyo agpanaya gayed sa kansiro, anggan Nowi agpangwat in bangka lakoy, matang nges
         siro agbenglay kansiro daet. Korang in mga mangyan sa bangka, walo waget, in piyaboway
         sa bongkalos.
         21 Ina pag sapa rarawan baotismo in agpaboway ngona sa kantam. In baotismo yewed agogas
         lebag sa bilog, dayem ina tanda in kantam maalno pag remrem agpangako sa Diyos. Kaya
         kitam piyagpaboway panawen IsoKiristo wakay piyaboway.
         22 Siyo monaik sa langit, kalbas ngona agtokkaw sa pamalang agbangen Diyos, agpapoon
         sa mga angil ista, osai sa mga apo kabaloyan agpakoyay sa kiwang.

1 Panawen Kiristo domalan sa kaidapan sa bilog, na kadayo din kitam agpakaeyat remrem
         kataw siyo, angkataw in agbanta sa kaidapan sa bilog dayo wa agpamangwat daet.
         2 Na in mga dagon batay kay kantam piyagdalan atai sa kobat taboyen sa agpangwat in
         makaanggay sa Diyos ayaw sa agpangwat in piyagkaamag waget kantam remrem.
         3 Sibay wa in mga dagon kantam diyalan sa agpangwat in mga piyagkasadapan in mga yewed
         agpaniwala sa Diyos, kataw in agpanggaraw, in mga daeten pag piyagkabeet kantam bilog,
         in agpanlasing, in makarikoy pag agpalkaanggayan, agpalpamarik, osai in makasoka pag
         agsamba sa mga yewed Diyos.
         4 Kalbas in mga yewed agpaniwala sa Diyos agsoyo no nakay batang kitam ngona idwa agyanggat
         sa kansiro agpamangwat kamayba nakayte pag mga daeten pag ogali, kalbas kitam kansiro
         piyaglibak.
         5 Kamay panawen ina siro batay piyagbotog Diyos in batay wa agosap sa mga agkaboway
         kadayo sa mga matay.
         6 In Maal pag Barita piyatoldo din sa mga matay matang in kansiro abyan maal din agkaboway
         kataw in Diyos agkaboway kamayba kansiro bilog matay kataw in boo mangyan.
         7 Bangen wa in kalobosan in boote. Kailangan kitam ayaw aglimbang agremrem maalno,
         matang kabaloy agpandalangin.
         8 Labi kay sa boo, agpakayawte wano sa osai osai, angkataw in agpakayawte sa roma aglibangaw
         sa kansiro mga daet kamayba karowan.
         9 Pakanen esekan in mga belag sa agpaniwala, ayaw mabyat in remrem.
         10 Kailangan kitam maalno pag paalapetan in mga boote piyagtaboy in Diyos. Na no nakay
         in tiyaboy Diyos sa baatte osai, na ina kantam alapeten sa agtolong sa mga roma.
         11 No kao in agpatoldo, na in kaimo patoldowen in agiplaong Diyos. No kao in agtolong
         na kaimo alapeten in kabaloyan piyagtaboy Diyos, matang sa boote siyo batay piyagmaal
         panawen kay IsoKiristo. Sa kansiyo in kabaloyan osai in kalakoyen anggan idapo kalobosan.
         Ina wa ngani.
         12 Mga belag kangay piyagmaal, ayaw agsoyo sa maloba pag kaidapan kantam piyagdalan
         keyen, anda osai wakay. Ina matang kitam piyagtepeng.
         13 Dayem kitam agkaanggay angkataw kitam piyagpaanggat sa kaidapan Kiristo. Kalbas paka
         siyo rateng wakay, lomwas wa in kansiyo kalakoyen, na kitam batay agkaanggay wano
         gayed.
         14 No kamo piyaglibak panawen kamo agyanggat kay Kiristo na kamo agkaanggay, angkataw
         in beet siyabi ina in lakonaw pag Abyan, in Abyan Diyos agbalay sa kantam.
         15 Ayaw kitam agbono mangyan, agpanakaw, agpangwat kamayba nakay pag daet, agpanlado
         sa idwakay kantam panawen, matang kitam idbatay piyarosaan.
         16 Kamay no kitam piyagparosaan panawen kitam agiyagem kay Kiristo na ayaw wa agkarikoy.
         Dayem kitam agkaanggay sa Diyos panawen piyagngitan kitam agiyagem kay Kiristo.
         17 Rateng wa in kabetek agosap. In tokaw piyagosap in mga bodang Diyos. No kitam in
         tokaw piyagosap na labi kay lakonaw in batay parosa sa mga yewed maniwala sa Maalno
         pag Barita Diyos.
         18 Kataw in siyabi sa mga Agisolat keyen, No in maal pag mga mangyan apo piyagdalan
         mga kaidapan in siro piyagpaboway, na labi kay lakonaw in mga kaidapan sa mga agpamangwat
         daet, mga yewed agremrem sa Diyos.
         19 Na in mga mangyan piyagpaidapan panawen sa agpaniwala sa beet Diyos, kailangan siro
         agaway kay agpangwat maal, osai paalapet sa Agpangwat sa kantam. Siyo idbatay somala
         sa kansiyo pangako.

1 Ngona ako apo piyagsabi sa mga koyay agpapoon sa kanyo. Ako din osai ka koyay kataw
         kamo. Kangay ngiitan in mga kaidapan Kiristo, osai batay din piyakan bagiyan sa kanyo
         kalakoyen batay wa piyapangkit.
         2 Kanyo alapeten in barkadaan piyaalapet Diyos sa kanyo. Kamo agpapoon sa kansiro maalno
         in remrem agkaanggay, ayaw sa pilit waget, angkataw ina in beet Diyos. Pangwaten in
         kanyo tongkolin yewed amagen sa mga kowarta no yewed sa beet agtolong.
         3 Ayaw matapang in agpapoon sa mga piyaalapet sa kanyo, dayem mabait, matang toladan
         in mga agpaniwala.
         4 Kalbas paka rateng wa in Mabwat pag Agalapet, na kamo batay piyakan in makasolap
         pag sarikaw idbatay maidapo in rawa anggan idapo kalobosan.
         5 Kamo wakay in mga kasalokoyan pag mga mangyan, kamo pasakop sa mga koyay. Kitam boo
         agpakabwatte remrem agpaytolongan, angkataw siyabi sa Agisolat keyen, In Diyos agkadaetan
         sa mga agpakabwat, kamay kansiyo piyagpakayawte in mga agpakabwatte remrem.
         6 Na kitam agpakabwatte, pasakop sa kabaloyan Diyos, matang dogayan sa kabetek kitam
         kansiyo batay piyakabwat.
         7 In boo kantam mga piyagkariyaban taboyen sa Diyos angkataw siyo agalapet sa kantam.
         8 Kailangan kitam sandata wa agdamay kamayba nangkadogay, angkataw in kantam kalaban
         in diyablo agipanawan kagwali matapang pag ayop agana lakoy agkakoman mangyan.
         9 Siyo kantam labananen. Kantam pakarigenen in agpasandig sa Diyos angkataw in kantam
         atawanan yewed waget kitam in piyagdalan in kataw ina pag kaidapan, dayem in boo kantam
         mga belag sa boo kobat.
         10 Paka kitam kadalan wa ina pag kadogayte pag kaidapan, na in Diyos, in agpakayawte
         wano gayed sa kantam, siyo batay agpakapya sa kantam, agpakarigen, agpakaeyat sa kantam
         remrem. Siyo din in omidang sa kantam matang kitam sarig Kiristo batay piyakan bagiyan
         sa kansiyo idapo kalobosan pag kalakoyen.
         11 Sa kansiyo in kabaloyan anggan idapo kalobosan. Ina wa ngani.
         12 Silas in tomolong sa kangay agsolat. Siyo maal pag belag sa kangay. Andate pag siyolat
         matang pakaeyaten in kanyo mga remrem, osai agparigen keyen ina pag boo in piyagtaboy
         ngani Diyos. Na kitam agpakarigen in agpasandig sa kansiyo piyagtaboy.
         13 In barkadaan mga bodang Diyos sa bayan Babilonya keyen, Kamo nangkataw wa? Kadayo
         Markos in kangay bodang sa agpaniwala.
         14 No kamo agkatipon na malkaanggayan. In kangay pandalangin kamo in boo mga agyanggat
         kay Kiristo kansiyo pakanen in apyaan pag remrem.2 PIDRO2 PIDRO2 PIDRO2 PIDRO2 PIDRO

1 Ako Simon Pidro, in sogowan osai katiwala IsoKiristo, in agsolat sa kanyo sa mga
         kataw daan kami piyakan paniwala batang kay IsoKiristo kantam Diyos osai Agpamaboway,
         panawen sa kansiyo maal pag remrem.
         2 Kamo pakayawteen wano gayed in Diyos, osai pakapyaen gayed in remrem panawen kamo
         katawan sa kansiyo osai kay Isos, kantam Kapwan.
         3 Panawen sa kansiyo kabaloyan kitam piyakan Diyos in boo kantam piyagkailangan matang
         kitam kabaloy agogali in maal sa Diyos. Ina panawen sa kitam katawan kay Isos in omidang
         sa kantam matang piyakan bagiyan in kansiyo kalakoyen osai kansiyo kaalenen.
         4 Kataw ina kansiyo wa tiyaboy sa kantam in kansiyo lakonaw osai makaamag pag mga piyangako
         matang kitam kapanlili sa daet pag mga panawen atai pag kobat panawen sa mga daet
         pag piyagkabeet in bilog kadogay kitam apo bagiyan sa kalakoyen Diyos.
         5 Panawen ina kantam pilitanen padagdagen sa kantam paniwala in agpangwat maal, sa
         agpangwat maal padagdagen in katawanan,
         6 sa katawanan padagdagen in agsakop sa kantam remrem, sa agsakop sa kantam remrem
         padagdagen in agbanta, sa agbanta padagdagen in betek pag mga panawen,
         7 sa betek pag panawen padagdagen in agpabelag, sa agpabelag padagdagen in agpakayawte.
         8 Angkataw no ina boo kantam piyagogali, kantam piyagpaistobo, na batay ngani apo kabolowan,
         apo pakinabang in kitam katawan kay IsoKiristo kantam Kapwan.
         9 No siyo idapo ina pag mga ogali, na siyo yewed kangitan sa adayonaw, beleg wa in
         kansiyo remrem, siyo idwa katawan keyen in kansiyo mga daet liibangaw wa Diyos.
         10 Na, laki mga belag, kantam pakaeyaten in agalapet asin pag mga ogali, matang kantam
         ngani atawanan in kitam iidang Diyos kansiyo biyerya. No kataw ngani ina, na kitam
         idbatay mibaribid.
         11 Na kitam batay ngani piyabelag sa idapo kalobosan pag sakopan IsoKiristo kantam Kapwan
         Agpamaboway.
         12 Kamayba kanyo wa atawanan ina pag boo, osai marigen wa in kanyo paniwala sa betek
         in piyatoldo wa sa kanyo, kamayba kataw ina, ina baatte kangay batay piyagsabi wakay.
         13 In kangay remrem anggan ako agkaboway kay, in maal ina kangay piyagawitawit sa kanyo,
         14 angkataw kangay wa atawanan ako idbatay wa dogay atai pag boway. Ina in siyabi sa
         kangay in kantam Kapwan IsoKiristo.
         15 Na kangay batay piyagpangwat in boo kangay abaloyan matang kamayba ako matay wa,
         ina kanyo kay din piyagremrem.
         16 In kami agbarita sa kanyo panawen sa kabaloyan IsoKiristo in kantam Kapwan, in siyo
         lomwas wakay, ina yewed batang waget sa mga panggisoden piyangwat mangyan. Dayem kanyam
         wa gayed ngiitan in kansiyo kalakoyen,
         17 in siyo piyakamaal in Diyos Amang osai piyakalakonaw. Apo agiplaong batang sa Diyos
         lakoy keyen, Ina in kangay piyagpakayawte pag Bodang, in kangay piyagkaanggayan.
         18 Kanyam arengeyan ina pag agiplaongan batang sa langit in kami kansiyo piyaanggat
         ista sa boksor iidang Diyos.
         19 Matang labi kay kami agpakarigen agpaniwala sa siyabi in mga poropita. In maal kamo
         din agalapet asin pag siyabi, angkataw ina kagwali tinglaw agrawa sa lened anggan
         maboka wa in Ibeng in Kapwan, in tagorabas agrawa sa kantam remrem.
         20 Labi kay sa boo, kailangan kantam atawanan no sa kantam waget kabaloyan na idapo
         batay kabaloy agpaliwanag kamayba sa nakay pag siyabi in mga poropita sa mga Agisolat.
         21 Angkataw in siyabi in mga poropita yewed agrakay sa remrem mangyan. No yewed in mga
         agsolat piyagpatoldo in Betek pag Abyan, matang in galem kansiro siyabi batang sa
         Diyos.

1 Tangona apo sa mga kasokponan Israil mga agbosli pag mga poropita. Kalbas sa kanyo
         din apo batay mibaloy agbosli pag mga agpatoldo. Siro batay agpadaya in siro agpatoldo
         in mga yewed betek, mga makasida sa kanyo paniwala. Siro batay agpaawak sa Kapwan
         in agpaboway sa kansiro, na kagwali siro wa daan in agayay parosa toloy rateng.
         2 Aronaw in batay aakayan sa kansiro daeten pag mga ogali, kalbas panawen ina in amat
         wakay din batay agpaidapo kabolowan sa betek pag piyagpatoldo.
         3 Ina pag mga agpatoldo solangan matang sa kansiro bosliyen pag panggisoden kamo kansiro
         batay piyadaya matang abel kanyo sangkap. Dogay wa sandata in kansiro batay parosa.
         Yewed agesek in Diyos in batay agbono sa kansiro.
         4 Kamayba in mga angil in agpangwat daet, in kansiro daet yewed liibangaw in Diyos.
         Siro kansiyo piyangaw sa lened sa toyongan matang ista agpanaya sa Ibeng batay Agparosa.
         5 Kadayo in daeten pag mga mangyan tangona sa kabetek Nowi, yewed din kansiyo liibangaw
         in kansiro mga daet, no yewed in boo kobat biyongkalos. Idapo piyaboway no yewed Nowi
         waget in agpatoldo panawen sa maalno pag ogali. Siro in boo talnaki walo in piyaboway.
         6 Kadayo din in bayan Sodoma osai Gomora piyarosa Diyos panawen sa kansiro mga daet.
         Siro tiyebed anggan mibaloy boris matang alimbawa sa mga agpamangwat daet no nakay
         in batay mibaloy sa kansiro.
         7 Kamay Lot kansiyo piyaboway angkataw siyo maal pag mangyan. Maloba wa agkaidapan
         in kansiyo remrem sa makarikoy pag mga piyagpangwat ina pag daeten pag mga mangyan.
         8 Ibengibeng in siyo agpamataw asin sa kansiro in remrem ina pag betek pag mangyan
         maidap wano panawen asin pag mga daet kansiyo piyagparengey osai piyagngitan.
         9 Na no kataw ina in mibaloy tangona asin pag mga agpamangwat daet, na kantam atawanan
         in Kapwan apo ngani padalan agpaboway sa mga betek sa kansiyo no siro piyagpaidapan.
         Osai siyo apo din padalan agparosa sa mga daeten, in siro piyagdamay kay anggan sa
         Ibeng batay Agparosa gayed.
         10 Ina in batay ngani mibaloy labi kay sa mga agpamangwat in daet pag mga piyagkabeet
         kansiro bilog, osai dayo maniwala sa Diyos. Ina pag agbosli pag mga agpatoldo, siro
         idapo rikoy osai agpalalo, siro agpangaas agsabi daet sa mga taga langit.
         11 Kamay in mga angil siro maeyat kay sa mga agbosli osai apo kabaloyan, kamay in siro
         agpaadap sa Kapwan siro yewed agpanlibak asin pag mga agbosli.
         12 Idapo bait ina pag mga mangyan, kagwali mga ayop layas kaya biyodang matang kabelen,
         bonowen. Kadayo in mga yewed kansiro atawanan piyagsabiyan daet, na kataw in mga ayop
         layas siro batay din piyagbono.
         13 Siro agpaidap sa mga roma, na in bayad siro batay din piyagpaidapan. Siro agkasadapan
         agpangwat in mga makarikoy kamayba ibeng, matang mibaloy in mga daet pag piyagkabeet
         kansiro bilog. Kalbas siro agpalanglang kay sa kanyo anggan siro agkasadapan agpadaya
         sa kanyo.
         14 Siro idapo piyagpamangkit no yewed palagi waget agbabai, idbatay siyawaan agpangwat
         daet. Siro agpaakay agpangwat daet sa mga masasa in remrem. Siro biyasa wano agpangagaw.
         Panawen asin pag boo siro siyompa wa Diyos.
         15 Siro pabaribid wa sa betek pag dalan, malibangaw wa, kansiro giisod in dalan Balaam
         in kay Bosor bodang, agpangwat daet angkataw agkabeet sa bayad.
         16 Kamay Balaam siyabiyan in kansiyo asno. Kamayba ina yewed katawan agiplaong, ina
         miplaong kataw mangyan matang Balaam piyaempet sa kansiyo idapo bait pag panawen.
         17 Ina pag mga agbosli pag agpatoldo kagwali malbeng maikat wa, kataw libo maboksi piyagbaba
         waget kowaya. In Diyos apo wa siyandata pangawan sa kansiro sa galem wa gayed lened.
         18 Agpakabwat in kansiro agiplaong, kamay idapo kabolowan in piyagsabi. Kansiro piyagpaen
         in mga daet pag piyagkabeet in bayo kay pasoway sa mga agogali daet, matang siro moli
         wakay sa daet.
         19 Kansiro mga yaakay kansiro piyangakowan keyen, Kamo idbatay wa siyakop kamayba nakay,
         bago siro sakop daan sa mga daet pag ogali. Angkataw in mangyan sakop kamayba sa nakay
         in mandaeg sa kansiyo.
         20 In mga mangyan agpasandig wa kay IsoKiristo kantam Kapwan osai Agpamaboway, na siro
         kabaliwan wa sa mga daet atai sa kobat. Kamay no siro beet wakay sa tangona kansiro
         pag mga daet, kalbas siro diyaeg wa asin, na in batay parosa sa kansiro maloba wano
         gayed.
         21 In maal kay nges in siro idwa katawan in betek pag dalan. Kamay siro katawan in betek
         pag dalan, kalbas mipaoli wakay, paawak wa sa maal wano pag otos tiyaboy Diyos sa
         kansiro.
         22 Na panawen sa kansiro, agibetek ngani in piyagsabi keyen, Kiyoman wakay in tito in
         kansiyo wa siyoka. Kadayo in osai ka piyagsabi keyen, In beyek kamayba piyaligo agoli
         wakay daan sa lebleban.

1 Laki mga belag kangay piyagmaal, anda in kadowai kangay solat sa kanyo. Tanan kangay
         solat kangay beet pabeteken in kanyo remrem.
         2 In kangay beet kamo baatte agremrem sa mga siyabi tangona in maal wano pag mga poropita,
         osai in otos kantam Kapwan osai Agpamaboway, in piyatoldo sa kanyo in mga katiwala
         siyogo sa kanyo.
         3 In kailangan kanyo tokaw atawanan, ngona sa kalobosan pag mga ibeng kamo batay piyaglibak
         osai piyagpatawaan in mga mangyan agogali in marames pag mga piyagkabeet kansiro bilog.
         4 Siro batay keyen, Sa nakay in Kiristo in mangako keyen siyo batay rateng? Baina,
         idapo kay anggan ngona. In kantam mga koyay mangatay wa, kamay sogod piyangwat in
         kobat in boote kataw daan, idapo agiyalis.
         5 Siro dayo manremrem keyen in Diyos in agpangwat tangona daan naw in langit osai in
         kobat sa kabaloyan kansiyo agiplaong. In kobat piyangwat batang sapa, sa kagwaraan
         sapa.
         6 Sa sapa din, sa bongkalos lakoy tangona, siida in boote sa tokaw pag kobat.
         7 Sa kabaloyan din in agiplaong Diyos in ngona pag langit osai kobat baywi kay kansiyo
         piyagalapet anggan sa Ibeng batay Agparosa. Asin pag Ibeng siro batay piyagtebed,
         osai batay piyagparosa in mga agpamangwat daet.
         8 Laki mga belag kangay piyagmaal, kamo ayaw alibangawan anda. Sa Kapwan in osai ka
         ibeng kagwali osai ka libo ka dagon, in osai ka libo ka dagon kagwali osai waget ka
         ibeng.
         9 Idbatay piyalimbang in Kapwan in kansiyo piyangako, kataw in piyagremrem in kalaati
         mangyan. Dayem siyo agpanaya sa kanyo, angkataw siyo dayo apo maidapo. In kansiyo
         beet in boo mangyan agbenglay in kansiro mga daet.
         10 Kamay in batay rateng in Ibeng in Kapwan kataw in agrateng in agpanakaw. Asin pag
         Ibeng in langit toloy batay mapasaw apo lakoy agaleng makapangirabot. Batay matebed
         in ibeng, bolan, kadayo mga magirem. Kadayo in kobat osai in boo sa kobat batay masonog
         wa gayed.
         11 -
         12 Kataw kataw ina in batay mibaloy dogayan sa kalobosan, na anggan kitam agpanaya kay
         sa Ibeng Diyos, kailangan kitam pasakop wa gayed sa kansiyo, agpamangwat in kansiyo
         beet. Ayaw aglimbang kitam agpanawen matang idwa dogay rateng ina pag Ibeng. In langit
         batay matebed, in boote batay matonaw sa kaibengen asin pag Ibeng.
         13 Kamay kitam agpanaya sa pangako Diyos in bayo wakay pag langit, bayo wakay pag kobat
         in piyagbalayan in boo betek.
         14 Na ngani, mga belag kangay piyagmaal, anggan kitam agpanaya kay sa batay mibaloy,
         kantam piliten agogali in maal, idapo daet, matang apyaan sa adap Diyos.
         15 Remremen kaya in kantam Kapwan yewed kay agparosa matang kitam piyakan kay kabetek
         matang pabowayen. Ina daan in siyabi kantam belag Pablo kantam piyagmaal in siyo agsolat
         sa kanyo, piyagalapet in katawanan tiyaboy Diyos sa kansiyo.
         16 Sa boo kansiyo mga solat ina daan in baatte kansiyo piyagsabi. Apo din mga siyabi
         sa kansiyo mga solat maidap atawanan in beet siyabi, kalbas yewed betek in paliwanag
         in mga yewed katawan osai in mga yewed marigen in paniwala. Kataw daan din ina in
         kansiro piyagpangwat sa kalaati kay pag mga Agisolat, na siro batay piyagparosa.
         17 Ngona mga belag kangay piyagmaal, kanyo wa atawanan in mga batay mibaloy, na kailangan
         kamo agingat karam kamo piyabaribid in mga mangyan agpamangwat daet, karam kamo malabo
         sa kanyo marigen pag pagiskapetan.
         18 Pagpilitanen kamo agistobo sa kanyo atawanan sa agpakayawte in Diyos osai sa kanyo
         atawanan kay IsoKiristo kantam Kapwan osai Agpamaboway. Siyo pakalakonawen ngona anggan
         idapo kalobosan. Ina wa ngani.1 OWAN1 OWAN1 OWAN1 OWAN1 OWAN

1 In kanyam piyagsolat sa kanyo panawen sa Agiplaong Agpamaboway. Sa parakayan kay
         siyo datiyan wa agkaboway. Kanyam ngiitan siyo, kanyam din arengeyan, riyoris, kanyam
         din yaatang.
         2 Piyapangkit in Boway. Kalbas kanyam ngiitan, matang kanyam piyagbarita sa kanyo.
         Kanyam piyagpatoldo sa kanyo in Boway idapo kalobosan. Siyo in sarig in Amang, kalbas
         lomwas sa kanyam.
         3 Kanyam piyagpaalam sa kanyo in kanyam ngiitan, osai arengeyan, matang kamo miyagem
         sa kanyam barkadaan, osai in Amang osai in kansiyo Bodang IsoKiristo.
         4 Anda kanyam piyagsolat, matang kitam agkaanggay wano gayed.
         5 Anda in barita kanyam arengeyan sa Bodang Diyos, kanyam wakay piyagpatoldo sa kanyo.
         In Diyos in tinglaw. Sa kansiyo idapono lened.
         6 No kantam piyagsabi kitam agyanggat sa kansiyo, kamay no kantam ogali kagwali lened,
         na kitam bosliyen. Yewed betek in kantam ogali.
         7 Kamay no kantam ogali kagwali rawa, kataw daan siyo sa rawa, na kitam osai waget
         ka barkadaan. Osai in boo kantam mga daet liimes wa in daya Isos in Bodang Diyos.
         8 No kantam piyagsabi kitam idapo daet, na bomaribid in kantam remrem, kitam yewed
         wano betek.
         9 No kantam piyagsabi in kantam mga daet, na in Diyos batay agpangwat in kansiyo pangako.
         Kansiyo batay liibangaw in boo kantam daet. Kataw betek in kansiyo ogali.
         10 No kantam piyagsabi kitam idapo batang agpangwat daet, na kitam aglaban sa Diyos
         keyen, Siyo bosliyen. Na idapo daan sa kantam in kansiyo agiplaong.

1 Laki kangay mga bodang, kaya anda kangay piyagsolat sa kanyo, matang kamo ayaw agpangwat
         daet. Kamay no siyo agpangwat daet, na kitam apo IsoKiristo in idapo daet. Kitam kansiyo
         piyagpandalangin sa kansiyo Amang,
         2 angkataw siyo in aglibangaw sa kantam mga daet. Yewed waget sa kantam, kadayo din
         in daet sa boo mga mangyan.
         3 No kitam agpangwat in kansiyo mga otos, na totoo ngani kantam atawanan in Diyos.
         4 No siyo agsabi keyen, Siyo kangay atawanan, kamay aglaban sa kansiyo mga otos, na
         siyo bosliyen, na yewed wano betek siyo.
         5 Kamay in agpaniwala sa kansiyo mga agiplaong, na siyo totoo ngani agkabeet sa Diyos.
         Kataw ina kantam atawanan kitam sa kansiyo wa.
         6 No siyo agsabi keyen, Ako sa Diyos wa, na kailangan siyo agogali kataw in mga ogali
         IsoKiristo.
         7 Laki mga belag, yewed bayo wakay pag otos in kangay piyagsolat sa kanyo, dayem in
         datiyan daan otos, in kanyo atawanan ibat daan sa parakayan. Ina in agiplaong piyatoldo
         sa kanyo.
         8 Kamay maal din piyagawit bayo pag otos in kangay piyagsolat, kataw agkaidapo wa in
         lened, osai agrawa wa in tinglaw gayed. In kay Kiristo mga ogali in agpapangkit ina
         in betek pag otos, osai in kanyo mga ogali.
         9 In agsabi keyen, Ako sa rawa, kamay agkabais daan sa kansiyo belag, na siyo sa lened
         daan.
         10 Kamay in agpakayawte sa kansiyo belag, na siyo agpamataw sa rawa. Na siyo idapo ogali
         makasalangbed sa mga mangyan.
         11 Kamay no siyo agkabais daan sa kansiyo belag, na siyo sa lened daan. Na siyo agipanaw
         sa lened. Yewed atawanan no sa nakay wa agtaboy, angkataw piyagbeleg wa lened.
         12 Mga bodang, ako agsolat sa kanyo, angkataw panawen kay Kiristo liibangaw wa in kanyo
         mga daet.
         13 Mga koyay, ako agsolat sa kanyo, angkataw kanyo atawanan siyo in sa parakayan kay
         datiyan wa agkaboway. Mga begle, ako agsolat sa kanyo angkataw kanyo wa diyaeg in
         kapwan daet.
         14 Mga bodang, kamo kangay piyagsolatan, angkataw kanyo atawanan in Diyos Amang. Mga
         koyay, kamo kangay piyagsolatan, angkataw kanyo atawanan siyo in sa parakayan kay
         datiyan wa agkaboway. Mga begle, kamo kangay piyagsolatan, angkataw kamo maeyat, in
         agiplaong Diyos kanyo piyagalapet, osai kanyo wa diyaeg in kapwan daet.
         15 Kamo ayaw agkabeet sa kobat, kamayba nakay pag sangkap sa kobat. In agkabeet sa kobat
         yewed daan agkabeet sa Amang,
         16 angkataw in boo atai sa kobat, kataw in mga daet pag piyagkaamag in bilog, osai in
         mga daet pag makapangkit, osai din in agpakabwat remrem, in mga kataw ina yewed batang
         sa Amang, dayem sa kobat daan.
         17 In kobat agkalobos wa, kadayo in boo asin makaamag. Kamay in agpamangwat in beet
         Diyos batay agkaboway idapo kalobosan.
         18 Laki mga bodang, bangen wa in kalobosan kobat. Kataw in piyatoldo sa kanyo, agrateng
         in agpakagwali Kiristo. Ngona daan karowan wa in lomwas agpakagwali Kiristo, matang
         kantam atawanan bangen wa in kalobosan.
         19 Kamayba ina pag mga mangyan datiyan agyanggat sa kantam, siro yewed gayed sa kantam.
         No siro sa kantam daan, na siro baywi daan nges sa kantam. Kamay siro panaw, matang
         atawanan wa gayed siro boo yewed sa kantam.
         20 Kamay kamo piyakan Kiristo in Betek pag Abyan. Panawen ina kamo boo katawan wa in
         betek.
         21 Kaya ako agsolat sa kanyo angkataw kanyo atawanan in betek, yewed panawen sa yewed
         kanyo atawanan. Kanyo din atawanan idapo bosliyen batang sa betek.
         22 In bosliyen, siyo in agsabi keyen Isos yewed in Kiristo, in piyangako Diyos, in Agpamaboway.
         Na siyo in agpakagwali Kiristo, in dayo wano katawan sa Amang kadayo sa Bodang.
         23 No siyo yewed katawan sa Bodang na siyo yewed din katawan sa Amang. Kamayba nakay
         in agsabi in Bodang in Kiristo, na sa kansiyo wa din in Amang.
         24 In piyatoldo sa kanyo ibat sa parakayan kanyo alapeten sa kanyo remrem. No kanyo
         piyagalapet sa kanyo remrem in piyatoldo sa kanyo ibat sa parakayan, na kamo batay
         agpamataw sa Bodang osai sa Amang.
         25 In piyangako Kiristo sa kantam boway idapo kalobosan.
         26 Ina kangay piyagsolat sa kanyo panawen sa mga beet aglibangaw sa kanyo.
         27 In Abyan tiyaboy wa Kiristo sa kantam. Anggan siyo agpamataw daan sa kanyo, kamo
         idwa kailangan piyatoldo kamayba nakay. Angkataw in Abyan in agpatoldo sa kanyo in
         boote. In kansiyo piyagpatoldo betek, yewed baribid. Na kataw daan in piyatoldo in
         Abyan, kamo ayaw panaw kay Kiristo.
         28 Laki mga bodang, kitam mamataw sa kansiyo, matang no siyo rateng wa, na asin pag
         ibeng kitam apyaan in remrem, yewed din arikoyan kitam sa kansiyo.
         29 Kataw kanyo atawanan betek in Kiristo, na kanyo din nges atawanan in boo agpangwat
         betek, ina in mga bodang Diyos.

1 Kanyo remremen in kalakoyen in agpakayawte in Amang sa kantam, in kitam piyagawit
         mga bodang Diyos. Kitam ngani bodang wa gayed Diyos. Kaya in mga mangyan yewed katawan
         sa kantam, angkataw siro yewed katawan sa Diyos.
         2 Laki mga belag, ngona kitam mga bodang wa Diyos, kamay ikkay atawanan no kitam dogayan
         kagwali nakay. Kamay kantam atawanan no Kiristo rateng wakay na kitam batay kataw
         daan siyo, angkataw kantam batay piyagngitan gayed no kataw nakay siyo.
         3 Na in agpasandig sa kansiyo, na siyo agpangwat maal kataw daan Kiristo, angkataw
         Kiristo maal.
         4 In beet siyabi daet in aglaban sa mga otos Diyos. Na in aglaban sa mga otos Diyos
         na ina in agpangwat daet.
         5 Kanyo atawanan atai pataboy in Kiristo matang kansiyo kowaen in daet mga mangyan.
         Siyo idapo daet.
         6 No siyo agpamataw kay Kiristo na siyo idbatay wa agpamangwat daet. In agpamangwat
         kay daet idbatang kangitan, osai idbatang din katawan sa kansiyo.
         7 Laki mga bodang, ayaw aakayan sa mga agpatoldo baribid, kamayba kay nakay. No siyo
         agpamangwat in betek, na siyo betek, kataw Kiristo.
         8 Kamay in agpamangwat kay daet na siyo sarig in diyablo, angkataw sa parakayan kay
         in diyablo agpamangwat wa daan daet. In Bodang Diyos atai pataboy matang sidaen in
         mga piyangwat diyablo.
         9 No siyo bodang wa Diyos, na siyo idbatay wa agpamangwat daet, angkataw bayo wa in
         kansiyo boway batang sa Diyos. Siyo idbatay wa kapamangwat kay daet, angkataw Diyos
         in kansiyo Amang.
         10 Atai atawanan no nakay in bodang Diyos, no nakay din in bodang diyablo. In kamayba
         nakay in yewed agpangwat in betek, yewed din agpakayawte sa kansiyo belag, na siyo
         yewed bodang Diyos.
         11 In piyatoldo sa kanyo ibat kay sa parakayan keyen, Kitam malsipakayawtean.
         12 Ayaw kitam kataw Kain. Siyo bodang diyablo, siyo agbono kansiyo ariyan. Kaya kansiyo
         biyono, angkataw daeten in kansiyo mga panawen, kamay betek in mga panawen kansiyo
         ariyan.
         13 Ayaw kamo agsoyo, mga belag, no kamo piyagkabaisan in mga mangyan.
         14 Kaya kantam atawanan kitam kiyowa wa sa katayan, piyataboy wa sa bayo pag boway,
         angkataw kantam piyagpakayawte in mga belag. Kamay in yewed agpakayawte baywi kay
         sa katayan.
         15 In agkabais sa kansiyo belag, na siyo kagwali agbono wa mangyan. Kamay kanyo atawanan
         in agbono mangyan idapo in boway idapo kalobosan.
         16 Tiyaboy wa Kiristo in kansiyo boway anggan sa katayan panawen sa kantam. Asin kantam
         atawanan no nangkataw ngani in agpakayawte. Na kailangan din kantam taboyen in kantam
         boway anggan sa katayan panawen sa mga belag.
         17 No siyo in apo, kamay kansiyo atawanan kansiyo belag idapo, kalbas siyo dayo agtaboy,
         na yewed mayadi siyo agsabi keyen, siyo agkabeet sa Diyos.
         18 Laki mga bodang, kitam agpakayawte, ayaw bosliyen pag agiplaong, dayem in betek pag
         panawen.
         19 No kataw ina na kitam katawan kitam sa betek wa agbangen, osai agkapyaan wa in kantam
         remrem sa adap Diyos,
         20 no betek magolo in kantam remrem. Angkataw in Diyos labi kay kalakoy in kantam remrem,
         nangkataw kansiyo atawanan in boote.
         21 Laki mga belag, no yewed agkagolo in kantam remrem, na kitam apyaan omadap sa Diyos.
         22 Osai kitam piyagpakan kamayba nakay in kantam piyagayay sa kansiyo, nangkataw kitam
         agpaniwala sa kansiyo mga otos, osai piyagpangwat in mga makaanggay sa kansiyo.
         23 In kansiyo otos keyen kitam pasandig sa kansiyo Bodang IsoKiristo, osai malsipakayawtean
         kataw in otos Kiristo sa kantam.
         24 No siyo agpaniwala sa mga otos Diyos, na siyo agpamataw sa Diyos, osai in Diyos agpamataw
         sa kansiyo. Kaya kantam atawanan in Diyos agpamataw sa kantam, panawen sa Abyan kansiyo
         tiyaboy sa kantam.

1 Laki mga belag, ayaw kamo toloy maniwala sa baatte agsabi siyo apo in Abyan Diyos.
         Dayem tokaw kanyo tepengen in mangyan matang atawanan no batang ngani sa Diyos in
         kansiyo remrem. Angkataw aronaw wa bosliyen pag agpamarita in lomwas sa mga mangyan.
         2 No siyo in agpamarita keyen IsoKiristo mibaloy mangyan, na siyo piyagbalayan in Abyan
         batang sa Diyos. Ina in padalan matang kanyo atawanan no siyo piyagbalayan in Abyan
         Diyos.
         3 Kamay no siyo yewed kataw ina in agbarita panawen kay Isos, na siyo yewed piyagbalayan
         in Abyan batang sa Diyos. Dayem in kansiyo remrem batang sa agpakagwali Kiristo. Piyatoldo
         wa sa kanyo siyo batay rateng. Ngona atai wa daan sa kobat.
         4 Laki mga bodang, kamo sa Diyos wa agbangen. Kanyo wa diyaeg in mga bosliyen pag agpamarita,
         angkataw in Abyan agbalay sa kanyo. In kansiyo kabaloyan labi kay kalakoy sa remrem
         in agbalay sa mga taga kobat.
         5 In mga bosliyen pag agpamarita sa kobat agbangen, matang in kansiro piyagpatoldo
         batang sa kobat. Osai in mga agparengey sa kansiro sa kobat din agbangen.
         6 Kamay kitam sa Diyos agbangen. Kamayba nakay in katawan sa Diyos na agparengey sa
         kantam. Kamay in yewed sa Diyos yewed agparengey sa kantam. Kataw ina kantam atawanan
         in betek pag remrem, osai in baribid pag remrem.
         7 Laki mga belag, kitam malsipakayawtean, angkataw in agpakayawte batang sa Diyos.
         No siyo agpakayawte na siyo bodang Diyos, osai katawan sa Diyos.
         8 In yewed agpakayawte yewed katawan sa Diyos, angkataw in ogali Diyos palagi agpakayawte.
         9 Piyapangkit Diyos in siyo agpakayawte sa kantam, in siyo agsogo in kansiyo osai waget
         ka Bodang sa kobat, matang siyo in padalan kitam piyaboway.
         10 In agpakayawte kataw tai, yewed sa kitam in agkabeet sa Diyos, dayem kitam in kansiyo
         piyakayawte, osai kansiyo siyogo kansiyo Bodang, matang siyo in aglibangaw sa kantam
         mga daet.
         11 Laki mga belag, kataw kalakoy ina in Diyos agpakayawte sa kantam, na kailangan kitam
         malsipakayawtean.
         12 Kamayba nangkadogay idapo mangyan batang kangitan sa Diyos. Kamay no kitam agpalsipakayawtean
         na siyo agbalay sa kantam. Osai in siyo agpakayawte mibaloy wa gayed sa kantam galem.
         13 Kaya kantam atawanan kitam agpamataw sa Diyos, kalbas siyo wakay agbangen agpamataw
         sa kantam, angkataw kitam piyakan in kansiyo Abyan.
         14 Kanyam ngiitan osai piyagpaalam keyen siyogo in Amang in kansiyo Bodang matang agpamaboway
         sa boo mangyan.
         15 In agbarita keyen, Isos in Bodang Diyos, na agpamataw sa Diyos. Osai in Diyos wakay
         agbangen agpamataw sa kansiyo.
         16 Osai kantam atawanan in Diyos agpakayawte sa kantam. Ina in kantam piyagpasandigan.
         In ogali Diyos palagi agpakayawte. In yewed agempet agpakayawte na agpamataw sa Diyos,
         osai in Diyos wakay agbangen agpamataw sa kansiyo.
         17 No yewed kantam piyagkalimowan in Ibeng Agparosa, na mibaloy wa gayed sa kantam galem
         in agpakayawte, angkataw kitam kataw wa Kiristo, kamayba atai daan sa kobat.
         18 In agpakayawte gayed idapo agiyagem agkalimo, angkataw in agpakayawte gayed idbatay
         wa agkalimo. Kamayba nakay in agkalimo, na ikkay mibaloy gayed sa kansiyo galem in
         agpakayawte. Angkataw kaya siyo agkalimo panawen sa parosa.
         19 Kaya kitam agpakayawte, angkataw in Diyos in tokaw agpakayawte sa kantam.
         20 In agsabi keyen, Ako agkabeet sa Diyos, kamay agkabais daan sa kansiyo belag, na
         siyo bosliyen. No siyo yewed agpakayawte sa kansiyo belag piyagngitan, na siyo idbatay
         agkabeet sa Diyos in yewed kansiyo piyagngitan.
         21 In otos Kiristo sa kantam keyen, In agkabeet sa Diyos kailangan din agpakayawte sa
         kansiyo belag.

1 Kamayba nakay in agpaniwala keyen, Isos in Kiristo, in piyangako Diyos, in agpamaboway,
         na siyo bodang Diyos. In agpakayawte sa osai ka amang, na agpakayawte din sa mga bodang.
         2 Kaya kantam atawanan kitam agpakayawte sa mga bodang Diyos, angkataw kitam agkabeet
         sa Diyos, osai agpaniwala sa kansiyo mga otos,
         3 angkataw in beet siyabi in agkabeet sa Diyos in agpaniwala sa kansiyo mga otos. In
         kansiyo mga otos yewed maidap,
         4 -
         5 angkataw in baatte bodang Diyos kabaloy agpandaeg sa mga daet pag ogali atai sa kobat.
         Kaya kitam kabaloy kapandaeg panawen kitam agpaniwala Isos in Bodang Diyos. In agpaniwala
         kataw ina in kapandaeg sa mga daet pag ogali atai sa kobat.
         6 In IsoKiristo atai pataboy sa kobat, siyo biyaotismowan, osai siyo biyono sa kodos.
         In siyo biyaotismowan, ina sa sapa. In siyo matay, mabobo in kansiyo daya. In Abyan
         in agpatonay keyen, betek ina pag dowai, angkataw in Abyan in betek.
         7 Na tolo wa in agpatonay,
         8 in Abyan, osai in sapa, osai din in daya. Ina pag tolo tikkatawan in piyagpatonay.
         9 No kitam agpaniwala sa patonay mangyan, na labi kay maal piyaniwalaan in patonay
         Diyos, in kansiyo patonay panawen sa kansiyo Bodang.
         10 In agpasandig sa Bodang Diyos, apo in Abyan agpatonay sa kansiyo galem. Kamay in
         dayo maniwala sa Diyos, na siyo aglaban sa Diyos keyen siyo bosliyen. Ina panawen
         siyo yewed agpaniwala sa patonay Diyos panawen sa kansiyo Bodang.
         11 In patonay keyen tiyaboy wa Diyos sa kantam in boway idapo kalobosan, in boway batay
         kiyowa sa kansiyo Bodang.
         12 In piyagbalayan in Bodang Diyos, apo boway idapo kalobosan, kamay in yewed piyagbalayan
         in Bodang, na idapo boway.
         13 Kaya anda kangay piyagsolat sa kanyo matang kanyo atawanan kamo in mga agpasandig
         sa Bodang Diyos apo boway idapo kalobosan.
         14 Kitam yewed agkarikoy pasabangen sa kansiyo, angkataw kantam atawanan no in kantam
         piyagayay kataw daan in kansiyo beet na kitam piyagparengey.
         15 No kantam atawanan kitam kansiyo piyagparengey na kantam din atawanan kansiyo piyagtaboy
         in kantam piyagayay sa kansiyo.
         16 No siyo in kangitan sa kansiyo belag kapangwat daet yewed makakatay sa kansiyo abyan,
         na pandalanginen ina pag belag, na siyo batay piyaboway. Ina sa mga belag in daet
         yewed makakatay sa kansiyo abyan. Apo daet makakatay sa abyan, kamay yewed kangay
         piyagsabi kanyo pandalanginen in agpangwat ina.
         17 In boo yewed betek pag panawen, ina daet. Kamay apo daet yewed makakatay sa abyan.
         18 Kantam atawanan in mga bodang Diyos yewed wa agpangwat daet, angkataw siro piyagalapet
         IsoKiristo, siro yewed mayadi piyaglado in kapwan daet.
         19 Kantam atawanan kitam sa Diyos agbangen, kamayba in boo sa kobat agbangen sakop diyablo.
         20 Kantam atawanan atai pataboy in Bodang Diyos. Kitam kansiyo piyakan maal pag remrem,
         matang kantam atawanan in betek pag Diyos, osai kitam sa kansiyo wa, sa betek, osai
         sa kansiyo Bodang IsoKiristo. Siyo in betek pag Diyos. Siyo in boway idapo kalobosan.
         21 Laki mga bodang, ayaw agpasabangen sa mga yewed Diyos.2 OWAN2 OWAN2 OWAN2 OWAN2 OWAN

1 Ako in Koyay in agsolat. Ako agsolat sa Inang iidang Diyos, osai sa kansiyo mga bodang,
         in kangay wano gayed piyagpakayawte. Yewed waget ako, dayem in boo katawan in betek.
         2 Angkataw in betek agpamataw sa kantam. Ina sa kantam anggan idapo kalobosan.
         3 Kitam pakaanggayen, osai pakayawteen, osai din pakapyaen in Diyos Amang osai IsoKiristo,
         kansiyo Bodang, panawen siyo betek, osai agpakayawte.
         4 Ako agkaanggay wano gayed in kangay ngiitan in amat kaimo mga bodang agpamangwat
         in betek, kataw daan in yootos in Diyos Amang sa kantam.
         5 Laki Inang, ngona ako apo piyagayay sa kaimo. Kitarn boo malsipakayawtean. Ina yewed
         bayo wakay pag otos in kangay piyagsolat sa kaimo, dayem in datiyan daan pag otos
         sa kantam, ibat kay sa parakayan.
         6 In mga otos Diyos kantam pangwaten. Ina in kalabowan in agpakayawte. In otos piyatoldo
         sa kanyo tangona daan keyen, Kanyo ogaliyen in agpakayawte.
         7 Angkataw karowan wa in mga agpamadaya agipanawan atai sa kobat. Siro dayo maniwala
         keyen IsoKiristo mibaloy mangyan. In mga kataw ina agpamadaya, osai agpakagwali Kiristo.
         8 Na kamo agingat, matang ayaw maidapo in kanyam piyanawen, dayem kanyo abel in boo
         bayad.
         9 In yewed agaway sa piyatoldo Kiristo, no yewed agdagdag kay, na yewed piyagbalayan
         Diyos. Kamay no siyo agaway sa piyatoldo Kiristo, na piyagbalayan in Amang, osai in
         Bodang.
         10 Kamayba nakay in rateng sa kanyo, yewed anda in piyagpatoldo, na ayaw kanyo agpaonaiken
         sa balay, ayawno miplaong sa kansiyo.
         11 Angkataw in agiplaong sa kansiyo agiyagem wa sa kansiyo mga daet pag panawen.
         12 Karowan kay nges in kangay batay piyagsabi sa kanyo, kamay idwa piyagsolat. Kamay
         ako beet asin pataboy, matang kapanggisodan gayed sa kanyo. Matang kitam labi kay
         agkaanggay.
         13 In mga bodang kaimo belag kagbaiyan iidang din Diyos, siro keyen, Kamo kagwali wa
         nakay?3 OWAN3 OWAN3 OWAN3 OWAN3 OWAN

1 Ako in Koyay in agsolat. Ako agsolat kay Gayo, in kangay piyagpakayawte pag belag.
         2 Laki belag, kangay piyagpandalangin ayaw nges apo kamay nakay sa kaimo, osai maal
         in kaimo bilog, kataw ako katawan maal in kaimo abyan.
         3 Ako agkaanggay wano gayed in apo rateng mga belag agbarita kao agpaniwala sa betek,
         osai betek in ogali.
         4 Sa kangay idapo barita labi kay makaanggay, sa barita keyen agogali betek in kangay
         mga bodang.
         5 Laki belag, maal ngani in kaimo panawen agtolong sa mga belag agpaniwala, kamayba
         siro yewed datiyan atawanan.
         6 Siro agbarita atai sa barkadaan kao agpakayawte. Maal no siro kaimo kay tiyolong
         sa agipanaw, kataw ina maal sa pangkit Diyos,
         7 angkataw siro panaw panawen kay Kiristo. Siro idapo kiyowa kamayba nakay pag tolong
         sa mga yewed agpaniwala sa Diyos.
         8 Maal kantam tolongen in mga kataw ina, matang kitam apo bagiyan sa agpabarita in
         betek.
         9 Ako somolat asin sa kanyo barkadaan mga bodang Diyos. Kamay Diyotripis dayo agparengey
         sa kangay. Angkataw in kansiyo beet siyo in koyay sa kanyo.
         10 No ako asin pataboy, na kangay wakay piyagsabi in boo kansiyo mga panawen, osai in
         kansiyo mga siyabi bosliyen aglaban sa kanyam. Yewed waget ina. Siyo dayo pabelag
         sa mga belag agrateng. Osai in mga agkapabelag sa mga agrateng kansiyo wa piyagayaw,
         osai piyagpasoway wa sa barkadaan.
         11 Laki belag, ayaw agtolad sa daet, dayem sa maal. In agpamangwat maal, na siyo sa
         Diyos agbangen. Kamay in agpamangwat daet na idbatang kay kangitan sa Diyos.
         12 In barita in boo keyen, Dimitriyo maal. In kansiyo betek pag ogali agpatonay din
         siyo maal. Ina daan in kanyam barita. Kaimo atawanan totoo in kanyam piyagsabi.
         13 Karowan kay nges in kangay batay siyabi sa kaimo, kamay idwa piyagsolat.
         14 Kangay nges beet, idwa dogay kita maltagbo, matang kapanggisodan.
         15 Kao nges apyaan. In kantam mga belag atai keyen, Kao kagwali wa nakay? Kaimo sabiyen
         sa kantam belag asin keyen, baatte osai kangay piyagpanremrem.ODASODASODASODASODAS

1 Ako Odas in agsolat, sogowan IsoKiristo, osai belag Santiyago. Ako agsolat sa mga
         iidang Diyos, mga piyagpakayawte in Diyos Amang, osai piyagalapet IsoKiristo.
         2 Kangay pandalangin kamo alapeten, pakapyaen, osai pakayawteen gayed wano.
         3 Laki mga belag, kangay wano nges beet ako agsolat sa kanyo panawen sa bayo pag boway
         tiyaboy sa kantam boo. Kamay labi kay kailangan ako agpatoldo sa kanyo agmatiwid gayed
         agalapet sa paniwala piyatoldo sa mga iidang Diyos. Ina pag paniwala osai waget anggan
         idapo kalobosan.
         4 Angkataw apo mga mangyan idapo Diyos miyagem sa kanyo yewed kanyo atawanan. In kabaiten
         Diyos kansiro piyaglepes keyen siyo mabait, maal kamayba nakay. Kalbas siro agpamangwat
         daet, osai dayo kansiro atawanan IsoKiristo. Siyo waget in kantam poon, osai Kapwan.
         Tangona daan siyabi sa mga Agisolat in batay parosa piyagsandata sa kansiro.
         5 Kamayba wa kanyo wa atawanan, kangay nges beet kanyo wakay panremremen in bayan Israil
         piyalpas in Kapwan sa kobat Iipto. Paka kalbas, kansiyo biyono in mga yewed agpasandig
         sa kansiyo.
         6 Kanyo din panremremen in mga angil in agsolang sa kansiro kabaloyan, kalbas biyaliwan
         in kansiro pagbalayan, siro biyakos Diyos karakara idbatay mabogloy, osai biilanggo
         sa maloba lened anggan sa Kalobosan pag Ibeng Lakoy. Kalbas in parosa labi kay kalakoy.
         7 Kanyo din panremremen in mga bayan Sodoma osai Gomora, osai in mga bayan asin sa
         bangen. Siro din maloba agpanggaraw osai bakla. Kalbas siro piyarosaan baya idapo
         kalobosan panremrem sa mga mangyan ayaw agpangwat kataw ina.
         8 Kataw daan ina ina pag mga mangyan. Panawen sa kansiro mga taynep, piyagpangwatan
         daet in kansiro bilog, osai piyagidapo kabolowan in kabaloyan Diyos, osai piyagsabiyan
         daet in mga angil.
         9 Kamayba Migil, siyo in koyay sa boo mga angil, in betek siro agpalaway osai in diyablo
         panawen sa bilog Mowisis, in siyo agpangelel sa diyablo Migil yewed mangaas agsabi
         daet. Dayem keyen in kansiyo siyabi, Kao pangelelen in Kapwan.
         10 Kamay ina pag mga mangyan agpanlibak sa yewed kansiro atawanan. Kalbas in kansiro
         datiyan atawanan, kataw in atawanan mga ayop, na siro masamok anggan makakatay sa
         abyan.
         11 Maloba wano maidap in batay rateng kansiro, angkataw siro tomolad kay Kain. Kataw
         din Balaam, siro bomaribid, matang kabel waget kowarta. Kataw daan Kori siro lomaban
         sa Diyos, na siro batay din biyono.
         12 Siro maloba wano makasida sa kanyo agpaysarigan no betek kamo maltipon agpalpamangan.
         Siro idapo rikoy pag agkoman, in kansiro waget bilog in piyagpakayawte. Siro kagwali
         mga libo piyagbaba waget kowaya, idapo omodan, kagwali din poon yangaw yewed agpanraweg
         kamayba kabetek, kataw giyabot anggan dalig, matay wa gayed.
         13 Siro kagwali mga maeyat pag alon sa dagat. In kansiro mga makarikoy pag panawen in
         kagwali bora. Kagwali magirem agipanawan. Siro siyandataan maloba pag lened anggan
         idapo kalobosan.
         14 Inok in kapito ka kasokponan batang kay Adan. Siyo tangona daan agsabi panawen ina
         pag mga mangyan keyen, Kanyo pangkiten, agrateng in Kapwan, agyanggat in libolibo
         kansiyo mga angil,
         15 matang agidang sa boo, kalbas agparosa sa boo yewed katawan sa Diyos, panawen sa
         boo kansiro mga daeten pag panawen, osai siro agsonggar sa Diyos.
         16 Ina pag mga mangyan solangan osai torayen, maloba agkabeet sa mga daet, mga mayabang,
         agpanlepes kamayba nakay in kansiro beet.
         17 Laki mga belag, palagi kanyo pagremremen in piyatoldo sa kanyo in tokaw pag mga agadar
         kay IsoKiristo kantam Kapwan.
         18 Tangona kay siyabi wa siro sa kanyo keyen, Sa batay kalobosan, batay apo mga agpaniwala
         sa kansiro mga daet pag beet, mga agpatawa sa kanyo.
         19 Ina pag mga mangyan in agpangwat matang malsowayan in agpaysarigan, mga mangyan agpasandig
         sa mga daet pag panawen, yewed piyagbalayan in Abyan Diyos.
         20 Kamay, laki mga belag, kamo agpakarigen in kanyo agpaniwala sa maal wano pag adar.
         Kamo patolong mandalangin sa Betek pag Abyan.
         21 Kamo mamataw sa Diyos agpakayawte, anggan agpanaya kay sa kantam Kapwan IsoKiristo.
         Siyo in batay agtaboy boway idapo kalobosan, angkataw siyo agpakayawte sa kantam.
         22 Kanyo pakayawteen, tolongen in mga piyagbaslag in remrem.
         23 Siro kanyo pabowayen, kowaen sa baya. In kalaati wakay pakayawteen. Kamay agingat,
         kanyo karamesen kamayba in kansiro mga lambong liyebagan kansiro mga makarikoy pag
         daet.
         24 Kamo ayaw agkanawey, in Diyos kabaloy agalapet sa kanyo matang kamo yewed agpangwat
         daet. Osai kabaloy agparateng sa kanyo sa adap kansiyo kalakoyen, agkaanggay wano,
         idapo daet.
         25 Siyo in osai waget ka Diyos, in agpamaboway sa kantam, panawen kay IsoKiristo kantam
         Kapwan. Kailangan in boo agsabi keyen, Siyo in maal wano, siyo in koyay, siyo in lakonaw,
         siyo in apo kabaloyan, ibat tangona kay, anggan ngona, anggan dogayan. Ina wa ngani.PIYAPANGKITPIYAPANGKITPIYAPANGKITPIYAPANGKITPIYAPANGKIT

1 In galem anda pag aklat agsabi in mga batay rateng. Ina pag mga batay rateng tokaw
         piyapangkit Diyos kay Kiristo Isos matang kansiyo wakay piyapangkit sa kansiyo mga
         iidang. Isos agsogo angil matang agpapangkit sa osai ka iidang Diyos in ngaran Owan.
         2 Anda wa in solat Owan in kansiyo mga ngiitan, in piyapangkit Diyos, piyatoldo wakay
         Kiristo Isos.
         3 Agkaanggay in agbasa anda pag aklat, osai agkaanggay in mga agparengey asin sa mga
         batay rateng, kalbas maniwala. Angkataw ina boo bangen wa batay mibaloy.
         4 -
         5 Ako Owan in agsolat sa pito ka barkadaan mga bodang Diyos sa Asya. Kangay pandalangin
         kamo pakaanggayen osai pakapyaen Diyos osai IsoKiristo, osai in pito ka angil sa adap
         pagpanokkawan lakoy Diyos. Siyo in Diyos tangona, Diyos din ngona, Diyos daan din
         anggan idapo kalobosan. IsoKiristo in betek pag agsabi, in tokaw abowayan sa mga matay,
         siyo in Poon Lakoy sa boo mga poon atai sa kobat. Kiristo Isos in agpakayawte sa kantam,
         siyo matay matang kitam piyalpas sa kantam mga daet.
         6 Kitam kansiyo piyangwat osai ka barkadaan mga sasirdoti matang mga sogowan Diyos
         kansiyo Amang. Kiristo Isos pagpalakonawen osai pagpakoyayen anggan idapo kalobosan.
         Siyo wa ngani.
         7 Baati, siyo agrateng wa, sa mga libo wa. Siyo batay piyagngitan in boo, kadayo in
         mga somaldak sa kansiyo. Batay malpanangis in boo tiribo atai sa kobat panawen sa
         kansiyo. Batay wa daan kataw ina, ina wa ngani.
         8 Keyen in Diyos in Kapwan, Ako in parakayan, ako in kalobosan. Keyen in apo kabaloyan
         sa boo, siyo in Diyos tangona, Diyos din ngona, Diyos daan din anggan idapo kalobosan.
         9 Ako Owan, in kanyo belag, kataw daan kamo agtiis sa kaidapan, angkataw kitam sakop
         kay Isos. Ako biilanggo sa kagwaraan dagat sa porote piyagawit Patmos, angkataw ako
         agpatoldo in agiplaong Diyos, osai in boo siyabi Isos, ina boo totoo.
         10 Ina pag betek ibeng Linggo, ibeng Kapwan, ako piyaanggat in Abyan Diyos. Kalbas toloy
         ako karengey agpango sa kangay paoriyan kagwali lakoy bodyong agaleng,
         11 keyen, Solaten sa aklat in kaimo mga piyagngitan, kalbas pababaen sa pito ka barkadaan
         mga bodang Diyos, sa Ipiso, sa Ismirna, sa Pirgamo, sa Tiyatira, sa Sardis, sa Piladilpiya,
         osai sa Laodisya.
         12 Kalbas ako papeles sa paori matang kangay ngiitan in agiplaong. Kangay ngani ngiitan
         in pito ka tinglaw ginto.
         13 Sa kagwaraan mga tinglaw apo agtaydek kagwali lakoy mangyan. Siyo aglambong lakoy
         anggan sa darapa, agsalabiyan ginto.
         14 In abok maboksi wano kataw boybol pilak, kataw posilag. In kansiyo mga mata kagwali
         baya agigang.
         15 In kansiyo bitis agkilat, kataw tanso siyogbo sa baya, yaasa anggan agkilat. In kansiyo
         agiplaong kaksen tagbongan sapa aglabo.
         16 In kansiyo pamalang apo piyagatang pito ka magirem. Sa kansiyo bibi apo aglowas pisaw
         idapo sikil, tanan apo tarem. In kansiyo panrosayan makasolap kataw ibeng betek wano
         tangali.
         17 In ako kangitan sa kansiyo ako mameypey kagwali matay sa kansiyo adap. Kamay ako
         yaatang kansiyo pamalang. Miplaong keyen, Ayaw agkalimo. Ako in parakayan, ako in
         kalobosan,
         18 ako in agkaboway, ako batang wa matay, kamay maanda, ngona ako agkaboway wa palagi
         anggan idapo kalobosan. Ako apo kabaloyan sa katayan, kadayo sa balayan mga matay
         wa.
         19 Amba, solaten wa in kaimo piyagngitan, in agpangipangwat ngona, osai in batay kay
         agrateng.
         20 Kangay wa piyagpaliwanag in kaimo ngiitan pito ka magirem kangay piyagatang sa pamalang,
         osai in pito ka tinglaw ginto. In pito ka magirem, na ina in mga angil sa pito ka
         barkadaan mga bodang Diyos. Kalbas in pito ka tinglaw, na ina in pito ka barkadaan
         mga bodang Diyos.

1 Sa angil barkadaan mga bodang Diyos sa Ipiso kaimo solaten keyen, Anda in piyagsabi
         in agipanawan sa kagwaraan in pito ka tinglaw ginto, in apo piyagatang sa kansiyo
         pamalang pito ka magirem.
         2 Ako katawan kao agpilit agpanawen maal, in kao yewed aglimbang. Ako katawan din kao
         agkadaetan sa mga agpamangwat daet. Kaimo tiyepeng in mga agpakagwali mga katiwala
         Isos, kalbas kaimo ngiitan siro mga bosliyen.
         3 Ako katawan din in kao yewed aglimbang, kamayba aronaw kaidapan kao agaway kay agtiis
         panawen sa kangay, kao yewed manromir.
         4 Kamay ako apo ngiitan daet sa kaimo, ako idwa gayed kaimo piyagkabeet kataw tangona.
         5 Kao manremrem wakay sa kaimo maalno pag ogali tangona. Benglayen wa in kaimo mga
         daet. Ngona kao agogali wakay kataw tangona in kaimo maal pag ogali. No kao idbatay
         agbait na ako batay wa asin, kangay wa piyagkowa in kaimo tinglaw sa kansiyo pagibolalangan.
         6 Kamay ako apo din piyagkaanggay sa kaimo, in kao kataw daan ako agkagalit sa piyagpangwat
         in mga Nikolayta.
         7 In apo talinga, na mamarengey sa piyagsabi in Abyan Diyos sa mga barkadaan kansiyo
         mga bodang. In mga agpandaeg sa daet kangay batay piyagpakoman in raweg yanaw agpamaboway
         sa alamanan Diyos.
         8 Sa angil barkadaan mga bodang Diyos sa Ismirna kaimo solaten keyen, Anda in piyagsabi
         in parakayan osai kalobosan, in batang matay kalbas boway wakay.
         9 Ako katawan kao diyalan mga kaidapan, kangay atawanan kao maidap. Kamay yewed kataw
         ina, kao in mayaman. Kangay din atawanan in agpanlibak sa kaimo. Siro agpakagwali
         mga Odyo, kamay yewed, siro barkadaan mga sakop Katanas.
         10 Ayaw agkalimo sa mga agrateng kaidapan sa kaimo. Amba, ayaw agkanawey anda, in amat
         sa kanyo batay siyoroy Katanas sa bilanggowan matang kamo tiyepeng Katanas. Kamo batay
         piyagpaidapan sampo ka ibeng. No kao agaway kay agpaniwala sa kangay kamayba wa matay,
         na sa kaimo kangay piyagtaboy in sarikaw tandaan siyo apo kangay boway.
         11 In apo talinga, na mamarengey sa piyagsabi in Abyan Diyos sa mga barkadaan kansiyo
         mga bodang. In mga agpandaeg idbatay wa domalan sa kadowai ka katayan.
         12 Sa angil barkadaan mga bodang Diyos sa Pirgamo kaimo solaten keyen, Anda in piyagsabi
         in apo pisaw idapo sikil, tanan apo tarem.
         13 Ako katawan kao piyagrongrongan in pagtokkawan Katanas. Kamaybawa kataw ina kao agaway
         kay agpaniwala sa kangay. Antipas, in kangay yewed aglimbang pag sogowan, siyo biyono
         asin sa kobat pagbalayan Katanas. Kamay kamayba ina pag mga ibeng yewed kaimo biyenglay
         in agpaniwala sa kangay.
         14 Kamay ako apo ngiitan mga daet sa kaimo, in kalaati sa kanyo agpaniwala sa piyatoldo
         Balaam. Siyo in agpatoldo kay Balak agakay sa mga bodang Israil agpangwat daet. Panawen
         ina siro agpamangan wa in pamangnen piyasola, osai siro manggaraw.
         15 In kalaati sa kanyo agpaniwala wa din sa mga piyagpatoldo in mga Nikolayta.
         16 Amba ngani, benglayen wa in kanyo mga daet. No kamo idbatay, na idwa dogay ako batay
         asin, kalbas kamo kangay batay piyagarabas in kangay pisaw sa kangay bibi.
         17 In apo talinga, na mamarengey sa piyagsabi in Abyan Diyos sa mga barkadaan kansiyo
         mga bodang. In mga agpandaeg kangay batay piyagpakoman pamangnen in mana agibetang.
         Baatte osai kangay din batay piyagpakan bato motya, apo agisolat ngaran, bayo wakay
         pag ngaran, idapo batay roma kabasa in siyolat no yewed in piyakan.
         18 Sa angil barkadaan mga bodang Diyos sa Tiyatira kaimo solaten keyen, Anda in piyagsabi
         in Bodang Diyos, in apo mata agigang kagwali baya, in apo bitis agkilat kagwali tanso
         yaasa.
         19 Ako katawan in kaimo mga panawen, in kao agpanolong, osai agtiis. Ako katawan in
         kaimo mga panawen ngona labi kay kalakoy in tangona.
         20 Kamay ako apo ngiitan daet sa kaimo. Yewed kaimo biyoyaw Isabil, in kagbaiyan agpakagwali
         sogo Diyos. Siyo agpadaya, osai agpatoldo daet sa kangay mga sogowan matang siro agpanggaraw.
         Osai siyo agakay din agkoman pamangnen piyasola.
         21 Siyo piyakan kabetek agbenglay in kansiyo marames pag ogali, kamay siyo yewed agbenglay.
         22 Kaimo pangkiten, no siro yewed agbenglay ina pag kansiyo panawen kataw ina, na kadayo
         siyo, kadayo in mga agpanggaraw sa kansiyo, siro boo batay kangay piyagpakaskitan
         maloba, batay piyalageman sa kaidapan.
         23 Kadayo kansiyo mga bodang kangay batay piyagpamono matang in mga barkadaan mga bodang
         Diyos katawan ako in agroris sa galem remrem mangyan. In baatte osai sa kanyo kangay
         batay biyayadan no nangkataw in kansiyo panawen.
         24 Kamay kamo in amat mga taga Tiyatira, in yewed maniwala sa piyagpatoldo Isabil, osai
         yewed agadar sa piyagawit in lakonaw pag adar Katanas, na ako idapo wa maidap piyagtaboy
         sa kanyo.
         25 Kamay in kanyo piyagpaniwalaan ngona kanyo alapeten anggan ako rateng wakay.
         26 In mga agpandaeg, in mga agaway kay agpangwat in kangay beet anggan sa kalobosan,
         na siro kangay batay piyagpangwat poon sa mga tiribo.
         27 Siyo batay agsakop sa kansiro, batay agpoon lakoy, in pamogbog bakal, kataw bakal
         agpamaslag sa keden. Siyo kangay piyagpangwat poon kataw daan ako piyangwat poon kangay
         Amang.
         28 Kangay din piyagtaboy sa kansiyo in tagorabas.
         29 In apo talinga, na mamarengey sa piyagsabi in Abyan Diyos sa mga barkadaan kansiyo
         mga bodang.

1 Sa angil barkadaan mga bodang Diyos sa Sardis kaimo solaten keyen, Anda in piyagsabi
         in apo pito ka angil Diyos, apo din pito ka magirem. Ako katawan in kaimo mga panawen.
         Kamayba kao keyen kao agkaboway, kamay yewed, kao ngani matay.
         2 Amba, mipolaw wa, paeyaten wakay in mga baywi kayte sa kaimo matang yewed toloy wa
         gayed matay. Angkataw kangay ngiitan in kaimo mga panawen yewed kay gayed maal sa
         pangkit kangay Diyos.
         3 Na benglayen wa in kaimo mga daet. Kaimo wakay remremen in mga tiyaboy sa kaimo tangona,
         in mga piyatoldo sa kaimo, ina kaimo pangwaten wakay. No kao yewed mipolaw na ako
         batay asin kataw agpanakaw, idbatay kaimo atawanan in kabetek ako agrateng.
         4 Kamay in amat asin sa Sardis apo kay agingat ikkay lebagen in kansiro mga lambong.
         Na siro maal wa kangay batay sarig agpaypanlambong maboksi.
         5 In mga agpandaeg batay din piyakan lambong maboksi. Osai in kansiyo ngaran idbatay
         biyeleg sa aklat listaan in mga agkaboway. Osai siyo batay din kangay piyagpabelag
         sa pangkit kangay Amang osai sa kansiyo mga angil.
         6 In apo talinga, na mamarengey sa piyagsabi in Abyan Diyos sa mga barkadaan kansiyo
         mga bodang.
         7 Sa angil barkadaan mga bodang Diyos sa Piladilpiya kaimo solaten keyen, Anda in piyagsabi
         in Betek, in maalno pasandigan, siyo in agatang in kay Dabid sosi. In kansiyo wa biyolwat,
         idapo wa batay kakopot, in kansiyo wa kiyopot, idapo wa batay kabolwat.
         8 Ako katawan in kaimo mga panawen, ako katawan in kaimo kabaloyan kalakoyte, kamay
         kao agpaniwala sa kangay piyatoldo. Kao yewed atorayan sa kangay. Matang kangay wa
         biyolwat osai ka sakbawan sa kaimo, idapono batay kakopot.
         9 Amba mamarengey kao. In barkadaan mga sakop Katanas, in mga agpakagwali Odyo, mga
         agpansabi baribid, siro kangay batay piyagpasabangen sa kaimo, piyagpatalegeb sa kaimo
         adap, matang siro katawan kao kangay piyagpakayawte.
         10 Kao maniwala sa kangay otos keyen ayaw aglimbang, na kao kangay batay piyagalapet
         sa kabetek piyagtepeng wa in boo mangyan sa boo kobat.
         11 Idwa dogay ako batay asin rateng. Alapeten gayed in sa kaimo, matang kao batay mandaeg.
         Na kao batay kabel in sarikaw, idbatay tiyaboy sa roma.
         12 In agpandaeg kangay batay piyagpangwat arigi sa balay kangay Diyos. Siyo idbatay
         wa panaw asin kamayba nangkadogay. Kangay batay siyolatan siyo in ngaran kangay Diyos,
         osai in ngaran in bayan Diyos. Ina in bayo wakay pag Irosalim in batay aglompot batang
         sa langit, batang sa Diyos. Kangay din batay piyagsolat sa kansiyo in kangay bayo
         wakay pag ngaran.
         13 In apo talinga, na mamarengey sa piyagsabi in Abyan Diyos sa mga barkadaan kansiyo
         mga bodang.
         14 Sa angil barkadaan mga bodang Diyos sa Laodisya kaimo solaten keyen, Anda in piyagsabi
         in piyagawit Ina wa ngani. Siyo in yewed aglimbang, agsabi boo betek. Siyo in riyakayan
         in boo piyangwat Diyos.
         15 Ako katawan in kaimo mga panawen. Ako katawan kao yewed maibeng, idwakay din madimla.
         Dayem nges kao maibeng, no yewed madimla.
         16 Na angkataw kao matabang, yewed maibeng, idwakay din madimla, na kao kangay wa batay
         piyagongo.
         17 Kaimo remrem kao mayaman, idbatay akorangan in boote. Kamay yewed kaimo ngiitan kao
         maidap wano, makapakayawte, korang wano, idapo damit, osai beleg kayno.
         18 Amba ngani, in kangay piyagsabi sa kaimo, matang kao yomaman ngani, na kao agbili
         sa kangay ginto, ginto liinis wa. Osai matang idwa piyagngitan in kaimo makarikoy
         pag bilog, na kao bomili din lambong maboksi, kao agdamit. Osai bomili gamot mata
         matang kao kangitan.
         19 In kangay mga piyagpakayawte kangay piyagpangelel, piyagparosa. Amba ngani, kao agpilit
         wa, benglayen wa in kaimo daet.
         20 Maanda, ako agitaydek sa awak sakbawan, agberya. No siyo mamarengey sa kangay agiplaong,
         agbolwat in sakbawan, na ako batay misoroy sa kansiyo. Kalbas ako batay kansiyo kalanglang
         sa agkoman.
         21 In mga agpandaeg kitam batay malpanokkaw sa kangay lakoy pagpanokkawan. Kataw ako
         mandaeg, kalbas ngona kami malsitokkaw osai kangay Amang sa kansiyo lakoy pagpanokkawan.
         22 In apo talinga, na mamarengey sa piyagsabi in Abyan Diyos sa mga barkadaan kansiyo
         mga bodang.

1 Paka kalbas, ako manriwaan. Kangay ngiitan sa langit osai ka sakbawan agiboswang.
         Kalbas ako karengey wakay in agiplaong kagwali bodyong keyen, Amba, kao monaik atai,
         kangay batay piyagpapangkit sa kaimo in mga batay kay mangibaloy.
         2 Ako toloy piyaanggat in Abyan Diyos, kangay ngiitan sa langit osai ka pagpanokkawan
         lakoy, osai in agitokkaw asin.
         3 In asin agitokkaw agkilat wano kagwali bato piyagawit aspi osai kornalina maalen
         wano. Apo balangaw birdi agbalawas agisarikaw sa ribok kansiyo pagpanokkawan.
         4 Apo din agiribok asin dalwampot opat ka pagtokkawan. In agitokkaw asin dalwampot
         opat din ka mga koyay. Siro agpaypanlambong maboksi, agisarikawan ginto.
         5 Asin sa pagpanokkawan lakoy maloba wano in dalegdeg, agpangkilat wano gayed, osai
         maloba wa in agaleng. Sa adap pagpanokkawan apo pito ka pangkad agigang, ina in pito
         ka angil Diyos.
         6 Sa adap pagpanokkawan apo din kagwali dagat, bobog malinaw wano kataw salmin. In
         pagpanokkawan piyagribok opat ka agkaboway. Siro makno wa gayed mata, kamayba sa boyon,
         kamayba sa awak.
         7 In osai ka agkaboway kagwali liyon, in kadowai kagwali baka, in katolo apo panrosayan
         kataw mangyan, in kaopat kagwali lawin agilayog.
         8 In opat ka agkaboway baatte osai enem in lagay. Kadayo in lagay makno mata sa galem
         kadayo sa awak. Kamayba yabi kamayba ibeng siro yewed agempet agawit keyen, Betek,
         betek, betek in Diyos Kapwan, in apo kabaloyan sa boo. Siyo in Diyos tangona, Diyos
         din ngona, Diyos daan din anggan idapo kalobosan.
         9 In opat ka agkaboway agmaal, aglakonaw, osai agpasalamat sa agitokkaw sa pagpanokkawan
         lakoy, sa palagi agkaboway kamayba nangkadogay. Baatte siro agawit,
         10 agpatalegeb in dalwampot opat ka koyay sa adap in pagpanokkawan lakoy. Siro agsamba
         sa agitokkaw asin, sa palagi agkaboway kamayba nangkadogay. In kansiro mga sarikaw
         piyagpabolalang piyagtaboy sa adap in pagpanokkawan lakoy. Siro keyen,
         11 Kanyam Diyos, kanyam Kapwan, kao lakonaw. Na maal kao in pakalakonawen in boo, in
         pagmaalen in boo, osai in pagpakoyayen in boo, angkataw kao in agpangwat in boote.
         Kaya siro mibaloy, angkataw kaimo piyangwat kataw in kaimo beet.

1 Kangay ngiitan in agitokkaw sa pagpanokkawan lakoy, in kansiyo pamalang apo piyagatang
         aklat agibaroron, maykabila apo solat. Ina piyagkandado pito ka kandado.
         2 Kalbas kangay ngiitan osai ka angil maeyat wano, maksen wano in agiplaong agsabi
         keyen, Nakay in mayadi agsida in mga kandado, agbolwat in aklat?
         3 Kamayba sa langit, kamayba sa diya, kamayba sa galem diya, idapo ngiitan kabaloy
         agbolwat sa aklat, osai idapo karoris sa agisolat ista.
         4 Asina ako manangis wano maloba angkataw idapo ngiitan mayadi agbolwat sa aklat, agroris
         sa agisolat asin.
         5 Kamay keyen in osai ka koyay, Ayaw agpanangis. Baati, in liyon sa tiribo Oda, in
         kasokponan Dabid, siyo mandaeg wa, siyo wa in mayadi agsida in mga kandado, agbolwat
         in aklat.
         6 Kalbas sa kagwaraan in pagpanokkawan lakoy, in piyagribok in opat ka agkaboway, osai
         in mga koyay, sa kagwaraan ina ako kangitan osai ka Bodang Topa agitaydek. Kagwali
         siyo batang wa biyono. Siyo apo pito ka songay, osai apo pito ka mata. Ina in pito
         ka angil Diyos in siyogo sa boo kobat.
         7 Kalbas pasabangen in Bodang Topa, kiyowa in aklat sa pamalang in agitokkaw sa pagpanokkawan
         lakoy.
         8 Paka ina kansiyo kiyowa, in opat ka agkaboway agpatalegeb sa adap in Bodang Topa,
         kadayo in dalwampot opat ka mga koyay. Baatte osai apo piyagatang kagwali gitara.
         Apo din tasa ginto makno mala masadap. Ina in mga pandalangin in mga iidang Diyos.
         9 Siro agawit bayo wakay pag awit keyen, Kao in maal sa boo, maal komwa in aklat, Maal
         kao in agsida in mga kandado, angkataw kao batang biyono. In Diyos kaimo biiliyan
         mga mangyan, kaimo daya in pambili. In mga mangyan biili batang sa baatte tiribo,
         baatte agiplaong, baatte bayan, baatte kobat.
         10 Siro kaimo piyangwat osai ka barkadaan mga sasirdoti matang mga sogowan kantam Diyos,
         siro batay agpoon sa kobat.
         11 Kalbas ako manriwaan wakay, ako karengey in agiplaong libolibo, karowan mga angil
         idwa abilang. Siro agribok sa pagpanokkawan lakoy, sa opat ka agkaboway, osai sa mga
         koyay.
         12 Siro agawit wa lakoy maksen keyen, In Bodang Topa lakonaw, in batang biyono. In maal
         in boo agsabi keyen siyo in kabaloy sa boo, siyo in mayaman sa boo, siyo katawan sa
         boo, siyo in maeyat sa boo. In maal siyo pagmaalen, pagpakalakoyen, pagpakabwaten.
         13 Kalbas ako karengey in boo mga piyangwat sa langit, osai sa kobat, kadayo sa galem
         diya, anggan din in sa dagat. Ina pag boo agpalpangawitan keyen, In agitokkaw sa pagpanokkawan
         lakoy osai in Bodang Topa, siro pagpakabwaten, pagmaalen, pagpakalakoyen, pagpakoyayen,
         anggan idapo kalobosan.
         14 In opat ka agkaboway keyen, Ina wa ngani. In mga koyay agpatalegeb, agsamba.

1 Ako kangitan in pito ka kandado, in tokaw siida wa in Bodang Topa. Ako karengey miplaong
         in osai sa opat ka agkaboway, in kaksenen kaksen dalegdeg keyen, Aywawa.
         2 Paka ako mangkit kangay ngiitan osai ka kabayo pilak, in agsakay apo piyagatang pana.
         Siyo piyakan sarikaw, kalbas siyo panaw agpandaeg, batay wakay mandaeg.
         3 Paka siida in Bodang Topa in kadowai ka kandado, ako karengey in kadowai ka agkaboway
         keyen, Aywawa.
         4 Osai wakay ka kabayo mapola in lomwas, in agsakay asin piyakan kabaloyan agpagira
         sa kobat, matang in mga mangyan agpalbonowan. Osai lakoy ka pisaw in tiyaboy sa kansiyo.
         5 Kalbas in Bodang Topa agsida sa katolo ka kandado. Ako toloy karengey in katolo ka
         agkaboway keyen, Aywawa. Osai wakay ka kabayo maitem in kangay ngiitan, in agsakay
         apo piyagatang timbangan.
         6 Kalbas ako karengey apo tomag agiplaong batang sa opat ka agkaboway keyen, Osai waget
         ka gatang paray in abel bayad boo ibeng agpanawen. No mais na tolo ka gatang boo ibeng
         agpanawen. Kamay ayaw agsida in langis osai alak.
         7 Paka siida in Bodang Topa in kaopat ka kandado, ako karengey in kaopat ka agkaboway
         keyen, Aywawa.
         8 In kangay wakay ngiitan osai wakay ka kabayo agkaborayen, in agsakay asin agpalsadodo,
         in osai in ngaran Katayan, in osai in Balayan mga matay. Siro piyakan kabaloyan sa
         doros kobat matang agpamono sa gira, sa panyawes, sa pandalan, osai mga matapang pag
         mga ayop.
         9 Paka siida in Bodang Topa in kalima ka kandado, kangay ngiitan sa galem in pagpangandogan
         in abyan in mga biyono panawen sa agpatoldo in Agiplaong Diyos, osai panawen sa kansiro
         piyagpangwat totoo.
         10 Siro mango anggan keyen, Kapwan Kabaloyan, kao maal wano, osai betek. Nangkadogay
         kay kami agpanaya? Nangkadogay batay mibaloy in kaimo remrem agparosa sa mga mangyan
         agbono sa kanyam?
         11 In baatte osai sa galem pagpangandogan piyakan maboksi pag lambong. Siyabi sa kansiro
         keyen, Kamo agpainga kay ngonate anggan mibaloy wa in bilang kanyo mga belag osai
         mga sogowan Kiristo, in mga batay kay din piyagbono kataw daan kamo.
         12 Kalbas siida in Bodang Topa in kaenem ka kandado. Lomoni wa anggan. Toloy wa maitem
         in ibeng kataw damit maitem. In bolan wakay kataw daya, mapola.
         13 In mga magirem sa langit mangaragrag wa, kataw in raweg igos moda kay, biyagyo, mangaragrag
         in galem.
         14 Maidapo in langit kataw aklat bigla mibaroron. In mga boksor panaw wa sa kansiro
         betek, osai in mga poro.
         15 In mga poon sa kobat, osai in mga koyay, osai in mga kapitan, in mga mayaman, in
         mga apo kabaloyan, in boo mangyan kamayba sogowan, kamayba agipalpas, siro boo malpamatago
         sa mga leyang, sa mga paywaraan bato, sa mga boksor.
         16 kalbas siro agberya sa mga boksor, sa mga bato keyen, Kami tabonen matang kami ayaw
         ngiitan in agitokkaw sa pagpanokkawan lakoy, osai matang yewed rateng sa kanyam in
         agparosa in Bodang Topa.
         17 Angkataw rateng wa in makalimo wano pag ibeng, in kami batay piyarosa in bodang Topa
         osai in agitokkaw sa pagpanokkawan lakoy. Nakay kay pag mangyan in batay yewed biyono?

1 Paka kalbas ina, ako apo ngiitan opat ka angil agitaydek sa opat ka sokol kobat.
         Kansiro piyageleg in opat ka kowaya matang ayaw kay mangkowaya sa kobat, osai sa mga
         yangaw, kamayba din sa dagat.
         2 Kadogay ako kangitan osai kay ka angil agonaik ista agbangen sa paglowasan ibeng.
         Ina pag angil apo piyagatang batay pananda batang sa agkaboway pag Diyos. Siyo mango
         sa opat ka angil in piyakan kabaloyan agsida sa kobat osai sa dagat
         3 keyen, Ayaw kay kanyo agsidaen in kobat, osai in mga yangaw, kamayba in dagat, anggan
         yewed kay matandaan sa kiray in mga sogowan kantam Diyos.
         4 Kalbas siyabi sa kangay in bilang in mga tiyandaan. Siro osai ka daan apatnapot apat
         ka libo (144,000), batang sa boo mga tiribo Israil.
         5 labing dowai ka libo (12,000) sa tiribo Oda, labing dowai ka libo (12,000) sa tiribo
         Robin, labing dowai ka libo (12,000) sa tiribo Gad,
         6 labing dowai ka libo (12,000) sa tiribo Asir, labing dowai ka libo (12,000) sa tiribo
         Niptali, labing dowai ka libo (12,000) sa tiribo Manasis,
         7 labing dowai ka libo (12,000) sa tiribo Simyon, labing dowai ka libo (12,000) sa
         tiribo Libi, labing dowai ka libo (12,000) sa tiribo Isakar,
         8 labing dowai ka libo (12,000) sa tiribo Sabolon, labing dowai ka libo (12,000) sa
         tiribo Osi, labing dowai ka libo (12,000) sa tiribo Binamin.
         9 Paka kalbas ina, ako kangitan aronaw mga mangyan, yewed abilang kamayba nakay, siro
         batang sa baatte kobat, baatte tiribo, baatte bayan, baatte agiplaong. Siro agtaydek
         sa adap in pagpanokkawan lakoy osai sa adap in Bodang Topa. Siro agpaypanlambong maboksi,
         apo piyagatang mga daon.
         10 Siro miplaong maksen keyen, In Bodang Topa in agpamaboway, osai in kantam Diyos in
         agitokkaw sa pagpanokkawan lakoy.
         11 Tomaydek in boo mga angil sa bangen in pagpanokkawan lakoy osai in mga koyay, osai
         in opat ka agkaboway. Siro agpatalegeb sa adap in pagpanokkawan lakoy, agsamba sa
         Diyos.
         12 Siro keyen, Ina wa ngani. Kantam Diyos lakonaw. Kailangan in boo agsabi siyo in maal,
         siyo in mabwat, siyo in katawanan, siyo in piyagkaanggayan, siyo in koyay, siyo in
         apo kabaloyan, osai in maeyat, anggan idapo kalobosan. Ina wa ngani.
         13 Ako tiyanong in osai ka koyay keyen, Nakay pag mga mangyan in agpaypanlambong maboksi?
         Sa nakay batang siro?
         14 Ako keyen, Laki koyay, ako yewed katawan, kao in katawan. Kalbas in koyay keyen,
         Siro in mga batang domalan sa kaidapan lakoy, liinis in kansiro mga lambong, piyaboksi
         sa daya in Bodang Topa.
         15 Ina in dailan kaya siro asin sa adap in pagpanokkawan lakoy Diyos. Kadayo ibeng kadayo
         yabi siro pagsogowan daan in Diyos sa kansiyo balay. In agitokkaw sa pagpanokkawan
         lakoy in batay agalapet sa kansiro.
         16 Siro idbatay wa agkayawes, idbatay wa agkainem, siro idbatay wa din aibengan, idbatay
         wa din apasi kamayba nakay pag maibeng wano.
         17 Angkataw in Bodang Topa sa kagwaraan pagpanokkawan lakoy in batay agalapet sa kansiro.
         Siro kansiyo piyagpaanggat sa mga bokal sapa agpamaboway. Batay piyonas in Diyos in
         lowa sa kansiro mga mata.

1 Paka siida in Bodang Topa in kapito ka kandado idapo wano agiplaong sa langit kadogay
         agtongtong begas.
         2 Paka kalbas ina, ako kangitan pito ka angil agitaydek sa adap Diyos. In baatte osai
         piyakan bodyong.
         3 Rateng in osai kay ka angil, apo piyagbaba pagsonogan mala masadap. Ina ginto. Kalbas
         siyo tomaydek sa bangen in pagpangandogan. Siyo piyakan aronaw wano pag mala masadap
         matang piyaagem sa mga pandalangin in mga iidang Diyos. Kalbas ina kansiyo piyaandog
         sa pagpangandogan ginto sa adap in pagpanokkawan lakoy.
         4 Batang sa piyagatang in angil in elep mala masadap, osai in mga pandalangin in mga
         iidang Diyos mitaydek agonaik sa adap Diyos.
         5 Kalbas in angil komwa baya sa pagpangandogan, piyabolalang sa pagsonogan mala masadap,
         kalbas biyenglay sa kobat. Toloy agdalegdeg lakoy, agaleng, agpangkilat, osai lomoni.
         6 Kalbas in pito ka angil agsandata matang agpagana in bodyong.
         7 Paka piyagana in tokaw pag angil in kansiyo bodyong, toloy omodan batang sa langit
         in odan kagwali bato, osai baya, apo din agiyagem daya. Masonog wa in diya in katolo
         ka baslag, kadayo in baatte katolo ka yangaw, osai in boo mga mabolaw kay pag lalosen.
         8 Paka piyagana in kadowai ka angil in kansiyo bodyong, toloy biyenglay sa dagat in
         osai ka kagwali boksor lakoy agkatebed. Daya wa toloy in katolo ka dodo dagat.
         9 Matay wa din in katolo ka agkaboway sa dagat. Osai masida wa din in baatte katolo
         ka sakayan sa dagat.
         10 Paka piyagana in katolo ka angil in kansiyo bodyong, toloy malabo batang sa langit
         in osai ka magirem lakonaw wano agigang kagwali tinglaw, mitomrag sa baatte katolo
         ka sapa, osai sa baatte katolo ka bokal.
         11 Ina pag magirem piyagawit Mapait. Mibaloy wa mapait in baatte katolo ka sapa, kalbas
         aronaw pag mga mangyan in matay in siro minem ina.
         12 Paka piyagana in kaopat ka angil in kansiyo bodyong, toloy masida in ibeng in katolo
         ka dodo, kadayo in bolan, osai in mga magirem. Matang maidapo in kansiro rawa in katolo.
         No piyagdodo in ibeng, in katolo ka dodo lened. Kadayo yabi, idapo agrawa sa katolo
         ka dodo.
         13 Paka kalbas osai ka kagwali lakoy lawin kangay ngiitan agilayogan sa ogbos. Ako karengey
         agpango keyen, Maidap, maidap, maidap in mga batay rateng kaidapan sa mga agbalay
         sa kobat, no piyagana in tolo kay ka angil in kansiro mga bodyong.

1 Paka piyagana in kalima ka angil in kansiyo bodyong, ako kangitan malabo sa kobat
         osai ka magirem, piyakan sosi sa langa idapo potok.
         2 Kansiyo biyoswang in langa idapo potok, lomwas in elep kaloba in elep lakonaw lakoy
         pag timbon, anggan lomened wa in ibeng, osai in kiwang.
         3 Maypanlowas mga doron batang asina pag elep, komalat sa boo kobat. Siro piyakan kabaloyan
         agpangwat kataw banayaw lakoy.
         4 Siyabi sa kansiro ayaw agsidaen in mga lalosen, in mga yangaw, kamayba nakay pag
         togda. In mga mangyan waget idapo tanda in Diyos sa kiray in kayaten.
         5 Siro yewed piyakan kabaloyan agbono sa kansiro, dayem pakaskitanen waget anggan lima
         ka bolan, in maskit kaskit in kayat banayaw lakoy.
         6 Ina pag lima ka bolan in mga kiyayat agpamangkit sa katayan, kamay idbatay kansiro
         ngiitan. Beet nges siro matay wa, kamay idbatay daan matay.
         7 In mga doron kagwali mga kabayo sandata batay aggira. Siro apo mga kagwali sarikaw
         ginto, in kansiro panrosayan kagwali panrosayan mangyan.
         8 Kansiro abok kagwali abok kagbaiyan, in ngipen kagwali ngipen liyon.
         9 In kansiro barosen piyagtabon kagwali bakal, in agaleng kansiro lagay kagwali in
         agaleng mga sakayan piyaggoyod kabayo agsonggab sa gira.
         10 Kansiro ikoy apo sisir kataw in sa banayaw. Sa ikoy agbangen in kansiro kabaloyan
         agpakaskit sa mga mangyan lima ka bolan.
         11 In kansiro poon in angil in agdamay sa langa idapo potok. Abadon in kansiyo ngaran
         sa agiplaong Ibriyo. No sa agiplaong wakay Girigo, na Apolyon, in beet siyabi Agpansida.
         12 Kadalan wa in tokaw pag kaidapan. Dowai kay in agrateng.
         13 Paka piyagana in kaenem ka angil in kansiyo bodyong, ako karengey osai ka agiplaong
         batang sa mga sokol in ginto pagpangandogan sa adap Diyos.
         14 Miplaong sa kaenem ka angil apo bodyong keyen, Kaimo lowaten in opat ka angil piyagbakos
         sa balabaan in sapa lakoy Yopratis.
         15 Siro datiyan piyagsandata asin pag kabetek, asin pag ibeng, asin pag bolan, asin
         pag dagon. Kalbas piyalpas in opat ka angil, matang agbono sa baatte katolo ka mangyan.
         16 Siyabi sa kangay in bilang mga mangyan agsakay sa kabayo. Siro dowai ka daan ka milyon
         (200,000,000).
         17 In kangay taynep ako kangitan in mga kabayo, in mga agsakay asin apo bakal sa barosen,
         in kolay kataw baya, osai kataw langit, osai madilaw kataw kasopri. In olo kabayo
         kagwali in mga olo liyon, aglowas sa kansiro bibi in baya, osai elep, osai kasopri.
         18 Kalbas baatte katolo ka mangyan matay asin pag tolo ka pandalan, sa baya, osai elep,
         osai kasopri batang sa mga kabayo bibi.
         19 In kabaloyan in mga kabayo sa kansiro bibi, osai sa ikoy. In ikoy kagwali olay apo
         olo, ina in agkayat.
         20 In mitera mga mangyan, ina in mga yewed matay asin pag mga pandalan, siro yewed mga
         agbenglay, yewed agpaawak, yewed din agempet sa agsamba sa mga mamaw, osai sa kansiro
         waget mga piyangwat rarawan ginto, pilak, osai tanso, bato, osai yangaw. Ina yewed
         batay kangitan, yewed din karengey, yewed kapanaw.
         21 Siro yewed din agrega in kansiro ogali mga agpamono mangyan, in agsalimangka, agpanggaraw,
         agpanakaw din.

1 Kalbas kangay ngiitan in osai kay ka angil maeyat aglompot batang sa langit. Siyo
         agislen libo, osai apo balangaw sa kansiyo olo. In kansiyo panrosayan agrawa kataw
         in ibeng. In kansiyo bitis kataw igang agitaydek.
         2 Osaite ka aklat in kansiyo piyagatang agibolwat. In pamalang pag bitis kansiyo piyalaed
         sa dagat, in tagwala agbangen sa diya.
         3 Siyo mango. In kansiyo agiplaong kagwali agana lakoy liyon. Apo somagot pito ka dalegdeg.
         4 Paka kalbas in pito ka dalegdeg, ako nges batay agsolat, kamay ako karengey in osai
         ka agiplaong batang sa langit keyen, Kaimo betangen in siyabi in pito ka dalegdeg,
         ayaw agsolaten.
         5 Kalbas in angil in kangay ngiitan aglaed sa dagat osai sa diya, kansiyo pamalang
         agtoldo sa ogbos.
         6 Siyo agsabi keyen, In Diyos in agkaboway anggan idapo kalobosan, siyo in agpangwat
         in langit osai in kobat, anggan in dagat, kadayo in boo agkaboway asin. Kamayba wakay
         sa Diyos, totoo in kangay piyagsabi, idwa dogay.
         7 No piyagana in kapito ka angil in kansiyo bodyong, na piyangwat wa in Diyos in kansiyo
         remrem piyagbetang, kataw in siyabi siyo sa kansiyo mga poropita.
         8 Paka kalbas, tagoli wakay manggisodan sa kangay in batang miplaong sa kangay batang
         sa langit keyen, Kao pasabangen sa angil agtaydek sa dagat osai sa diya. Kaimo kowaen
         in kansiyo piyagatang aklat agibolwat.
         9 Kalbas ako pasabangen sa angil, kangay yaayay in aklatte. In siyabi siyo sa kangay
         keyen, Anda kaimo kowaen, kaimo komanen. Batay mapait sa kaimo boyon, kamay sa kaimo
         bibi masadap, kasadap daiket.
         10 Kangay kiyowa in aklatte sa kansiyo bakwaw, kangay kiyoman. Masadap ngani sa kangay
         bibi, kamay paka matelen wa mapait sa kangay boyon.
         11 Kalbas apo siyabi sa kangay keyen, Kailangan kaimo wakay sabiyen in mga batay rateng
         sa mga manyan, sa mga bayan, mga agiplaong, osai sa mga poon lakoy.

1 Kalbas tiyaboy sa kangay in osai ka pansokat kagwali sikkor. Siyabi keyen, Kao tomaydek,
         kaimo sokaten in balay lakoy Diyos, osai in pagpangandogan. Osai kaimo bilangen in
         mga asin agsamba.
         2 Kamay ayaw kaimo agsokaten in tongkodan, angkataw ina tiyaboy wa sa mga mangyan yewed
         agpaniwala sa Diyos. Batay kansiro piyanlaedan in Maal wano pag bayan apatnapo dowai
         ka bolan.
         3 Kamay kangay batay siyogo in kangay dowai ka agsabi in betek, aglambongan sako. Osai
         ka libo dowai ka daan animnapo (1,260) ka ibeng siro batay agpabarita in agiplaong
         Diyos.
         4 Ina pag dokalaki, siro in dowai ka poon olibo, osai in dowai ka tinglaw sa adap in
         Kapwan kobat.
         5 No apo batay agpakaskit sa kansiro na batay lomwas sa kansiro bibi in baya agtebed
         sa kansiro mga kaaway. Kataw ina batay biyono no nakay in batay agpakaskit sa kansiro.
         6 Ina din kabaloy agbengbeng in langit, matang ayaw omodan sa betek siro agpabarita
         in agiplaong Diyos. Siro apo din kabaloyan in sapa piyangwat daya. Osai baatte kansiro
         beet agpababa in kamayba nakay pag pandalan sa mga mangyan.
         7 Paka kalbas wa in dokalaki agpabarita in Agiplaong Diyos, in ayop lakoy batay monaik
         batang sa langa idapo potok, batay aglaban sa kansiro. Siro batay diyaeg in ayop lakoy,
         batay biyono.
         8 In kansiro bilog batay agibolalang sa karsada in bayan lakoy. No piyagpatolad ina
         pag bayan na maal piyagawit Sodoma, no yewed Iipto. Asin din piyako sa kodos in kansiro
         Kapwan.
         9 Tolo ka ibeng kalaati in kansiro bilog batay piyagpangkit mga mangyan, kamayba batang
         sa nakay pag kobat, tiribo, agiplaong, bayan. Siro batay agayaw piyaglebeng in kansiro
         mga bilog.
         10 In boo mangyan sa kobat batay agkaanggay panawen matay wa ina pag dokalaki, siro
         agpalkaanggay, batay agpaltaboyan kamayba nakay. Angkataw ina pag dokalaki agpabarita
         in batang sa Diyos, batang agpaidap wano sa mga mangyan.
         11 Paka kadalan in tolo ka ibeng kalaati, in Diyos agpoypoy sa dokalaki, agpaboway wakay,
         kalbas siro tomaydek. Alimowan wa gayed in mga mangyan kangitan.
         12 Kalbas siro karengey agiplaong lakoy batang sa langit keyen, Kamo monaik wa atai.
         Siro monaik sa osai ka libo anggan sa langit. Agpangkit daan in kansiro mga kaaway.
         13 Ina pag betek lomoni wa anggan, maregnas in baatte kasampo ka balay. Pito ka libo
         ka mangyan in matay sa loni. In mga mangyan agkaboway kay maloba agkalimo. Siro keyen,
         Lakonaw ngani in Diyos sa langit.
         14 Kadalan wa in dowai ka maidap. Idwa din dogay batay rateng in katolo.
         15 Paka piyagana in kapito ka angil in kansiyo bodyong, apo miplaong maksen batang sa
         langit keyen, In kantam Kapwan osai in kansiyo Kiristo in apo kabaloyan agpoon lakoy
         sa boo kobat. Anggan idapo kalobosan siyo in agpoon lakoy.
         16 Kalbas in dalwampot opat ka koyay in agitokkaw sa kansiro mga pagpanokkawan sa adap
         Diyos, siro patalegeb, agsamba sa kansiyo.
         17 Siro keyen, Diyos, kanyam Kapwan, apo kabaloyan sa boo, Diyos tangona, Diyos ngona
         wa daan. Kami agkaanggay angkataw sa kaimo lakonaw pag kabaloyan kao agpoon lakoy.
         18 In mga yewed agpaniwala sa Diyos agkagalit wano. Kamay rateng wa in kabetek kao agparosa
         sa mga daet pag mga matay, osai agtaboy bayad sa kaimo mga poropita, anggan sa kaimo
         mga iidang, sa boo agkalimo sa kaimo, kamayba lakonaw, kamayba kalakoyte. Kabetek
         wa kaimo bonowen in mga agbono sa mga mangyan sa kobat.
         19 Biyoswang in balay lakoy Diyos ista sa langit. In baol in pagbetangan in kansiyo
         pangako ngiitan sa galem in kansiyo balay. Kalbas toloy mangkilat, omaleng, domalegdeg,
         lomoni, omodan mga kagwali bato.

1 Kalbas lomwas wa sa langit osai ka makasoyo lakoy. Osai ka kagbaiyan aglambong ibeng,
         aglaed sa bolan. In kansiyo olo apo sarikaw labing dowai ka magirem.
         2 Siyo bonting, agkabangen wa agboslot, kalbas siyo agpango agkaskitan.
         3 Osai kay ka makasoyo in lomwas sa langit, osai ka daragon mapola, kagwali bayawak,
         lakonaw lakoy. Apo pito ka olo, sampo in songay. In baatte olo apo sarikaw.
         4 Yoopyas in kansiyo ikoy in katolo ka bilang mga magirem sa langit biyenglay sa kobat.
         Kalbas pataboy sa adap in kagbaiyan agkaboslotan, matang no lomwas wa na in bodang
         batay piyagtelen.
         5 Kalbas lomwas wa in bodang, kaliyakiyante. Kamay apo komwa sa bodang, biyaba wa sa
         Diyos sa kansiyo pagpanokkawan lakoy. Ina pag bodang piyagsandata batay agpoon lakoy
         sa boo mga mangyan. Siyo maeyat wano, in pamogbog bakal.
         6 In kagbaiyan wakay dayem domalagan wa pataboy sa moyod, sa osai ka kobat siyandata
         in Diyos sa kansiyo, matang ista siyo yaalapet osai ka libo, dowai ka daan, animnapo
         (1,260) ka ibeng.
         7 Kadogay apo gira sa langit. In poon sa mga angil piyagawit Migil, osai in kansiyo
         mga kabelagan angil aglaban sa daragon osai in kansiyo mga kabelagan.
         8 Diyaeg wa in daragon osai in kansiyo mga kabelagan. Siro biyoyaw wa sa langit.
         9 Biyenglay wa in lakonaw wano pag daragon, in olay tangona, piyagawit diyablo, no
         yewed Katanas, in agpadaya sa boo mangyan. Siyo biyenglay wa sa kobat, kadayo in kansiyo
         mga kabelagan.
         10 Kalbas ako karengey osai ka agiplaong maksen wano batang sa langit keyen, Ngona wa
         in Diyos agpamaboway. Piyapangkit wa in kansiyo kabaloyan, matang agpoon lakoy. Piyapangkit
         wa din in kabaloyan kansiyo Kiristo, angkataw biyoyaw wa sa langit in agpanombong
         sa kantam mga belag, in agpanombong sa kansiro kadayo ibeng kadayo yabi sa adap Diyos.
         11 Siro mandaeg sa diyablo panawen in daya in Bodang Topa, osai panawen in agsabi betek.
         Osai siro yewed mangalwasi kansiro boway.
         12 Na, laki mga taga langit, kamo malkaanggayan wa, in boo asin agbalay. Kamay maidap
         in batay piyagdalan kamo sa kobat osai sa dagat. Angkataw in diyablo lomabo wa sa
         kanyo, agkagalit wano, angkataw in kansiyo atawanan kadogayte wa in kansiyo betek.
         13 Paka atawanan in daragon siyo biyenglay wa sa kobat, kansiyo piyangagak in agboslot
         in bodang kaliyakiyan.
         14 Kamay in kagbaiyan piyakan dowai ka lagay kataw lawin lakoy, matang kailayog pataboy
         sa kansiyo kobat sa moyod. Ista siyo batay piyagalapet tolo ka dagon kalaati, matang
         idbatay abel in daragon.
         15 Panawen ina in olay agparangtoy sapa sa kansiyo bibi, sapa lakoy agiros, matang in
         kagbaiyan malimes.
         16 Kamay in kobat minganga, tiyelen in sapa piyarangtoy in daragon, matang boway daan
         in kagbaiyan.
         17 In daragon agkagalit sa kagbaiyan. Siyo panaw wa matang aggira sa kansiyo mga kasokponan
         agkaboway kay. Ina in mga mangyan agpaniwala sa mga otos Diyos, in mga yewed aglimbang
         agpaniwala sa mga piyatoldo Isos.
         18 Kalbas in daragon tomaydek sa balabaan dagat.

1 Kalbas ako kangitan agonaik batang sa dagat in osai ka ayop lakoy. Apo pito ka olo,
         osai sampo ka songay. In baatte songay apo sarikaw. Sa baatte dayem olo apo solat
         osai ka ngaran agkairis sa Diyos.
         2 In ayop lakoy kangay ngiitan kagwali laog lakonaw wano, in kansiyo bitis kagwali
         bitis oso. In kansiyo ngoso kagwali ngoso liyon. Tiyaboy in daragon sa ayop lakoy
         in kansiyo eyat, osai kabaloyan, osai in maslang pag sakopan.
         3 In osai sa kansiyo mga olo tomag apo sogat makakatay, kamay maoraw wakay. In boo
         mga mangyan somoyo, siro miyanggat sa ayop.
         4 In daragon siyamba in boo mangyan angkataw kansiyo wa tiyaboy in kansiyo kabaloyan
         sa ayop lakoy. In ayop din kansiro siyamba keyen, Idapo katolad sa ayop lakoy. Idapo
         batay kalaban sa kansiyo.
         5 In ayop lakoy yewed piyagayaw agsabi daet, agkairis sa Diyos, osai agpoon lakoy apatnapot
         dowai ka bolan.
         6 Kansiyo ngani siyabiyan daet in Diyos, anggan in ngaran Diyos, kadayo in kansiyo
         balay, osai in boo ista agbalay.
         7 Siyo yewed din piyagayaw aggira sa mga iidang Diyos, anggan siro diyaeg. Siyo piyakan
         kabaloyan sa baatte tiribo, bayan, agiplaong, osai kobat.
         8 Batay agsamba sa kansiyo in boo mangyan atai sa kobat. In mga waget agisolat in kansiro
         ngaran sa aklat, na siro in idwa somamba. In yewed kay piyangwat in kobat, kansiro
         mga ngaran siyolat wa in Bodang Topa in batang biyono sa kansiyo aklat listaan in
         mga agkaboway.
         9 No siyo apo talinga na mamarengey wa.
         10 No siyo in batay piyagbiyag, na batay ngani piyagbiyag. No siyo in batay piyagbono,
         na batay ngani piyagbono. Matang kailangan in mga iidang Diyos agpakarigen in paniwala.
         11 Kalbas kangay ngiitan osai kay ka ayop lakoy lomwas batang sa diya. Apo dowai ka
         songay kataw songay osai ka bodang topa, kamay in kansiyo agiplaong kataw in agiplaong
         daragon.
         12 Ina in sogowan in tokawan pag ayop lakoy, apo in boo kansiyo kabaloyan. In boo mga
         mangyan sa kobat kansiyo piilit agsamba sa tokawan pag ayop lakoy apo sogat lakoy
         kamay maoraw wa.
         13 Makasoyo in mga piyangwat in kadowai ka ayop lakoy. Siyo agpalompot baya batang sa
         langit sa pangkit mga mangyan.
         14 In mga mangyan sa kobat kansiyo piyadaya panawen sa kansiyo mga piyangwat makasoyo
         sa adap in tokawan pag ayop lakoy. Kansiyo siyogo in mga mangyan agpangwat rarawan
         in tokawan pag ayop lakoy, in batang piyalang kamay agkaboway.
         15 In kadowai ka ayop piyayagan din agtaboy payeng sa rarawan in tokawan pag ayop lakoy.
         Ngona kaiplaong in rarawan osai piyagbono in boo dayo somamba sa kansiyo.
         16 In boo mangyan piilit in ayop agpatanda sa pamalang no yewed sa kiray. In boo mga
         mangyan lakonaw, kamayba kalakoyte, mayaman, maidap, kamayba alapet sogowan, kamayba
         yewed.
         17 Idapo batay kabili, kamayba agpabili, dayem apo tanda in ngaran in ayop lakoy, no
         yewed in bilang kansiyo ngaran.
         18 Kailangan asin in maronong. No siyo in maronong, na kansiyo batay atawanan in bilang
         ngaran in ayop, angkataw ina ngaran osai ka kaliyakiyan. In bilang 666.

1 Ako mangkit, ista in Bodang Topa agtaydek sa boksor Siyon, sarig in osai ka daan
         apatnapot apat ka libo (144,000) ka mangyan. Siro apo solat sa kansiro kiray ngaran
         in Bodang Topa, osai ngaran in kansiyo Amang.
         2 Kalbas ako karengey osai ka miplaong batang sa langit kagwali agaleng tagbongan lakoy,
         osai agaleng dalegdeg. In agiplaong kangay arengeyan kagwali din togtog gitara.
         3 Siro agawit bayo wakay pag awit sa adap in pagpanokkawan lakoy, osai sa opat ka agkaboway,
         anggan din sa dalwampot opat ka mga koyay. Idapo batay katawan ina pag awit no yewed
         in osai ka daan, apatnapot apat ka libo (144,000), in biili sa kobat.
         4 Ina pag mga kaliyakiyan idbatang apo babai, siro begle daan, siro agyanggat sa Bodang
         Topa kamayba sa nakay pataboy. Siro biili ibat sa boo mga mangyan matang siro in tokawan
         tiyaboy sa Diyos osai sa Bodang Topa.
         5 Siro yewed agsabi baribid kamayba nangkadogay. Siro idapo wano daet.
         6 Kangay wakay ngiitan in osai ka angil agilayogan sa ogbos, agbaba in Maalno pag Barita
         idapo kalobosan, matang piyagpaalam sa boo mga mangyan sa boo kobat, baatte tiribo,
         agiplaong, osai bayan.
         7 Siyo maksen agsabi keyen, Kamo agkalimo sa Diyos, pagmaalen in kansiyo kalakoyen.
         Angkataw rateng wa in kabetek siyo agparosa. Kanyo sambaen in Diyos in agpangwat langit,
         osai in kobat, dagat, osai mga bokal sapa.
         8 Kadogay in kadowai ka angil agsabi keyen, Maregnas wa, maregnas wa in bayan lakoy
         Babilonya. Kansiyo piyakan alak in boo mangyan, in agpanggaraw kataw alak matapang.
         Siro kansiyo piilit piyainem.
         9 Kadogay somonod sa dowai in katolo ka angil. Siyo agsabi maksen keyen, No siyo somamba
         sa ayop lakoy osai sa kansiyo rarawan, osai no siyo apo in tanda sa kansiyo bakwaw,
         no yewed sa kiray,
         10 na siyo batay aginem in galit Diyos kataw alak idapo palagem, biyobo in Diyos sa
         lisap kansiyo galit. Siro batay maloba piyagpakaskitan baya osai kasopri sa adap in
         Bodang Topa, osai maal wano pag mga angil.
         11 In baya in agpakaskit sa kansiro, in elep batay agitaydek anggan idapo kalobosan.
         Kamayba ibeng, kamayba yabi idapo agpainga in mga somamba sa ayop lakoy, osai sa kansiyo
         rarawan, kamayba nakay in apo in tanda kansiyo ngaran.
         12 Na kailangan agpakarigen in mga iidang Diyos, in agpaniwala sa kansiyo mga otos,
         osai agaway agpasandig kay Isos.
         13 Kalbas ako karengey agiplaong batang sa langit keyen, Kaimo solaten keyen, Sogod
         ngona agkaanggay in mga agpaniwala sa Kapwan anggan matay. Siyabi in Abyan keyen,
         Totoo ngani. Siro batay wa agpainga sa kansiro mga mabyat pag panawen, angkataw batay
         piyagngitan in raweg kansiro mga panawen.
         14 Ako mangkit, kalbas kangay ngiitan maboksi pag libo. Asin agtokkaw osai ka agkaboway
         kagwali mangyan, apo sarikaw ginto, osai apo piyagatang karit matarem.
         15 Osai kay ka angil in lomwas batang sa balay lakoy Diyos, agsabi maksen sa agitokkaw
         sa libo keyen, Dali wa, kao aggapas wa, angkataw kabetek wa, layes wa in aniyen sa
         kobat.
         16 Aggapas wa ngani in agitokkaw sa libo, maani wa in aniyen sa kobat.
         17 Osai kay ka angil in kangay ngiitan lomwas batang sa balay lakoy Diyos sa langit.
         Apo din piyagatang karit matarem.
         18 Lomwas batang sa pagpangandogan in osai kay ka angil, in agalapet baya. Maksen kansiyo
         siyabi sa angil apo karit matarem keyen, Manggapas wa, aniyen wa in mga obas sa boo
         obasan sa kobat, angkataw layes wa.
         19 Agkarit wa in angil, yaani in mga obas, kadogay siyoroy sa pesaan. Ina in maloba
         pag galit Diyos.
         20 In mga obas piyesa sa idwa bayan. Kadogay lomwas batang sa pesaan in daya kagwali
         bongkalos, tolo ka daan ka kilomitro in kadayowen, in kalayemen kalayem mangyan.

1 Kangay ngiitan in osai kay ka makasoyo lakoy sa langit, pito ka angil apo pito ka
         kaidapan. Ina in kalobosan pag mga kaidapan. No kalbas wa ina, na lobos wa in galit
         Diyos.
         2 Ako apo ngiitan kagwali dagat bobog agigang. Kangay din ngiitan in mga mandaeg sa
         ayop lakoy, osai sa kansiyo rarawan, anggan sa apo in ngaran kataw in osai ka bilang.
         Siro agitaydek sa dagat bobog, agatang mga kagwali gitara tiyaboy in Diyos.
         3 Kansiro piyagawit in awit Mowisis in sogowan Diyos, osai in awit Bodang Topa keyen,
         Diyos Kapwan, in apo Kabaloyan sa boo, lakonaw, makasoyo in kaimo mga panawen. Poon
         lakoy sa boo mga mangyan, in kaimo mga dalan betek, idapo baribid.
         4 Kapwan, in boo batay agkalimo sa kaimo. In boo batay agsabi kao lakonaw, kao waget
         in maal wano. In boo mga mangyan batay pasabangen agsamba sa kaimo, angkataw in boo
         kangitan betek in kaimo mga panawen.
         5 Paka kalbas ina, kangay ngiitan maboswang in balay lakoy Diyos sa langit. Sa galem
         apo in torda in pagbalayan gayed Diyos.
         6 Lomwas batang sa balay lakoy Diyos in pito ka angil apo piyagbaba pito ka kaidapan.
         Siro aglambongan lino maboksi agrawa, apo piyagsalabi ginto.
         7 Pito ka tasa ginto tiyaboy sa kansiro in osai sa opat ka agkaboway. Ina makno wano
         galit Diyos in agkaboway idapo kalobosan.
         8 Makno elep in balay lakoy Diyos, agrakay sa kansiyo kalakoyen, osai sa kansiyo kabaloyan.
         Idapo batay kaisoroy sa balay lakoy Diyos anggan ikkay lobos in pito ka kaidapan piyagbaba
         in pito ka angil.

1 Ako karengey osai ka agiplaong maksen sa balay lakoy Diyos agsogo sa pito ka angil
         keyen, Panaw wa kamo. Kanyo wa bobowen sa kobat in galem in pito ka tasa in galit
         Diyos.
         2 Panaw wa in tokawan pag angil, biyobo sa kobat in galem kansiyo tasa. In mga mangyan
         apo tanda in ayop lakoy, in mga agmaal sa kansiyo rarawan, toloy apo wa mga sogat
         maloba wano maskit.
         3 Biyobo sa dagat in kadowai ka angil in galem kansiyo tasa. In sapa mibaloy wa kagwali
         daya mangyan matay wa. In baatte agkaboway sa dagat mangatay wa.
         4 Biyobo in katolo ka angil in galem kansiyo tasa sa mga sapa, sa mga bokal. Toloy
         wa din daya.
         5 Ako karengey agsabi in angil in agalapet mga sapa keyen, Kao maal wano, in agkaboway
         tangona, anggan ngona. Kao ngani betek, in kao agparosa kataw ina.
         6 Angkataw kansiro biyono, biyobo in daya kaimo mga iidang, osai in mga poropita, Na
         siro piyainem daya. Ina in maal sa kansiro.
         7 Kadogay ako karengey agiplaong batang sa pagpangandogan keyen, Diyos Kapwan, apo
         Kabaloyan sa boo, totoo betek in kaimo parosa sa kansiro.
         8 Biyobo sa ibeng in kaopat ka angil in galem kansiyo tasa. In ibeng piyakan kabaloyan
         agtebed sa mga mangyan in maloba wano pag maibeng.
         9 Matebed ngani siro, kamay siro agsabi daan baribid agkairis sa Diyos in kabaloy agpababa
         kaloba ina pag mga kaidapan. Kamay yewed din siro agbenglay in kansiro mga daet, agmaal
         sa Diyos.
         10 Biyobo in kalima ka angil in galem kansiyo tasa sa pagtokkawan in ayop lakoy. Lomened
         in kansiyo sakopan. In mga mangyan agkayat ngoso panawen sa maskit.
         11 Siro agkairis sa Diyos panawen sa mga maidap, maskit in mga sogat, kamay yewed din
         siro agbenglay kansiro mga daet pag panawen.
         12 Biyobo in kaenem ka angil in galem kansiyo tasa sa sapa lakoy Yopratis. Toloy maikat
         in sapa, toloy wa apo dalan in mga poon lakoy batang sa paglowasan ibeng.
         13 Ako kangitan lomwas batang sa bibi daragon, osai sa ayop lakoy, kadayo din sa agpadaya
         pag poropita, tolo ka marames pag mamaw, kagwali palaka.
         14 Ina pag mga mamaw agpamangwat makasoyo. Kansiro piyagdalan in boo poon lakoy sa boo
         kobat matang piyagtipon batay aggira sa lakonaw pag Ibeng Diyos in apo Kabaloyan sa
         boo.
         15 Apo miplaong keyen, Agparengey kamo. Ako agrateng kataw in agpanakaw. Agkaanggay
         in palagi agipolaw, osai yewed agkowa in kansiyo lambong, matang siyo idbatay panaw
         idapo lambong, yewed arikoyan sa amat.
         16 In mga poon lakoy tiipon in mga mamaw sa osai ka kobat sa agiplaong Ibriyo piyagawit
         Armagidon.
         17 Biyobo sa kiwang in kapito ka angil in kansiyo galem tasa. Apo miplaong maksen batang
         sa pagpanokkawan lakoy sa balay lakoy Diyos keyen, Mibaloy wa.
         18 Mangkilat, omaleng, domalegdeg, lomoni lakoy anggan. Ina in maeyat pag loni, sogod
         tangona idapo batang kaeyat ina, ina maloba wano maeyat.
         19 Mangagetek wa in bayan lakoy, mibaloy wa tolo. Mangayopang in boo bayan sa boo kobat.
         Kadayo in bayan lakoy Babilonya piyarosa din in Diyos, piyainem din in kansiyo maloba
         wano pag galit kataw alak.
         20 In boo poro kobat sa dagat maidapo. Maidapo wa din in mga boksor.
         21 Omodan mga kagwali bato, in baatte osai in kabyaten agkabangen limampo ka kilo. Tiyamaan
         in mga mangyan. In mga mangyan agkairis sa Diyos, panawen asin pag kaidapan makapangirabot.

1 Kalbas in osai sa pito ka angil apo pito ka tasa pasabangen sa kangay keyen, Aywawa,
         kangay piyagpapangkit sa kaimo no nangkataw kangay piyagparosa in inang sa mga agpanggaraw,
         in agitokkaw sa aronaw sapa.
         2 In mga poon lakoy sa kobat kansiyo giyaraw. In boo mangyan sa kobat aglasing sa kansiyo
         panawen agpanggaraw.
         3 Ako piyaanggat in Abyan Diyos. Kalbas ako biyaba in angil sa moyod. Kangay ista ngiitan
         in osai ka kagbaiyan agsakay sa osai ka ayop lakoy mapola. In ayop lakoy apo pito
         ka olo, sampo in songay. In boo bilog makno wa solat boo agkairis sa Diyos.
         4 In sa kagbaiyan lambong badyate agkapolaen, osai mapola wa daan. Ginto osai mga bato
         makaamag, osai pirlas in kansiyo mga yaman sa bilog. Kansiyo piyagatang in osai ka
         tasa ginto makno in marames pag panawen agpanggaraw.
         5 Sa kansiyo kiray apo solat osai ka ngaran yewed atawanan in beet siyabi, keyen, In
         bayan lakoy Babilonya, inang sa mga agpanggaraw, sa boo marames pag panawen sa boo
         kobat.
         6 Kangay ngiitan ina pag kagbaiyan lasing sa daya in mga iidang Diyos, sa daya in mga
         biyono panawen siro agpaniwala kay Isos. Paka siyo kangay ngiitan ako somoyo wano
         gayed maloba.
         7 Keyen in angil, Nakay batang kao somoyo? Kangay piyagsabi sa kaimo in beet siyabi
         ina pag kagbaiyan, osai in kansiyo pagsakayan ayop lakoy apo pito ka olo, sampo in
         songay.
         8 In ayop lakoy kaimo ngiitan agkaboway tangona, kamay ngona matay wa. Na batay wakay
         lomwas batang sa langa idapo potok, matang batay piyagbono. In mga mangyan agkaboway
         sa kobat, in yewed agisolat in ngaran sogod ikkay piyangwat in kobat sa aklat listaan
         in mga agkaboway, paka siro kangitan in ayop lakoy, siro batay somoyo, angkataw siyo
         tangona agkaboway, kalbas biyono, kamay batay wakay lomwas.
         9 Kailangan asin in maronong osai katawan. In pito ka olo, na ina in pito ka latayan
         pagtokkawan in kagbaiyan.
         10 Asin din pag pito ka olo piyagpatolad din in pito ka poon lakoy. In lima mangaligan
         wa, in kaenem agaway kay agpoon lakoy, in kapito yewed kay agrateng. No siyo rateng
         kadogayte waget siyo batay mamataw.
         11 In ayop lakoy agkaboway tangona, ngona idapo wa, na siyo in kawalo ka poon lakoy,
         na ina kabelag din sa pito. Siyo batay din piyagbono.
         12 In sampo ka songay kaimo ngiitan, na ina sampo ka poon lakoy yewed kay agpoon. Kamay
         siro batay din piyakan kabaloyan kadogay agtongtong agpoon lakoy sarig in ayop lakoy.
         13 Ina pag sampo osai waget in remrem. Batay kansiro piyagpasakop sa ayop lakoy in kansiro
         kabaloyan agpoon.
         14 Kansiro batay piyaglabanan in Bodang Topa, kamay siro batay daan diyaeg. In Bodang
         Topa osai in kansiyo mga biyerya, mga iidang, yewed aglimbang pag mga sarig, batay
         mandaeg. Angkataw in Bodang Topa Kapwan kay sa mga kapwan, siyo din in Poon sa mga
         poon.
         15 Siyabi din sa kangay in angil keyen, In kaimo ngiitan mga sapa pagtokkawan in kagbaiyan
         agpanggaraw, na ina in mga mangyan in mga karowen, mga kobat, mga agiplaong.
         16 In sampo ka songay kaimo ngiitan, osai in ayop lakoy, batay agkagalit sa kagbaiyan
         agpanggaraw. In boo kansiyo, batay kansiro piyagagaw. Siyo batay biyaliwan idapo wa
         damit. Kansiro batay piyagkoman in kansiyo bilog. In agitera batay piyagtebed.
         17 Batang sa Diyos in kansiro osai waget ka remrem batay piyagpasakop sa ayop lakoy
         in kansiro kabaloyan agpoon, anggan mibaloy in mga siyabi in Diyos.
         18 In kaimo ngiitan kagbaiyan, na ina in bayan lakoy, in apo kabaloyan sa mga poon lakoy
         sa kobat.

1 Paka kalbas ina, kangay ngiitan in osai ka angil apo lakoy kabaloyan. Siyo aglompot
         batang sa langit. In boo kobat romawa panawen sa kansiyo kalakoyen.
         2 Siyo mango maksen keyen, Masida wa, masida wa in Babilonya lakoy. Ina ngona pagpamatawan
         waget in mga makageet, kolongan in mga marames pag mamaw, balay din marames pag mga
         bantog makasoka.
         3 Angkataw kansiyo piyainem alak in boo mga mangyan, kansiyo daet agpanggaraw. In mga
         poon lakoy sa kobat agpanggaraw sa kansiyo. In mga aglako yomaman sa kansiyo marames
         pag panawen.
         4 Ako karengey kay miplaong batang sa langit keyen, Kangay mga mangyan, kamo panaw
         wa sa kansiyo, ayaw kamo agkaakayan sa kansiyo daet, matang kamo yewed piyarosa sarig
         siyo.
         5 Angkataw in langit siyawaan wa in kansiyo mga daet, in Diyos idbatay agkalibangaw
         sa mga daet Babilonya.
         6 Kanyo pangwaten sa kansiyo kataw in kansiyo mga piyangwat. Kanyo pakaknowen in kansiyo
         lisap labi kay mapait kaysa kansiyo piyainem sa amat.
         7 No nangkalakoy in kansiyo agpakabwat remrem osai agpanggaraw, na kalakoy daan ina
         siyo paidapanen osai parongkoten. Angkataw palagi kansiyo piyagpanremrem keyen siyo
         sa pagpanokkawan lakoy agpoon. Keyen siyo yewed balo, siyo idbatay agrongkot kamayba
         nangkadogay.
         8 Kamay batay rateng sa kansiyo sa osai waget ka ibeng, in boo kaidapan, maskit, agrongkot,
         agkayawes. Siyo batay tiyebed sa baya, angkataw apo kabaloyan in Diyos Kapwan in agparosa
         sa kansiyo.
         9 In mga poon lakoy sa kobat, siro in mga agpanggaraw sa kansiyo, osai kansiyo sarig
         agkabibel agpanawen, sa betek siro agpangkit sa elep batang sa bayan piyagsonog siro
         batay malpanangis, malpanggoong.
         10 Siro batay tomaydek waget sa adayonaw, angkataw siro agkalimo sa kansiyo kaidapan.
         Siro keyen, Yaay, in kalobaen. Osai waget ka oras mibaloy wa in parosa sa lakonaw
         pag bayan Babilonya.
         11 In mga agpanlako sa kobat manangis panawen sa kansiyo, maypanremrem, angkataw idapo
         wa batay bomili in kansiro piyagtinda.
         12 Idapo wa batay bomili kansiro ginto, pilak, mga bato makaamag, osai pirlas, damit
         lino, damit silko, agkapolaen osai mapola daan, yangaw mala masadap, mga pangil ilipanti
         piyangwat sangkap, mga yangaw makaamag, tanso, bakal, bato pongol,
         13 mga pampasadap pamangnen, osai mga mala masadap kataw kamanyan, mira, osai insinso,
         alak osai langis, arina osai tirigo, mga baka osai topa, kabayo osai kalisa, in mga
         din piyagtinda in mga bilog mangyan, mga sogowan.
         14 In mga agpanlako agsabi sa kansiyo keyen, Maidapo wa in boo mga maalen kaimo piyagkaamag,
         idbatay wa tagoli kaimo ngiitan in boo kaimo mga kasangkapan, kadayo in kaimo kamaalnowen.
         15 Idbatay agpasabangen in mga agpanlako, in mga yomaman asin pag bayan, angkataw siro
         agkalimo sa parosa sa kansiyo. Batay agpanangis siro, osai agpanremrem keyen,
         16 Yaay, in kalobaen in mibaloy asin pag bayan lakoy. Tangona siro aglambongan lino,
         agkapolaen osai mapola wa daan. Osai tangona aronaw yaman sa bilog ginto, mga makaamag
         pag bato, osai pirlas.
         17 Osai waget ka oras toloy maidapo ina pag boo. Osai in boo mga kapitan mapor, osai
         in mga agsakay, osai in mga agpamangka, in boo mga agpanlako sa dagat, sa adayonaw
         18 agriwa sa elep batang sa bayan piyagsonog. Siro malpanangis keyen, Idapo bayan kataw
         ina pag bayan lakoy.
         19 In siro agpalpanggoong kansiro olo piyagborisan. siro agpanangis keyen, Yaay, in
         kalobaen in mibaloy sa bayan lakoy. Asina yomaman in boo kapwan mapor, kamay osai
         waget ka oras toloy maidapo in boo kansiyo kayamanan.
         20 Maal wa agkaanggay in mga taga langit sa mibaloy sa kansiyo. Kamo in mga iidang Diyos,
         in mga katiwala Isos, osai in mga poropita, kamo agkaanggay wa. Angkataw siyo piyarosa
         wa in Diyos panawen sa kansiyo mga piyangwat sa kanyo.
         21 Kalbas osai ka angil maeyat in komwa osai lakoy ka bato kagwali gilingan, biyenglay
         sa dagat, keyen, Kataw ina batay piyagsida in bayan lakoy Babilonya. Idbatay wa tagoli
         ngiitan,
         22 idbatay arengeyan asin in mga agana gitara agtogtog, in agana bangsi, osai bodyong,
         idapo wa batay ngiitan asin in agpamangwat kamayba nakay pag sangkap, idbatay wa arengeyan
         in mga agaleng gilingan.
         23 Idbatay wa tagoli apo tinglaw asin kamayba osai waget, idbatay wa din arengeyan in
         kaanggayan sa kasalan. In mga agpanlako asin apo kabaloyan sa boo kobat, in mga asin
         salimangkaan agpadaya sa boo mangyan.
         24 Kaya in Babilonya piyarosa, angkataw siyo in agbono sa mga poropita, osai sa mga
         iidang Diyos, kadayo sa boo mga biyono sa kobat.

1 Paka kalbas ina, ako karengey kagwali miplaong lakoy mayraesan aronaw wano mangyan
         sa langit, agawit keyen, Pagmaalen in Diyos, in kantam Diyos agpamaboway. Siyo in
         lakonaw, in apo kabaloyan.
         2 Totoo betek in kansiyo mga parosa. Kansiyo piyarosa in inang mga agpanggaraw, in
         agdaet sa kobat. Siyo piyarosaan in Diyos panawen sa agbono sa mga sogowan in Kapwan.
         3 Tagoli wakay siro omawit keyen, Pagmaalen in Diyos, angkataw in sonog sa bayan lakoy
         Babilonya, in elep agtaydek lakoy anggan idapo kalobosan.
         4 In dalwampo opat ka koyay osai in opat ka agkaboway agpatalegeb agmaal sa Diyos in
         agtokkaw sa pagpanokkawan lakoy keyen, Ina wa ngani. Pagmaalen in Diyos.
         5 Apo miplaong sa pagpanokkawan lakoy keyen, Kanyo pagmaalen in kantam Diyos, kamo
         in boo kansiyo mga sogowan, kamayba lakonaw, kamayba din kalakoyte, kamo in mga agkalimo
         sa kansiyo.
         6 Kalbas ako karengey kagwali miplaong lakoy aronaw wano mangyan mayraesan, kagwali
         agaleng lakoy tagbongan, osai agdalegdeg lakoy, keyen, Pagmaalen in Diyos, angkataw
         agpoon lakoy in kantam Diyos in Kapwan, in apo kabaloyan sa boo.
         7 Kitam wa agkaanggay. Kantam pagmaalen in kansiyo kalakoyen, angkataw agkabangen wa
         in kasalan in Bodang Topa. Sandata wa in batay babai.
         8 Siyo piyakan lambong maboksi wano pag lino agrawa. In beet siyabi in lino in mga
         maal pag panawen in mga iidang Diyos.
         9 Siyabi sa kangay in angil keyen, Kaimo solaten keyen, Agkaanggay in mga biyerya sa
         kasalan in Bodang Topa. Siyo keyen kay, Ina totoo mga agiplaong Diyos.
         10 Ako agpatalegeb sa kansiyo adap matang agmaal sa kansiyo. Kamay siyo keyen, Ayaw
         agmaal sa kangay, ako din dayem sogowan waget kataw kao, osai kataw in kaimo mga belag
         agbaba in betek pag barita in piyatoldo Isos. In Diyos in kaimo pagmaalen. In betek
         pag barita in piyatoldo Isos in piyagbaba in boo mga poropita.
         11 Kalbas maboswang in langit. Kangay ngiitan osai ka kabayo maboksi, in agsakay piyagawit
         Betek, Maal pag Pasandigan, angkataw betek in siyo agparosa, osai aglaban.
         12 In kansiyo mata kagwali igang baya. Siyo aronaw sarikaw. Kansiyo ngaran agisolat
         sa kansiyo bilog, siyo waget in katawan in beet siyabi ina.
         13 In kansiyo lambong batang siyogbo sa daya. Siyo piyagawit Agiplaong Diyos.
         14 Agyanggat sa kansiyo in mga sondalo sa langit, aglambong maboksi pag lino agrawa.
         Siro din agsakay sa mga kabayo maboksi.
         15 Apo aglowas sa kansiyo bibi pisaw matarem, kansiyo batay pandaeg sa mga mangyan.
         Siyo batay agpoon lakoy, in pamogbog bakal. Kansiyo batay piyaglaed in pesaan obas
         piyagpaagos in maloba pag galit Diyos in apo kabaloyan sa boo.
         16 Sa kansiyo lambong, osai sa kansiyo panobo apo solat ngaran keyen Poon lakoy mga
         poon, osai Kapwan in mga kapwan.
         17 Kangay wakay ngiitan in osai ka angil agtaydek sa ibeng. Piyangowan siyo in boo mga
         bantog sa kiwang keyen, Aywawa kamo, matipon wa, malpamangan sa siyandata Diyos.
         18 Aywawa, mamangan in galem mga poon lakoy, mga kapitan, mga sondalo, mga kabayo, osai
         in mga agsakay. Komanen wa in mga galem boo mangyan, kamayba sogowan kamayba yewed,
         kalakoyte osai lakonaw.
         19 Kangay ngiitan in ayop lakoy, in mga poon lakoy sa kobat, osai in kansiro mga sondalo
         agkatipon matang aggira sa agsakay sa kabayo, osai sa kansiyo mga sondalo.
         20 Abel in ayop lakoy, kadayo in agpadaya pag poropita, in agpangwat mga makasoyo sa
         adap in ayop lakoy. Ina wa in agpadaya sa mga mangyan apo tanda in ayop lakoy, osai
         agmaal sa kansiyo rarawan. Siyo abel din. Ina pag dowai agkaboway daan biyenglay wa
         sa baya kasopri kaslang dagat.
         21 In kansiro mga sondalo biyono in pisaw aglowas sa bibi in agsakay sa kabayo. Siyawaan
         wa in boo mga bantog agkoman sa kansiro galem.

1 Kalbas kangay ngiitan in osai ka angil aglompot batang sa langit, apo piyagatang
         kadina lakoy, osai in sosi in langa idapo potok.
         2 Kansiyo diyakep in daragon, in olay tangona, ina in diyablo, Katanas. Biyakos osai
         ka libo ka dagon.
         3 Ina biyenglay sa langa idapo potok. Biyengbeng in sakbawan, kiyandado, matang idwa
         kapadaya sa mga mangyan, anggan ikkay kalbas in osai ka libo ka dagon. No kalbas wa
         ina, na kailangan siyo piyagpalpas kadogayte waget.
         4 Ako kangitan mga pagpanokkawan. In mga asin agitokkaw piyangwat wa tanongan. Kangay
         din ngiitan in abyan in mga piyogot panawen siro agbarita panawen kay Isos osai agpatoldo
         in agiplaong Diyos. Siro yewed agmaal sa ayop lakoy osai sa rarawan ina. Kansiro din
         piyagayaw tiyandaan in ayop lakoy kansiro ki ray osai bakwaw. Siro piyaboway wakay,
         kalbas agpoon lakoy sarig Kiristo osai ka libo ka dagon.
         5 Ina in tokaw pag agpaboway wakay. In amat kay din pag mga matay, batay wakay din
         piyagpaboway, no kalbas in osai ka libo ka dagon.
         6 Agkaanggay, apyaan gayed in mga piyaboway sa tokaw pag agpaboway wakay. In kadowai
         ka katayan idapo kabaloyan sa kansiro. Siro batay mga sasirdoti in Diyos osai in Kiristo.
         Siro kansiyo batay sarig agpoon lakoy osai ka libo ka dagon.
         7 Paka kalbas in osai ka libo ka dagon, Katanas batay wakay piyagpalpas.
         8 Siyo batay panaw matang agpadaya sa mga mangyan sa boo kobat, Gog osai Magog. Siro
         batay piyagtipon Katanas, batay piyagpaanggat sa gira, in karowen karo in bowangin
         sa balabaan dagat.
         9 Siro panaw omarabang sa boo kobat. Kansiro riibok in kampo in mga iidang Diyos, osai
         in bayan kansiyo piyagmaal. Kamay apo baya lomabo batang sa langit, siro tiyebed.
         10 In diyablo in agpadaya sa kansiro biyenglay din sa baya kasopri kaslang dagat, pagbenglayan
         din in ayop lakoy osai in agpadaya pag poropita. Siro batay piyagpakaskitan ibeng
         kadayo yabi anggan idapo kalobosan.
         11 Kalbas kangay ngiitan in osai ka pagpanokkawan lakoy maboksi, osai in asin agitokkaw.
         Mapasaw in kobat osai in langit sa kansiyo adap, idwa ngiitan tagoli.
         12 In mga matay kamayba lakonaw, kamayba kalakoyte, kangay ngiitan sa adap in pagpanokkawan
         lakoy. Biyoswang in mga aklat. Osai kay ka aklat biyolwat din, in aklat listaan in
         mga agkaboway. In mga matay piyagidang, no nakay in kansiro mga piyangwat, no nakay
         in agisolat sa mga aklat.
         13 In mga matay sa dagat piyalowas. Piyalowas wakay din Katayan osai Pagbalayan in mga
         matay in mga sakop sa kansiro. In boo piyagidang no nakay in kansiro mga piyangwat.
         14 Kalbas biyenglay sa baya kaslang dagat in Katayan osai in Pagbalayan mga matay. Ina
         pag baya in kadowai ka katayan.
         15 Kamayba nakay in mga yewed liista kansiro ngaran sa aklat in mga agkaboway, na siyo
         biyenglay sa baya kaslang dagat.

1 Kalbas kangay ngiitan in bayo wakay pag langit, bayo wakay din pag kobat. Mapasaw
         wa in datiyan langit, osai kobat, mapasaw wa din in dagat.
         2 Kangay ngiitan in Maal wano pag Bayan, bayo wakay pag Irosalim, aglompot batang sa
         langit, batang kay sa Diyos. Siyo kataw in kagbaiyan sandata batay pakasal, agpadaraga
         wa labi sa kansiyo batay lalaki.
         3 Ako karengey maksen pag agiplaong batang sa pagpanokkawan lakoy keyen, Maanda in
         pagpamatawan Diyos sarig wa mga mangyan. Siyo kansiro wa kamalay. Siro kansiyo wa
         mga mangyan. In Diyos palagi din sa kansiro. Siyo kansiro Diyos.
         4 Kansiyo wa batay piyonas in kansiro mga lowa. Idapo wa katayan, idapo wa agrongkot,
         idapo wa agpanangis, kamayba in mga maskit, angkataw in mga datiyan idapo wa.
         5 Kadogay in agitokkaw sa pagpanokkawan lakoy keyen, Maanda, kangay piyagalis in boote.
         Keyen kay, Kaimo solaten keyen, Anda pag mga agiplaong boo betek, maal piyaniwalaan.
         6 Siyabi kay sa kangay keyen, Mibaloy wa. Ako in Alpa osai in Omiga, in parakayan osai
         in kalobosan. No siyo agkainem na batay kangay piyakan sapa idapo bayad batang sa
         bokal agpamaboway.
         7 No siyo in mandaeg, na anda in batay piyangwat sa kansiyo. Ako batay kansiyo Diyos,
         siyo wakay batay kangay bodang.
         8 Kamay in mga agkalimo, in mga yewed agpaniwala, in mga bakla, in mga agpamono mangyan,
         mga agpanggaraw, mga balaonan, mga agmaal sa mga yewed Diyos, mga agpansabi baribid,
         na siro boo piyagbenglay sa baya kasopri kaslang dagat. Ina in kadowai ka katayan.
         9 Pasabangen wakay sa kangay in osai sa pito ka angil apo pito ka tasa makno in pito
         ka kalobosan pag mga kaidapan keyen, Aywawa, kangay piyagpapangkit sa kaimo in kagbaiyan
         batay babai in Bodang Topa.
         10 Ako piyaanggat in Betek pag Abyan, ako biyaba in angil sa osai ka latayan mabwat
         wano. Piyapangkit sa kangay in Irosalim, in Maal wano pag Bayan aglompot batang sa
         langit, sogod kayno sa Diyos.
         11 Ina agrawa panawen sa kabaloyan in Diyos, agbalawas kataw in makaamag pag bato aspi,
         agpaylangit kataw salmin.
         12 Apo lakoy alabat bato matekba osai mabwat, apo labing dowai ka sakbawan, in baatte
         osai apo agdamay osai ka angil. Sa mga ogbos sakbawan apo solat in mga ngaran in labing
         dowai ka tiribo Israil.
         13 Sa paglowasan ibeng agbangen tolo ka sakbawan, sa paglabowan ibeng tolo din, sa katolo
         ka agbangen tolo, sa kaopat tolo din ka sakbawan.
         14 In alabat in bayan lakoy tiyadyok sa labing dowai ka bato lakoy. Agisolat sa mga
         bato in ngaran in labing dowai ka katiwala in Bodang Topa.
         15 In angil in agpanggisodan sa kangay apo piyagatang pansokat ginto, matang piyagsokat
         in bayan, in mga sakbawan osai in mga alabat.
         16 In bayan tikkabaan osai in kaabaen, osai in kaslangen. Siyokat in angil in bayan,
         in kaabaen, osai in kaslangen, anggan din in kabwaten dalwampot opat ka libo (24,000)
         ka kilomitro.
         17 Kansiyo din siyokat in alabat, in katekbaen apatnapo ka depa sa sokat in angil.
         18 In alabat bato piyagawit aspi. In bayan ginto liinis wano gayed, agpaylangit kataw
         salmin.
         19 In mga bato pagtadyokan in alabat piyaiskapetan mga makaamag pag bato. In tokaw aspi,
         in kadowai sapiro, in katolo kalsidonya, in kaopat ismiralda,
         20 in kalima onisi, in kaenem kornalina, in kapito kirisolito, in kawalo birilo, in
         kasiyam topasyo, in kasampo kirisopraso, in kalabing osai asinto, in kalabing dowai
         amatista.
         21 Pirlas in labing dowai ka kopot sakbawan, baatte osai piyangwat osai waget ka pirlas.
         In bayan lakoy, in karsada ginto liinis wano gayed, agpaylangit kataw salmin.
         22 Ako yewed kangitan balay lakoy Diyos asin pag bayan, angkataw in Diyos Kapwan in
         apo kabaloyan sa boo, osai in Bodang Topa, ina pag bayan boo kansiro balay.
         23 In bayan idwa kailangan in rawa ibeng, osai bolan, angkataw in kalakoyen Diyos in
         agrawa asin. In Bodang Topa in tinglaw.
         24 Asina pag rawa batay agipanawan in boo mangyan. Batay piyagbaba ista in mga poon
         lakoy sa kobat in kansiro mga kayamanan.
         25 Palagi agiboswang in mga sakbawan, angkataw asin idapo batay yabi.
         26 In kalakoyen yaman in boo mangyan batay piyagbaba asin pag bayan.
         27 Kamay idapo kaisoroy asin kamayba nakay pag marames sa pangkit Diyos, kamayba nakay
         pag bakla, osai mga agpansabi baribid. In mga waget agisolat in ngaran sa aklat in
         Bodang Topa, kansiyo listaan in mga agkaboway, na ina in kaisoroy asin pag bayan.

1 In sapa agpamaboway piyapangkit din in angil sa kangay. In sapa kalinaw salmin aglowas
         sa pagpanokkawan lakoy in Diyos, osai in Bodang Topa.
         2 In sapa agdalan sa karsada sa kagwaraan in bayan. In tanan balabaan sapa apo poon
         yangaw agpamaboway, baatte bolan osai wakay ka raweg in galem. in mga daon pangoraw
         maskit sa mga mangyan.
         3 Idapo batay asin makabais sa Diyos. Asin pag bayan in pagpanokkawan lakoy Diyos osai
         in Bodang Topa. Siyo batay piyagmaal in kansiyo mga sogowan.
         4 Kansiro batay piyagngitan in kansiyo panrosayan. In kansiyo ngaran piyagsolat sa
         kansiro kiray.
         5 Ista idapo yabi. Siro idwa kailangan in rawa mga tinglaw, kamayba rawa ibeng, angkataw
         in Diyos daan in Kapwan in batay kansiro tinglaw. Siro batay agpoon lakoy anggan idapo
         kalobosan.
         6 Siyabi sa kangay in angil keyen, Anda pag mga agiplaong boo betek, maal piyaniwalaan.
         In Diyos Kapwan in agtaboy kansiyo Abyan sa kansiyo mga poropita, siyo in agsogo kansiyo
         angil matang piyapangkit sa kansiyo mga sogowan in mga idwa dogay batay wa mibaloy.
         7 Keyen Isos, Mamarengey kamo. Ako agrateng wa. Agkaanggay in mga agpaniwala sa siyolat
         atai pag aklat.
         8 Ako Owan in karengey, osai kangitan ina boo. Paka boo wa kangay arengeyan, kangay
         din ngiitan, ako patalegeb sa adap in angil in agpapangkit sa kangay, matang agmaal
         sa kansiyo.
         9 Kamay siyo keyen, Ayaw agmaal sa kangay, ako din dayem sogowan waget kataw kao, osai
         kataw in kaimo mga belag poropita, kadayo in boo mga agpaniwala sa mga siyabi atai
         pag aklat. In Diyos in kaimo pagmaalen.
         10 Kansiyo din siyabi keyen, Ayaw kaimo agbetangen in mga siyabi atai pag aklat mga
         batay rateng, angkataw bangen wa mibaloy ina.
         11 In daet, na agaway kay agpakadaet. In marames, na agaway kay agpakarames, kamay in
         maal, na agaway kay agpakamaal, in makaanggay sa Diyos, na agaway kay agpakaanggay
         sa Diyos.
         12 Keyen Isos, Kamo agparengey. Ako agrateng wa, kangay piyagbaba in mga batay piyagtaboy
         sa baatte osai, panawen sa kansiyo piyangwat.
         13 Ako in Alpa osai in Omiga, in tokaw osai in paori, in parakayan osai in kalobosan.
         14 Agkaanggay in aglaba kansiro mga damit, matang maal wa siro kaisoroy sa bayan, mamangan
         in raweg yangaw agpamaboway.
         15 Kamay in mga bakla piyagayaw misoroy sa bayan, kadayo in mga balaonan, kadayo mga
         agpanggaraw, kadayo mga agpamono mangyan, kadayo mga agmaal sa yewed Diyos, osai in
         mga agpansabi osai agpamangwat bari bid.
         16 Ako Isos in agsogo kangay angil matang ina piyapangkit sa kanyo sa mga barkadaan
         kangay mga bodang, ako kay Dabid kasokponan, ako in tagorabas.
         17 Siyabi in Abyan, osai in batay babai keyen, Aywawa. In boo karengey anda keyen din,
         Aywawa. No siyo agkainem na pasabangen wa. No agkabeet, na komwa in sapa agpamaboway.
         Ina idapo bayad.
         18 Ako Owan totoo wano agsabi sa baatte karengey, in piyagsabi atai pag aklat batay
         ngani rateng. No siyo agdagdag kay sa siyabi atai pag aklat na in mga kaidapan agkasolat
         atai batay piyagdagdag in Diyos sa kansiyo parosa.
         19 Osai no siyo agkowa kamayba nakay sa mga siyabi atai, na batay din piyagkowa Diyos
         sa kansiyo in kansiyo nges bagiyan raweg yangaw agpamaboway, osai sa Maal wano pag
         Bayan, in piyagsabi atai pag aklat.
         20 In agpapangkit anda pag boo agsabi keyen, Tiyak wa ngani, ako agrateng wa. Dali wa
         ngani, Isos, Kapwan, aywawa.
         21 Kangay pandalangin kamo boo alapeten Isos in Kapwan. Ina wa ngani.
         
            

         
      
   